
Namo tassa bhagavato arahato sammāsambuddhassa.

Anguttaranikāyo

Catukkanipātapāļi

1. Paţhamapaņņāsakaŋ

1. Bhaņđagāmavaggo

01. Anubuddhasuttaŋ
1. Evaŋ (p. 1.307) me sutaŋ– ekaŋ samayaŋ bhagavā vajjīsu viharati bhaņđagāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Catunnaŋ, bhikkhave, dhammānaŋ ananubodhā appaţivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Katamesaŋ catunnaŋ? Ariyassa, bhikkhave, sīlassa ananubodhā appaţivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Ariyassa, bhikkhave, samādhissa ananubodhā appaţivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Ariyāya, bhikkhave, paññāya ananubodhā appaţivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca Ariyāya, bhikkhave, vimuttiyā ananubodhā appaţivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Tayidaŋ, bhikkhave, ariyaŋ sīlaŋ anubuddhaŋ paţividdhaŋ, ariyo samādhi anubuddho paţividdho, ariyā paññā anubuddhā paţividdhā, ariyā vimutti anubuddhā paţividdhā, ucchinnā bhavataņhā, khīņā bhavanetti, natthi dāni punabbhavo’ ti.

Idamavoca (p. 1.308) bhagavā. Idaŋ vatvāna sugato athāparaŋ etadavoca satthā–


‘Sīlaŋ samādhi paññā ca, vimutti ca anuttarā.


Anubuddhā ime dhammā, gotamena yasassinā.


‘Iti buddho abhiññāya, dhammamakkhāsi bhikkhunaŋ;


Dukkhassantakaro satthā, cakkhumā parinibbuto’ ti. Paţhamaŋ.

02. Papatitasuttaŋ
2. ‘Catūhi, bhikkhave, dhammehi asamannāgato “imasmā dhammavinayā papatito” ti vuccati. Katamehi catūhi? Ariyena, bhikkhave, sīlena asamannāgato “imasmā dhammavinayā papatito” ti vuccati. Ariyena, bhikkhave, samādhinā asamannāgato “imasmā dhammavinayā papatito” ti vuccati. Ariyāya, bhikkhave, paññāya asamannāgato “imasmā dhammavinayā papatito” ti vuccati. Ariyāya, bhikkhave, vimuttiyā asamannāgato “imasmā dhammavinayā papatito” ti vuccati. Imehi kho, bhikkhave, catūhi dhammehi asamannāgato “imasmā dhammavinayā papatito” ti vuccati.

‘Catūhi bhikkhave, dhammehi samannāgato “imasmā dhammavinayā apapatito” ti vuccati. Katamehi catūhi? Ariyena, bhikkhave, sīlena samannāgato “imasmā dhammavinayā apapatito” ti vuccati. Ariyena, bhikkhave, samādhinā samannāgato “imasmā dhammavinayā apapatito” ti vuccati. Ariyāya, bhikkhave, paññāya samannāgato “imasmā dhammavinayā apapatito” ti vuccati. Ariyāya, bhikkhave, vimuttiyā samannāgato “imasmā dhammavinayā apapatito” ti vuccati. Imehi kho, bhikkhave, catūhi dhammehi samannāgato “imasmā dhammavinayā apapatito” ti vuccatī’ ti.


‘Cutā patanti patitā, giddhā ca punarāgatā;


Kataŋ kiccaŋ rataŋ rammaŋ, sukhenānvāgataŋ sukhan’tntti. Dutiyaŋ.

3. Paţhamakhatasuttaŋ
3. ‘Catūhi (p. 1.309) bhikkhave, dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati. Katamehi catūhi? Ananuvicca apariyogāhetvā avaņņārahassa vaņņaŋ bhāsati, ananuvicca apariyogāhetvā vaņņārahassa avaņņaŋ bhāsati, ananuvicca apariyogāhetvā appasādanīye ţhāne pasādaŋ upadaŋseti, ananuvicca apariyogāhetvā pasādanīye ţhāne appasādaŋ upadaŋseti– imehi kho, bhikkhave, catūhi dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati.

‘Catūhi, bhikkhave, dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavati. Katamehi catūhi? Anuvicca pariyogāhetvā avaņņārahassa avaņņaŋ bhāsati anuvicca pariyogāhetvā vaņņārahassa vaņņaŋ bhāsati, anuvicca pariyogāhetvā appasādanīye ţhāne appasādaŋ upadaŋseti, anuvicca pariyogāhetvā pasādanīye ţhāne pasādaŋ upadaŋseti– imehi kho, bhikkhave, catūhi dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavatī’ ti.


 ‘Yo nindiyaŋ pasaŋsati,


Taŋ vā nindati yo pasaŋsiyo.


Vicināti mukhena so kaliŋ,


Kalinā tena sukhaŋ na vindati.


 ‘Appamatto ayaŋ kali,


Yo akkhesu dhanaparājayo.


Sabbassāpi sahāpi attanā,


Ayameva mahantataro kali.


Yo sugatesu manaŋ padosaye.


‘Sataŋ (p. 1.310) sahassānaŋ nirabbudānaŋ,


Chattiŋsatī pañca ca abbudāni.


Yamariyagarahī nirayaŋ upeti,


Vācaŋ manañca paņidhāya pāpakan’ ti. Tatiyaŋ.

4. Dutiyakhatasuttaŋ
4. ‘Catūsu, bhikkhave, micchā paţipajjamāno bālo abyatto asappuriso khataŋ upahataŋ attānaŋ pariharati sāvajjo ca hoti sānuvajjo ca viññūnaŋ, bahuñca apuññaŋ pasavati. Katamesu catūsu? Mātari, bhikkhave, micchā paţipajjamāno bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati. Pitari, bhikkhave, micchā paţipajjamāno …pe… tathāgate bhikkhave, micchā paţipajjamāno …pe… tathāgatasāvake, bhikkhave, micchā paţipajjamāno bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati. Imesu kho, bhikkhave, catūsu micchā paţipajjamāno bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati.

‘Catūsu, bhikkhave, sammā paţipajjamāno paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavati. Katamesu catūsu? Mātari, bhikkhave, sammā paţipajjamāno paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavati. Pitari, bhikkhave, sammā paţipajjamāno …pe… tathāgate, bhikkhave, sammā paţipajjamāno …pe… tathāgatasāvake, bhikkhave, sammā paţipajjamāno paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavati. Imesu kho, bhikkhave, catūsu sammā paţipajjamāno paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo ca viññūnaŋ, bahuñca puññaŋ pasavatī’ ti.


‘Mātari (p. 1.311) pitari cāpi, yo micchā paţipajjati;


Tathāgate vā sambuddhe, atha vā tassa sāvake.


Bahuñca so pasavati, apuññaŋ tādiso naro.


‘Tāya naŋ adhammacariyāya, mātāpitūsu paņđitā.


Idheva naŋ garahanti, peccāpāyañca gacchati.


‘Mātari pitari cāpi, yo sammā paţipajjati;


Tathāgate vā sambuddhe, atha vā tassa sāvake.


Bahuñca so pasavati, puññaŋ etādiso naro.


‘Tāya naŋ dhammacariyāya, mātāpitūsu paņđitā;


Idheva naŋ pasaŋsanti, pecca sagge pamodatī’ ti . Catutthaŋ.

5. Anusotasuttaŋ
5. ‘Cattārome bhikkhave, puggalā santo saŋvijjamānā lokasmiŋ. Katame cattāro? Anusotagāmī puggalo, paţisotagāmī puggalo, ţhitatto puggalo, tiņņo pārangato thale tiţţhati brāhmaņo. Katamo ca, bhikkhave, anusotagāmī puggalo? Idha, bhikkhave, ekacco puggalo kāme ca paţisevati, pāpañca kammaŋ karoti. Ayaŋ vuccati, bhikkhave, anusotagāmī puggalo.

‘Katamo ca, bhikkhave, paţisotagāmī puggalo? Idha, bhikkhave, ekacco puggalo kāme ca nappaţisevati, pāpañca kammaŋ na karoti, sahāpi dukkhena sahāpi domanassena assumukhopi rudamāno paripuņņaŋ parisuddhaŋ brahmacariyaŋ carati. Ayaŋ vuccati, bhikkhave, paţisotagāmī puggalo.

‘Katamo ca, bhikkhave, ţhitatto puggalo? Idha, bhikkhave, ekacco puggalo pañcannaŋ orambhāgiyānaŋ saŋyojanānaŋ parikkhayā opapātiko hoti, tattha parinibbāyī, anāvattidhammo tasmā lokā. Ayaŋ vuccati, bhikkhave, ţhitatto puggalo.

‘Katamo (p. 1.312) ca, bhikkhave, puggalo tiņņo pārangato thale tiţţhati brāhmaņo? Idha bhikkhave, ekacco puggalo āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Ayaŋ vuccati, bhikkhave, puggalo tiņņo pārangato thale tiţţhati brāhmaņo. Ime kho, bhikkhave, cattāro puggalā santo saŋvijjamānā lokasmin’ ti.


‘Ye keci kāmesu asaññatā janā,


Avītarāgā idha kāmabhogino.


Punappunaŋ jātijarūpagāmi te,


Taņhādhipannā anusotagāmino.


‘Tasmā hi dhīro idhupaţţhitassatī,


Kāme ca pāpe ca asevamāno.


Sahāpi dukkhena jaheyya kāme,


Paţisotagāmīti tamāhu puggalaŋ.


‘Yo ve kilesāni pahāya pañca,


Paripuņņasekho aparihānadhammo.


Cetovasippatto samāhitindriyo,


Sa ve ţhitattoti naro pavuccati.


‘Paroparā yassa samecca dhammā,


Vidhūpitā atthagatā na santi.


Sa ve muni vusitabrahmacariyo,


Lokantagū pāragatoti vuccatī’ ti. Pañcamaŋ.

6. Appassutasuttaŋ
6. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Appassuto sutena anupapanno, appassuto sutena upapanno, bahussuto sutena anupapanno, bahussuto sutena upapanno. Kathañca, bhikkhave, puggalo appassuto hoti sutena anupapanno (p. 1.313) Idha bhikkhave, ekaccassa puggalassa appakaŋ sutaŋ hoti– suttaŋ geyyaŋ veyyākaraņaŋ gāthā udānaŋ itivuttakaŋ jātakaŋ abbhutadhammaŋ vedallaŋ. So tassa appakassa sutassa na atthamaññāya dhammamaññāya dhammānudhammappaţipanno hoti. Evaŋ kho, bhikkhave, puggalo appassuto hoti sutena anupapanno.

‘Kathañca, bhikkhave, puggalo appassuto hoti sutena upapanno? Idha, bhikkhave, ekaccassa puggalassa appakaŋ sutaŋ hoti– suttaŋ geyyaŋ veyyākaraņaŋ gāthā udānaŋ itivuttakaŋ jātakaŋ abbhutadhammaŋ vedallaŋ. So tassa appakassa sutassa atthamaññāya dhammamaññāya dhammānudhammappaţipanno hoti. Evaŋ kho, bhikkhave, puggalo appassuto hoti sutena upapanno.

‘Kathañca, bhikkhave, puggalo bahussuto hoti sutena anupapanno? Idha, bhikkhave, ekaccassa puggalassa bahukaŋ sutaŋ hoti – suttaŋ geyyaŋ veyyākaraņaŋ gāthā udānaŋ itivuttakaŋ jātakaŋ abbhutadhammaŋ vedallaŋ. So tassa bahukassa sutassa na atthamaññāya dhammamaññāya dhammānudhammappaţipanno hoti. Evaŋ kho, bhikkhave, puggalo bahussuto hoti sutena anupapanno.

‘Kathañca, bhikkhave, puggalo bahussuto hoti sutena upapanno? Idha, bhikkhave, ekaccassa puggalassa bahukaŋ sutaŋ hoti– suttaŋ geyyaŋ veyyākaraņaŋ gāthā udānaŋ itivuttakaŋ jātakaŋ abbhutadhammaŋ vedallaŋ. So tassa bahukassa sutassa atthamaññāya dhammamaññāya dhammānudhammappaţipanno hoti. Evaŋ kho, bhikkhave, puggalo bahussuto hoti sutena upapanno. Ime kho, bhikkhave, cattāro puggalā santo saŋvijjamānā lokasmin’ ti.

‘Appassutopi ce hoti, sīlesu asamāhito;


Ubhayena naŋ garahanti, sīlato ca sutena ca.


‘Appassutopi ce hoti, sīlesu susamāhito;


Sīlato naŋ pasaŋsanti, tassa sampajjate sutaŋ.


‘Bahussutopi (p. 1.314) ce hoti, sīlesu asamāhito;


Sīlato naŋ garahanti, nāssa sampajjate sutaŋ.


‘Bahussutopi ce hoti, sīlesu susamāhito.


Ubhayena naŋ pasaŋsanti, sīlato ca sutena ca.


‘Bahussutaŋ dhammadharaŋ, sappaññaŋ buddhasāvakaŋ;


Nekkhaŋ jambonadasseva, ko taŋ ninditumarahati.


Devāpi naŋ pasaŋsanti, brahmunāpi pasaŋsito’ ti. Chaţţhaŋ.

7. Sobhanasuttaŋ
7. ‘Cattārome, bhikkhave, viyattā vinītā visāradā bahussutā dhammadharā dhammānudhammappaţipannā sanghaŋ sobhenti. Katame cattāro? Bhikkhu, bhikkhave, viyatto vinīto visārado bahussuto dhammadharo dhammānudhammappaţipanno sanghaŋ sobheti. Bhikkhunī, bhikkhave, viyattā vinītā visāradā bahussutā dhammadharā dhammānudhammappaţipannā sanghaŋ sobheti. Upāsako, bhikkhave, viyatto vinīto visārado bahussuto dhammadharo dhammānudhammappaţipanno sanghaŋ sobheti. Upāsikā, bhikkhave, viyattā vinītā visāradā bahussutā dhammadharā dhammānudhammappaţipannā sanghaŋ sobheti. Ime kho, bhikkhave, cattāro viyattā vinītā visāradā bahussutā dhammadharā dhammānudhammappaţipannā sanghaŋ sobhentī’ ti.


‘Yo hoti viyatto ca visārado ca,


Bahussuto dhammadharo ca hoti.


Dhammassa hoti anudhammacārī,


Sa tādiso vuccati sanghasobhano .


‘Bhikkhu ca sīlasampanno, bhikkhunī ca bahussutā;


Upāsako ca yo saddho, yā ca saddhā upāsikā.


Ete kho sanghaŋ sobhenti, ete hi sanghasobhanā’ ti. Sattamaŋ.

8. Vesārajjasuttaŋ
8. ‘Cattārimāni (p. 1.315) bhikkhave, tathāgatassa vesārajjāni, yehi vesārajjehi samannāgato tathāgato āsabhaŋ ţhānaŋ paţijānāti parisāsu sīhanādaŋ nadati, brahmacakkaŋ pavatteti. Katamāni cattāri? “Sammāsambuddhassa te paţijānato ime dhammā anabhisambuddhā” ti tatra vata maŋ samaņo vā brāhmaņo vā devo vā māro vā brahmā vā koci vā lokasmiŋ sahadhammena paţicodessatīti nimittametaŋ, bhikkhave, na samanupassāmi Etamahaŋ, bhikkhave, nimittaŋ asamanupassanto khemappatto abhayappatto vesārajjappatto viharāmi.

‘“Khīņāsavassa te paţijānato ime āsavā aparikkhīņā” ti tatra vata maŋ samaņo vā brāhmaņo vā devo vā māro vā brahmā vā koci vā lokasmiŋ sahadhammena paţicodessatīti nimittametaŋ, bhikkhave, na samanupassāmi. Etamahaŋ, bhikkhave, nimittaŋ asamanupassanto khemappatto abhayappatto vesārajjappatto viharāmi.

‘“Ye kho pana te antarāyikā dhammā vuttā te paţisevato nālaŋ antarāyāyā” ti tatra vata maŋ samaņo vā brāhmaņo vā devo vā māro vā brahmā vā koci vā lokasmiŋ sahadhammena paţicodessatīti nimittametaŋ, bhikkhave, na samanupassāmi. Etamahaŋ, bhikkhave, nimittaŋ asamanupassanto khemappatto abhayappatto vesārajjappatto viharāmi.

‘“Yassa kho pana te atthāya dhammo desito so na niyyāti takkarassa sammā dukkhakkhayāyā” ti tatra vata maŋ samaņo vā brāhmaņo vā devo vā māro vā brahmā vā koci vā lokasmiŋ sahadhammena paţicodessatīti nimittametaŋ, bhikkhave, na samanupassāmi. Etamahaŋ, bhikkhave, nimittaŋ asamanupassanto khemappatto abhayappatto vesārajjappatto viharāmi. Imāni kho, bhikkhave, cattāri tathāgatassa vesārajjāni, yehi vesārajjehi samannāgato tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavattetī’ ti.


‘Ye (p. 1.316) kecime vādapathā puthussitā,


Yaŋ nissitā samaņabrāhmaņā ca.


Tathāgataŋ patvā na te bhavanti,


Visāradaŋ vādapathātivattaŋ .


‘Yo dhammacakkaŋ abhibhuyya kevalī,


Pavattayī sabbabhūtānukampī.


Taŋ tādisaŋ devamanussaseţţhaŋ,


Sattā namassanti bhavassa pāragun’ ti. Aţţhamaŋ.

09. Taņhuppādasuttaŋ
9. ‘Cattārome bhikkhave, taņhuppādā yattha bhikkhuno taņhā uppajjamānā uppajjati. Katame cattāro? Cīvarahetu vā, bhikkhave, bhikkhuno taņhā uppajjamānā uppajjati; piņđapātahetu vā, bhikkhave, bhikkhuno taņhā uppajjamānā uppajjati; senāsanahetu vā, bhikkhave, bhikkhuno taņhā uppajjamānā uppajjati; itibhavābhavahetu vā, bhikkhave, bhikkhuno taņhā uppajjamānā uppajjati. Ime kho, bhikkhave, cattāro taņhuppādā yattha bhikkhuno taņhā uppajjamānā uppajjatī’ ti.


‘Taņhā dutiyo puriso, dīghamaddhāna saŋsaraŋ;


Itthabhāvaññathābhāvaŋ, saŋsāraŋ nātivattati.


‘Evamādīnavaŋ ñatvā, taņhaŋ dukkhassa sambhavaŋ;


Vītataņho anādāno, sato bhikkhu paribbaje’ ti . Navamaŋ.

10. Yogasuttaŋ
10. ‘Cattārome bhikkhave, yogā. Katame cattāro? Kāmayogo, bhavayogo, diţţhiyogo, avijjāyogo. Katamo ca, bhikkhave, kāmayogo? Idha, bhikkhave, ekacco kāmānaŋ samudayañca atthangamañca assādañca ādīnavañca nissaraņañca yathābhūtaŋ nappajānāti. Tassa (p. 1.317) kāmānaŋ samudayañca atthangamañca assādañca ādīnavañca nissaraņañca yathābhūtaŋ appajānato yo kāmesu kāmarāgo kāmanandī kāmasneho kāmamucchā kāmapipāsā kāmapariļāho kāmajjhosānaŋ kāmataņhā sānuseti. Ayaŋ vuccati, bhikkhave, kāmayogo. Iti kāmayogo.

‘Bhavayogo ca kathaŋ hoti? Idha, bhikkhave, ekacco bhavānaŋ samudayañca atthangamañca assādañca ādīnavañca nissaraņañca yathābhūtaŋ nappajānāti. Tassa bhavānaŋ samudayañca atthangamañca assādañca ādīnavañca nissaraņañca yathābhūtaŋ appajānato yo bhavesu bhavarāgo bhavanandī bhavasneho bhavamucchā bhavapipāsā bhavapariļāho bhavajjhosānaŋ bhavataņhā sānuseti. Ayaŋ vuccati, bhikkhave, bhavayogo. Iti kāmayogo bhavayogo.

‘Diţţhiyogo ca kathaŋ hoti? Idha, bhikkhave, ekacco diţţhīnaŋ samudayañca atthangamañca assādañca ādīnavañca nissaraņañca yathābhūtaŋ nappajānāti. Tassa diţţhīnaŋ samudayañca atthangamañca assādañca ādīnavañca nissaraņañca yathābhūtaŋ appajānato yo diţţhīsu diţţhirāgo diţţhinandī diţţhisneho diţţhimucchā diţţhipipāsā diţţhipariļāho diţţhijjhosānaŋ diţţhitaņhā sānuseti. Ayaŋ vuccati, bhikkhave, diţţhiyogo. Iti kāmayogo bhavayogo diţţhiyogo.

‘Avijjāyogo ca kathaŋ hoti? Idha, bhikkhave, ekacco channaŋ phassāyatanānaŋ samudayañca atthangamañca assādañca ādīnavañca nissaraņañca yathābhūtaŋ nappajānāti. Tassa channaŋ phassāyatanānaŋ samudayañca atthangamañca assādañca ādīnavañca nissaraņañca yathābhūtaŋ appajānato yā chasu phassāyatanesu avijjā aññāņaŋ sānuseti. Ayaŋ vuccati, bhikkhave, avijjāyogo. Iti kāmayogo bhavayogo diţţhiyogo avijjāyogo, saŋyutto pāpakehi akusalehi dhammehi sankilesikehi ponobhavikehi sadarehi dukkhavipākehi āyatiŋ jātijarāmaraņikehi. Tasmā ayogakkhemīti vuccati. Ime kho, bhikkhave, cattāro yogā.

‘Cattārome (p. 1.318) bhikkhave, visaŋyogā. Katame cattāro? Kāmayogavisaŋyogo, bhavayogavisaŋyogo, diţţhiyogavisaŋyogo, avijjāyogavisaŋyogo. Katamo ca, bhikkhave, kāmayogavisaŋyogo? Idha, bhikkhave, ekacco kāmānaŋ samudayañca atthangamañca assādañca ādīnavañca nissaraņañca yathābhūtaŋ pajānāti. Tassa kāmānaŋ samudayañca atthangamañca assādañca ādīnavañca nissaraņañca yathābhūtaŋ pajānato yo kāmesu kāmarāgo kāmanandī kāmasneho kāmamucchā kāmapipāsā kāmapariļāho kāmajjhosānaŋ kāmataņhā sā nānuseti. Ayaŋ vuccati, bhikkhave, kāmayogavisaŋyogo. Iti kāmayogavisaŋyogo.

‘Bhavayogavisaŋyogo ca kathaŋ hoti? Idha, bhikkhave, ekacco bhavānaŋ samudayañca atthangamañca assādañca ādīnavañca nissaraņañca yathābhūtaŋ pajānāti. Tassa bhavānaŋ samudayañca atthangamañca assādañca ādīnavañca nissaraņañca yathābhūtaŋ pajānato yo bhavesu bhavarāgo bhavanandī bhavasneho bhavamucchā bhavapipāsā bhavapariļāho bhavajjhosānaŋ bhavataņhā sā nānuseti. Ayaŋ vuccati, bhikkhave, bhavayogavisaŋyogo. Iti kāmayogavisaŋyogo bhavayogavisaŋyogo.

‘Diţţhiyogavisaŋyogo ca kathaŋ hoti? Idha, bhikkhave, ekacco diţţhīnaŋ samudayañca atthangamañca assādañca ādīnavañca nissaraņañca yathābhūtaŋ pajānāti. Tassa diţţhīnaŋ samudayañca atthangamañca assādañca ādīnavañca nissaraņañca yathābhūtaŋ pajānato yo diţţhīsu diţţhirāgo diţţhinandī diţţhisneho diţţhimucchā diţţhipipāsā diţţhipariļāho diţţhijjhosānaŋ diţţhitaņhā sā nānuseti. Ayaŋ vuccati, bhikkhave, diţţhiyogavisaŋyogo. Iti kāmayogavisaŋyogo bhavayogavisaŋyogo diţţhiyogavisaŋyogo.

‘Avijjāyogavisaŋyogo ca kathaŋ hoti? Idha, bhikkhave, ekacco channaŋ phassāyatanānaŋ samudayañca atthangamañca assādañca ādīnavañca nissaraņañca yathābhūtaŋ pajānāti. Tassa channaŋ phassāyatanānaŋ samudayañca atthangamañca assādañca ādīnavañca nissaraņañca yathābhūtaŋ pajānato yā chasu phassāyatanesu avijjā aññāņaŋ sā nānuseti. Ayaŋ vuccati, bhikkhave, avijjāyogavisaŋyogo (p. 1.319) Iti kāmayogavisaŋyogo bhavayogavisaŋyogo diţţhiyogavisaŋyogo avijjāyogavisaŋyogo, visaŋyutto pāpakehi akusalehi dhammehi sankilesikehi ponobhavikehi sadarehi dukkhavipākehi āyatiŋ jātijarāmaraņikehi. Tasmā yogakkhemīti vuccati. Ime kho, bhikkhave, cattāro visaŋyogā’ ti.


‘Kāmayogena saŋyuttā, bhavayogena cūbhayaŋ;


Diţţhiyogena saŋyuttā, avijjāya purakkhatā.


‘Sattā gacchanti saŋsāraŋ, jātimaraņagāmino;


Ye ca kāme pariññāya, bhavayogañca sabbaso.


‘Diţţhiyogaŋ samūhacca, avijjañca virājayaŋ;


Sabbayogavisaŋyuttā, te ve yogātigā munī’ ti. Dasamaŋ.

Bhaņđagāmavaggo paţhamo.

Tassuddānaŋ–

Anubuddhaŋ papatitaŋ dve, khatā anusotapañcamaŋ;

Appassuto ca sobhanaŋ, vesārajjaŋ taņhāyogena te dasāti.

2. Caravaggo

11. Carasuttaŋ
11. ‘Carato cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Taŋ ce bhikkhu adhivāseti, nappajahati na vinodeti na byantīkaroti na anabhāvaŋ gameti, carampi, bhikkhave, bhikkhu evaŋbhūto “anātāpī anottāpī satataŋ samitaŋ kusīto hīnavīriyo” ti vuccati.

‘Ṭhitassa (p. 1.320) cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Taŋ ce bhikkhu adhivāseti, nappajahati na vinodeti na byantīkaroti na anabhāvaŋ gameti, ţhitopi, bhikkhave, bhikkhu evaŋbhūto “anātāpī anottāpī satataŋ samitaŋ kusīto hīnavīriyo” ti vuccati.

‘Nisinnassa cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Taŋ ce bhikkhu adhivāseti, nappajahati na vinodeti na byantīkaroti na anabhāvaŋ gameti, nisinnopi, bhikkhave, bhikkhu evaŋbhūto “anātāpī anottāpī satataŋ samitaŋ kusīto hīnavīriyo” ti vuccati.

‘Sayānassa cepi, bhikkhave, bhikkhuno jāgarassa uppajjati kāmavitakko vā byāpādavitakko vā vihiŋsāvitakko vā. Taŋ ce bhikkhu adhivāseti, nappajahati na vinodeti na byantīkaroti na anabhāvaŋ gameti, sayānopi, bhikkhave, bhikkhu jāgaro evaŋbhūto “anātāpī anottāpī satataŋ samitaŋ kusīto hīnavīriyo” ti vuccati.

‘Carato cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Taŋ ce bhikkhu nādhivāseti, pajahati vinodeti byantīkaroti anabhāvaŋ gameti, carampi, bhikkhave, bhikkhu evaŋbhūto “ātāpī ottāpī satataŋ samitaŋ āraddhavīriyo pahitatto” ti vuccati.

‘Ṭhitassa cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Taŋ ce bhikkhu nādhivāseti, pajahati vinodeti byantīkaroti anabhāvaŋ gameti, ţhitopi, bhikkhave, bhikkhu evaŋbhūto “ātāpī ottāpī satataŋ samitaŋ āraddhavīriyo pahitatto” ti vuccati.

‘Nisinnassa cepi, bhikkhave, bhikkhuno uppajjati kāmavitakko vā byāpādavitakko vā vihiŋsāvitakko vā. Taŋ ce bhikkhu nādhivāseti, pajahati vinodeti byantīkaroti anabhāvaŋ gameti, nisinnopi, bhikkhave, bhikkhu evaŋbhūto “ātāpī ottāpī satataŋ samitaŋ āraddhavīriyo pahitatto” ti vuccati.

‘Sayānassa (p. 1.321) cepi, bhikkhave, bhikkhuno jāgarassa uppajjati kāmavitakko vā byāpādavitakko vā vihiŋsāvitakko vā. Taŋ ce bhikkhu nādhivāseti, pajahati vinodeti byantīkaroti anabhāvaŋ gameti, sayānopi, bhikkhave, bhikkhu jāgaro evaŋbhūto “ātāpī ottāpī satataŋ samitaŋ āraddhavīriyo pahitatto” ti vuccatī’ ti.


‘Caraŋ vā yadi vā tiţţhaŋ, nisinno uda vā sayaŋ;


Yo vitakkaŋ vitakketi, pāpakaŋ gehanissitaŋ.


‘Kummaggappaţipanno so, mohaneyyesu mucchito;


Abhabbo tādiso bhikkhu, phuţţhuŋ sambodhimuttamaŋ.


‘Yo ca caraŋ vā tiţţhaŋ vā, nisinno uda vā sayaŋ;


Vitakkaŋ samayitvāna, vitakkūpasame rato.


Bhabbo so tādiso bhikkhu, phuţţhuŋ sambodhimuttaman’ ti. Paţhamaŋ.

2. Sīlasuttaŋ
12. ‘Sampannasīlā, bhikkhave, viharatha sampannapātimokkhā, pātimokkhasaŋvarasaŋvutā viharatha ācāragocarasampannā aņumattesu vajjesu bhayadassāvino. Samādāya sikkhatha sikkhāpadesu. Sampannasīlānaŋ vo, bhikkhave, viharataŋ sampannapātimokkhānaŋ pātimokkhasaŋvarasaŋvutānaŋ viharataŋ ācāragocarasampannānaŋ aņumattesu vajjesu bhayadassāvīnaŋ samādāya sikkhataŋ sikkhāpadesu kimassa uttari karaņīyaŋ?

‘Carato cepi, bhikkhave, bhikkhuno abhijjhābyāpādo vigato hoti, thinamiddhaŋ… uddhaccakukkuccaŋ… vicikicchā pahīnā hoti, āraddhaŋ hoti vīriyaŋ asallīnaŋ, upaţţhitā sati asammuţţhā, passaddho kāyo asāraddho, samāhitaŋ cittaŋ ekaggaŋ, carampi, bhikkhave, bhikkhu evaŋbhūto “ātāpī ottāpī satataŋ samitaŋ āraddhavīriyo pahitatto” ti vuccati.

‘Ṭhitassa cepi, bhikkhave, bhikkhuno abhijjhābyāpādo vigato hoti, thinamiddhaŋ… uddhaccakukkuccaŋ… vicikicchā pahīnā hoti, āraddhaŋ hoti vīriyaŋ asallīnaŋ, upaţţhitā sati asammuţţhā, passaddho kāyo asāraddho, samāhitaŋ (p. 1.322) cittaŋ ekaggaŋ, ţhitopi, bhikkhave, bhikkhu evaŋbhūto “ātāpī ottāpī satataŋ samitaŋ āraddhavīriyo pahitatto” ti vuccati.

‘Nisinnassa cepi, bhikkhave, bhikkhuno abhijjhābyāpādo vigato hoti, thinamiddhaŋ… uddhaccakukkuccaŋ… vicikicchā pahīnā hoti, āraddhaŋ hoti vīriyaŋ asallīnaŋ, upaţţhitā sati asammuţţhā, passaddho kāyo asāraddho, samāhitaŋ cittaŋ ekaggaŋ, nisinnopi, bhikkhave, bhikkhu evaŋbhūto “ātāpī ottāpī satataŋ samitaŋ āraddhavīriyo pahitatto” ti vuccati.

‘Sayānassa cepi, bhikkhave, bhikkhuno jāgarassa abhijjhābyāpādo vigato hoti, thinamiddhaŋ… uddhaccakukkuccaŋ… vicikicchā pahīnā hoti, āraddhaŋ hoti vīriyaŋ asallīnaŋ, upaţţhitā sati asammuţţhā, passaddho kāyo asāraddho, samāhitaŋ cittaŋ ekaggaŋ, sayānopi, bhikkhave, bhikkhu jāgaro evaŋbhūto “ātāpī ottāpī satataŋ samitaŋ āraddhavīriyo pahitatto” ti vuccatī’ ti.


‘Yataŋ care yataŋ tiţţhe, yataŋ acche yataŋ saye.


Yataŋ samiñjaye bhikkhu, yatamenaŋ pasāraye.


‘Uddhaŋ tiriyaŋ apācīnaŋ, yāvatā jagato gati;


Samavekkhitā ca dhammānaŋ, khandhānaŋ udayabbayaŋ.


‘Cetosamathasāmīciŋ, sikkhamānaŋ sadā sataŋ;


Satataŋ pahitattoti, āhu bhikkhuŋ tathāvidhan’ ti. Dutiyaŋ.

3. Padhānasuttaŋ
13. ‘Cattārimāni, bhikkhave, sammappadhānāni. Katamāni cattāri? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati; uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaņhāti padahati; anuppannānaŋ kusalānaŋ dhammānaŋ uppādāya chandaŋ (p. 1.323) janeti vāyamati vīriyaŋ ārabhati cittaŋ paggaņhāti padahati; uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Imāni kho, bhikkhave, cattāri sammappadhānānī’ ti.


‘Sammappadhānā māradheyyābhibhūtā,


Te asitā jātimaraņabhayassa pāragū.


Te tusitā jetvā māraŋ savāhiniŋ te anejā,


Sabbaŋ namucibalaŋ upātivattā te sukhitā’ ti. Tatiyaŋ.

4. Saŋvarasuttaŋ
14. ‘Cattārimāni bhikkhave, padhānāni. Katamāni cattāri? Saŋvarappadhānaŋ, pahānappadhānaŋ, bhāvanāppadhānaŋ, anurakkhaņāppadhānaŋ. Katamañca, bhikkhave, saŋvarappadhānaŋ? Idha, bhikkhave, bhikkhu cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paţipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī, yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati, rakkhati manindriyaŋ, manindriye saŋvaraŋ āpajjati. Idaŋ vuccati, bhikkhave, saŋvarappadhānaŋ.

‘Katamañca, bhikkhave, pahānappadhānaŋ? Idha, bhikkhave, bhikkhu uppannaŋ kāmavitakkaŋ nādhivāseti pajahati vinodeti byantīkaroti anabhāvaŋ gameti; uppannaŋ byāpādavitakkaŋ …pe… uppannaŋ vihiŋsāvitakkaŋ …pe… uppannuppanne pāpake akusale dhamme nādhivāseti pajahati vinodeti byantīkaroti anabhāvaŋ gameti. Idaŋ vuccati, bhikkhave, pahānappadhānaŋ.

‘Katamañca, bhikkhave, bhāvanāppadhānaŋ? Idha, bhikkhave, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ, dhammavicayasambojjhangaŋ (p. 1.324) bhāveti… vīriyasambojjhangaŋ bhāveti… pītisambojjhangaŋ bhāveti… passaddhisambojjhangaŋ bhāveti… samādhisambojjhangaŋ bhāveti… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Idaŋ vuccati, bhikkhave, bhāvanāppadhānaŋ.

‘Katamañca bhikkhave, anurakkhaņāppadhānaŋ? Idha, bhikkhave, bhikkhu uppannaŋ bhaddakaŋ samādhinimittaŋ anurakkhati aţţhikasaññaŋ puļavakasaññaŋ vinīlakasaññaŋ vicchiddakasaññaŋ uddhumātakasaññaŋ. Idaŋ vuccati, bhikkhave, anurakkhaņāppadhānaŋ. Imāni kho, bhikkhave, cattāri padhānānī’ ti.


‘Saŋvaro ca pahānañca, bhāvanā anurakkhaņā;


Ete padhānā cattāro, desitādiccabandhunā.


Yehi bhikkhu idhātāpī, khayaŋ dukkhassa pāpuņe’ ti. Catutthaŋ.

5. Paññattisuttaŋ
15. ‘Catasso imā, bhikkhave, aggapaññattiyo. Katamā catasso? Etadaggaŋ, bhikkhave, attabhāvīnaŋ yadidaŋ– rāhu asurindo. Etadaggaŋ, bhikkhave, kāmabhogīnaŋ yadidaŋ– rājā mandhātā. Etadaggaŋ, bhikkhave, ādhipateyyānaŋ yadidaŋ– māro pāpimā. Sadevake, bhikkhave, loke samārake sabrahmake sassamaņabrāhmaņiyā pajāya sadevamanussāya tathāgato aggamakkhāyati arahaŋ sammāsambuddho. Imā kho, bhikkhave, catasso aggapaññattiyo’ ti.


‘Rāhuggaŋ attabhāvīnaŋ, mandhātā kāmabhoginaŋ;


Māro ādhipateyyānaŋ, iddhiyā yasasā jalaŋ.


‘Uddhaŋ tiriyaŋ apācīnaŋ, yāvatā jagato gati;


Sadevakassa lokassa, buddho aggo pavuccatī’ ti. Pañcamaŋ.

6. Sokhummasuttaŋ
16. ‘Cattārimāni, bhikkhave, sokhummāni. Katamāni cattāri? Idha, bhikkhave, bhikkhu rūpasokhummena samannāgato hoti paramena; tena ca rūpasokhummena (p. 1.325) aññaŋ rūpasokhummaŋ uttaritaraŋ vā paņītataraŋ vā na samanupassati; tena ca rūpasokhummena aññaŋ rūpasokhummaŋ uttaritaraŋ vā paņītataraŋ vā na pattheti. Vedanāsokhummena samannāgato hoti paramena; tena ca vedanāsokhummena aññaŋ vedanāsokhummaŋ uttaritaraŋ vā paņītataraŋ vā na samanupassati; tena ca vedanāsokhummena aññaŋ vedanāsokhummaŋ uttaritaraŋ vā paņītataraŋ vā na pattheti. Saññāsokhummena samannāgato hoti paramena; tena ca saññāsokhummena aññaŋ saññāsokhummaŋ uttaritaraŋ vā paņītataraŋ vā na samanupassati; tena ca saññāsokhummena aññaŋ saññāsokhummaŋ uttaritaraŋ vā paņītataraŋ vā na pattheti. Sankhārasokhummena samannāgato hoti paramena; tena ca sankhārasokhummena aññaŋ sankhārasokhummaŋ uttaritaraŋ vā paņītataraŋ vā na samanupassati; tena ca sankhārasokhummena aññaŋ sankhārasokhummaŋ uttaritaraŋ vā paņītataraŋ vā na pattheti. Imāni kho, bhikkhave, cattāri sokhummānī’ ti.


‘Rūpasokhummataŋ ñatvā, vedanānañca sambhavaŋ;


Saññā yato samudeti, atthaŋ gacchati yattha ca.


Sankhāre parato ñatvā, dukkhato no ca attato.


‘Sa ve sammaddaso bhikkhu, santo santipade rato;


Dhāreti antimaŋ dehaŋ, jetvā māraŋ savāhinin’ ti. Chaţţhaŋ.

7. Paţhama-agatisuttaŋ
17. ‘Cattārimāni, bhikkhave, agatigamanāni. Katamāni cattāri? Chandāgatiŋ gacchati, dosāgatiŋ gacchati, mohāgatiŋ gacchati, bhayāgatiŋ gacchati– imāni kho, bhikkhave, cattāri agatigamanānī’ ti.


‘Chandā dosā bhayā mohā, yo dhammaŋ ativattati;


Nihīyati tassa yaso, kāļapakkheva candimā’ ti. Sattamaŋ.

8. Dutiya-agatisuttaŋ
18. ‘Cattārimāni (p. 1.326) bhikkhave, nāgatigamanāni. Katamāni cattāri? Na chandāgatiŋ gacchati, na dosāgatiŋ gacchati, na mohāgatiŋ gacchati, na bhayāgatiŋ gacchati– imāni kho, bhikkhave, cattāri nāgatigamanānī’ ti.


‘Chandā dosā bhayā mohā, yo dhammaŋ nātivattati;


Āpūrati tassa yaso, sukkapakkheva candimā’ ti. Aţţhamaŋ.

9. Tatiya-agatisuttaŋ
19. ‘Cattārimāni, bhikkhave, agatigamanāni. Katamāni cattāri? Chandāgatiŋ gacchati dosāgatiŋ gacchati, mohāgatiŋ gacchati, bhayāgatiŋ gacchati imāni kho, bhikkhave, cattāri agatigamanāni.

‘Cattārimāni, bhikkhave, nāgatigamanāni. Katamāni cattāri? Na chandāgatiŋ gacchati, na dosāgatiŋ gacchati, na mohāgatiŋ gacchati, na bhayāgatiŋ gacchati– imāni kho, bhikkhave, cattāri nāgatigamanānī’ ti.


‘Chandā dosā bhayā mohā, yo dhammaŋ ativattati;


Nihīyati tassa yaso, kāļapakkheva candimā.


‘Chandā dosā bhayā mohā, yo dhammaŋ nātivattati;


Āpūrati tassa yaso, sukkapakkheva candimā’ ti. Navamaŋ.

10. Bhattuddesakasuttaŋ
20. ‘Catūhi, bhikkhave, dhammehi samannāgato bhattuddesako yathābhataŋ nikkhitto evaŋ niraye. Katamehi catūhi? Chandāgatiŋ gacchati, dosāgatiŋ gacchati, mohāgatiŋ gacchati, bhayāgatiŋ gacchati– imehi kho, bhikkhave, catūhi dhammehi samannāgato bhattuddesako yathābhataŋ nikkhitto evaŋ niraye.

‘Catūhi, bhikkhave, dhammehi samannāgato bhattuddesako yathābhataŋ nikkhitto evaŋ sagge. Katamehi catūhi? Na chandāgatiŋ gacchati, na dosāgatiŋ (p. 1.327) gacchati, na mohāgatiŋ gacchati, na bhayāgatiŋ gacchati – imehi kho, bhikkhave, catūhi dhammehi samannāgato bhattuddesako yathābhataŋ nikkhitto evaŋ sagge’ ti.


‘Ye keci kāmesu asaññatā janā,


Adhammikā honti adhammagāravā.


Chandā dosā mohā ca bhayā gāmino,


Parisākasaţo ca panesa vuccati.


‘Evañhi vuttaŋ samaņena jānatā,


Tasmā hi te sappurisā pasaŋsiyā.


Dhamme ţhitā ye na karonti pāpakaŋ,


Na chandā na dosā na mohā na bhayā ca gāmino .


‘Parisāya maņđo ca panesa vuccati,


Evañhi vuttaŋ samaņena jānatā’ ti. Dasamaŋ.

Caravaggo dutiyo.

Tassuddānaŋ–

Caraŋ sīlaŋ padhānāni, saŋvaraŋ paññatti pañcamaŋ;

Sokhummaŋ tayo agatī, bhattuddesena te dasāti.

3. Uruvelavaggo

1. Paţhama-uruvelasuttaŋ
21. Evaŋ me sutaŋ – ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Ekamidāhaŋ (p. 1.328) bhikkhave, samayaŋ uruvelāyaŋ viharāmi najjā nerañjarāya tīre ajapālanigrodhe paţhamābhisambuddho. Tassa mayhaŋ, bhikkhave, rahogatassa paţisallīnassa evaŋ cetaso parivitakko udapādi – “dukkhaŋ kho agāravo viharati appatisso. Kiŋ nu kho ahaŋ samaņaŋ vā brāhmaņaŋ vā sakkatvā garuŋ katvā upanissāya vihareyyan”’ ti?

‘Tassa mayhaŋ, bhikkhave, etadahosi– aparipūrassa kho ahaŋ sīlakkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ. Na kho panāhaŋ passāmi sadevake loke samārake sabrahmake sassamaņabrāhmaņiyā pajāya sadevamanussāya aññaŋ samaņaŋ vā brāhmaņaŋ vā attanā sīlasampannataraŋ, yamahaŋ sakkatvā garuŋ katvā upanissāya vihareyyaŋ.

‘Aparipūrassa kho ahaŋ samādhikkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ. Na kho panāhaŋ passāmi sadevake loke samārake sabrahmake sassamaņabrāhmaņiyā pajāya sadevamanussāya aññaŋ samaņaŋ vā brāhmaņaŋ vā attanā samādhisampannataraŋ, yamahaŋ sakkatvā garuŋ katvā upanissāya vihareyyaŋ.

‘Aparipūrassa kho ahaŋ paññākkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ. Na kho panāhaŋ passāmi sadevake loke samārake sabrahmake sassamaņabrāhmaņiyā pajāya sadevamanussāya aññaŋ samaņaŋ vā brāhmaņaŋ vā attanā paññāsampannataraŋ, yamahaŋ sakkatvā garuŋ katvā upanissāya vihareyyaŋ.

‘Aparipūrassa kho ahaŋ vimuttikkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ. Na kho panāhaŋ passāmi sadevake loke samārake sabrahmake sassamaņabrāhmaņiyā pajāya sadevamanussāya aññaŋ samaņaŋ vā brāhmaņaŋ vā attanā vimuttisampannataraŋ, yamahaŋ sakkatvā garuŋ katvā upanissāya vihareyyan’ ti.

‘Tassa (p. 1.329) mayhaŋ, bhikkhave, etadahosi– “yaŋnūnāhaŋ yvāyaŋ dhammo mayā abhisambuddho tameva dhammaŋ sakkatvā garuŋ katvā upanissāya vihareyyan”’ ti.

‘Atha kho, bhikkhave, brahmā sahampati mama cetasā cetoparivitakkamaññāya seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ– brahmaloke antarahito mama purato pāturahosi. Atha kho, bhikkhave, brahmā sahampati ekaŋsaŋ uttarāsangaŋ karitvā dakkhiņaŋ jāņumaņđalaŋ pathaviyaŋ nihantvā yenāhaŋ tenañjaliŋ paņāmetvā maŋ etadavoca– “evametaŋ bhagavā, evametaŋ sugata! Yepi te, bhante, ahesuŋ atītamaddhānaŋ arahanto sammāsambuddhā tepi bhagavanto dhammaŋyeva sakkatvā garuŋ katvā upanissāya vihariŋsu; yepi te, bhante, bhavissanti anāgatamaddhānaŋ arahanto sammāsambuddhā tepi bhagavanto dhammaŋyeva sakkatvā garuŋ katvā upanissāya viharissanti; bhagavāpi, bhante, etarahi arahaŋ sammāsambuddho dhammaŋyeva sakkatvā garuŋ katvā upanissāya viharatū”’ ti. Idamavoca brahmā sahampati. Idaŋ vatvā athāparaŋ etadavoca–


‘Ye ca atītā sambuddhā, ye ca buddhā anāgatā;


Yo cetarahi sambuddho, bahūnaŋ sokanāsano.


‘Sabbe saddhammagaruno, vihaŋsu viharanti ca;


Athopi viharissanti, esā buddhāna dhammatā.


‘Tasmā hi attakāmena, mahattamabhikankhatā;


Saddhammo garukātabbo, saraŋ buddhāna sāsanan’ ti.

‘Idamavoca, bhikkhave, brahmā sahampati. Idaŋ vatvā maŋ abhivādetvā padakkhiņaŋ katvā tatthevantaradhāyi. Atha khvāhaŋ, bhikkhave, brahmuno ca ajjhesanaŋ viditvā attano ca patirūpaŋ yvāyaŋ dhammo mayā abhisambuddho tameva dhammaŋ sakkatvā garuŋ katvā upanissāya vihāsiŋ. Yato (p. 1.330) ca kho, bhikkhave, sanghopi mahattena samannāgato, atha me sanghepi gāravo’ ti. Paţhamaŋ.

2. Dutiya-uruvelasuttaŋ
22. ‘Ekamidāhaŋ bhikkhave, samayaŋ uruvelāyaŋ viharāmi najjā nerañjarāya tīre ajapālanigrodhe paţhamābhisambuddho. Atha kho, bhikkhave, sambahulā brāhmaņā jiņņā vuddhā mahallakā addhagatā vayo-anuppattā yenāhaŋ tenupasankamiŋsu; upasankamitvā mayā saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho, bhikkhave, te brāhmaņā maŋ etadavocuŋ– “sutaŋ netaŋ, bho gotama– na samaņo gotamo brāhmaņe jiņņe vuddhe mahallake addhagate vayo-anuppatte abhivādeti vā paccuţţheti vā āsanena vā nimantetīti. Tayidaŋ, bho gotama, tatheva. Na hi bhavaŋ gotamo brāhmaņe jiņņe vuddhe mahallake addhagate vayo-anuppatte abhivādeti vā paccuţţheti vā āsanena vā nimanteti. Tayidaŋ, bho gotama, na sampannamevā”’ ti.

‘Tassa mayhaŋ, bhikkhave, etadahosi– “nayime āyasmanto jānanti theraŋ vā therakaraņe vā dhamme” ti. Vuddho cepi, bhikkhave, hoti āsītiko vā nāvutiko vā vassasatiko vā jātiyā. So ca hoti akālavādī abhūtavādī anatthavādī adhammavādī avinayavādī, anidhānavatiŋ vācaŋ bhāsitā akālena anapadesaŋ apariyantavatiŋ anatthasaŋhitaŋ. Atha kho so “bālo thero”tveva sankhaŋ gacchati.

‘Daharo cepi, bhikkhave, hoti yuvā susukāļakeso bhadrena yobbanena samannāgato paţhamena vayasā So ca hoti kālavādī bhūtavādī atthavādī dhammavādī vinayavādī nidhānavatiŋ vācaŋ bhāsitā kālena sāpadesaŋ pariyantavatiŋ atthasaŋhitaŋ. Atha kho so “paņđito thero”tveva sankhaŋ gacchati.

‘Cattārome (p. 1.331) bhikkhave, therakaraņā dhammā. Katame cattāro? Idha, bhikkhave, bhikkhu sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu, bahussuto hoti sutadharo sutasannicayo, ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā, diţţhiyā suppaţividdhā, catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Ime kho, bhikkhave, cattāro therakaraņā dhammā’ ti.


‘Yo uddhatena cittena, samphañca bahu bhāsati;


Asamāhitasankappo, asaddhammarato mago.


Ārā so thāvareyyamhā, pāpadiţţhi anādaro.


‘Yo ca sīlena sampanno, sutavā paţibhānavā;


Saññato dhīro dhammesu, paññāyatthaŋ vipassati.


‘Pāragū sabbadhammānaŋ, akhilo paţibhānavā;


Pahīnajātimaraņo, brahmacariyassa kevalī.


‘Tamahaŋ vadāmi theroti, yassa no santi āsavā;


Āsavānaŋ khayā bhikkhu, so theroti pavuccatī’ ti. Dutiyaŋ.

3. Lokasuttaŋ
23. ‘Loko bhikkhave, tathāgatena abhisambuddho. Lokasmā tathāgato visaŋyutto. Lokasamudayo, bhikkhave, tathāgatena abhisambuddho. Lokasamudayo tathāgatassa pahīno. Lokanirodho, bhikkhave, tathāgatena abhisambuddho. Lokanirodho tathāgatassa (p. 1.332) sacchikato. Lokanirodhagāminī paţipadā, bhikkhave, tathāgatena abhisambuddhā. Lokanirodhagāminī paţipadā tathāgatassa bhāvitā.

‘Yaŋ, bhikkhave, sadevakassa lokassa samārakassa sabrahmakassa sassamaņabrāhmaņiyā pajāya sadevamanussāya diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, sabbaŋ taŋ tathāgatena abhisambuddhaŋ. Tasmā “tathāgato” ti vuccati.

‘Yañca, bhikkhave, rattiŋ tathāgato anuttaraŋ sammāsambodhiŋ abhisambujjhati yañca rattiŋ anupādisesāya nibbānadhātuyā parinibbāyati, yaŋ etasmiŋ antare bhāsati lapati niddisati sabbaŋ taŋ tatheva hoti, no aññathā. Tasmā “tathāgato” ti vuccati.

‘Yathāvādī, bhikkhave, tathāgato tathākārī, yathākārī tathāvādī. Iti yathāvādī tathākārī, yathākārī tathāvādī. Tasmā “tathāgato” ti vuccati.

‘Sadevake, bhikkhave, loke samārake sabrahmake sassamaņabrāhmaņiyā pajāya sadevamanussāya tathāgato abhibhū anabhibhūto aññadatthu daso vasavattī. Tasmā “tathāgato” ti vuccati’.


‘Sabbaŋ lokaŋ abhiññāya, sabbaŋ loke yathātathaŋ;


Sabbaŋ lokaŋ visaŋyutto, sabbaloke anūpayo.


‘Sa ve sabbābhibhū dhīro, sabbaganthappamocano;


Phuţţha”ssa paramā santi, nibbānaŋ akutobhayaŋ.


‘Esa khīņāsavo buddho, anīgho chinnasaŋsayo;


Sabbakammakkhayaŋ patto, vimutto upadhisankhaye.


‘Esa so bhagavā buddho, esa sīho anuttaro;


Sadevakassa lokassa, brahmacakkaŋ pavattayī.


‘Iti devā manussā ca, ye buddhaŋ saraņaŋ gatā;


Sangamma taŋ namassanti, mahantaŋ vītasāradaŋ.


‘Danto (p. 1.333) damayataŋ seţţho, santo samayataŋ isi;


Mutto mocayataŋ aggo, tiņņo tārayataŋ varo.


‘Iti hetaŋ namassanti, mahantaŋ vītasāradaŋ;


Sadevakasmiŋ lokasmiŋ, natthi te paţipuggalo’ ti. Tatiyaŋ.

4. Kāļakārāmasuttaŋ
24. Ekaŋ samayaŋ bhagavā sākete viharati kāļakārāme . Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Yaŋ bhikkhave, sadevakassa lokassa samārakassa sabrahmakassa sassamaņabrāhmaņiyā pajāya sadevamanussāya diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tamahaŋ jānāmi.

‘Yaŋ, bhikkhave, sadevakassa lokassa samārakassa sabrahmakassa sassamaņabrāhmaņiyā pajāya sadevamanussāya diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tamahaŋ abbhaññāsiŋ. Taŋ tathāgatassa viditaŋ, taŋ tathāgato na upaţţhāsi.

‘Yaŋ bhikkhave, sadevakassa lokassa samārakassa sabrahmakassa sassamaņabrāhmaņiyā pajāya sadevamanussāya diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tamahaŋ na jānāmīti vadeyyaŋ, taŋ mamassa musā.

‘Yaŋ, bhikkhave …pe… tamahaŋ jānāmi ca na ca jānāmīti vadeyyaŋ, taŋpassa tādisameva.

‘Yaŋ, bhikkhave …pe… tamahaŋ neva jānāmi na na jānāmīti vadeyyaŋ, taŋ mamassa kali.

‘Iti kho, bhikkhave, tathāgato daţţhā daţţhabbaŋ, diţţhaŋ na maññati, adiţţhaŋ na maññati, daţţhabbaŋ na maññati, daţţhāraŋ na maññati; sutvā sotabbaŋ, sutaŋ na (p. 1.334) maññati, asutaŋ na maññati, sotabbaŋ na maññati, sotāraŋ na maññati; mutvā motabbaŋ, mutaŋ na maññati, amutaŋ na maññati, motabbaŋ na maññati, motāraŋ na maññati; viññatvā viññātabbaŋ, viññātaŋ na maññati, aviññātaŋ na maññati, viññātabbaŋ na maññati, viññātāraŋ na maññati. Iti kho, bhikkhave, tathāgato diţţhasutamutaviññātabbesu dhammesu tādīyeva tādī . Tamhā ca pana tādimhā añño tādī uttaritaro vā paņītataro vā natthīti vadāmī’ ti.


‘Yaŋ kiñci diţţhaŋva sutaŋ mutaŋ vā,


Ajjhositaŋ saccamutaŋ paresaŋ.


Na tesu tādī sayasaŋvutesu,


Saccaŋ musā vāpi paraŋ daheyya.


‘Etañca sallaŋ paţikacca disvā,


Ajjhositā yattha pajā visattā.


Jānāmi passāmi tatheva etaŋ,


Ajjhositaŋ natthi tathāgatānan’tntti. Catutthaŋ.

5. Brahmacariyasuttaŋ
25. ‘Nayidaŋ bhikkhave, brahmacariyaŋ vussati janakuhanatthaŋ, na janalapanatthaŋ, na lābhasakkārasilokānisaŋsatthaŋ, na itivādappamokkhānisaŋsatthaŋ, na “iti maŋ jano jānātū” ti. Atha kho idaŋ, bhikkhave, brahmacariyaŋ vussati saŋvaratthaŋ pahānatthaŋ virāgatthaŋ nirodhatthan’ ti.


‘Saŋvaratthaŋ pahānatthaŋ, brahmacariyaŋ anītihaŋ;


Adesayi so bhagavā, nibbānogadhagāminaŋ.


Esa maggo mahantehi, anuyāto mahesibhi.


‘Ye ca taŋ paţipajjanti, yathā buddhena desitaŋ;


Dukkhassantaŋ karissanti, satthusāsanakārino’ ti. Pañcamaŋ.

6. Kuhasuttaŋ
26. ‘Ye (p. 1.335) te, bhikkhave, bhikkhū kuhā thaddhā lapā singī unnaļā asamāhitā, na me te, bhikkhave, bhikkhū māmakā. Apagatā ca te, bhikkhave bhikkhū imasmā dhammavinayā, na ca te imasmiŋ dhammavinaye vuddhiŋ viruļhiŋ vepullaŋ āpajjanti. Ye ca kho te, bhikkhave, bhikkhū nikkuhā nillapā dhīrā atthaddhā susamāhitā, te kho me, bhikkhave, bhikkhū māmakā. Anapagatā ca te, bhikkhave, bhikkhū imasmā dhammavinayā. Te ca imasmiŋ dhammavinaye vuddhiŋ viruļhiŋ vepullaŋ āpajjantī’ ti.


 ‘Kuhā thaddhā lapā singī, unnaļā asamāhitā;


Na te dhamme virūhanti, sammāsambuddhadesite.


‘Nikkuhā nillapā dhīrā, atthaddhā susamāhitā;


Te ve dhamme virūhanti, sammāsambuddhadesite’ ti. Chaţţhaŋ.

7. Santuţţhisuttaŋ
27. ‘Cattārimāni bhikkhave, appāni ca sulabhāni ca, tāni ca anavajjāni. Katamāni cattāri? Paŋsukūlaŋ, bhikkhave, cīvarānaŋ appañca sulabhañca tañca anavajjaŋ. Piņđiyālopo, bhikkhave, bhojanānaŋ appañca sulabhañca, tañca anavajjaŋ. Rukkhamūlaŋ, bhikkhave, senāsanānaŋ appañca sulabhañca, tañca anavajjaŋ. Pūtimuttaŋ, bhikkhave, bhesajjānaŋ appañca sulabhañca, tañca anavajjaŋ. Imāni kho, bhikkhave, cattāri appāni ca sulabhāni ca, tāni ca anavajjāni. Yato kho, bhikkhave, bhikkhu appena ca tuţţho hoti sulabhena ca, idamassāhaŋ aññataraŋ sāmaññanganti vadāmī’ ti.


‘Anavajjena tuţţhassa, appena sulabhena ca;


Na senāsanamārabbha, cīvaraŋ pānabhojanaŋ.


Vighāto hoti cittassa, disā nappaţihaññati.


‘Ye cassa dhammā akkhātā, sāmaññassānulomikā;


Adhiggahitā tuţţhassa, appamattassa sikkhato’ ti. Sattamaŋ.

8. Ariyavaŋsasuttaŋ
28. ‘Cattārome (p. 1.336) bhikkhave, ariyavaŋsā aggaññā rattaññā vaŋsaññā porāņā asankiņņā asankiņņapubbā, na sankīyanti na sankīyissanti, appaţikuţţhā samaņehi brāhmaņehi viññūhi. Katame cattāro? Idha, bhikkhave, bhikkhu santuţţho hoti itarītarena cīvarena, itarītaracīvarasantuţţhiyā ca vaņņavādī, na ca cīvarahetu anesanaŋ appatirūpaŋ āpajjati, aladdhā ca cīvaraŋ na paritassati, laddhā ca cīvaraŋ agadhito amucchito anajjhosanno ādīnavadassāvī nissaraņapañño paribhuñjati; tāya ca pana itarītaracīvarasantuţţhiyā nevattānukkaŋseti, no paraŋ vambheti. Yo hi tattha dakkho analaso sampajāno patissato, ayaŋ vuccati, bhikkhave, bhikkhu porāņe aggaññe ariyavaŋse ţhito.

‘Puna caparaŋ, bhikkhave, bhikkhu santuţţho hoti itarītarena piņđapātena, itarītarapiņđapātasantuţţhiyā ca vaņņavādī, na ca piņđapātahetu anesanaŋ appatirūpaŋ āpajjati, aladdhā ca piņđapātaŋ na paritassati, laddhā ca piņđapātaŋ agadhito amucchito anajjhosanno ādīnavadassāvī nissaraņapañño paribhuñjati; tāya ca pana itarītarapiņđapātasantuţţhiyā nevattānukkaŋseti no paraŋ vambheti. Yo hi tattha dakkho analaso sampajāno patissato, ayaŋ vuccati, bhikkhave, bhikkhu porāņe aggaññe ariyavaŋse ţhito.

‘Puna caparaŋ, bhikkhave, bhikkhu santuţţho hoti itarītarena senāsanena, itarītarasenāsanasantuţţhiyā ca vaņņavādī, na ca senāsanahetu anesanaŋ appatirūpaŋ āpajjati, aladdhā ca senāsanaŋ na paritassati, laddhā ca senāsanaŋ agadhito amucchito anajjhosanno ādīnavadassāvī nissaraņapañño paribhuñjati; tāya ca pana itarītarasenāsanasantuţţhiyā nevattānukkaŋseti, no paraŋ vambheti. Yo hi tattha dakkho analaso sampajāno patissato, ayaŋ vuccati, bhikkhave, bhikkhu porāņe aggaññe ariyavaŋse ţhito.

‘Puna caparaŋ, bhikkhave, bhikkhu bhāvanārāmo hoti bhāvanārato, pahānārāmo hoti pahānarato; tāya ca pana bhāvanārāmatāya bhāvanāratiyā (p. 1.337) pahānārāmatāya pahānaratiyā nevattānukkaŋseti, no paraŋ vambheti. Yo hi tattha dakkho analaso sampajāno patissato, ayaŋ vuccati, bhikkhave, bhikkhu porāņe aggaññe ariyavaŋse ţhito. Ime kho, bhikkhave, cattāro ariyavaŋsā aggaññā rattaññā vaŋsaññā porāņā asankiņņā asankiņņapubbā, na sankīyanti na sankīyissanti, appaţikuţţhā samaņehi brāhmaņehi viññūhi.

‘Imehi ca pana, bhikkhave, catūhi ariyavaŋsehi samannāgato bhikkhu puratthimāya cepi disāya viharati sveva aratiŋ sahati, na taŋ arati sahati; pacchimāya cepi disāya viharati sveva aratiŋ sahati, na taŋ arati sahati; uttarāya cepi disāya viharati sveva aratiŋ sahati, na taŋ arati sahati; dakkhiņāya cepi disāya viharati sveva aratiŋ sahati, na taŋ arati sahati. Taŋ kissa hetu? Aratiratisaho hi, bhikkhave, dhīro’ ti.


‘Nārati sahati dhīraŋ, nārati dhīraŋ sahati;


Dhīrova aratiŋ sahati, dhīro hi aratissaho.


‘Sabbakammavihāyīnaŋ panuņņaŋ ko nivāraye.


Nekkhaŋ jambonadasseva, ko taŋ ninditumarahati.


Devāpi naŋ pasaŋsanti, brahmunāpi pasaŋsito’ ti. Aţţhamaŋ.

9. Dhammapadasuttaŋ
29. ‘Cattārimāni, bhikkhave, dhammapadāni aggaññāni rattaññāni vaŋsaññāni porāņāni asankiņņāni asankiņņapubbāni, na sankīyanti na sankīyissanti, appaţikuţţhāni samaņehi brāhmaņehi viññūhi. Katamāni cattāri? Anabhijjhā, bhikkhave, dhammapadaŋ aggaññaŋ rattaññaŋ vaŋsaññaŋ porāņaŋ asankiņņaŋ asankiņņapubbaŋ, na sankīyati na sankīyissati, appaţikuţţhaŋ samaņehi brāhmaņehi viññūhi.

‘Abyāpādo, bhikkhave, dhammapadaŋ aggaññaŋ rattaññaŋ vaŋsaññaŋ porāņaŋ asankiņņaŋ asankiņņapubbaŋ, na sankīyati na sankīyissati, appaţikuţţhaŋ samaņehi brāhmaņehi viññūhi.

‘Sammāsati (p. 1.338) bhikkhave, dhammapadaŋ aggaññaŋ rattaññaŋ vaŋsaññaŋ porāņaŋ asankiņņaŋ asankiņņapubbaŋ, na sankīyati na sankīyissati, appaţikuţţhaŋ samaņehi brāhmaņehi viññūhi.

‘Sammāsamādhi, bhikkhave, dhammapadaŋ aggaññaŋ rattaññaŋ vaŋsaññaŋ porāņaŋ asankiņņaŋ asankiņņapubbaŋ, na sankīyati na sankīyissati, appaţikuţţhaŋ samaņehi brāhmaņehi viññūhi. Imāni kho, bhikkhave, cattāri dhammapadāni aggaññāni rattaññāni vaŋsaññāni porāņāni asankiņņāni asankiņņapubbāni, na sankīyanti na sankīyissanti, appaţikuţţhāni samaņehi brāhmaņehi viññūhī’ ti.


‘Anabhijjhālu vihareyya, abyāpannena cetasā;


Sato ekaggacittassa, ajjhattaŋ susamāhito’ ti. Navamaŋ.

10. Paribbājakasuttaŋ
30. Ekaŋ samayaŋ bhagavā rājagahe viharati gijjhakūţe pabbate. Tena kho pana samayena sambahulā abhiññātā abhiññātā paribbājakā sippinikātīre paribbājakārāme paţivasanti, seyyathidaŋ annabhāro varadharo sakuludāyī ca paribbājako aññe ca abhiññātā abhiññātā paribbājakā. Atha kho bhagavā sāyanhasamayaŋ paţisallānā vuţţhito yena sippinikātīraŋ paribbājakārāmo tenupasankami; upasankamitvā paññatte āsane nisīdi. Nisajja kho bhagavā te paribbājake etadavoca–

‘Cattārimāni, paribbājakā, dhammapadāni aggaññāni rattaññāni vaŋsaññāni porāņāni asankiņņāni asankiņņapubbāni, na sankīyanti na sankīyissanti, appaţikuţţhāni samaņehi brāhmaņehi viññūhi. Katamāni cattāri? Anabhijjhā, paribbājakā, dhammapadaŋ aggaññaŋ rattaññaŋ vaŋsaññaŋ porāņaŋ asankiņņaŋ asankiņņapubbaŋ, na sankīyati na sankīyissati, appaţikuţţhaŋ samaņehi brāhmaņehi viññūhi. Abyāpādo, paribbājakā, dhammapadaŋ …pe… sammāsati, paribbājakā, dhammapadaŋ …pe… sammāsamādhi, paribbājakā, dhammapadaŋ aggaññaŋ rattaññaŋ vaŋsaññaŋ (p. 1.339) porāņaŋ asankiņņaŋ asankiņņapubbaŋ, na sankīyati na sankīyissati, appaţikuţţhaŋ samaņehi brāhmaņehi viññūhi. Imāni kho paribbājakā, cattāri dhammapadāni aggaññāni rattaññāni vaŋsaññāni porāņāni asankiņņāni asankiņņapubbāni, na sankīyanti na sankīyissanti, appaţikuţţhāni samaņehi brāhmaņehi viññūhi.

‘Yo kho, paribbājakā, evaŋ vadeyya– “ahametaŋ anabhijjhaŋ dhammapadaŋ paccakkhāya abhijjhāluŋ kāmesu tibbasārāgaŋ samaņaŋ vā brāhmaņaŋ vā paññāpessāmī” ti, tamahaŋ tattha evaŋ vadeyyaŋ– “etu vadatu byāharatu passāmissānubhāvan” ti. So vata, paribbājakā, anabhijjhaŋ dhammapadaŋ paccakkhāya abhijjhāluŋ kāmesu tibbasārāgaŋ samaņaŋ vā brāhmaņaŋ vā paññāpessatīti netaŋ ţhānaŋ vijjati.

‘Yo kho, paribbājakā, evaŋ vadeyya– “ahametaŋ abyāpādaŋ dhammapadaŋ paccakkhāya byāpannacittaŋ paduţţhamanasankappaŋ samaņaŋ vā brāhmaņaŋ vā paññāpessāmī” ti, tamahaŋ tattha evaŋ vadeyyaŋ– “etu vadatu byāharatu passāmissānubhāvan” ti. So vata, paribbājakā, abyāpādaŋ dhammapadaŋ paccakkhāya byāpannacittaŋ paduţţhamanasankappaŋ samaņaŋ vā brāhmaņaŋ vā paññāpessatīti netaŋ ţhānaŋ vijjati.

‘Yo kho, paribbājakā, evaŋ vadeyya– “ahametaŋ sammāsatiŋ dhammapadaŋ paccakkhāya muţţhassatiŋ asampajānaŋ samaņaŋ vā brāhmaņaŋ vā paññāpessāmī” ti, tamahaŋ tattha evaŋ vadeyyaŋ– “etu vadatu byāharatu passāmissānubhāvan” ti. So vata, paribbājakā, sammāsatiŋ dhammapadaŋ paccakkhāya muţţhassatiŋ asampajānaŋ samaņaŋ vā brāhmaņaŋ vā paññāpessatīti netaŋ ţhānaŋ vijjati.

‘Yo kho, paribbājakā, evaŋ vadeyya– “ahametaŋ sammāsamādhiŋ dhammapadaŋ paccakkhāya asamāhitaŋ vibbhantacittaŋ samaņaŋ vā brāhmaņaŋ vā paññāpessāmī” ti, tamahaŋ tattha evaŋ vadeyyaŋ– “etu vadatu byāharatu passāmissānubhāvan” ti. So vata, paribbājakā, sammāsamādhiŋ dhammapadaŋ paccakkhāya asamāhitaŋ vibbhantacittaŋ samaņaŋ vā brāhmaņaŋ vā paññāpessatīti netaŋ ţhānaŋ vijjati.

‘Yo kho, paribbājakā, imāni cattāri dhammapadāni garahitabbaŋ paţikkositabbaŋ maññeyya, tassa diţţheva dhamme cattāro sahadhammikā vādānupātā gārayhā (p. 1.340) ţhānā āgacchanti. Katame cattāro? Anabhijjhaŋ ce bhavaŋ dhammapadaŋ garahati paţikkosati, ye ca hi abhijjhālū kāmesu tibbasārāgā samaņabrāhmaņā te bhoto pujjā te bhoto pāsaŋsā. Abyāpādaŋ ce bhavaŋ dhammapadaŋ garahati paţikkosati, ye ca hi byāpannacittā paduţţhamanasankappā samaņabrāhmaņā te bhoto pujjā te bhoto pāsaŋsā. Sammāsatiŋ ce bhavaŋ dhammapadaŋ garahati paţikkosati, ye ca hi muţţhassatī asampajānā samaņabrāhmaņā te bhoto pujjā te bhoto pāsaŋsā. Sammāsamādhiŋ ce bhavaŋ dhammapadaŋ garahati paţikkosati, ye ca hi asamāhitā vibbhantacittā samaņabrāhmaņā te bhoto pujjā te bhoto pāsaŋsā.

‘Yo kho, paribbājakā, imāni cattāri dhammapadāni garahitabbaŋ paţikkositabbaŋ maññeyya, tassa diţţheva dhamme ime cattāro sahadhammikā vādānupātā gārayhā ţhānā āgacchanti Yepi te paribbājakā ahesuŋ ukkalā vassabhaññā ahetukavādā akiriyavādā natthikavādā, tepi imāni cattāri dhammapadāni na garahitabbaŋ na paţikkositabbaŋ amaññiŋsu. Taŋ kissa hetu? Nindābyārosana-upārambhabhayā’ ti .


‘Abyāpanno sadā sato, ajjhattaŋ susamāhito;


Abhijjhāvinaye sikkhaŋ, appamattoti vuccatī’ ti. Dasamaŋ.

Uruvelavaggo tatiyo.

Tassuddānaŋ–

Dve uruvelā loko kāļako, brahmacariyena pañcamaŋ;

Kuhaŋ santuţţhi vaŋso ca, dhammapadaŋ paribbājakena cāti.

4. Cakkavaggo

1. Cakkasuttaŋ
31. ‘Cattārimāni (p. 1.341) bhikkhave, cakkāni, yehi samannāgatānaŋ devamanussānaŋ catucakkaŋ vattati, yehi samannāgatā devamanussā nacirasseva mahantattaŋ vepullattaŋ pāpuņanti bhogesu. Katamāni cattāri? Patirūpadesavāso, sappurisāvassayo, attasammāpaņidhi, pubbe ca katapuññatā– imāni kho, bhikkhave, cattāri cakkāni, yehi samannāgatānaŋ devamanussānaŋ catucakkaŋ vattati, yehi samannāgatā devamanussā nacirasseva mahantattaŋ vepullattaŋ pāpuņanti bhogesū’ ti.


‘Patirūpe vase dese, ariyamittakaro siyā;


Sammāpaņidhisampanno, pubbe puññakato naro.


Dhaññaŋ dhanaŋ yaso kitti, sukhañcetaŋdhivattatī’ ti. Paţhamaŋ.

2. Sangahasuttaŋ
32. ‘Cattārimāni, bhikkhave, sangahavatthūni. Katamāni cattāri? Dānaŋ, peyyavajjaŋ, atthacariyā, samānattatā– imāni kho, bhikkhave, cattāri sangahavatthūnī’ ti.


‘Dānañca peyyavajjañca, atthacariyā ca yā idha.


Samānattatā ca dhammesu, tattha tattha yathārahaŋ.


Ete kho sangahā loke, rathassāņīva yāyato.


‘Ete ca sangahā nāssu, na mātā puttakāraņā;


Labhetha mānaŋ pūjaŋ vā, pitā vā puttakāraņā.


‘Yasmā ca sangahā ete, samavekkhanti paņđitā.


Tasmā mahattaŋ papponti, pāsaŋsā ca bhavanti te’ ti. Dutiyaŋ.

3. Sīhasuttaŋ
33. ‘Sīho (p. 1.342) bhikkhave, migarājā sāyanhasamayaŋ āsayā nikkhamati. Āsayā nikkhamitvā vijambhati. Vijambhitvā samantā catuddisā anuviloketi. Samantā catuddisā anuviloketvā tikkhattuŋ sīhanādaŋ nadati. Tikkhattuŋ sīhanādaŋ naditvā gocarāya pakkamati. Ye kho pana te, bhikkhave, tiracchānagatā pāņā sīhassa migarañño nadato saddaŋ suņanti, te yebhuyyena bhayaŋ saŋvegaŋ santāsaŋ āpajjanti. Bilaŋ bilāsayā pavisanti, dakaŋ dakāsayā pavisanti, vanaŋ vanāsayā pavisanti, ākāsaŋ pakkhino bhajanti Yepi te, bhikkhave, rañño nāgā gāmanigamarājadhānīsu daļhehi varattehi bandhanehi baddhā, tepi tāni bandhanāni sañchinditvā sampadāletvā bhītā muttakarīsaŋ cajamānā yena vā tena vā palāyanti. Evaŋ mahiddhiko kho, bhikkhave, sīho migarājā tiracchānagatānaŋ pāņānaŋ, evaŋ mahesakkho evaŋ mahānubhāvo.

‘Evamevaŋ kho, bhikkhave, yadā tathāgato loke uppajjati arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā, so dhammaŋ deseti – “iti sakkāyo, iti sakkāyasamudayo, iti sakkāyanirodho, iti sakkāyanirodhagāminī paţipadā” ti. Yepi te, bhikkhave, devā dīghāyukā vaņņavanto sukhabahulā uccesu vimānesu ciraţţhitikā, tepi tathāgatassa dhammadesanaŋ sutvā yebhuyyena bhayaŋ saŋvegaŋ santāsaŋ āpajjanti – “aniccā vata kira, bho, mayaŋ samānā niccamhāti amaññimha; addhuvā vata kira, bho, mayaŋ samānā dhuvamhāti amaññimha; asassatā vata kira, bho, mayaŋ samānā sassatamhāti amaññimha. Mayaŋ kira, bho, aniccā addhuvā asassatā sakkāyapariyāpannā” ti. Evaŋ mahiddhiko kho, bhikkhave, tathāgato sadevakassa lokassa, evaŋ mahesakkho evaŋ mahānubhāvo’ ti.


‘Yadā buddho abhiññāya, dhammacakkaŋ pavattayī.


Sadevakassa lokassa, satthā appaţipuggalo.


‘Sakkāyañca (p. 1.343) nirodhañca, sakkāyassa ca sambhavaŋ;


Ariyañcaţţhangikaŋ maggaŋ, dukkhūpasamagāminaŋ.


‘Yepi dīghāyukā devā, vaņņavanto yasassino;


Bhītā santāsamāpāduŋ, sīhassevi”taremigā.


‘Avītivattā sakkāyaŋ, aniccā kira bho mayaŋ;


Sutvā arahato vākyaŋ, vippamuttassa tādino’ ti . Tatiyaŋ.

4. Aggappasādasuttaŋ
34. ‘Cattārome, bhikkhave, aggappasādā. Katame cattāro? Yāvatā, bhikkhave, sattā apadā vā dvipadā vā catuppadā vā bahuppadā vā rūpino vā arūpino vā saññino vā asaññino vā nevasaññināsaññino vā, tathāgato tesaŋ aggamakkhāyati arahaŋ sammāsambuddho. Ye, bhikkhave, buddhe pasannā, agge te pasannā. Agge kho pana pasannānaŋ aggo vipāko hoti.

‘Yāvatā, bhikkhave, dhammā sankhatā, ariyo aţţhangiko maggo tesaŋ aggamakkhāyati. Ye, bhikkhave, ariye aţţhangike magge pasannā, agge te pasannā. Agge kho pana pasannānaŋ aggo vipāko hoti.

‘Yāvatā, bhikkhave, dhammā sankhatā vā asankhatā vā, virāgo tesaŋ aggamakkhāyati, yadidaŋ madanimmadano pipāsavinayo ālayasamugghāto vaţţupacchedo taņhākkhayo virāgo nirodho nibbānaŋ. Ye, bhikkhave, virāge dhamme pasannā, agge te pasannā. Agge kho pana pasannānaŋ aggo vipāko hoti.

‘Yāvatā bhikkhave, sanghā vā gaņā vā, tathāgatasāvakasangho tesaŋ aggamakkhāyati, yadidaŋ cattāri purisayugāni aţţha purisapuggalā esa bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Ye bhikkhave, sanghe pasannā (p. 1.344) agge te pasannā. Agge kho pana pasannānaŋ aggo vipāko hoti. Ime kho, bhikkhave, cattāro aggappasādā’ ti.


‘Aggato ve pasannānaŋ, aggaŋ dhammaŋ vijānataŋ;


Agge buddhe pasannānaŋ, dakkhiņeyye anuttare.


‘Agge dhamme pasannānaŋ, virāgūpasame sukhe;


Agge sanghe pasannānaŋ, puññakkhette anuttare.


‘Aggasmiŋ dānaŋ dadataŋ, aggaŋ puññaŋ pavađđhati;


Aggaŋ āyu ca vaņņo ca, yaso kitti sukhaŋ balaŋ.


‘Aggassa dātā medhāvī, aggadhammasamāhito;


Devabhūto manusso vā, aggappatto pamodatī’ ti . Catutthaŋ.

5. Vassakārasuttaŋ
35. Ekaŋ samayaŋ bhagavā rājagahe viharati veļuvane kalandakanivāpe. Atha kho vassakāro brāhmaņo magadhamahāmatto yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho vassakāro brāhmaņo magadhamahāmatto bhagavantaŋ etadavoca–

‘Catūhi kho mayaŋ, bho gotama, dhammehi samannāgataŋ mahāpaññaŋ mahāpurisaŋ paññāpema Katamehi catūhi? Idha, bho gotama, bahussuto hoti tassa tasseva sutajātassa tassa tasseva kho pana bhāsitassa atthaŋ jānāti– “ayaŋ imassa bhāsitassa attho, ayaŋ imassa bhāsitassa attho” ti. Satimā kho pana hoti cirakatampi cirabhāsitampi saritā anussaritā yāni kho pana tāni gahaţţhakāni kinkaraņīyāni, tattha dakkho hoti analaso, tatrupāyāya vīmaŋsāya samannāgato alaŋ kātuŋ alaŋ saŋvidhātuŋ. Imehi kho mayaŋ, bho gotama, catūhi dhammehi samannāgataŋ mahāpaññaŋ mahāpurisaŋ paññāpema. Sace me, bho gotama, anumoditabbaŋ anumodatu me bhavaŋ gotamo; sace (p. 1.345) pana me, bho gotama, paţikkositabbaŋ paţikkosatu me bhavaŋ gotamo’ ti.

‘Neva kho tyāhaŋ, brāhmaņa, anumodāmi na paţikkosāmi Catūhi kho ahaŋ, brāhmaņa, dhammehi samannāgataŋ mahāpaññaŋ mahāpurisaŋ paññāpemi. Katamehi catūhi? Idha, brāhmaņa, bahujanahitāya paţipanno hoti bahujanasukhāya; bahussa janatā ariye ñāye patiţţhāpitā, yadidaŋ kalyāņadhammatā kusaladhammatā. So yaŋ vitakkaŋ ākankhati vitakketuŋ taŋ vitakkaŋ vitakketi, yaŋ vitakkaŋ nākankhati vitakketuŋ na taŋ vitakkaŋ vitakketi; yaŋ sankappaŋ ākankhati sankappetuŋ taŋ sankappaŋ sankappeti, yaŋ sankappaŋ nākankhati sankappetuŋ na taŋ sankappaŋ sankappeti. Iti cetovasippatto hoti vitakkapathe. Catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī. Āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Neva kho tyāhaŋ, brāhmaņa, anumodāmi na pana paţikkosāmi. Imehi kho ahaŋ, brāhmaņa, catūhi dhammehi samannāgataŋ mahāpaññaŋ mahāpurisaŋ paññāpemī’ ti.

‘Acchariyaŋ, bho gotama, abbhutaŋ, bho gotama! Yāva subhāsitaŋ cidaŋ bhotā gotamena. Imehi ca mayaŋ, bho gotama, catūhi dhammehi samannāgataŋ bhavantaŋ gotamaŋ dhārema; bhavañhi gotamo bahujanahitāya paţipanno bahujanasukhāya; bahu te janatā ariye ñāye patiţţhāpitā, yadidaŋ kalyāņadhammatā kusaladhammatā. Bhavañhi gotamo yaŋ vitakkaŋ ākankhati vitakketuŋ taŋ vitakkaŋ vitakketi, yaŋ vitakkaŋ nākankhati vitakketuŋ na taŋ vitakkaŋ vitakketi, yaŋ sankappaŋ ākankhati sankappetuŋ taŋ sankappaŋ sankappeti, yaŋ sankappaŋ nākankhati sankappetuŋ na taŋ sankappaŋ sankappeti. Bhavañhi gotamo cetovasippatto vitakkapathe. Bhavañhi gotamo catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī akicchalābhī akasiralābhī Bhavañhi gotamo āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti.

‘Addhā (p. 1.346) kho tyāhaŋ, brāhmaņa, āsajja upanīya vācā bhāsitā. Api ca, tyāhaŋ byākarissāmi– “ahañhi, brāhmaņa, bahujanahitāya paţipanno bahujanasukhāya; bahu me janatā ariye ñāye patiţţhāpitā, yadidaŋ kalyāņadhammatā kusaladhammatā. Ahañhi, brāhmaņa, yaŋ vitakkaŋ ākankhāmi vitakketuŋ taŋ vitakkaŋ vitakkemi, yaŋ vitakkaŋ nākankhāmi vitakketuŋ na taŋ vitakkaŋ vitakkemi yaŋ sankappaŋ ākankhāmi sankappetuŋ taŋ sankappaŋ sankappemi, yaŋ sankappaŋ nākankhāmi sankappetuŋ na taŋ sankappaŋ sankappemi. Ahañhi, brāhmaņa, cetovasippatto vitakkapathe. Ahañhi, brāhmaņa, catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī akicchalābhī akasiralābhī. Ahañhi, brāhmaņa, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharāmī”’ ti.


‘Yo vedi sabbasattānaŋ, maccupāsappamocanaŋ;


Hitaŋ devamanussānaŋ, ñāyaŋ dhammaŋ pakāsayi.


Yaŋ ve disvā ca sutvā ca, pasīdanti bahū janā .


‘Maggāmaggassa kusalo, katakicco anāsavo;


Buddho antimasārīro, ‘(mahāpañño) mahāpurisoti vuccatī’ ti. Pañcamaŋ.

6. Doņasuttaŋ
36. Ekaŋ samayaŋ bhagavā antarā ca ukkaţţhaŋ antarā ca setabyaŋ addhānamaggappaţipanno hoti. Doņopi sudaŋ brāhmaņo antarā ca ukkaţţhaŋ antarā ca setabyaŋ addhānamaggappaţipanno hoti. Addasā kho doņo brāhmaņo bhagavato pādesu cakkāni sahassārāni sanemikāni sanābhikāni sabbākāraparipūrāni; disvānassa etadahosi– ‘acchariyaŋ vata, bho, abbhutaŋ vata, bho! Na vatimāni manussabhūtassa padāni bhavissantī’ ti!! Atha kho bhagavā maggā okkamma aññatarasmiŋ rukkhamūle nisīdi (p. 1.347) pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. Atha kho doņo brāhmaņo bhagavato padāni anugacchanto addasa bhagavantaŋ aññatarasmiŋ rukkhamūle nisinnaŋ pāsādikaŋ pasādanīyaŋ santindriyaŋ santamānasaŋ uttamadamathasamathamanuppattaŋ dantaŋ guttaŋ saŋyatindriyaŋ nāgaŋ. Disvāna yena bhagavā tenupasankami; upasankamitvā bhagavantaŋ etadavoca –

‘Devo no bhavaŋ bhavissatī’ ti? ‘Na kho ahaŋ, brāhmaņa, devo bhavissāmī’ ti. ‘Gandhabbo no bhavaŋ bhavissatī’ ti? ‘Na kho ahaŋ, brāhmaņa, gandhabbo bhavissāmī’ ti. ‘Yakkho no bhavaŋ bhavissatī’ ti? ‘Na kho ahaŋ, brāhmaņa, yakkho bhavissāmī’ ti. ‘Manusso no bhavaŋ bhavissatī’ ti? ‘Na kho ahaŋ, brāhmaņa, manusso bhavissāmī’ ti.

‘“Devo no bhavaŋ bhavissatī” ti, iti puţţho samāno– “na kho ahaŋ, brāhmaņa, devo bhavissāmī” ti vadesi. “Gandhabbo no bhavaŋ bhavissatī” ti, iti puţţho samāno– “na kho ahaŋ, brāhmaņa, gandhabbo bhavissāmī” ti vadesi. “Yakkho no bhavaŋ bhavissatī” ti, iti puţţho samāno– “na kho ahaŋ, brāhmaņa, yakkho bhavissāmī” ti vadesi. “Manusso no bhavaŋ bhavissatī” ti, iti puţţho samāno– “na kho ahaŋ, brāhmaņa, manusso bhavissāmī” ti vadesi. Atha ko carahi bhavaŋ bhavissatī’ ti?

‘Yesaŋ kho ahaŋ, brāhmaņa, āsavānaŋ appahīnattā devo bhaveyyaŋ, te me āsavā pahīnā ucchinnamūlā tālāvatthukatā anabhāvankatā āyatiŋ anuppādadhammā. Yesaŋ kho ahaŋ, brāhmaņa, āsavānaŋ appahīnattā gandhabbo bhaveyyaŋ… yakkho bhaveyyaŋ… manusso bhaveyyaŋ, te me āsavā pahīnā ucchinnamūlā tālāvatthukatā anabhāvankatā āyatiŋ anuppādadhammā. Seyyathāpi, brāhmaņa, uppalaŋ vā padumaŋ vā puņđarīkaŋ vā udake jātaŋ udake saŋvađđhaŋ udakā accuggamma tiţţhati anupalittaŋ udakena; evamevaŋ kho ahaŋ, brāhmaņa, loke jāto loke saŋvađđho lokaŋ abhibhuyya viharāmi anupalitto lokena. Buddhoti maŋ, brāhmaņa, dhārehī’ ti.


‘Yena (p. 1.348) devūpapatyassa, gandhabbo vā vihangamo;


Yakkhattaŋ yena gaccheyyaŋ, manussattañca abbaje.


Te mayhaŋ, āsavā khīņā, viddhastā vinaļīkatā.


‘Puņđarīkaŋ yathā vaggu, toyena nupalippati .


Nupalippāmi lokena, tasmā buddhosmi brāhmaņā’ ti. Chaţţhaŋ.

7. Aparihāniyasuttaŋ
37. ‘Catūhi, bhikkhave, dhammehi samannāgato bhikkhu abhabbo parihānāya nibbānasseva santike. Katamehi catūhi? Idha, bhikkhave, bhikkhu sīlasampanno hoti, indriyesu guttadvāro hoti, bhojane mattaññū hoti, jāgariyaŋ anuyutto hoti.

‘Kathañca, bhikkhave, bhikkhu sīlasampanno hoti? Idha, bhikkhave, bhikkhu sīlavā hoti pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu. Evaŋ kho, bhikkhave, bhikkhu sīlasampanno hoti.

‘Kathañca, bhikkhave, bhikkhu indriyesu guttadvāro hoti Idha, bhikkhave, bhikkhu cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati cakkhundriyaŋ; cakkhundriye saŋvaraŋ āpajjati. Sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī. Yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati manindriyaŋ; manindriye saŋvaraŋ āpajjati. Evaŋ kho, bhikkhave, bhikkhu indriyesu guttadvāro hoti.

‘Kathañca (p. 1.349) bhikkhave, bhikkhu bhojane mattaññū hoti? Idha, bhikkhave, bhikkhu paţisankhā yoniso āhāraŋ āhāreti– “neva davāya na madāya na maņđanāya na vibhūsanāya; yāvadeva imassa kāyassa ţhitiyā yāpanāya vihiŋsūparatiyā brahmacariyānuggahāya. Iti purāņañca vedanaŋ paţihankhāmi, navañca vedanaŋ na uppādessāmi, yātrā ca me bhavissati, anavajjatā ca phāsuvihāro cā” ti. Evaŋ kho, bhikkhave, bhikkhu bhojane mattaññū hoti.

‘Kathañca bhikkhave, bhikkhu jāgariyaŋ anuyutto hoti? Idha, bhikkhave, bhikkhu divasaŋ cankamena nisajjāya āvaraņīyehi dhammehi cittaŋ parisodheti; rattiyā paţhamaŋ yāmaŋ cankamena nisajjāya āvaraņīyehi dhammehi cittaŋ parisodheti; rattiyā majjhimaŋ yāmaŋ dakkhiņena passena sīhaseyyaŋ kappeti pāde pādaŋ accādhāya, sato sampajāno uţţhānasaññaŋ manasi karitvā; rattiyā pacchimaŋ yāmaŋ paccuţţhāya cankamena nisajjāya āvaraņīyehi dhammehi cittaŋ parisodheti. Evaŋ kho, bhikkhave, bhikkhu jāgariyaŋ anuyutto hoti. Imehi kho, bhikkhave, catūhi dhammehi samannāgato bhikkhu abhabbo parihānāya, nibbānasseva santiketi.


‘Sīle patiţţhito bhikkhu, indriyesu ca saŋvuto;


Bhojanamhi ca mattaññū, jāgariyaŋ anuyuñjati.


‘Evaŋ vihārī ātāpī, ahorattamatandito;


Bhāvayaŋ kusalaŋ dhammaŋ, yogakkhemassa pattiyā.


‘Appamādarato bhikkhu, pamāde bhayadassi vā;


Abhabbo parihānāya, nibbānasseva santike’ ti. Sattamaŋ.

8. Patilīnasuttaŋ
38. ‘Panuņņapaccekasacco, bhikkhave, bhikkhu “samavayasaţţhesano passaddhakāyasankhāro patilīno” ti vuccati. Kathañca, bhikkhave, bhikkhu panuņņapaccekasacco hoti? Idha, bhikkhave, bhikkhuno yāni tāni puthusamaņabrāhmaņānaŋ (p. 1.350) puthupaccekasaccāni, seyyathidaŋ– sassato lokoti vā, asassato lokoti vā, antavā lokoti vā, anantavā lokoti vā, taŋ jīvaŋ taŋ sarīranti vā, aññaŋ jīvaŋ aññaŋ sarīranti vā, hoti tathāgato paraŋ maraņāti vā, na hoti tathāgato paraŋ maraņāti vā, hoti ca na ca hoti tathāgato paraŋ maraņāti vā, neva hoti na na hoti tathāgato paraŋ maraņāti vā; sabbāni tāni nuņņāni honti panuņņāni cattāni vantāni muttāni pahīnāni paţinissaţţhāni. Evaŋ kho, bhikkhave, bhikkhu panuņņapaccekasacco hoti.

‘Kathañca bhikkhave, bhikkhu samavayasaţţhesano hoti? Idha, bhikkhave, bhikkhuno kāmesanā pahīnā hoti, bhavesanā pahīnā hoti, brahmacariyesanā paţippassaddhā. Evaŋ kho, bhikkhave, bhikkhu samavayasaţţhesano hoti.

‘Kathañca, bhikkhave, bhikkhu passaddhakāyasankhāro hoti? Idha, bhikkhave, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Evaŋ kho, bhikkhave, bhikkhu passaddhakāyasankhāro hoti.

‘Kathañca, bhikkhave, bhikkhu patilīno hoti? Idha, bhikkhave, bhikkhuno asmimāno pahīno hoti ucchinnamūlo tālāvatthukato anabhāvankato āyatiŋ anuppādadhammo. Evaŋ kho, bhikkhave, bhikkhu patilīno hoti. Panuņņapaccekasacco, bhikkhave, bhikkhu “samavayasaţţhesano passaddhakāyasankhāro patilīno” ti vuccatī’ ti.


 ‘Kāmesanā bhavesanā, brahmacariyesanā saha.


Iti saccaparāmāso, diţţhiţţhānā samussayā.


 ‘Sabbarāgavirattassa, taņhakkhayavimuttino;


Esanā paţinissaţţhā, diţţhiţţhānā samūhatā.


‘Sa ve santo sato bhikkhu, passaddho aparājito;


Mānābhisamayā buddho, patilīnoti vuccatī’ ti. Aţţhamaŋ.

9. Ujjayasuttaŋ
39. Atha (p. 1.351) kho ujjayo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho ujjayo brāhmaņo bhagavantaŋ etadavoca– ‘bhavampi no gotamo yaññaŋ vaņņetī’ ti ‘Na kho ahaŋ, brāhmaņa, sabbaŋ yaññaŋ vaņņemi; na panāhaŋ, brāhmaņa, sabbaŋ yaññaŋ na vaņņemi. Yathārūpe kho, brāhmaņa, yaññe gāvo haññanti, ajeļakā haññanti, kukkuţasūkarā haññanti, vividhā pāņā sanghātaŋ āpajjanti; evarūpaŋ kho ahaŋ, brāhmaņa, sārambhaŋ yaññaŋ na vaņņemi. Taŋ kissa hetu? Evarūpañhi, brāhmaņa, sārambhaŋ yaññaŋ na upasankamanti arahanto vā arahattamaggaŋ vā samāpannā.

‘Yathārūpe ca kho, brāhmaņa, yaññe neva gāvo haññanti, na ajeļakā haññanti, na kukkuţasūkarā haññanti, na vividhā pāņā sanghātaŋ āpajjanti; evarūpaŋ kho ahaŋ, brāhmaņa, nirārambhaŋ yaññaŋ vaņņemi, yadidaŋ niccadānaŋ anukulayaññaŋ. Taŋ kissa hetu? Evarūpañhi, brāhmaņa, nirārambhaŋ yaññaŋ upasankamanti arahanto vā arahattamaggaŋ vā samāpannā’ ti.


‘Assamedhaŋ purisamedhaŋ, sammāpāsaŋ vājapeyyaŋ niraggaļaŋ


Mahāyaññā mahārambhā, na te honti mahapphalā.


‘Ajeļakā ca gāvo ca, vividhā yattha haññare;


Na taŋ sammaggatā yaññaŋ, upayanti mahesino.


‘Ye ca yaññā nirārambhā, yajanti anukulaŋ sadā;


Ajeļakā ca gāvo ca, vividhā nettha haññare .


Tañca sammaggatā yaññaŋ, upayanti mahesino.


‘Etaŋ (p. 1.352) yajetha medhāvī, eso yañño mahapphalo;


Etaŋ hi yajamānassa, seyyo hoti na pāpiyo.


Yañño ca vipulo hoti, pasīdanti ca devatā’ ti. Navamaŋ.

10. Udāyīsuttaŋ
40. Atha kho udāyī brāhmaņo yena bhagavā tenupasankami; upasankamitvā bhagavatā …pe… ekamantaŋ nisinno kho udāyī brāhmaņo bhagavantaŋ etadavoca– ‘bhavampi no gotamo yaññaŋ vaņņetī’ ti? ‘Na kho ahaŋ, brāhmaņa, sabbaŋ yaññaŋ vaņņemi; na panāhaŋ, brāhmaņa, sabbaŋ yaññaŋ na vaņņemi. Yathārūpe kho, brāhmaņa, yaññe gāvo haññanti, ajeļakā haññanti, kukkuţasūkarā haññanti, vividhā pāņā sanghātaŋ āpajjanti; evarūpaŋ kho ahaŋ, brāhmaņa, sārambhaŋ yaññaŋ na vaņņemi. Taŋ kissa hetu? Evarūpañhi, brāhmaņa, sārambhaŋ yaññaŋ na upasankamanti arahanto vā arahattamaggaŋ vā samāpannā.

‘Yathārūpe ca kho, brāhmaņa, yaññe neva gāvo haññanti, na ajeļakā haññanti, na kukkuţasūkarā haññanti, na vividhā pāņā sanghātaŋ āpajjanti; evarūpaŋ kho ahaŋ, brāhmaņa, nirārambhaŋ yaññaŋ vaņņemi yadidaŋ niccadānaŋ anukulayaññaŋ. Taŋ kissa hetu? Evarūpañhi, brāhmaņa, nirārambhaŋ yaññaŋ upasankamanti arahanto vā arahattamaggaŋ vā samāpannā’ ti.


‘Abhisankhataŋ nirārambhaŋ, yaññaŋ kālena kappiyaŋ;


Tādisaŋ upasaŋyanti, saññatā brahmacārayo.


‘Vivaţacchadā ye loke, vītivattā kulaŋ gatiŋ.


Yaññametaŋ pasaŋsanti, buddhā yaññassa kovidā.


‘Yaññe vā yadi vā saddhe, habyaŋ katvā yathārahaŋ.


Pasannacitto yajati, sukhette brahmacārisu.


‘Suhutaŋ (p. 1.353) suyiţţhaŋ suppattaŋ, dakkhiņeyyesu yaŋ kataŋ;


Yañño ca vipulo hoti, pasīdanti ca devatā.


‘Evaŋ yajitvā medhāvī, saddho muttena cetasā;


Abyābajjhaŋ sukhaŋ lokaŋ, paņđito upapajjatī’ ti. Dasamaŋ.

Cakkavaggo catuttho.

Tassuddānaŋ–

Cakko sangaho sīho, pasādo vassakārena pañcamaŋ;

Doņo aparihāniyo patilīno, ujjayo udāyinā te dasāti.

5. Rohitassavaggo

1. Samādhibhāvanāsuttaŋ
41. ‘Catasso imā, bhikkhave, samādhibhāvanā. Katamā catasso? Atthi, bhikkhave, samādhibhāvanā bhāvitā bahulīkatā diţţhadhammasukhavihārāya saŋvattati; atthi, bhikkhave, samādhibhāvanā bhāvitā bahulīkatā ñāņadassanappaţilābhāya saŋvattati; atthi, bhikkhave, samādhibhāvanā bhāvitā bahulīkatā satisampajaññāya saŋvattati; atthi, bhikkhave, samādhibhāvanā bhāvitā bahulīkatā āsavānaŋ khayāya saŋvattati.

‘Katamā ca, bhikkhave, samādhibhāvanā bhāvitā bahulīkatā diţţhadhammasukhavihārāya saŋvattati? Idha, bhikkhave, bhikkhu vivicceva kāmehi… catutthaŋ jhānaŋ upasampajja viharati. Ayaŋ, bhikkhave, samādhibhāvanā bhāvitā bahulīkatā diţţhadhammasukhavihārāya saŋvattati.

‘Katamā (p. 1.354) ca, bhikkhave, samādhibhāvanā bhāvitā bahulīkatā ñāņadassanappaţilābhāya saŋvattati? Idha, bhikkhave, bhikkhu ālokasaññaŋ manasi karoti, divāsaññaŋ adhiţţhāti– yathā divā tathā rattiŋ, yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveti. Ayaŋ, bhikkhave, samādhibhāvanā bhāvitā bahulīkatā ñāņadassanappaţilābhāya saŋvattati.

‘Katamā ca, bhikkhave, samādhibhāvanā bhāvitā bahulīkatā satisampajaññāya saŋvattati? Idha, bhikkhave, bhikkhuno viditā vedanā uppajjanti, viditā upaţţhahanti, viditā abbhatthaŋ gacchanti; viditā saññā …pe… viditā vitakkā uppajjanti, viditā upaţţhahanti, viditā abbhatthaŋ gacchanti. Ayaŋ, bhikkhave, samādhibhāvanā bhāvitā bahulīkatā satisampajaññāya saŋvattati.

‘Katamā ca, bhikkhave, samādhibhāvanā bhāvitā bahulīkatā āsavānaŋ khayāya saŋvattati? Idha, bhikkhave, bhikkhu pañcasu upādānakkhandhesu udayabbayānupassī viharati– “iti rūpaŋ, iti rūpassa samudayo, iti rūpassa atthangamo; iti vedanā, iti vedanāya samudayo, iti vedanāya atthangamo; iti saññā, iti saññāya samudayo, iti saññāya atthangamo; iti sankhārā, iti sankhārānaŋ samudayo, iti sankhārānaŋ atthangamo; iti viññāņaŋ, iti viññāņassa samudayo, iti viññāņassa atthangamo” ti. Ayaŋ, bhikkhave, samādhibhāvanā bhāvitā bahulīkatā āsavānaŋ khayāya saŋvattati. Imā kho, bhikkhave, catasso samādhibhāvanā. Idañca pana metaŋ, bhikkhave, sandhāya bhāsitaŋ pārāyane puņņakapañhe–


‘Sankhāya lokasmiŋ paroparāni,


Yassiñjitaŋ natthi kuhiñci loke.


Santo vidhūmo anīgho nirāso,


Atāri so jātijaranti brūmī’ ti . Paţhamaŋ.

2. Pañhabyākaraņasuttaŋ
42. ‘Cattārimāni (p. 1.355) bhikkhave, pañhabyākaraņāni . Katamāni cattāri? Atthi, bhikkhave, pañho ekaŋsabyākaraņīyo; atthi, bhikkhave, pañho vibhajjabyākaraņīyo; atthi, bhikkhave, pañho paţipucchābyākaraņīyo; atthi, bhikkhave, pañho ţhapanīyo. Imāni kho, bhikkhave, cattāri pañhabyākaraņānī’ ti.


‘Ekaŋsavacanaŋ ekaŋ, vibhajjavacanāparaŋ;


Tatiyaŋ paţipuccheyya, catutthaŋ pana ţhāpaye.


‘Yo ca tesaŋ tattha tattha, jānāti anudhammataŋ.


Catupañhassa kusalo, āhu bhikkhuŋ tathāvidhaŋ.


‘Durāsado duppasaho, gambhīro duppadhaŋsiyo;


Atho atthe anatthe ca, ubhayassa hoti kovido .


‘Anatthaŋ parivajjeti, atthaŋ gaņhāti paņđito;


Atthābhisamayā dhīro, paņđitoti pavuccatī’ ti. Dutiyaŋ.

3. Paţhamakodhagarusuttaŋ
43. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Kodhagaru na saddhammagaru, makkhagaru na saddhammagaru, lābhagaru na saddhammagaru, sakkāragaru na saddhammagaru. Ime kho, bhikkhave, cattāro puggalā santo saŋvijjamānā lokasmiŋ.

‘Cattārome, bhikkhave, puggalā santo saŋvijjamānā lokasmiŋ. Katame cattāro? Saddhammagaru na kodhagaru, saddhammagaru na makkhagaru, saddhammagaru na lābhagaru saddhammagaru na sakkāragaru. Ime kho, bhikkhave, cattāro puggalā santo saŋvijjamānā lokasmin’ ti.


‘Kodhamakkhagarū bhikkhū, lābhasakkāragāravā;


Na te dhamme virūhanti, sammāsambuddhadesite.


‘Ye (p. 1.356) ca saddhammagaruno, vihaŋsu viharanti ca;


Te ve dhamme virūhanti, sammāsambuddhadesite’ ti. Tatiyaŋ.

4. Dutiyakodhagarusuttaŋ
44. ‘Cattārome bhikkhave, asaddhammā. Katame cattāro? Kodhagarutā na saddhammagarutā, makkhagarutā na saddhammagarutā, lābhagarutā na saddhammagarutā, sakkāragarutā na saddhammagarutā. Ime kho, bhikkhave, cattāro asaddhammā.

‘Cattārome, bhikkhave, saddhammā. Katame cattāro? Saddhammagarutā na kodhagarutā, saddhammagarutā na makkhagarutā, saddhammagarutā na lābhagarutā, saddhammagarutā na sakkāragarutā. Ime kho, bhikkhave, cattāro saddhammā’ ti.


‘Kodhamakkhagaru bhikkhu, lābhasakkāragāravo;


Sukhette pūtibījaŋva, saddhamme na virūhati.


‘Ye ca saddhammagaruno, vihaŋsu viharanti ca;


Te ve dhamme virūhanti, snehānvayamivosadhā’ ti . Catutthaŋ.

5. Rohitassasuttaŋ
45. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho rohitasso devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho rohitasso devaputto bhagavantaŋ etadavoca–

‘Yattha nu kho, bhante, na jāyati na jīyati na mīyati na cavati na upapajjati, sakkā nu kho so, bhante, gamanena lokassa anto ñātuŋ vā daţţhuŋ vā pāpuņituŋ vā’ ti? ‘Yattha kho, āvuso, na jāyati na (p. 1.357) jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmī’ ti.

‘Acchariyaŋ bhante, abbhutaŋ, bhante! Yāva subhāsitamidaŋ, bhante, bhagavatā– “yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmī”’ ti.

‘Bhūtapubbāhaŋ, bhante, rohitasso nāma isi ahosiŋ bhojaputto iddhimā vehāsangamo. Tassa mayhaŋ, bhante, evarūpo javo ahosi, seyyathāpi nāma daļhadhammā dhanuggaho sikkhito katahattho katūpāsano lahukena asanena appakasirena tiriyaŋ tālacchāyaŋ atipāteyya. Tassa mayhaŋ, bhante, evarūpo padavītihāro ahosi, seyyathāpi nāma puratthimā samuddā pacchimo samuddo. Tassa mayhaŋ, bhante, evarūpena javena samannāgatassa evarūpena ca padavītihārena evarūpaŋ icchāgataŋ uppajji– “ahaŋ gamanena lokassa antaŋ pāpuņissāmī” ti. So kho ahaŋ, bhante, aññatreva asitapītakhāyitasāyitā aññatra uccārapassāvakammā aññatra niddākilamathapaţivinodanā vassasatāyuko vassasatajīvī vassasataŋ gantvā appatvāva lokassa antaŋ antarāyeva kālankato.

‘Acchariyaŋ, bhante, abbhutaŋ, bhante! Yāva subhāsitamidaŋ, bhante, bhagavatā– “yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmī”’ ti.

‘“Yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyan” ti vadāmi. Na cāhaŋ, āvuso, appatvāva lokassa antaŋ dukkhassa antakiriyaŋ vadāmi. Api cāhaŋ, āvuso, imasmiŋyeva byāmamatte kaļevare sasaññimhi samanake lokañca paññāpemi lokasamudayañca lokanirodhañca lokanirodhagāminiñca paţipadan’ ti.


‘Gamanena (p. 1.358) na pattabbo, lokassanto kudācanaŋ.


Na ca appatvā lokantaŋ, dukkhā atthi pamocanaŋ.


‘Tasmā have lokavidū sumedho,


Lokantagū vusitabrahmacariyo.


Lokassa antaŋ samitāvi ñatvā,


Nāsīsatī lokamimaŋ parañcā’ ti. Pañcamaŋ.

6. Dutiyarohitassasuttaŋ
46. Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ rohitasso devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhito kho bhikkhave, rohitasso devaputto maŋ etadavoca – “yattha nu kho, bhante, na jāyati na jīyati na mīyati na cavati na upapajjati, sakkā nu kho so, bhante, gamanena lokassa anto ñātuŋ vā daţţhuŋ vā pāpuņituŋ vā” ti? Evaŋ vutte ahaŋ, bhikkhave, rohitassaŋ devaputtaŋ etadavocaŋ– “yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmī” ti. Evaŋ vutte, bhikkhave, rohitasso devaputto maŋ etadavoca– “acchariyaŋ, bhante, abbhutaŋ, bhante! Yāva subhāsitamidaŋ, bhante, bhagavatā– yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmi”’.

‘Bhūtapubbāhaŋ, bhante, rohitasso nāma isi ahosiŋ bhojaputto iddhimā vehāsangamo. Tassa mayhaŋ, bhante, evarūpo javo ahosi, seyyathāpi nāma daļhadhammā dhanuggaho sikkhito katahattho katūpāsano lahukena asanena appakasirena tiriyaŋ tālacchāyaŋ atipāteyya (p. 1.359) Tassa mayhaŋ, bhante, evarūpo padavītihāro ahosi, seyyathāpi nāma puratthimā samuddā pacchimo samuddo. Tassa mayhaŋ, bhante, evarūpena javena samannāgatassa evarūpena ca padavītihārena evarūpaŋ icchāgataŋ uppajji– ahaŋ gamanena lokassa antaŋ pāpuņissāmī’ ti. So kho ahaŋ, bhante, aññatreva asitapītakhāyitasāyitā aññatra uccārapassāvakammā aññatra niddākilamathapaţivinodanā vassasatāyuko vassasatajīvī vassasataŋ gantvā appatvāva lokassa antaŋ antarāyeva kālankato.

‘Acchariyaŋ, bhante, abbhutaŋ, bhante! Yāva subhāsitamidaŋ, bhante, bhagavatā– “yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmī”’ ti. Evaŋ vutte ahaŋ, bhikkhave, rohitassaŋ devaputtaŋ etadavocaŋ–

‘“Yattha kho, āvuso, na jāyati na jīyati na mīyati na cavati na upapajjati, nāhaŋ, taŋ gamanena lokassa antaŋ ñāteyyaŋ daţţheyyaŋ patteyyanti vadāmī” ti. Na cāhaŋ, āvuso, appatvāva lokassa antaŋ dukkhassantakiriyaŋ vadāmi. Api cāhaŋ, āvuso, imasmiŋyeva byāmamatte kaļevare sasaññimhi samanake lokañca paññāpemi lokasamudayañca lokanirodhañca lokanirodhagāminiñca paţipadan’ ti.


‘Gamanena na pattabbo, lokassanto kudācanaŋ;


Na ca appatvā lokantaŋ, dukkhā atthi pamocanaŋ.


‘Tasmā have lokavidū sumedho,


Lokantagū vusitabrahmacariyo.


Lokassa antaŋ samitāvi ñatvā,


Nāsīsatī lokamimaŋ parañcā’ ti. Chaţţhaŋ.

7. Suvidūrasuttaŋ
47. ‘Cattārimāni, bhikkhave, suvidūravidūrāni. Katamāni cattāri? Nabhañca bhikkhave, pathavī ca; idaŋ paţhamaŋ suvidūravidūre. Orimañca, bhikkhave, tīraŋ samuddassa pārimañca; idaŋ dutiyaŋ suvidūravidūre. Yato ca, bhikkhave, verocano abbhudeti (p. 1.360) yattha ca atthameti; idaŋ tatiyaŋ suvidūravidūre. Satañca, bhikkhave, dhammo asatañca dhammo; idaŋ catutthaŋ suvidūravidūre. Imāni kho, bhikkhave, cattāri suvidūravidūrānī’ ti.


 ‘Nabhañca dūre pathavī ca dūre,


Pāraŋ samuddassa tadāhu dūre.


Yato ca verocano abbhudeti,


Pabhankaro yattha ca atthameti.


Tato have dūrataraŋ vadanti,


Satañca dhammaŋ asatañca dhammaŋ.


‘Abyāyiko hoti sataŋ samāgamo,


Yāvāpi tiţţheyya tatheva hoti.


Khippañhi veti asataŋ samāgamo,


Tasmā sataŋ dhammo asabbhi ārakā’ ti. Sattamaŋ.

8. Visākhasuttaŋ
48. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā visākho pañcālaputto upaţţhānasālāyaŋ bhikkhū dhammiyā kathāya sandasseti samādapeti samuttejeti sampahaŋseti, poriyā vācāya vissaţţhāya anelagalāya atthassa viññāpaniyā pariyāpannāya anissitāya. Atha kho bhagavā sāyanhasamayaŋ paţisallānā vuţţhito yena upaţţhānasālā tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi–

‘Ko nu kho, bhikkhave, upaţţhānasālāyaŋ bhikkhū dhammiyā kathāya sandasseti samādapeti samuttejeti sampahaŋseti poriyā vācāya vissaţţhāya anelagalāya atthassa viññāpaniyā pariyāpannāya anissitāyā’ ti (p. 1.361) ‘Āyasmā, bhante, visākho pañcālaputto upaţţhānasālāyaŋ bhikkhū dhammiyā kathāya sandasseti samādapeti samuttejeti sampahaŋseti poriyā vācāya vissaţţhāya anelagalāya atthassa viññāpaniyā pariyāpannāya anissitāyā’ ti.

Atha kho bhagavā āyasmantaŋ visākhaŋ pañcālaputtaŋ etadavoca– ‘sādhu sādhu, visākha! Sādhu kho tvaŋ, visākha, bhikkhū dhammiyā kathāya sandassesi samādapesi samuttejesi sampahaŋsesi poriyā vācāya vissaţţhāya anelagalāya atthassa viññāpaniyā pariyāpannāya anissitāyāti.


‘Nābhāsamānaŋ jānanti, missaŋ bālehi paņđitaŋ;


Bhāsamānañca jānanti, desentaŋ amataŋ padaŋ.


‘Bhāsaye jotaye dhammaŋ, paggaņhe isinaŋ dhajaŋ;


Subhāsitadhajā isayo, dhammo hi isinaŋ dhajo’ ti. Aţţhamaŋ.

9. Vipallāsasuttaŋ
49. ‘Cattārome bhikkhave, saññāvipallāsā cittavipallāsā diţţhivipallāsā Katame cattāro? Anicce, bhikkhave, niccanti saññāvipallāso cittavipallāso diţţhivipallāso; dukkhe, bhikkhave, sukhanti saññāvipallāso cittavipallāso diţţhivipallāso; anattani, bhikkhave, attāti saññāvipallāso cittavipallāso diţţhivipallāso; asubhe, bhikkhave, subhanti saññāvipallāso cittavipallāso diţţhivipallāso. Ime kho, bhikkhave, cattāro saññāvipallāsā cittavipallāsā diţţhivipallāsā.

‘Cattārome, bhikkhave, nasaññāvipallāsā nacittavipallāsā nadiţţhivipallāsā. Katame cattāro? Anicce, bhikkhave, aniccanti nasaññāvipallāso nacittavipallāso nadiţţhivipallāso; dukkhe, bhikkhave, dukkhanti nasaññāvipallāso nacittavipallāso nadiţţhivipallāso; anattani, bhikkhave, anattāti nasaññāvipallāso nacittavipallāso nadiţţhivipallāso; asubhe, bhikkhave, asubhanti nasaññāvipallāso nacittavipallāso nadiţţhivipallāso (p. 1.362) Ime kho, bhikkhave, cattāro nasaññāvipallāsā nacittavipallāsā nadiţţhivipallāsā’ ti.


‘Anicce niccasaññino, dukkhe ca sukhasaññino;


Anattani ca attāti, asubhe subhasaññino.


Micchādiţţhihatā sattā, khittacittā visaññino.


‘Te yogayuttā mārassa, ayogakkhemino janā;


Sattā gacchanti saŋsāraŋ, jātimaraņagāmino.


‘Yadā ca buddhā lokasmiŋ, uppajjanti pabhankarā;


Te imaŋ dhammaŋ pakāsenti, dukkhūpasamagāminaŋ.


‘Tesaŋ sutvāna sappaññā, sacittaŋ paccaladdhā te;


Aniccaŋ aniccato dakkhuŋ, dukkhamaddakkhu dukkhato.


‘Anattani anattāti, asubhaŋ asubhataddasuŋ;


Sammādiţţhisamādānā, sabbaŋ dukkhaŋ upaccagun’ ti . Navamaŋ.

10. Upakkilesasuttaŋ
50. ‘Cattārome bhikkhave, candimasūriyānaŋ upakkilesā, yehi upakkilesehi upakkiliţţhā candimasūriyā na tapanti na bhāsanti na virocanti. Katame cattāro? Abbhā, bhikkhave, candimasūriyānaŋ upakkilesā, yena upakkilesena upakkiliţţhā candimasūriyā na tapanti na bhāsanti na virocanti.

‘Mahikā, bhikkhave, candimasūriyānaŋ upakkilesā, yena upakkilesena upakkiliţţhā candimasūriyā na tapanti na bhāsanti na virocanti.

‘Dhūmo rajo, bhikkhave, candimasūriyānaŋ upakkileso, yena upakkilesena upakkiliţţhā candimasūriyā na tapanti na bhāsanti na virocanti.

‘Rāhu bhikkhave, asurindo candimasūriyānaŋ upakkileso, yena upakkilesena upakkiliţţhā candimasūriyā na tapanti na bhāsanti na virocanti. Ime kho (p. 1.363) bhikkhave, cattāro candimasūriyānaŋ upakkilesā, yehi upakkilesehi upakkiliţţhā candimasūriyā na tapanti na bhāsanti na virocanti.

‘Evamevaŋ kho, bhikkhave, cattārome samaņabrāhmaņānaŋ upakkilesā, yehi upakkilesehi upakkiliţţhā eke samaņabrāhmaņā na tapanti na bhāsanti na virocanti. Katame cattāro? Santi, bhikkhave eke samaņabrāhmaņā suraŋ pivanti merayaŋ, surāmerayapānā appaţiviratā. Ayaŋ, bhikkhave, paţhamo samaņabrāhmaņānaŋ upakkileso, yena upakkilesena upakkiliţţhā eke samaņabrāhmaņā na tapanti na bhāsanti na virocanti.

‘Santi, bhikkhave, eke samaņabrāhmaņā methunaŋ dhammaŋ paţisevanti, methunasmā dhammā appaţiviratā. Ayaŋ, bhikkhave, dutiyo samaņabrāhmaņānaŋ upakkileso, yena upakkilesena upakkiliţţhā eke samaņabrāhmaņā na tapanti na bhāsanti na virocanti.

‘Santi, bhikkhave, eke samaņabrāhmaņā jātarūparajataŋ sādiyanti, jātarūparajatapaţiggahaņā appaţiviratā. Ayaŋ, bhikkhave, tatiyo samaņabrāhmaņānaŋ upakkileso, yena upakkilesena upakkiliţţhā eke samaņabrāhmaņā na tapanti na bhāsanti na virocanti.

‘Santi, bhikkhave, eke samaņabrāhmaņā micchājīvena jīvanti, micchājīvā appaţiviratā. Ayaŋ, bhikkhave, catuttho samaņabrāhmaņānaŋ upakkileso, yena upakkilesena upakkiliţţhā eke samaņabrāhmaņā na tapanti na bhāsanti na virocanti. Ime kho, bhikkhave, cattāro samaņabrāhmaņānaŋ upakkilesā yehi upakkilesehi upakkiliţţhā eke samaņabrāhmaņā na tapanti na bhāsanti na virocantī’ ti.


‘Rāgadosaparikkiţţhā, eke samaņabrāhmaņā;


Avijjānivutā posā, piyarūpābhinandino.


‘Suraŋ pivanti merayaŋ, paţisevanti methunaŋ;


Rajataŋ jātarūpañca, sādiyanti aviddasū.


Micchājīvena jīvanti, eke samaņabrāhmaņā.


‘Ete (p. 1.364) upakkilesā vuttā, buddhenādiccabandhunā;


Yehi upakkilesehi, eke samaņabrāhmaņā.


Na tapanti na bhāsanti, asuddhā sarajā magā.


‘Andhakārena onaddhā, taņhādāsā sanettikā;


Vađđhenti kaţasiŋ ghoraŋ, ādiyanti punabbhavan’ ti. Dasamaŋ.

Rohitassavaggo pañcamo.

Tassuddānaŋ–

Samādhipañhā dve kodhā, rohitassāpare duve;

Suvidūravisākhavipallāsā, upakkilesena te dasāti.

Paţhamapaņņāsakaŋ samattaŋ.

2. Dutiyapaņņāsakaŋ

( 6) 1. Puññābhisandavaggo

1. Paţhamapuññābhisandasuttaŋ
51. Sāvatthinidānaŋ (p. 1.365) Cattārome bhikkhave, puññābhisandā kusalābhisandā sukhassāhārā sovaggikā sukhavipākā saggasaŋvattanikā iţţhāya kantāya manāpāya hitāya sukhāya saŋvattanti. Katame cattāro? Yassa, bhikkhave, bhikkhu cīvaraŋ paribhuñjamāno appamāņaŋ cetosamādhiŋ upasampajja viharati, appamāņo tassa puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati.

‘Yassa, bhikkhave, bhikkhu piņđapātaŋ paribhuñjamāno appamāņaŋ cetosamādhiŋ upasampajja viharati, appamāņo tassa puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati.

‘Yassa bhikkhave, bhikkhu senāsanaŋ paribhuñjamāno appamāņaŋ cetosamādhiŋ upasampajja viharati, appamāņo tassa puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati.

‘Yassa, bhikkhave, bhikkhu gilānappaccayabhesajjaparikkhāraŋ paribhuñjamāno appamāņaŋ cetosamādhiŋ upasampajja viharati, appamāņo tassa puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati. Ime kho, bhikkhave, cattāro puññābhisandā kusalābhisandā sukhassāhārā sovaggikā sukhavipākā saggasaŋvattanikā iţţhāya kantāya manāpāya hitāya sukhāya saŋvattanti.

‘Imehi ca pana, bhikkhave, catūhi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gahetuŋ – “ettako (p. 1.366) puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattatī” ti. Atha kho asankhyeyyo appameyyo mahāpuññakkhandhotveva sankhyaŋ gacchati.

‘Seyyathāpi, bhikkhave, mahāsamudde na sukaraŋ udakassa pamāņaŋ gahetuŋ– “ettakāni udakāļhakānīti vā, ettakāni udakāļhakasatānīti vā, ettakāni udakāļhakasahassānīti vā, ettakāni udakāļhakasatasahassānīti vā”, atha kho asankhyeyyo appameyyo mahā-udakakkhandhotveva sankhyaŋ gacchati; evamevaŋ kho, bhikkhave, imehi catūhi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gahetuŋ– “ettako puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattatī” ti. Atha kho asankhyeyyo appameyyo mahāpuññakkhandhotveva sankhyaŋ gacchatī’ ti.


‘Mahodadhiŋ aparimitaŋ mahāsaraŋ,


Bahubheravaŋ ratanavarānamālayaŋ .


Najjo yathā naragaņasanghasevitā,


Puthū savantī upayanti sāgaraŋ.


‘Evaŋ naraŋ annadapānavatthadaŋ,


Seyyānisajjattharaņassa dāyakaŋ.


Puññassa dhārā upayanti paņđitaŋ,


Najjo yathā vārivahāva sāgaran’ ti. Paţhamaŋ.

2. Dutiyapuññābhisandasuttaŋ
52. ‘Cattārome bhikkhave, puññābhisandā kusalābhisandā sukhassāhārā sovaggikā sukhavipākā saggasaŋvattanikā iţţhāya kantāya manāpāya hitāya sukhāya saŋvattanti. Katame cattāro? Idha, bhikkhave, ariyasāvako (p. 1.367) buddhe aveccappasādena samannāgato hoti– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Ayaŋ, bhikkhave, paţhamo puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati.

‘Puna caparaŋ, bhikkhave, ariyasāvako dhamme aveccappasādena samannāgato hoti– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī” ti. Ayaŋ, bhikkhave, dutiyo puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati.

‘Puna caparaŋ, bhikkhave, ariyasāvako sanghe aveccappasādena samannāgato hoti– “suppaţipanno bhagavato sāvakasangho, ujuppaţipanno bhagavato sāvakasangho, ñāyappaţipanno bhagavato sāvakasangho, sāmīcippaţipanno bhagavato sāvakasangho, yadidaŋ cattāri purisayugāni aţţha purisapuggalā, esa bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā” ti. Ayaŋ, bhikkhave, tatiyo puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati.

‘Puna caparaŋ, bhikkhave, ariyasāvako ariyakantehi sīlehi samannāgato hoti akhaņđehi acchiddehi asabalehi akammāsehi bhujissehi viññuppasatthehi aparāmaţţhehi samādhisaŋvattanikehi. Ayaŋ, bhikkhave, catuttho puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati Ime kho, bhikkhave, cattāro puññābhisandā kusalābhisandā sukhassāhārā sovaggikā sukhavipākā saggasaŋvattanikā iţţhāya kantāya manāpāya hitāya sukhāya saŋvattantī’ ti.


 ‘Yassa (p. 1.368) saddhā tathāgate, acalā suppatiţţhitā;


Sīlañca yassa kalyāņaŋ, ariyakantaŋ pasaŋsitaŋ.


‘Sanghe pasādo yassatthi, ujubhūtañca dassanaŋ;


Adaliddoti taŋ āhu, amoghaŋ tassa jīvitaŋ.


‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhāna sāsanan’ ti. Dutiyaŋ.

3. Paţhamasaŋvāsasuttaŋ
53. Ekaŋ samayaŋ bhagavā antarā ca madhuraŋ antarā ca verañjaŋ addhānamaggappaţipanno hoti. Sambahulāpi kho gahapatī ca gahapatāniyo ca antarā ca madhuraŋ antarā ca verañjaŋ addhānamaggappaţipannā honti. Atha kho bhagavā maggā okkamma aññatarasmiŋ rukkhamūle ( ) nisīdi. Addasaŋsu kho gahapatī ca gahapatāniyo ca bhagavantaŋ aññatarasmiŋ rukkhamūle nisinnaŋ. Disvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te gahapatī ca gahapatāniyo ca bhagavā etadavoca–

‘Cattārome, gahapatayo, saŋvāsā. Katame cattāro? Chavo chavāya saddhiŋ saŋvasati, chavo deviyā saddhiŋ saŋvasati, devo chavāya saddhiŋ saŋvasati, devo deviyā saddhiŋ saŋvasati.

‘Kathañca, gahapatayo, chavo chavāya saddhiŋ saŋvasati? Idha gahapatayo, sāmiko hoti pāņātipātī adinnādāyī kāmesumicchācārī musāvādī surāmerayamajjapamādaţţhāyī dussīlo pāpadhammo maccheramalapariyuţţhitena cetasā agāraŋ ajjhāvasati akkosakaparibhāsako samaņabrāhmaņānaŋ bhariyāpissa hoti pāņātipātinī adinnādāyinī kāmesumicchācārinī musāvādinī surāmerayamajjapamādaţţhāyinī dussīlā pāpadhammā maccheramalapariyuţţhitena cetasā agāraŋ ajjhāvasati akkosikaparibhāsikā samaņabrāhmaņānaŋ. Evaŋ kho, gahapatayo, chavo chavāya saddhiŋ saŋvasati.

‘Kathañca (p. 1.369) gahapatayo, chavo deviyā saddhiŋ saŋvasati? Idha, gahapatayo, sāmiko hoti pāņātipātī adinnādāyī kāmesumicchācārī musāvādī surāmerayamajjapamādaţţhāyī dussīlo pāpadhammo maccheramalapariyuţţhitena cetasā agāraŋ ajjhāvasati akkosakaparibhāsako samaņabrāhmaņānaŋ; bhariyā khvassa hoti pāņātipātā paţiviratā adinnādānā paţiviratā kāmesumicchācārā paţiviratā musāvādā paţiviratā surāmerayamajjapamādaţţhānā paţiviratā sīlavatī kalyāņadhammā vigatamalamaccherena cetasā agāraŋ ajjhāvasati anakkosikaparibhāsikā samaņabrāhmaņānaŋ. Evaŋ kho, gahapatayo, chavo deviyā saddhiŋ saŋvasati.

‘Kathañca, gahapatayo, devo chavāya saddhiŋ saŋvasati? Idha, gahapatayo, sāmiko hoti pāņātipātā paţivirato adinnādānā paţivirato kāmesumicchācārā paţivirato musāvādā paţivirato surāmerayamajjapamādaţţhānā paţivirato sīlavā kalyāņadhammo vigatamalamaccherena cetasā agāraŋ ajjhāvasati anakkosakaparibhāsako samaņabrāhmaņānaŋ; bhariyā khvassa hoti pāņātipātinī …pe… surāmerayamajjapamādaţţhāyinī dussīlā pāpadhammā maccheramalapariyuţţhitena cetasā agāraŋ ajjhāvasati akkosikaparibhāsikā samaņabrāhmaņānaŋ. Evaŋ kho, gahapatayo, devo chavāya saddhiŋ saŋvasati.

‘Kathañca, gahapatayo, devo deviyā saddhiŋ saŋvasati? Idha, gahapatayo, sāmiko hoti pāņātipātā paţivirato …pe… sīlavā kalyāņadhammo vigatamalamaccherena cetasā agāraŋ ajjhāvasati anakkosakaparibhāsako samaņabrāhmaņānaŋ; bhariyāpissa hoti pāņātipātā paţiviratā …pe… surāmerayamajjapamādaţţhānā paţiviratā sīlavatī kalyāņadhammā vigatamalamaccherena cetasā agāraŋ ajjhāvasati anakkosikaparibhāsikā samaņabrāhmaņānaŋ. Evaŋ kho, gahapatayo, devo deviyā saddhiŋ saŋvasati. Ime kho, gahapatayo, cattāro saŋvāsā’ ti.


‘Ubho ca honti dussīlā, kadariyā paribhāsakā;


Te honti jānipatayo, chavā saŋvāsamāgatā.


‘Sāmiko (p. 1.370) hoti dussīlo, kadariyo paribhāsako;


Bhariyā sīlavatī hoti, vadaññū vītamaccharā.


Sāpi devī saŋvasati, chavena patinā saha.


‘Sāmiko sīlavā hoti, vadaññū vītamaccharo;


Bhariyā hoti dussīlā, kadariyā paribhāsikā.


Sāpi chavā saŋvasati, devena patinā saha.


‘Ubho saddhā vadaññū ca, saññatā dhammajīvino;


Te honti jānipatayo, aññamaññaŋ piyaŋvadā.


‘Atthāsaŋ pacurā honti, phāsukaŋ upajāyati;


Amittā dummanā honti, ubhinnaŋ samasīlinaŋ.


‘Idha dhammaŋ caritvāna, samasīlabbatā ubho;


Nandino devalokasmiŋ, modanti kāmakāmino’ ti. Tatiyaŋ.

4. Dutiyasaŋvāsasuttaŋ
54. ‘Cattārome, bhikkhave, saŋvāsā. Katame cattāro? Chavo chavāya saddhiŋ saŋvasati, chavo deviyā saddhiŋ saŋvasati, devo chavāya saddhiŋ saŋvasati, devo deviyā saddhiŋ saŋvasati.

‘Kathañca (p. 1.371) bhikkhave, chavo chavāya saddhiŋ saŋvasati. Idha, bhikkhave, sāmiko hoti pāņātipātī adinnādāyī kāmesumicchācārī musāvādī pisuņavāco pharusavāco samphappalāpī abhijjhālu byāpannacitto micchādiţţhiko dussīlo pāpadhammo maccheramalapariyuţţhitena cetasā agāraŋ ajjhāvasati akkosakaparibhāsako samaņabrāhmaņānaŋ; bhariyāpissa hoti pāņātipātinī adinnādāyinī kāmesumicchācārinī musāvādinī pisuņavācā pharusavācā samphappalāpinī abhijjhālunī byāpannacittā micchādiţţhikā dussīlā pāpadhammā maccheramalapariyuţţhitena cetasā agāraŋ ajjhāvasati akkosikaparibhāsikā samaņabrāhmaņānaŋ. Evaŋ kho, bhikkhave, chavo chavāya saddhiŋ saŋvasati.

‘Kathañca, bhikkhave, chavo deviyā saddhiŋ saŋvasati? Idha, bhikkhave, sāmiko hoti pāņātipātī …pe… micchādiţţhiko dussīlo pāpadhammo maccheramalapariyuţţhitena cetasā agāraŋ ajjhāvasati akkosakaparibhāsako samaņabrāhmaņānaŋ; bhariyā khvassa hoti pāņātipātā paţiviratā adinnādānā paţiviratā kāmesumicchācārā paţiviratā musāvādā paţiviratā pisuņāya vācāya paţiviratā pharusāya vācāya paţiviratā samphappalāpā paţiviratā anabhijjhālunī abyāpannacittā sammādiţţhikā sīlavatī kalyāņadhammā vigatamalamaccherena cetasā agāraŋ ajjhāvasati anakkosikaparibhāsikā samaņabrāhmaņānaŋ. Evaŋ kho, bhikkhave, chavo deviyā saddhiŋ saŋvasati.

‘Kathañca, bhikkhave, devo chavāya saddhiŋ saŋvasati? Idha, bhikkhave, sāmiko hoti pāņātipātā paţivirato adinnādānā paţivirato kāmesumicchācārā paţivirato musāvādā paţivirato pisuņāya vācāya paţivirato pharusāya vācāya paţivirato samphappalāpā paţivirato anabhijjhālu abyāpannacitto sammādiţţhiko sīlavā kalyāņadhammo vigatamalamaccherena cetasā agāraŋ ajjhāvasati anakkosakaparibhāsako samaņabrāhmaņānaŋ; bhariyā khvassa hoti pāņātipātinī …pe… micchādiţţhikā dussīlā pāpadhammā maccheramalapariyuţţhitena cetasā agāraŋ ajjhāvasati akkosikaparibhāsikā samaņabrāhmaņānaŋ. Evaŋ kho, bhikkhave, devo chavāya saddhiŋ saŋvasati.

‘Kathañca, bhikkhave, devo deviyā saddhiŋ saŋvasati? Idha, bhikkhave, sāmiko hoti pāņātipātā paţivirato …pe… sammādiţţhiko sīlavā kalyāņadhammo vigatamalamaccherena cetasā agāraŋ ajjhāvasati anakkosakaparibhāsako samaņabrāhmaņānaŋ; bhariyāpissa hoti pāņātipātā paţiviratā …pe… sammādiţţhikā sīlavatī kalyāņadhammā vigatamalamaccherena cetasā agāraŋ ajjhāvasati anakkosikaparibhāsikā samaņabrāhmaņānaŋ. Evaŋ kho, bhikkhave, devo deviyā saddhiŋ saŋvasati. Ime kho, bhikkhave, cattāro saŋvāsā’ ti.


‘Ubho ca honti dussīlā, kadariyā paribhāsakā;


Te honti jānipatayo, chavā saŋvāsamāgatā.


‘Sāmiko (p. 1.372) hoti dussīlo, kadariyo paribhāsako;


Bhariyā sīlavatī hoti, vadaññū vītamaccharā.


Sāpi devī saŋvasati, chavena patinā saha.


‘Sāmiko sīlavā hoti, vadaññū vītamaccharo;


Bhariyā hoti dussīlā, kadariyā paribhāsikā.


Sāpi chavā saŋvasati, devena patinā saha.


‘Ubho saddhā vadaññū ca, saññatā dhammajīvino;


Te honti jānipatayo, aññamaññaŋ piyaŋvadā.


‘Atthāsaŋ pacurā honti, phāsukaŋ upajāyati;


Amittā dummanā honti, ubhinnaŋ samasīlinaŋ.


‘Idha dhammaŋ caritvāna, samasīlabbatā ubho;


Nandino devalokasmiŋ, modanti kāmakāmino’ ti. Catutthaŋ.

5. Paţhamasamajīvīsuttaŋ
55. Evaŋ me sutaŋ– ekaŋ samayaŋ bhagavā bhaggesu viharati susumāragire bhesakaļāvane migadāye. Atha kho bhagavā pubbaņhasamayaŋ nivāsetvā pattacīvaramādāya yena nakulapituno gahapatissa nivesanaŋ tenupasankami; upasankamitvā paññatte āsane nisīdi. Atha kho nakulapitā ca gahapati nakulamātā ca gahapatānī yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho nakulapitā gahapati bhagavantaŋ etadavoca–

‘Yato me, bhante, nakulamātā gahapatānī daharasseva daharā ānītā, nābhijānāmi nakulamātaraŋ gahapatāniŋ manasāpi aticaritā, kuto pana kāyena! Iccheyyāma mayaŋ, bhante, diţţhe ceva dhamme aññamaññaŋ passituŋ abhisamparāyañca aññamaññaŋ passitun’ ti. Nakulamātāpi kho gahapatānī bhagavantaŋ etadavoca– ‘yatohaŋ, bhante, nakulapituno gahapatissa daharasseva daharā ānītā, nābhijānāmi nakulapitaraŋ gahapatiŋ manasāpi aticaritā, kuto pana kāyena! Iccheyyāma mayaŋ, bhante (p. 1.373) diţţhe ceva dhamme aññamaññaŋ passituŋ abhisamparāyañca aññamaññaŋ passitun’ ti.

‘Ākankheyyuŋ ce, gahapatayo, ubho jānipatayo diţţhe ceva dhamme aññamaññaŋ passituŋ abhisamparāyañca aññamaññaŋ passituŋ ubhova assu samasaddhā samasīlā samacāgā samapaññā, te diţţhe ceva dhamme aññamaññaŋ passanti abhisamparāyañca aññamaññaŋ passantī’ ti .


‘Ubho saddhā vadaññū ca, saññatā dhammajīvino;


Te honti jānipatayo, aññamaññaŋ piyaŋvadā.


‘Atthāsaŋ pacurā honti, phāsukaŋ upajāyati;


Amittā dummanā honti, ubhinnaŋ samasīlinaŋ.


‘Idha dhammaŋ caritvāna, samasīlabbatā ubho;


Nandino devalokasmiŋ, modanti kāmakāmino’ ti. Pañcamaŋ.

6. Dutiyasamajīvīsuttaŋ
56. ‘Ākankheyyuŋ ce, bhikkhave, ubho jānipatayo diţţhe ceva dhamme aññamaññaŋ passituŋ abhisamparāyañca aññamaññaŋ passituŋ ubhova assu samasaddhā samasīlā samacāgā samapaññā, te diţţhe ceva dhamme aññamaññaŋ passanti abhisamparāyañca aññamaññaŋ passantī’ ti.


‘Ubho saddhā vadaññū ca, saññatā dhammajīvino;


Te honti jānipatayo, aññamaññaŋ piyaŋvadā.


‘Atthāsaŋ pacurā honti, phāsukaŋ upajāyati;


Amittā dummanā honti, ubhinnaŋ samasīlinaŋ.


‘Idha dhammaŋ caritvāna, samasīlabbatā ubho;


Nandino devalokasmiŋ, modanti kāmakāmino’ ti. Chaţţhaŋ.

7. Suppavāsāsuttaŋ
57. Ekaŋ samayaŋ bhagavā koliyesu viharati pajjanikaŋ nāma koliyānaŋ nigamo. Atha kho bhagavā pubbaņhasamayaŋ nivāsetvā pattacīvaramādāya (p. 1.374) yena suppavāsāya koliyadhītuyā nivesanaŋ tenupasankami; upasankamitvā paññatte āsane nisīdi. Atha kho suppavāsā koliyadhītā bhagavantaŋ paņītena khādanīyena bhojanīyena sahatthā santappesi sampavāresi. Atha kho suppavāsā koliyadhītā bhagavantaŋ bhuttāviŋ onītapattapāņiŋ ekamantaŋ nisīdi. Ekamantaŋ nisinnaŋ kho suppavāsaŋ koliyadhītaraŋ bhagavā etadavoca–

‘Bhojanaŋ suppavāse, dentī ariyasāvikā paţiggāhakānaŋ cattāri ţhānāni deti. Katamāni cattāri? Āyuŋ deti, vaņņaŋ deti, sukhaŋ deti, balaŋ deti. Āyuŋ kho pana datvā āyussa bhāginī hoti dibbassa vā mānusassa vā. Vaņņaŋ datvā vaņņassa bhāginī hoti dibbassa vā mānusassa vā. Sukhaŋ datvā sukhassa bhāginī hoti dibbassa vā mānusassa vā. Balaŋ datvā balassa bhāginī hoti dibbassa vā mānusassa vā. Bhojanaŋ, suppavāse, dentī ariyasāvikā paţiggāhakānaŋ imāni cattāri ţhānāni detī’ ti.


‘Susankhataŋ bhojanaŋ yā dadāti,


Suciŋ paņītaŋ rasasā upetaŋ.


Sā dakkhiņā ujjugatesu dinnā,


Caraņūpapannesu mahaggatesu.


Puññena puññaŋ saŋsandamānā,


Mahapphalā lokavidūna vaņņitā.


‘Etādisaŋ yaññamanussarantā,


Ye vedajātā vicaranti loke.


Vineyya maccheramalaŋ samūlaŋ,


Aninditā saggamupenti ţhānan’ ti. Sattamaŋ.

8. Sudattasuttaŋ
58. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Bhojanaŋ (p. 1.375) gahapati, dadamāno ariyasāvako paţiggāhakānaŋ cattāri ţhānāni deti. Katamāni cattāri? Āyuŋ deti, vaņņaŋ deti, sukhaŋ deti, balaŋ deti. Āyuŋ kho pana datvā āyussa bhāgī hoti dibbassa vā mānusassa vā. Vaņņaŋ datvā… sukhaŋ datvā… balaŋ datvā balassa bhāgī hoti dibbassa vā mānusassa vā. Bhojanaŋ, gahapati, dadamāno ariyasāvako paţiggāhakānaŋ imāni cattāri ţhānāni detī’ ti.


 ‘Yo saññatānaŋ paradattabhojinaŋ,


Kālena sakkacca dadāti bhojanaŋ.


Cattāri ţhānāni anuppavecchati,


Āyuñca vaņņañca sukhaŋ balañca.


‘So āyudāyī vaņņadāyī, sukhaŋ balaŋ dado naro.


Dīghāyu yasavā hoti, yattha yatthūpapajjatī’ ti. Aţţhamaŋ.

9. Bhojanasuttaŋ
59. ‘Bhojanaŋ bhikkhave, dadamāno dāyako paţiggāhakānaŋ cattāri ţhānāni deti. Katamāni cattāri? Āyuŋ deti, vaņņaŋ deti, sukhaŋ deti, balaŋ deti. Āyuŋ kho pana datvā āyussa bhāgī hoti dibbassa vā mānusassa vā. Vaņņaŋ datvā… sukhaŋ datvā… balaŋ datvā balassa bhāgī hoti dibbassa vā mānusassa vā. Bhojanaŋ, bhikkhave, dadamāno dāyako paţiggāhakānaŋ imāni cattāri ţhānāni detī’ ti.


 ‘Yo saññatānaŋ paradattabhojinaŋ,


Kālena sakkacca dadāti bhojanaŋ.


Cattāri ţhānāni anuppavecchati,


Āyuñca vaņņañca sukhaŋ balañca.


‘So āyudāyī vaņņadāyī, sukhaŋ balaŋ dado naro;


Dīghāyu yasavā hoti, yattha yatthūpapajjatī’ ti. Navamaŋ.

10. Gihisāmīcisuttaŋ
60. Atha (p. 1.376) kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Catūhi kho, gahapati, dhammehi samannāgato ariyasāvako gihisāmīcipaţipadaŋ paţipanno hoti yasopaţilābhiniŋ saggasaŋvattanikaŋ. Katamehi catūhi? Idha, gahapati, ariyasāvako bhikkhusanghaŋ paccupaţţhito hoti cīvarena, bhikkhusanghaŋ paccupaţţhito hoti piņđapātena, bhikkhusanghaŋ paccupaţţhito hoti senāsanena bhikkhusanghaŋ paccupaţţhito hoti gilānappaccayabhesajjaparikkhārena. Imehi kho, gahapati, catūhi dhammehi samannāgato ariyasāvako gihisāmīcipaţipadaŋ paţipanno hoti yasopaţilābhiniŋ saggasaŋvattanikan’ ti.


‘Gihisāmīcipaţipadaŋ, paţipajjanti paņđitā;


Sammaggate sīlavante, cīvarena upaţţhitā.


Piņđapātasayanena, gilānappaccayena ca;


Tesaŋ divā ca ratto ca, sadā puññaŋ pavađđhati.


Saggañca kamatiţţhānaŋ, kammaŋ katvāna bhaddakan’ ti. Dasamaŋ.

Puññābhisandavaggo paţhamo.

Tassuddānaŋ–

Dve puññābhisandā dve ca, saŋvāsā samajīvino;

Suppavāsā sudatto ca, bhojanaŋ gihisāmicīti.

( 7) 2. Pattakammavaggo

1. Pattakammasuttaŋ
61. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Cattārome (p. 1.377) gahapati, dhammā iţţhā kantā manāpā dullabhā lokasmiŋ. Katame cattāro? Bhogā me uppajjantu sahadhammenāti, ayaŋ paţhamo dhammo iţţho kanto manāpo dullabho lokasmiŋ.

‘Bhoge laddhā sahadhammena yaso me āgacchatu saha ñātīhi saha upajjhāyehīti, ayaŋ dutiyo dhammo iţţho kanto manāpo dullabho lokasmiŋ.

‘Bhoge laddhā sahadhammena yasaŋ laddhā saha ñātīhi saha upajjhāyehi ciraŋ jīvāmi dīghamāyuŋ pālemīti, ayaŋ tatiyo dhammo iţţho kanto manāpo dullabho lokasmiŋ.

‘Bhoge laddhā sahadhammena yasaŋ laddhā saha ñātīhi saha upajjhāyehi ciraŋ jīvitvā dīghamāyuŋ pāletvā kāyassa bhedā paraŋ maraņā sugatiŋ saggaŋ lokaŋ upapajjāmīti, ayaŋ catuttho dhammo iţţho kanto manāpo dullabho lokasmiŋ. Ime kho, gahapati, cattāro dhammā iţţhā kantā manāpā dullabhā lokasmiŋ.

‘Imesaŋ kho, gahapati, catunnaŋ dhammānaŋ iţţhānaŋ kantānaŋ manāpānaŋ dullabhānaŋ lokasmiŋ cattāro dhammā paţilābhāya saŋvattanti. Katame cattāro? Saddhāsampadā, sīlasampadā, cāgasampadā, paññāsampadā.

‘Katamā ca, gahapati, saddhāsampadā? Idha, gahapati, ariyasāvako saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi, satthā devamanussānaŋ buddho bhagavā” ti. Ayaŋ vuccati, gahapati, saddhāsampadā.

‘Katamā ca, gahapati, sīlasampadā? Idha, gahapati, ariyasāvako pāņātipātā paţivirato hoti …pe… surāmerayamajjapamādaţţhānā paţivirato hoti. Ayaŋ vuccati, gahapati, sīlasampadā.

‘Katamā ca, gahapati, cāgasampadā? Idha, gahapati, ariyasāvako vigatamalamaccherena cetasā agāraŋ ajjhāvasati muttacāgo payatapāņi vosaggarato yācayogo dānasaŋvibhāgarato. Ayaŋ vuccati, gahapati, cāgasampadā.

‘Katamā (p. 1.378) ca, gahapati, paññāsampadā? Abhijjhāvisamalobhābhibhūtena gahapati, cetasā viharanto akiccaŋ karoti, kiccaŋ aparādheti. Akiccaŋ karonto kiccaŋ aparādhento yasā ca sukhā ca dhaŋsati. Byāpādābhibhūtena, gahapati, cetasā viharanto akiccaŋ karoti, kiccaŋ aparādheti. Akiccaŋ karonto kiccaŋ aparādhento yasā ca sukhā ca dhaŋsati. Thinamiddhābhibhūtena, gahapati, cetasā viharanto akiccaŋ karoti kiccaŋ aparādheti. Akiccaŋ karonto kiccaŋ aparādhento yasā ca sukhā ca dhaŋsati. Uddhaccakukkuccābhibhūtena, gahapati, cetasā viharanto akiccaŋ karoti, kiccaŋ aparādheti. Akiccaŋ karonto kiccaŋ aparādhento yasā ca sukhā ca dhaŋsati. Vicikicchābhibhūtena, gahapati, cetasā viharanto akiccaŋ karoti, kiccaŋ aparādheti. Akiccaŋ karonto kiccaŋ aparādhento yasā ca sukhā ca dhaŋsati.

‘Sa kho so, gahapati, ariyasāvako abhijjhāvisamalobho cittassa upakkilesoti, iti viditvā abhijjhāvisamalobhaŋ cittassa upakkilesaŋ pajahati. Byāpādo cittassa upakkilesoti, iti viditvā byāpādaŋ cittassa upakkilesaŋ pajahati. Thinamiddhaŋ cittassa upakkilesoti, iti viditvā thinamiddhaŋ cittassa upakkilesaŋ pajahati. Uddhaccakukkuccaŋ cittassa upakkilesoti, iti viditvā uddhaccakukkuccaŋ cittassa upakkilesaŋ pajahati. Vicikicchā cittassa upakkilesoti, iti viditvā vicikicchaŋ cittassa upakkilesaŋ pajahati.

‘Yato ca kho, gahapati, ariyasāvakassa abhijjhāvisamalobho cittassa upakkilesoti, iti viditvā abhijjhāvisamalobho cittassa upakkileso pahīno hoti. Byāpādo cittassa upakkilesoti, iti viditvā byāpādo cittassa upakkileso pahīno hoti. Thinamiddhaŋ cittassa upakkilesoti, iti viditvā thinamiddhaŋ cittassa upakkileso pahīno hoti. Uddhaccakukkuccaŋ cittassa upakkilesoti, iti viditvā uddhaccakukkuccaŋ cittassa upakkileso pahīno hoti. Vicikicchā cittassa upakkilesoti, iti viditvā vicikicchā cittassa upakkileso pahīno hoti. Ayaŋ vuccati, gahapati, ariyasāvako mahāpañño puthupañño āpātadaso paññāsampanno . Ayaŋ vuccati, gahapati (p. 1.379) paññāsampadā. Imesaŋ kho, gahapati, catunnaŋ dhammānaŋ iţţhānaŋ kantānaŋ manāpānaŋ dullabhānaŋ lokasmiŋ ime cattāro dhammā paţilābhāya saŋvattanti.

‘Sa kho so, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi cattāri pattakammāni kattā hoti. Katamāni cattāri? Idha gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi attānaŋ sukheti pīņeti sammā sukhaŋ pariharati. Mātāpitaro sukheti pīņeti sammā sukhaŋ pariharati. Puttadāradāsakammakaraporise sukheti pīņeti sammā sukhaŋ pariharati. Mittāmacce sukheti pīņeti sammā sukhaŋ pariharati. Idamassa paţhamaŋ ţhānagataŋ hoti pattagataŋ āyatanaso paribhuttaŋ.

‘Puna caparaŋ, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi yā tā honti āpadā aggito vā udakato vā rājato vā corato vā appiyato vā dāyādato, tathārūpāsu āpadāsu pariyodhāya saŋvattati. Sotthiŋ attānaŋ karoti. Idamassa dutiyaŋ ţhānagataŋ hoti pattagataŋ āyatanaso paribhuttaŋ.

‘Puna caparaŋ, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi pañcabaliŋ kattā hoti– ñātibaliŋ, atithibaliŋ, pubbapetabaliŋ, rājabaliŋ, devatābaliŋ. Idamassa tatiyaŋ ţhānagataŋ hoti pattagataŋ āyatanaso paribhuttaŋ.

‘Puna caparaŋ, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi ye te samaņabrāhmaņā madappamādā paţiviratā khantisoracce niviţţhā ekamattānaŋ damenti, ekamattānaŋ samenti, ekamattānaŋ parinibbāpenti, tathārūpesu samaņabrāhmaņesu uddhaggikaŋ dakkhiņaŋ patiţţhāpeti sovaggikaŋ sukhavipākaŋ saggasaŋvattanikaŋ (p. 1.380) Idamassa catutthaŋ ţhānagataŋ hoti pattagataŋ āyatanaso paribhuttaŋ.

‘Sa kho so, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi imāni cattāri pattakammāni kattā hoti. Yassa kassaci, gahapati, aññatra imehi catūhi pattakammehi bhogā parikkhayaŋ gacchanti, ime vuccanti, gahapati, bhogā aţţhānagatā apattagatā anāyatanaso paribhuttā. Yassa kassaci, gahapati, imehi catūhi pattakammehi bhogā parikkhayaŋ gacchanti, ime vuccanti, gahapati, bhogā ţhānagatā pattagatā āyatanaso paribhuttā’ ti.


‘Bhuttā bhogā bhatā bhaccā, vitiņņā āpadāsu me;


Uddhaggā dakkhiņā dinnā, atho pañcabalī katā.


Upaţţhitā sīlavanto, saññatā brahmacārayo.


‘Yadatthaŋ bhogaŋ iccheyya, paņđito gharamāvasaŋ;


So me attho anuppatto, kataŋ ananutāpiyaŋ.


‘Etaŋ anussaraŋ macco, ariyadhamme ţhito naro;


Idheva naŋ pasaŋsanti, pecca sagge pamodatī’ ti. Paţhamaŋ.

2. Ānaņyasuttaŋ
62. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Cattārimāni, gahapati, sukhāni adhigamanīyāni gihinā kāmabhoginā kālena kālaŋ samayena samayaŋ upādāya. Katamāni cattāri? Atthisukhaŋ, bhogasukhaŋ, ānaņyasukhaŋ, anavajjasukhaŋ.

‘Katamañca, gahapati, atthisukhaŋ? Idha, gahapati, kulaputtassa bhogā honti uţţhānavīriyādhigatā bāhābalaparicitā sedāvakkhittā dhammikā dhammaladdhā (p. 1.381) So “bhogā me atthi uţţhānavīriyādhigatā bāhābalaparicitā sedāvakkhittā dhammikā dhammaladdhā” ti adhigacchati sukhaŋ, adhigacchati somanassaŋ. Idaŋ vuccati, gahapati, atthisukhaŋ.

‘Katamañca, gahapati, bhogasukhaŋ? Idha, gahapati, kulaputto uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi paribhuñjati puññāni ca karoti. So “uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi paribhuñjāmi puññāni ca karomī” ti adhigacchati sukhaŋ, adhigacchati somanassaŋ. Idaŋ vuccati, gahapati, bhogasukhaŋ

‘Katamañca, gahapati, ānaņyasukhaŋ? Idha, gahapati, kulaputto na kassaci kiñci dhāreti appaŋ vā bahuŋ vā. So “na kassaci kiñci dhāremi appaŋ vā bahuŋ vā” ti adhigacchati sukhaŋ, adhigacchati somanassaŋ. Idaŋ vuccati, gahapati, ānaņyasukhaŋ.

‘Katamañca, gahapati, anavajjasukhaŋ? Idha, gahapati, ariyasāvako anavajjena kāyakammena samannāgato hoti, anavajjena vacīkammena samannāgato hoti, anavajjena manokammena samannāgato hoti. So “anavajjenamhi kāyakammena samannāgato, anavajjena vacīkammena samannāgato, anavajjena manokammena samannāgato” ti adhigacchati sukhaŋ, adhigacchati somanassaŋ. Idaŋ vuccati, gahapati, anavajjasukhaŋ. Imāni kho, gahapati, cattāri sukhāni adhigamanīyāni gihinā kāmabhoginā kālena kālaŋ samayena samayaŋ upādāyā’ ti.


‘Ānaņyasukhaŋ ñatvāna, atho atthisukhaŋ paraŋ;


Bhuñjaŋ bhogasukhaŋ macco, tato paññā vipassati.


‘Vipassamāno jānāti, ubho bhoge sumedhaso;


Anavajjasukhassetaŋ, kalaŋ nāgghati soļasin’ ti. Dutiyaŋ.

3. Brahmasuttaŋ
63. ‘Sabrahmakāni, bhikkhave, tāni kulāni yesaŋ puttānaŋ mātāpitaro ajjhāgāre pūjitā honti. Sapubbācariyakāni, bhikkhave, tāni kulāni (p. 1.382) yesaŋ puttānaŋ mātāpitaro ajjhāgāre pūjitā honti. Sapubbadevatāni, bhikkhave, tāni kulāni yesaŋ puttānaŋ mātāpitaro ajjhāgāre pūjitā honti. Sāhuneyyakāni, bhikkhave, tāni kulāni yesaŋ puttānaŋ mātāpitaro ajjhāgāre pūjitā honti.

‘Brahmāti, bhikkhave, mātāpitūnaŋ etaŋ adhivacanaŋ. Pubbācariyāti, bhikkhave, mātāpitūnaŋ etaŋ adhivacanaŋ. Pubbadevatāti, bhikkhave, mātāpitūnaŋ etaŋ adhivacanaŋ. Āhuneyyāti, bhikkhave, mātāpitūnaŋ etaŋ adhivacanaŋ. Taŋ kissa hetu? Bahukārā, bhikkhave, mātāpitaro, puttānaŋ āpādakā posakā imassa lokassa dassetāro’ ti.


‘Brahmāti mātāpitaro, pubbācariyāti vuccare;


Āhuneyyā ca puttānaŋ, pajāya anukampakā.


‘Tasmā hi ne namasseyya, sakkareyya ca paņđito;


Annena atha pānena, vatthena sayanena ca.


Ucchādanena nhāpanena, pādānaŋ dhovanena ca.


‘Tāya naŋ pāricariyāya, mātāpitūsu paņđitā;


Idheva naŋ pasaŋsanti, pecca sagge pamodatī’ ti. Tatiyaŋ.

4. Nirayasuttaŋ
64. ‘Catūhi bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Pāņātipātī hoti, adinnādāyī hoti, kāmesumicchācārī hoti, musāvādī hoti– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye’ ti.


‘Pāņātipāto adinnādānaŋ, musāvādo ca vuccati;


Paradāragamanañcāpi, nappasaŋsanti paņđitā’ ti. Catutthaŋ.

5. Rūpasuttaŋ
65. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Rūpappamāņo rūpappasanno, ghosappamāņo ghosappasanno (p. 1.383) lūkhappamāņo lūkhappasanno, dhammappamāņo dhammappasanno– ime kho, bhikkhave, cattāro puggalā santo saŋvijjamānā lokasmin’ ti.


‘Ye ca rūpe pamāņiŋsu, ye ca ghosena anvagū.


Chandarāgavasūpetā, nābhijānanti te janā .


‘Ajjhattañca na jānāti, bahiddhā ca na passati;


Samantāvaraņo bālo, sa ve ghosena vuyhati.


‘Ajjhattañca na jānāti, bahiddhā ca vipassati;


Bahiddhā phaladassāvī, sopi ghosena vuyhati.


‘Ajjhattañca pajānāti, bahiddhā ca vipassati;


Vinīvaraņadassāvī, na so ghosena vuyhatī’ ti. Pañcamaŋ.

6. Sarāgasuttaŋ
66. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Sarāgo, sadoso, samoho, samāno– ime kho, bhikkhave, cattāro puggalā santo saŋvijjamānā lokasmin’ ti.


‘Sārattā rajanīyesu, piyarūpābhinandino.


Mohena āvutā sattā, baddhā vađđhenti bandhanaŋ.


‘Rāgajaŋ dosajañcāpi, mohajaŋ cāpaviddasū;


Karontākusalaŋ kammaŋ, savighātaŋ dukhudrayaŋ.


‘Avijjānivutā posā, andhabhūtā acakkhukā;


Yathā dhammā tathā santā, na tassevanti maññare’ ti. Chaţţhaŋ.

7. Ahirājasuttaŋ
67. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sāvatthiyaŋ aññataro bhikkhu ahinā daţţho kālankato hoti. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha (p. 1.384) bhante, sāvatthiyaŋ aññataro bhikkhu ahinā daţţho kālankato’ ti.

‘Na hi nūna so, bhikkhave, bhikkhu cattāri ahirājakulāni mettena cittena phari. Sace hi so, bhikkhave, bhikkhu cattāri ahirājakulāni mettena cittena phareyya, na hi so, bhikkhave, bhikkhu ahinā daţţho kālankareyya.

‘Katamāni cattāri? Virūpakkhaŋ ahirājakulaŋ, erāpathaŋ ahirājakulaŋ, chabyāputtaŋ ahirājakulaŋ, kaņhāgotamakaŋ ahirājakulaŋ. Na hi nūna so, bhikkhave, bhikkhu imāni cattāri ahirājakulāni mettena cittena phari. Sace hi so, bhikkhave, bhikkhu imāni cattāri ahirājakulāni mettena cittena phareyya, na hi so, bhikkhave, bhikkhu ahinā daţţho kālankareyya.

‘Anujānāmi, bhikkhave, imāni cattāri ahirājakulāni mettena cittena pharituŋ attaguttiyā attarakkhāya attaparittāyā’ ti.


 ‘Virūpakkhehi me mettaŋ, mettaŋ erāpathehi me;


Chabyāputtehi me mettaŋ, mettaŋ kaņhāgotamakehi ca.


‘Apādakehi me mettaŋ, mettaŋ dvipādakehi me.


Catuppadehi me mettaŋ, mettaŋ bahuppadehi me.


‘Mā maŋ apādako hiŋsi, mā maŋ hiŋsi dvipādako .


Mā maŋ catuppado hiŋsi, mā maŋ hiŋsi bahuppado.


‘Sabbe sattā sabbe pāņā, sabbe bhūtā ca kevalā;


Sabbe bhadrāni passantu, mā kañci pāpamāgamā.


‘Appamāņo buddho, appamāņo dhammo;


Appamāņo sangho, pamāņavantāni sarīsapāni .


‘Ahivicchikā satapadī, uņņanābhī sarabū mūsikā;


Katā me rakkhā katā me parittā, paţikkamantu bhūtāni.


Sohaŋ namo bhagavato, namo sattannaŋ sammāsambuddhānan’ ti. Sattamaŋ.

8. Devadattasuttaŋ
68. Ekaŋ (p. 1.385) samayaŋ bhagavā rājagahe viharati gijjhakūţe pabbate acirapakkante devadatte. Tatra kho bhagavā devadattaŋ ārabbha bhikkhū āmantesi– ‘attavadhāya, bhikkhave, devadattassa lābhasakkārasiloko udapādi. Parābhavāya, bhikkhave, devadattassa lābhasakkārasiloko udapādi.

‘Seyyathāpi, bhikkhave, kadalī attavadhāya phalaŋ deti, parābhavāya phalaŋ deti; evamevaŋ kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi, bhikkhave, veļu attavadhāya phalaŋ deti, parābhavāya phalaŋ deti; evamevaŋ kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi, bhikkhave, naļo attavadhāya phalaŋ deti, parābhavāya phalaŋ deti; evamevaŋ kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi, bhikkhave, assatarī attavadhāya gabbhaŋ gaņhāti, parābhavāya gabbhaŋ gaņhāti; evamevaŋ kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādī’ ti.


‘Phalaŋ ve kadaliŋ hanti, phalaŋ veļuŋ phalaŋ naļaŋ;


Sakkāro kāpurisaŋ hanti, gabbho assatariŋ yathā’ ti . Aţţhamaŋ.

9. Padhānasuttaŋ
69. ‘Cattārimāni bhikkhave, padhānāni. Katamāni cattāri? Saŋvarappadhānaŋ, pahānappadhānaŋ, bhāvanāppadhānaŋ, anurakkhaņāppadhānaŋ. Katamañca, bhikkhave, saŋvarappadhānaŋ? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya (p. 1.386) chandaŋ janeti vāyamati vīriyaŋ ārabhati cittaŋ paggaņhāti padahati. Idaŋ vuccati, bhikkhave, saŋvarappadhānaŋ.

‘Katamañca, bhikkhave, pahānappadhānaŋ? Idha, bhikkhave, bhikkhu uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaņhāti padahati. Idaŋ vuccati, bhikkhave, pahānappadhānaŋ.

‘Katamañca, bhikkhave, bhāvanāppadhānaŋ? Idha, bhikkhave, bhikkhu anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaņhāti padahati. Idaŋ vuccati, bhikkhave, bhāvanāppadhānaŋ.

‘Katamañca, bhikkhave, anurakkhaņāppadhānaŋ? Idha, bhikkhave, bhikkhu uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Idaŋ vuccati, bhikkhave, anurakkhaņāppadhānaŋ. Imāni kho, bhikkhave, cattāri padhānānī’ ti.


‘Saŋvaro ca pahānañca, bhāvanā anurakkhaņā;


Ete padhānā cattāro, desitādiccabandhunā.


Yo hi bhikkhu idhātāpī, khayaŋ dukkhassa pāpuņe’ ti. Navamaŋ.

10. Adhammikasuttaŋ
70. ‘Yasmiŋ bhikkhave, samaye rājāno adhammikā honti, rājāyuttāpi tasmiŋ samaye adhammikā honti. Rājāyuttesu adhammikesu brāhmaņagahapatikāpi tasmiŋ samaye adhammikā honti. Brāhmaņagahapatikesu adhammikesu negamajānapadāpi tasmiŋ samaye adhammikā honti. Negamajānapadesu adhammikesu visamaŋ candimasūriyā parivattanti Visamaŋ candimasūriyesu parivattantesu visamaŋ nakkhattāni tārakarūpāni parivattanti. Visamaŋ nakkhattesu tārakarūpesu parivattantesu visamaŋ rattindivā parivattanti. Visamaŋ rattindivesu parivattantesu visamaŋ māsaddhamāsā parivattanti. Visamaŋ māsaddhamāsesu parivattantesu visamaŋ utusaŋvaccharā parivattanti. Visamaŋ utusaŋvaccharesu parivattantesu visamaŋ vātā vāyanti visamā apañjasā (p. 1.387) Visamaŋ vātesu vāyantesu visamesu apañjasesu devatā parikupitā bhavanti. Devatāsu parikupitāsu devo na sammā dhāraŋ anuppavecchati. Deve na sammā dhāraŋ anuppavecchante visamapākāni sassāni bhavanti. Visamapākāni, bhikkhave, sassāni manussā paribhuñjantā appāyukā honti dubbaņņā ca bavhābādhā ca.

‘Yasmiŋ, bhikkhave, samaye rājāno dhammikā honti, rājāyuttāpi tasmiŋ samaye dhammikā honti. Rājāyuttesu dhammikesu brāhmaņagahapatikāpi tasmiŋ samaye dhammikā honti. Brāhmaņagahapatikesu dhammikesu negamajānapadāpi tasmiŋ samaye dhammikā honti. Negamajānapadesu dhammikesu samaŋ candimasūriyā parivattanti. Samaŋ candimasūriyesu parivattantesu samaŋ nakkhattāni tārakarūpāni parivattanti. Samaŋ nakkhattesu tārakarūpesu parivattantesu samaŋ rattindivā parivattanti. Samaŋ rattindivesu parivattantesu samaŋ māsaddhamāsā parivattanti. Samaŋ māsaddhamāsesu parivattantesu samaŋ utusaŋvaccharā parivattanti. Samaŋ utusaŋvaccharesu parivattantesu samaŋ vātā vāyanti samā pañjasā. Samaŋ vātesu vāyantesu samesu pañjasesu devatā aparikupitā bhavanti. Devatāsu aparikupitāsu devo sammā dhāraŋ anuppavecchati. Deve sammā dhāraŋ anuppavecchante samapākāni sassāni bhavanti. Samapākāni, bhikkhave, sassāni manussā paribhuñjantā dīghāyukā ca honti vaņņavanto ca balavanto ca appābādhā cā’ ti.


‘Gunnaŋ ce taramānānaŋ, jimhaŋ gacchati pungavo;


Sabbā tā jimhaŋ gacchanti, nette jimhaŋ gate sati.


‘Evamevaŋ manussesu, yo hoti seţţhasammato;


So ce adhammaŋ carati, pageva itarā pajā.


Sabbaŋ raţţhaŋ dukkhaŋ seti, rājā ce hoti adhammiko.


‘Gunnaŋ ce taramānānaŋ, ujuŋ gacchati pungavo;


Sabbā tā ujuŋ gacchanti, nette ujuŋ gate sati.


‘Evamevaŋ (p. 1.388) manussesu, yo hoti seţţhasammato;


So sace dhammaŋ carati, pageva itarā pajā.


Sabbaŋ raţţhaŋ sukhaŋ seti, rājā ce hoti dhammiko’ ti. Dasamaŋ.

Pattakammavaggo dutiyo.

Tassuddānaŋ–

Pattakammaŋ ānaņyako, sabrahmanirayā rūpena pañcamaŋ.

Sarāga-ahirājā devadatto, padhānaŋ adhammikena cāti.

( 8) 3. Apaņņakavaggo

1. Padhānasuttaŋ
71. ‘Catūhi bhikkhave, dhammehi samannāgato bhikkhu apaņņakappaţipadaŋ paţipanno hoti, yoni cassa āraddhā hoti āsavānaŋ khayāya. Katamehi catūhi? Idha, bhikkhave, bhikkhu sīlavā hoti, bahussuto hoti, āraddhavīriyo hoti, paññavā hoti. Imehi kho, bhikkhave, catūhi dhammehi samannāgato bhikkhu apaņņakappaţipadaŋ paţipanno hoti, yoni cassa āraddhā hoti āsavānaŋ khayāyā’ ti. Paţhamaŋ.

2. Sammādiţţhisuttaŋ
72. ‘Catūhi, bhikkhave, dhammehi samannāgato bhikkhu apaņņakappaţipadaŋ paţipanno hoti, yoni cassa āraddhā hoti āsavānaŋ khayāya. Katamehi catūhi? Nekkhammavitakkena, abyāpādavitakkena, avihiŋsāvitakkena, sammādiţţhiyā– imehi kho, bhikkhave, catūhi dhammehi samannāgato bhikkhu apaņņakappaţipadaŋ paţipanno hoti, yoni cassa āraddhā hoti āsavānaŋ khayāyā’ ti. Dutiyaŋ.

3. Sappurisasuttaŋ
73. ‘Catūhi (p. 1.389) bhikkhave, dhammehi samannāgato asappuriso veditabbo. Katamehi catūhi? Idha, bhikkhave, asappuriso yo hoti parassa avaņņo taŋ apuţţhopi pātu karoti, ko pana vādo puţţhassa! Puţţho kho pana pañhābhinīto ahāpetvā alambitvā paripūraŋ vitthārena parassa avaņņaŋ bhāsitā hoti. Veditabbametaŋ, bhikkhave, asappuriso ayaŋ bhavanti.

‘Puna caparaŋ, bhikkhave, asappuriso yo hoti parassa vaņņo taŋ puţţhopi na pātu karoti, ko pana vādo apuţţhassa! Puţţho kho pana pañhābhinīto hāpetvā lambitvā aparipūraŋ avitthārena parassa vaņņaŋ bhāsitā hoti. Veditabbametaŋ, bhikkhave, asappuriso ayaŋ bhavanti.

‘Puna caparaŋ, bhikkhave, asappuriso yo hoti attano avaņņo taŋ puţţhopi na pātu karoti, ko pana vādo apuţţhassa! Puţţho kho pana pañhābhinīto hāpetvā lambitvā aparipūraŋ avitthārena attano avaņņaŋ bhāsitā hoti. Veditabbametaŋ, bhikkhave, asappuriso ayaŋ bhavanti.

‘Puna caparaŋ, bhikkhave, asappuriso yo hoti attano vaņņo taŋ apuţţhopi pātu karoti, ko pana vādo puţţhassa! Puţţho kho pana pañhābhinīto ahāpetvā alambitvā paripūraŋ vitthārena attano vaņņaŋ bhāsitā hoti. Veditabbametaŋ, bhikkhave, asappuriso ayaŋ bhavanti. Imehi kho, bhikkhave, catūhi dhammehi samannāgato asappuriso veditabbo.

‘Catūhi, bhikkhave, dhammehi samannāgato sappuriso veditabbo. Katamehi catūhi? Idha, bhikkhave, sappuriso yo hoti parassa avaņņo taŋ puţţhopi na pātu karoti, ko pana vādo apuţţhassa! Puţţho kho pana pañhābhinīto hāpetvā lambitvā aparipūraŋ avitthārena parassa avaņņaŋ bhāsitā hoti. Veditabbametaŋ, bhikkhave, sappuriso ayaŋ bhavanti.

‘Puna (p. 1.390) caparaŋ, bhikkhave, sappuriso yo hoti parassa vaņņo taŋ apuţţhopi pātu karoti, ko pana vādo puţţhassa! Puţţho kho pana pañhābhinīto ahāpetvā alambitvā paripūraŋ vitthārena parassa vaņņaŋ bhāsitā hoti. Veditabbametaŋ, bhikkhave, sappuriso ayaŋ bhavanti.

‘Puna caparaŋ, bhikkhave, sappuriso yo hoti attano avaņņo taŋ apuţţhopi pātu karoti, ko pana vādo puţţhassa! Puţţho kho pana pañhābhinīto ahāpetvā alambitvā paripūraŋ vitthārena attano avaņņaŋ bhāsitā hoti. Veditabbametaŋ, bhikkhave, sappuriso ayaŋ bhavanti.

‘Puna caparaŋ, bhikkhave, sappuriso yo hoti attano vaņņo taŋ puţţhopi na pātu karoti, ko pana vādo apuţţhassa! Puţţho kho pana pañhābhinīto hāpetvā lambitvā aparipūraŋ avitthārena attano vaņņaŋ bhāsitā hoti. Veditabbametaŋ bhikkhave, sappuriso ayaŋ bhavanti. Imehi kho, bhikkhave, catūhi dhammehi samannāgato sappuriso veditabbo.

‘Seyyathāpi, bhikkhave, vadhukā yaññadeva rattiŋ vā divaŋ vā ānītā hoti, tāvadevassā tibbaŋ hirottappaŋ paccupaţţhitaŋ hoti sassuyāpi sasurepi sāmikepi antamaso dāsakammakaraporisesu. Sā aparena samayena saŋvāsamanvāya vissāsamanvāya sassumpi sasurampi sāmikampi evamāha– “apetha, kiŋ pana tumhe jānāthā” ti! Evamevaŋ kho, bhikkhave, idhekacco bhikkhu yaññadeva rattiŋ vā divaŋ vā agārasmā anagāriyaŋ pabbajito hoti, tāvadevassa tibbaŋ hirottappaŋ paccupaţţhitaŋ hoti bhikkhūsu bhikkhunīsu upāsakesu upāsikāsu antamaso ārāmikasamaņuddesesu. So aparena samayena saŋvāsamanvāya vissāsamanvāya ācariyampi upajjhāyampi evamāha– “apetha, kiŋ pana tumhe jānāthā” ti! Tasmātiha, bhikkhave, evaŋ sikkhitabbaŋ– “adhunāgatavadhukāsamena cetasā viharissāmā” ti. Evañhi vo, bhikkhave, sikkhitabban’ ti. Tatiyaŋ.

4. Paţhama-aggasuttaŋ
74. ‘Cattārimāni, bhikkhave, aggāni. Katamāni cattāri? Sīlaggaŋ, samādhiggaŋ, paññāggaŋ, vimuttaggaŋ– imāni kho, bhikkhave, cattāri aggānī’ ti. Catutthaŋ.

5. Dutiya-aggasuttaŋ
75. ‘Cattārimāni (p. 1.391) bhikkhave, aggāni. Katamāni cattāri? Rūpaggaŋ, vedanāggaŋ, saññāggaŋ, bhavaggaŋ – imāni kho, bhikkhave, cattāri aggānī’ ti. Pañcamaŋ.

6. Kusinārasuttaŋ
76. Ekaŋ samayaŋ bhagavā kusinārāyaŋ viharati upavattane mallānaŋ sālavane antarena yamakasālānaŋ parinibbānasamaye. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Siyā kho pana, bhikkhave, ekabhikkhussapi kankhā vā vimati vā buddhe vā dhamme vā sanghe vā magge vā paţipadāya vā, pucchatha, bhikkhave, mā pacchā vippaţisārino ahuvattha– “sammukhībhūto no satthā ahosi, nāsakkhimha bhagavantaŋ sammukhā paţipucchitun”’ ti. Evaŋ vutte te bhikkhū tuņhī ahesuŋ. Dutiyampi kho bhagavā bhikkhū āmantesi– ‘siyā kho pana, bhikkhave, ekabhikkhussapi kankhā vā vimati vā buddhe vā dhamme vā sanghe vā magge vā paţipadāya vā, pucchatha, bhikkhave, mā pacchā vippaţisārino ahuvattha– “sammukhībhūto no satthā ahosi, nāsakkhimha bhagavantaŋ sammukhā paţipucchitun”’ ti. Dutiyampi kho te bhikkhū tuņhī ahesuŋ. Tatiyampi kho bhagavā bhikkhū āmantesi– ‘siyā kho pana, bhikkhave, ekabhikkhussapi kankhā vā vimati vā buddhe vā dhamme vā sanghe vā magge vā paţipadāya vā, pucchatha, bhikkhave, mā pacchā vippaţisārino ahuvattha– “sammukhībhūto no satthā ahosi, nāsakkhimha bhagavantaŋ sammukhā paţipucchitun”’ ti. Tatiyampi kho te bhikkhū tuņhī ahesuŋ.

Atha kho bhagavā bhikkhū āmantesi– ‘siyā kho pana, bhikkhave, satthugāravenapi na puccheyyātha, sahāyakopi, bhikkhave, sahāyakassa ārocetū’ ti. Evaŋ vutte te bhikkhū tuņhī ahesuŋ. Atha kho āyasmā ānando bhagavantaŋ etadavoca– ‘acchariyaŋ, bhante, abbhutaŋ, bhante! Evaŋ pasanno ahaŋ, bhante! Natthi imasmiŋ bhikkhusanghe ekabhikkhussapi kankhā vā vimati vā buddhe vā dhamme vā sanghe vā magge vā paţipadāya vā’ ti.

‘Pasādā (p. 1.392) kho tvaŋ, ānanda, vadesi. Ñāņameva hettha, ānanda, tathāgatassa– “natthi imasmiŋ bhikkhusanghe ekabhikkhussapi kankhā vā vimati vā buddhe vā dhamme vā sanghe vā magge vā paţipadāya vā”. Imesañhi, ānanda, pañcannaŋ bhikkhusatānaŋ yo pacchimako bhikkhu so sotāpanno avinipātadhammo niyato sambodhiparāyaņo’ ti. Chaţţhaŋ.

7. Acinteyyasuttaŋ
77. ‘Cattārimāni, bhikkhave, acinteyyāni, na cintetabbāni; yāni cintento ummādassa vighātassa bhāgī assa. Katamāni cattāri? Buddhānaŋ, bhikkhave, buddhavisayo acinteyyo, na cintetabbo; yaŋ cintento ummādassa vighātassa bhāgī assa. Jhāyissa, bhikkhave, jhānavisayo acinteyyo, na cintetabbo; yaŋ cintento ummādassa vighātassa bhāgī assa. Kammavipāko, bhikkhave, acinteyyo, na cintetabbo; yaŋ cintento ummādassa vighātassa bhāgī assa. Lokacintā, bhikkhave, acinteyyā, na cintetabbā; yaŋ cintento ummādassa vighātassa bhāgī assa. Imāni kho, bhikkhave, cattāri acinteyyāni, na cintetabbāni; yāni cintento ummādassa vighātassa bhāgī assā’ ti. Sattamaŋ.

8. Dakkhiņasuttaŋ
78. ‘Catasso imā, bhikkhave, dakkhiņā visuddhiyo. Katamā catasso? Atthi, bhikkhave, dakkhiņā dāyakato visujjhati, no paţiggāhakato; atthi, bhikkhave, dakkhiņā paţiggāhakato visujjhati, no dāyakato; atthi, bhikkhave, dakkhiņā neva dāyakato visujjhati, no paţiggāhakato; atthi, bhikkhave, dakkhiņā dāyakato ceva visujjhati paţiggāhakato ca.

‘Kathañca bhikkhave, dakkhiņā dāyakato visujjhati, no paţiggāhakato? Idha, bhikkhave, dāyako hoti sīlavā kalyāņadhammo; paţiggāhakā honti dussīlā pāpadhammā . Evaŋ kho, bhikkhave, dakkhiņā dāyakato visujjhati, no paţiggāhakato.

‘Kathañca (p. 1.393) bhikkhave, dakkhiņā paţiggāhakato visujjhati, no dāyakato? Idha, bhikkhave dāyako hoti dussīlo pāpadhammo; paţiggāhakā honti sīlavanto kalyāņadhammā. Evaŋ kho, bhikkhave, dakkhiņā paţiggāhakato visujjhati, no dāyakato.

‘Kathañca, bhikkhave, dakkhiņā neva dāyakato visujjhati, no paţiggāhakato? Idha, bhikkhave, dāyako hoti dussīlo pāpadhammo; paţiggāhakāpi honti dussīlā pāpadhammā. Evaŋ kho, bhikkhave, dakkhiņā neva dāyakato visujjhati, no paţiggāhakato.

‘Kathañca, bhikkhave, dakkhiņā dāyakato ceva visujjhati paţiggāhakato ca? Idha, bhikkhave, dāyako hoti sīlavā kalyāņadhammo; paţiggāhakāpi honti sīlavanto kalyāņadhammā. Evaŋ kho, bhikkhave, dakkhiņā dāyakato ceva visujjhati paţiggāhakato ca. Imā kho, bhikkhave, catasso dakkhiņā visuddhiyo’ ti. Aţţhamaŋ.

9. Vaņijjasuttaŋ
79. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘ko nu kho, bhante, hetu ko paccayo, yena midhekaccassa tādisāva vaņijjā payuttā chedagāminī hoti? Ko pana, bhante, hetu ko paccayo, yena midhekaccassa tādisāva vaņijjā payuttā na yathādhippāyā hoti? Ko nu kho, bhante hetu ko paccayo, yena midhekaccassa tādisāva vaņijjā payuttā yathādhippāyā hoti? Ko pana, bhante, hetu ko paccayo, yena midhekaccassa tādisāva vaņijjā payuttā parādhippāyā hotī’ ti?

‘Idha, sāriputta, ekacco samaņaŋ vā brāhmaņaŋ vā upasankamitvā pavāreti– “vadatu, bhante, paccayenā” ti. So yena pavāreti taŋ na deti. So ce tato cuto itthattaŋ āgacchati, so yaññadeva vaņijjaŋ payojeti, sāssa hoti chedagāminī.

‘Idha (p. 1.394) pana, sāriputta, ekacco samaņaŋ vā brāhmaņaŋ vā upasankamitvā pavāreti– “vadatu bhante, paccayenā” ti. So yena pavāreti taŋ na yathādhippāyaŋ deti. So ce tato cuto itthattaŋ āgacchati, so yaññadeva vaņijjaŋ payojeti, sāssa na hoti yathādhippāyā .

‘Idha pana, sāriputta, ekacco samaņaŋ vā brāhmaņaŋ vā upasankamitvā pavāreti– “vadatu, bhante, paccayenā” ti. So yena pavāreti taŋ yathādhippāyaŋ deti. So ce tato cuto itthattaŋ āgacchati, so yaññadeva vaņijjaŋ payojeti, sāssa hoti yathādhippāyā .

‘Idha, sāriputta, ekacco samaņaŋ vā brāhmaņaŋ vā upasankamitvā pavāreti– “vadatu, bhante, paccayenā” ti. So yena pavāreti taŋ parādhippāyaŋ deti. So ce tato cuto itthattaŋ āgacchati, so yaññadeva vaņijjaŋ payojeti, sāssa hoti parādhippāyā .

‘Ayaŋ kho, sāriputta, hetu ayaŋ paccayo, yena midhekaccassa tādisāva vaņijjā payuttā chedagāminī hoti. Ayaŋ pana, sāriputta, hetu ayaŋ paccayo, yena midhekaccassa tādisāva vaņijjā payuttā na yathādhippāyā hoti. Ayaŋ kho pana, sāriputta, hetu ayaŋ paccayo, yena midhekaccassa tādisāva vaņijjā payuttā yathādhippāyā hoti. Ayaŋ pana, sāriputta, hetu ayaŋ paccayo, yena midhekaccassa tādisāva vaņijjā payuttā parādhippāyā hotī’ ti. Navamaŋ.

10. Kambojasuttaŋ
80. Ekaŋ samayaŋ bhagavā kosambiyaŋ viharati ghositārāme. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Ko nu kho, bhante, hetu ko paccayo, yena mātugāmo neva sabhāyaŋ nisīdati, na kammantaŋ payojeti, na kambojaŋ gacchatī’ ti? ‘Kodhano, ānanda, mātugāmo; issukī, ānanda, mātugāmo; maccharī ānanda, mātugāmo; duppañño, ānanda, mātugāmo– ayaŋ kho ānanda, hetu (p. 1.395) ayaŋ paccayo, yena mātugāmo neva sabhāyaŋ nisīdati, na kammantaŋ payojeti, na kambojaŋ gacchatī’ ti. Dasamaŋ.

Apaņņakavaggo tatiyo.

Tassuddānaŋ–

Padhānaŋ diţţhisappurisa, vadhukā dve ca honti aggāni;

Kusināra-acinteyyā, dakkhiņā ca vaņijjā kambojanti.

( 9) 4. Macalavaggo

1. Pāņātipātasuttaŋ
81. ‘Catūhi bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Pāņātipātī hoti, adinnādāyī hoti kāmesumicchācārī hoti, musāvādī hoti – imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi, bhikkhave, dhammehi samannāgato yathābhataŋ nikkhitto evaŋ sagge. Katamehi catūhi? Pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti– imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Paţhamaŋ.

2. Musāvādasuttaŋ
82. ‘Catūhi, bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Musāvādī hoti, pisuņavāco hoti, pharusavāco hoti, samphappalāpī hoti– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi bhikkhave, dhammehi samannāgato yathābhataŋ nikkhitto evaŋ sagge. Katamehi catūhi? Musāvādā paţivirato hoti, pisuņāya vācāya paţivirato hoti, pharusāya vācāya paţivirato hoti, samphappalāpā (p. 1.396) paţivirato hoti– imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Dutiyaŋ.

3. Avaņņārahasuttaŋ
83. ‘Catūhi bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Ananuvicca apariyogāhetvā avaņņārahassa vaņņaŋ bhāsati, ananuvicca apariyogāhetvā vaņņārahassa avaņņaŋ bhāsati, ananuvicca apariyogāhetvā appasādanīye ţhāne pasādaŋ upadaŋseti, ananuvicca apariyogāhetvā pasādanīye ţhāne appasādaŋ upadaŋseti– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi, bhikkhave, dhammehi samannāgato yathābhataŋ nikkhitto evaŋ sagge. Katamehi catūhi? Anuvicca pariyogāhetvā avaņņārahassa avaņņaŋ bhāsati, anuvicca pariyogāhetvā vaņņārahassa vaņņaŋ bhāsati, anuvicca pariyogāhetvā appasādanīye ţhāne appasādaŋ upadaŋseti anuvicca pariyogāhetvā pasādanīye ţhāne pasādaŋ upadaŋseti – imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Tatiyaŋ.

4. Kodhagarusuttaŋ
84. ‘Catūhi, bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Kodhagaru hoti na saddhammagaru, makkhagaru hoti na saddhammagaru, lābhagaru hoti na saddhammagaru, sakkāragaru hoti na saddhammagaru– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi bhikkhave, dhammehi samannāgato yathābhataŋ nikkhitto evaŋ sagge. Katamehi catūhi? Saddhammagaru hoti na kodhagaru, saddhammagaru hoti na makkhagaru, saddhammagaru hoti na lābhagaru, saddhammagaru hoti na sakkāragaru– imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Catutthaŋ.

5. Tamotamasuttaŋ
85. ‘Cattārome (p. 1.397) bhikkhave, puggalā santo saŋvijjamānā lokasmiŋ. Katame cattāro? Tamo tamaparāyaņo, tamo jotiparāyaņo, joti tamaparāyaņo joti jotiparāyaņo.

‘Kathañca, bhikkhave, puggalo tamo hoti tamaparāyaņo? Idha, bhikkhave, ekacco puggalo nīce kule paccājāto hoti– caņđālakule vā venakule vā nesādakule vā rathakārakule vā pukkusakule vā dalidde appannapānabhojane kasiravuttike, yattha kasirena ghāsacchādo labbhati. So ca hoti dubbaņņo duddasiko okoţimako bavhābādho kāņo vā kuņī vā khañjo vā pakkhahato vā, na lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā, vācāya duccaritaŋ caritvā, manasā duccaritaŋ caritvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Evaŋ kho, bhikkhave, puggalo tamo hoti tamaparāyaņo.

‘Kathañca, bhikkhave, puggalo tamo hoti jotiparāyaņo? Idha, bhikkhave, ekacco puggalo nīce kule paccājāto hoti– caņđālakule vā venakule vā nesādakule vā rathakārakule vā pukkusakule vā dalidde appannapānabhojane kasiravuttike, yattha kasirena ghāsacchādo labbhati; so ca hoti dubbaņņo duddasiko okoţimako bavhābādho kāņo vā kuņī vā khañjo vā pakkhahato vā na lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena sucaritaŋ carati, vācāya sucaritaŋ carati, manasā sucaritaŋ carati. So kāyena sucaritaŋ caritvā, vācāya sucaritaŋ caritvā, manasā sucaritaŋ caritvā kāyassa bhedā paraŋ maraņā sugatiŋ saggaŋ lokaŋ upapajjati. Evaŋ kho, bhikkhave, puggalo tamo hoti jotiparāyaņo.

‘Kathañca (p. 1.398) bhikkhave, puggalo joti hoti tamaparāyaņo? Idha bhikkhave, ekacco puggalo ucce kule paccājāto hoti– khattiyamahāsālakule vā brāhmaņamahāsālakule vā gahapatimahāsālakule vā ađđhe mahaddhane mahābhoge pahūtajātarūparajate pahūtavittūpakaraņe pahūtadhanadhaññe; so ca hoti abhirūpo dassanīyo pāsādiko paramāya vaņņapokkharatāya samannāgato, lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā, vācāya duccaritaŋ caritvā, manasā duccaritaŋ caritvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Evaŋ kho, bhikkhave, puggalo joti hoti tamaparāyaņo.

‘Kathañca, bhikkhave, puggalo joti hoti jotiparāyaņo? Idha, bhikkhave, ekacco puggalo ucce kule paccājāto hoti– khattiyamahāsālakule vā brāhmaņamahāsālakule vā gahapatimahāsālakule vā ađđhe mahaddhane mahābhoge pahūtajātarūparajate pahūtavittūpakaraņe pahūtadhanadhaññe; so ca hoti abhirūpo dassanīyo pāsādiko paramāya vaņņapokkharatāya samannāgato, lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena sucaritaŋ carati vācāya sucaritaŋ carati, manasā sucaritaŋ carati. So kāyena sucaritaŋ caritvā, vācāya sucaritaŋ caritvā, manasā sucaritaŋ caritvā kāyassa bhedā paraŋ maraņā sugatiŋ saggaŋ lokaŋ upapajjati. Evaŋ kho, bhikkhave, puggalo joti hoti jotiparāyaņo. Ime kho, bhikkhave, cattāro puggalā santo saŋvijjamānā lokasmin’ ti. Pañcamaŋ.

6. Oņatoņatasuttaŋ
86. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Oņatoņato, oņatuņņato, uņņatoņato, uņņatuņņato. Ime kho, bhikkhave, cattāro puggalā santo saŋvijjamānā lokasmin’ ti . Chaţţhaŋ.

7. Puttasuttaŋ
87. ‘Cattārome (p. 1.399) bhikkhave, puggalā santo saŋvijjamānā lokasmiŋ. Katame cattāro? Samaņamacalo, samaņapuņđarīko, samaņapadumo, samaņesu samaņasukhumālo.

‘Kathañca bhikkhave, puggalo samaņamacalo hoti? Idha, bhikkhave, bhikkhu sekho hoti pāţipado; anuttaraŋ yogakkhemaŋ patthayamāno viharati. Seyyathāpi, bhikkhave rañño khattiyassa muddhāvasittassa jeţţho putto ābhiseko anabhisitto macalappatto; evamevaŋ kho, bhikkhave, bhikkhu sekho hoti pāţipado, anuttaraŋ yogakkhemaŋ patthayamāno viharati. Evaŋ kho, bhikkhave, puggalo samaņamacalo hoti.

‘Kathañca, bhikkhave, puggalo samaņapuņđarīko hoti? Idha, bhikkhave, bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati, no ca kho aţţha vimokkhe kāyena phusitvā viharati . Evaŋ kho, bhikkhave, puggalo samaņapuņđarīko hoti.

‘Kathañca, bhikkhave, puggalo samaņapadumo hoti? Idha, bhikkhave, bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati, aţţha ca vimokkhe kāyena phusitvā viharati. Evaŋ kho, bhikkhave, puggalo samaņapadumo hoti.

‘Kathañca, bhikkhave, puggalo samaņesu samaņasukhumālo hoti? Idha, bhikkhave, bhikkhu yācitova bahulaŋ cīvaraŋ paribhuñjati, appaŋ ayācito; yācitova bahulaŋ piņđapātaŋ paribhuñjati, appaŋ ayācito; yācitova bahulaŋ senāsanaŋ paribhuñjati, appaŋ ayācito; yācitova bahulaŋ gilānappaccayabhesajjaparikkhāraŋ paribhuñjati, appaŋ ayācito. Yehi kho pana sabrahmacārīhi saddhiŋ viharati, tyassa manāpeneva bahulaŋ kāyakammena samudācaranti, appaŋ (p. 1.400) amanāpena; manāpeneva bahulaŋ vacīkammena samudācaranti, appaŋ amanāpena; manāpeneva bahulaŋ manokammena samudācaranti, appaŋ amanāpena; manāpaŋyeva bahulaŋ upahāraŋ upaharanti, appaŋ amanāpaŋ. Yāni kho pana tāni vedayitāni pittasamuţţhānāni vā semhasamuţţhānāni vā vātasamuţţhānāni vā sannipātikāni vā utupariņāmajāni vā visamaparihārajāni vā opakkamikāni vā kammavipākajāni vā, tāni panassa na bahudeva uppajjanti. Appābādho hoti. Catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Evaŋ kho, bhikkhave, puggalo samaņesu samaņasukhumālo hoti.

‘Yañhi taŋ, bhikkhave, sammā vadamāno vadeyya samaņesu samaņasukhumāloti, mameva taŋ, bhikkhave, sammā vadamāno vadeyya samaņesu samaņasukhumāloti. Ahañhi, bhikkhave, yācitova bahulaŋ cīvaraŋ paribhuñjāmi, appaŋ ayācito; yācitova bahulaŋ piņđapātaŋ paribhuñjāmi, appaŋ ayācito; yācitova bahulaŋ senāsanaŋ paribhuñjāmi, appaŋ ayācito; yācitova bahulaŋ gilānappaccayabhesajjaparikkhāraŋ paribhuñjāmi, appaŋ ayācito. Yehi kho pana bhikkhūhi saddhiŋ viharāmi te me manāpeneva bahulaŋ kāyakammena samudācaranti, appaŋ amanāpena; manāpeneva bahulaŋ vacīkammena samudācaranti, appaŋ amanāpena; manāpeneva bahulaŋ manokammena samudācaranti, appaŋ amanāpena; manāpaŋyeva bahulaŋ upahāraŋ upaharanti, appaŋ amanāpaŋ. Yāni kho pana tāni vedayitāni pittasamuţţhānāni vā semhasamuţţhānāni vā vātasamuţţhānāni vā sannipātikāni vā utupariņāmajāni vā visamaparihārajāni vā opakkamikāni vā kammavipākajāni vā, tāni me na bahudeva uppajjanti. Appābādhohamasmi. Catunnaŋ kho panasmi jhānānaŋ ābhicetasikānaŋ diţţhadhammasukhavihārānaŋ nikāmalābhī akicchalābhī akasiralābhī, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharāmi.

‘Yañhi taŋ, bhikkhave, sammā vadamāno vadeyya samaņesu samaņasukhumāloti, mameva taŋ, bhikkhave, sammā vadamāno vadeyya samaņesu (p. 1.401) samaņasukhumāloti. Ime kho, bhikkhave, cattāro puggalā santo saŋvijjamānā lokasmin’ ti. Sattamaŋ.

8. Saŋyojanasuttaŋ
88. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Samaņamacalo, samaņapuņđarīko, samaņapadumo, samaņesu samaņasukhumālo.

‘Kathañca, bhikkhave, puggalo samaņamacalo hoti? Idha, bhikkhave, bhikkhu tiņņaŋ saŋyojanānaŋ parikkhayā sotāpanno hoti avinipātadhammo niyato sambodhiparāyaņo. Evaŋ kho, bhikkhave, puggalo samaņamacalo hoti.

‘Kathañca, bhikkhave, puggalo samaņapuņđarīko hoti? Idha bhikkhave, bhikkhu tiņņaŋ saŋyojanānaŋ parikkhayā, rāgadosamohānaŋ tanuttā sakadāgāmī hoti, sakideva imaŋ lokaŋ āgantvā dukkhassantaŋ karoti. Evaŋ kho, bhikkhave, puggalo samaņapuņđarīko hoti.

‘Kathañca, bhikkhave, puggalo samaņapadumo hoti? Idha, bhikkhave, bhikkhu pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Evaŋ kho, bhikkhave, puggalo samaņapadumo hoti.

‘Kathañca, bhikkhave, puggalo samaņesu samaņasukhumālo hoti? Idha, bhikkhave, bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Evaŋ kho, bhikkhave, puggalo samaņesu samaņasukhumālo hoti. Ime kho, bhikkhave, cattāro puggalā santo saŋvijjamānā lokasmin’ ti. Aţţhamaŋ.

9. Sammādiţţhisuttaŋ
89. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Samaņamacalo, samaņapuņđarīko, samaņapadumo, samaņesu samaņasukhumālo.

‘Kathañca, bhikkhave, puggalo samaņamacalo hoti? Idha, bhikkhave, bhikkhu sammādiţţhiko hoti, sammāsankappo hoti, sammāvāco hoti, sammākammanto (p. 1.402) hoti, sammā-ājīvo hoti, sammāvāyāmo hoti, sammāsati hoti, sammāsamādhi hoti. Evaŋ kho, bhikkhave, puggalo samaņamacalo hoti.

‘Kathañca, bhikkhave, puggalo samaņapuņđarīko hoti? Idha, bhikkhave, bhikkhu sammādiţţhiko hoti, sammāsankappo hoti, sammāvāco hoti, sammākammanto hoti, sammā-ājīvo hoti, sammāvāyāmo hoti, sammāsati hoti, sammāsamādhi hoti, sammāñāņī hoti, sammāvimutti hoti, no ca kho aţţha vimokkhe kāyena phusitvā viharati Evaŋ kho, bhikkhave, puggalo samaņapuņđarīko hoti.

‘Kathañca, bhikkhave, puggalo samaņapadumo hoti? Idha, bhikkhave, bhikkhu sammādiţţhiko hoti …pe… sammāvimutti hoti, aţţha ca vimokkhe kāyena phusitvā viharati. Evaŋ kho, bhikkhave, puggalo samaņapadumo hoti.

‘Kathañca, bhikkhave, puggalo samaņesu samaņasukhumālo hoti? Idha, bhikkhave, bhikkhu yācitova bahulaŋ cīvaraŋ paribhuñjati, appaŋ ayācito …pe… yañhi taŋ, bhikkhave, sammā vadamāno vadeyya samaņesu samaņasukhumāloti, mameva taŋ, bhikkhave sammā vadamāno vadeyya samaņesu samaņasukhumāloti. Ime kho, bhikkhave, cattāro puggalā santo saŋvijjamānā lokasmin’ ti. Navamaŋ.

10. Khandhasuttaŋ
90. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Samaņamacalo, samaņapuņđarīko, samaņapadumo, samaņesu samaņasukhumālo.

‘Kathañca, bhikkhave, puggalo samaņamacalo hoti? Idha, bhikkhave, bhikkhu sekho hoti appattamānaso, anuttaraŋ yogakkhemaŋ patthayamāno viharati. Evaŋ kho, bhikkhave, puggalo samaņamacalo hoti.

‘Kathañca (p. 1.403) bhikkhave, puggalo samaņapuņđarīko hoti? Idha, bhikkhave, bhikkhu pañcasu upādānakkhandhesu udayabbayānupassī viharati– “iti rūpaŋ, iti rūpassa samudayo, iti rūpassa atthangamo; iti vedanā …pe… iti saññā …pe… iti sankhārā …pe… iti viññāņaŋ, iti viññāņassa samudayo, iti viññāņassa atthangamo” ti no ca kho aţţha vimokkhe kāyena phusitvā viharati. Evaŋ kho, bhikkhave, puggalo samaņapuņđarīko hoti.

‘Kathañca, bhikkhave, puggalo samaņapadumo hoti? Idha, bhikkhave, bhikkhu pañcasu upādānakkhandhesu udayabbayānupassī viharati– “iti rūpaŋ, iti rūpassa samudayo, iti rūpassa atthangamo; iti vedanā …pe… iti saññā …pe… iti sankhārā …pe… iti viññāņaŋ, iti viññāņassa samudayo, iti viññāņassa atthangamo” ti aţţha ca vimokkhe kāyena phusitvā viharati Evaŋ kho, bhikkhave, puggalo samaņapadumo hoti.

‘Kathañca, bhikkhave, puggalo samaņesu samaņasukhumālo hoti? Idha, bhikkhave, bhikkhu yācitova bahulaŋ cīvaraŋ paribhuñjati, appaŋ ayācito …pe… mameva taŋ, bhikkhave, sammā vadamāno vadeyya samaņesu samaņasukhumāloti. Ime kho, bhikkhave, cattāro puggalā santo saŋvijjamānā lokasmin’ ti. Dasamaŋ.

Macalavaggo catuttho.

Tassuddānaŋ–

Pāņātipāto ca musā, avaņņakodhatamoņatā;

Putto saŋyojanañceva, diţţhi khandhena te dasāti.

( 10) 5. Asuravaggo

1. Asurasuttaŋ
91. ‘Cattārome bhikkhave, puggalā santo saŋvijjamānā lokasmiŋ. Katame cattāro? Asuro asuraparivāro, asuro devaparivāro, devo asuraparivāro, devo devaparivāro.

‘Kathañca (p. 1.404) bhikkhave, puggalo asuro hoti asuraparivāro? Idha, bhikkhave, ekacco puggalo dussīlo hoti pāpadhammo, parisāpissa hoti dussīlā pāpadhammā. Evaŋ kho, bhikkhave, puggalo asuro hoti asuraparivāro.

‘Kathañca, bhikkhave, puggalo asuro hoti devaparivāro? Idha, bhikkhave, ekacco puggalo dussīlo hoti pāpadhammo, parisā ca khvassa hoti sīlavatī kalyāņadhammā. Evaŋ kho, bhikkhave, puggalo asuro hoti devaparivāro.

‘Kathañca, bhikkhave, puggalo devo hoti asuraparivāro? Idha bhikkhave, ekacco puggalo sīlavā hoti kalyāņadhammo, parisā ca khvassa hoti dussīlā pāpadhammā. Evaŋ kho, bhikkhave, puggalo devo hoti asuraparivāro.

‘Kathañca, bhikkhave, puggalo devo hoti devaparivāro? Idha, bhikkhave, ekacco puggalo sīlavā hoti kalyāņadhammo, parisāpissa hoti sīlavatī kalyāņadhammā. Evaŋ kho, bhikkhave, puggalo devo hoti, devaparivāro. Ime kho, bhikkhave, cattāro puggalā santo saŋvijjamānā lokasmin’ ti. Paţhamaŋ.

2. Paţhamasamādhisuttaŋ
92. ‘Cattārome bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo lābhī hoti ajjhattaŋ cetosamathassa, na lābhī adhipaññādhammavipassanāya. Idha pana, bhikkhave, ekacco puggalo lābhī hoti adhipaññādhammavipassanāya, na lābhī ajjhattaŋ cetosamathassa. Idha pana, bhikkhave, ekacco puggalo na ceva lābhī hoti ajjhattaŋ cetosamathassa na ca lābhī adhipaññādhammavipassanāya. Idha pana, bhikkhave, ekacco puggalo lābhī ceva hoti ajjhattaŋ cetosamathassa lābhī ca adhipaññādhammavipassanāya. Ime kho, bhikkhave, cattāro puggalā santo saŋvijjamānā lokasmin’ ti. Dutiyaŋ.

3. Dutiyasamādhisuttaŋ
93. ‘Cattārome (p. 1.405) bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo lābhī hoti ajjhattaŋ cetosamathassa, na lābhī adhipaññādhammavipassanāya. Idha pana, bhikkhave, ekacco puggalo lābhī hoti adhipaññādhammavipassanāya, na lābhī ajjhattaŋ cetosamathassa. Idha pana, bhikkhave, ekacco puggalo na ceva lābhī hoti ajjhattaŋ cetosamathassa na ca lābhī adhipaññādhammavipassanāya. Idha pana, bhikkhave, ekacco puggalo lābhī ceva hoti ajjhattaŋ cetosamathassa lābhī ca adhipaññādhammavipassanāya.

‘Tatra, bhikkhave, yvāyaŋ puggalo lābhī hoti ajjhattaŋ cetosamathassa na lābhī adhipaññādhammavipassanāya, tena, bhikkhave, puggalena ajjhattaŋ cetosamathe patiţţhāya adhipaññādhammavipassanāya yogo karaņīyo. So aparena samayena lābhī ceva hoti ajjhattaŋ cetosamathassa lābhī ca adhipaññādhammavipassanāya.

‘Tatra, bhikkhave, yvāyaŋ puggalo lābhī adhipaññādhammavipassanāya na lābhī ajjhattaŋ cetosamathassa, tena, bhikkhave, puggalena adhipaññādhammavipassanāya patiţţhāya ajjhattaŋ cetosamathe yogo karaņīyo. So aparena samayena lābhī ceva hoti adhipaññādhammavipassanāya lābhī ca ajjhattaŋ cetosamathassa.

‘Tatra, bhikkhave, yvāyaŋ puggalo na ceva lābhī ajjhattaŋ cetosamathassa na ca lābhī adhipaññādhammavipassanāya, tena, bhikkhave, puggalena tesaŋyeva kusalānaŋ dhammānaŋ paţilābhāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañca karaņīyaŋ. Seyyathāpi, bhikkhave, ādittacelo vā ādittasīso vā tasseva celassa vā sīsassa vā nibbāpanāya adhimattaŋ chandañca vāyāmañca ussāhañca ussoļhiñca appaţivāniñca satiñca sampajaññañca kareyya; evamevaŋ kho, bhikkhave, tena puggalena tesaŋyeva kusalānaŋ dhammānaŋ paţilābhāya adhimatto chando ca vāyāmo ca ussāho ca ussoļhī ca appaţivānī ca (p. 1.406) sati ca sampajaññañca karaņīyaŋ. So aparena samayena lābhī ceva hoti ajjhattaŋ cetosamathassa lābhī ca adhipaññādhammavipassanāya.

‘Tatra, bhikkhave, yvāyaŋ puggalo lābhī ceva hoti ajjhattaŋ cetosamathassa lābhī ca adhipaññādhammavipassanāya, tena, bhikkhave, puggalena tesuyeva kusalesu dhammesu patiţţhāya uttari āsavānaŋ khayāya yogo karaņīyo. Ime kho, bhikkhave, cattāro puggalā santo saŋvijjamānā lokasmin’ ti. Tatiyaŋ.

4. Tatiyasamādhisuttaŋ
94. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo lābhī hoti ajjhattaŋ cetosamathassa, na lābhī adhipaññādhammavipassanāya. Idha pana, bhikkhave, ekacco puggalo lābhī hoti adhipaññādhammavipassanāya, na lābhī ajjhattaŋ cetosamathassa. Idha pana, bhikkhave, ekacco puggalo na ceva lābhī hoti ajjhattaŋ cetosamathassa na ca lābhī adhipaññādhammavipassanāya. Idha pana, bhikkhave, ekacco puggalo lābhī ceva hoti ajjhattaŋ cetosamathassa lābhī ca adhipaññādhammavipassanāya.

‘Tatra bhikkhave, yvāyaŋ puggalo lābhī ajjhattaŋ cetosamathassa na lābhī adhipaññādhammavipassanāya, tena, bhikkhave, puggalena yvāyaŋ puggalo lābhī adhipaññādhammavipassanāya so upasankamitvā evamassa vacanīyo– “kathaŋ nu kho, āvuso, sankhārā daţţhabbā? Kathaŋ sankhārā sammasitabbā? Kathaŋ sankhārā vipassitabbā” ti? Tassa so yathādiţţhaŋ yathāviditaŋ byākaroti– “evaŋ kho, āvuso, sankhārā daţţhabbā, evaŋ sankhārā sammasitabbā, evaŋ sankhārā vipassitabbā” ti. So aparena samayena lābhī ceva hoti ajjhattaŋ cetosamathassa lābhī ca adhipaññādhammavipassanāya.

‘Tatra, bhikkhave, yvāyaŋ puggalo lābhī adhipaññādhammavipassanāya na lābhī ajjhattaŋ cetosamathassa, tena, bhikkhave, puggalena yvāyaŋ puggalo lābhī ajjhattaŋ cetosamathassa so upasankamitvā evamassa vacanīyo– “kathaŋ nu kho, āvuso, cittaŋ saņţhapetabbaŋ? Kathaŋ cittaŋ sannisādetabbaŋ (p. 1.407) Kathaŋ cittaŋ ekodi kātabbaŋ? Kathaŋ cittaŋ samādahātabban” ti? Tassa so yathādiţţhaŋ yathāviditaŋ byākaroti– “evaŋ kho, āvuso, cittaŋ saņţhapetabbaŋ, evaŋ cittaŋ sannisādetabbaŋ, evaŋ cittaŋ ekodi kātabbaŋ, evaŋ cittaŋ samādahātabban” ti. So aparena samaye lābhī ceva hoti adhipaññādhammavipassanāya lābhī ca ajjhattaŋ cetosamathassa.

‘Tatra, bhikkhave, yvāyaŋ puggalo na ceva lābhī ajjhattaŋ cetosamathassa na ca lābhī adhipaññādhammavipassanāya, tena, bhikkhave, puggalena yvāyaŋ puggalo lābhī ceva ajjhattaŋ cetosamathassa lābhī ca adhipaññādhammavipassanāya so upasankamitvā evamassa vacanīyo– “kathaŋ nu kho, āvuso, cittaŋ saņţhapetabbaŋ? Kathaŋ cittaŋ sannisādetabbaŋ? Kathaŋ cittaŋ ekodi kātabbaŋ? Kathaŋ cittaŋ samādahātabbaŋ? Kathaŋ sankhārā daţţhabbā? Kathaŋ sankhārā sammasitabbā? Kathaŋ sankhārā vipassitabbā” ti? Tassa so yathādiţţhaŋ yathāviditaŋ byākaroti– “evaŋ kho, āvuso, cittaŋ saņţhapetabbaŋ, evaŋ cittaŋ sannisādetabbaŋ, evaŋ cittaŋ ekodi kātabbaŋ, evaŋ cittaŋ samādahātabbaŋ, evaŋ sankhārā daţţhabbā, evaŋ sankhārā sammasitabbā, evaŋ sankhārā vipassitabbā” ti. So aparena samayena lābhī ceva hoti ajjhattaŋ cetosamathassa lābhī ca adhipaññādhammavipassanāya.

‘Tatra, bhikkhave, yvāyaŋ puggalo lābhī ceva hoti ajjhattaŋ cetosamathassa lābhī adhipaññādhammavipassanāya tena, bhikkhave, puggalena tesu ceva kusalesu dhammesu patiţţhāya uttari āsavānaŋ khayāya yogo karaņīyo. Ime kho, bhikkhave, cattāro puggalā santo saŋvijjamānā lokasmin’ ti. Catutthaŋ.

5. Chavālātasuttaŋ
95. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Nevattahitāya paţipanno no parahitāya, parahitāya paţipanno no attahitāya, attahitāya paţipanno no parahitāya, attahitāya ceva paţipanno parahitāya ca.

‘Seyyathāpi (p. 1.408) bhikkhave, chavālātaŋ ubhato padittaŋ, majjhe gūthagataŋ, neva gāme kaţţhatthaŋ pharati na araññe ( ); tathūpamāhaŋ bhikkhave, imaŋ puggalaŋ vadāmi yvāyaŋ puggalo nevattahitāya paţipanno no parahitāya.

‘Tatra, bhikkhave, yvāyaŋ puggalo parahitāya paţipanno no attahitāya, ayaŋ imesaŋ dvinnaŋ puggalānaŋ abhikkantataro ca paņītataro ca. Tatra, bhikkhave, yvāyaŋ puggalo attahitāya paţipanno no parahitāya, ayaŋ imesaŋ tiņņaŋ puggalānaŋ abhikkantataro ca paņītataro ca. Tatra, bhikkhave, yvāyaŋ puggalo attahitāya ceva paţipanno parahitāya ca, ayaŋ imesaŋ catunnaŋ puggalānaŋ aggo ca seţţho ca pāmokkho ca uttamo ca pavaro ca.

‘Seyyathāpi, bhikkhave, gavā khīraŋ, khīramhā dadhi, dadhimhā navanītaŋ, navanītamhā sappi, sappimhā sappimaņđo, sappimaņđo tattha aggamakkhāyati; evamevaŋ kho, bhikkhave, yvāyaŋ puggalo attahitāya ceva paţipanno parahitāya ca, ayaŋ imesaŋ catunnaŋ puggalānaŋ aggo ca seţţho ca pāmokkho ca uttamo ca pavaro ca. Ime kho, bhikkhave, cattāro puggalā santo saŋvijjamānā lokasmin’ ti. Pañcamaŋ.

6. Rāgavinayasuttaŋ
96. ‘Cattārome bhikkhave, puggalā santo saŋvijjamānā lokasmiŋ. Katame cattāro? Attahitāya paţipanno no parahitāya, parahitāya paţipanno no attahitāya, nevattahitāya paţipanno no parahitāya, attahitāya ceva paţipanno parahitāya ca.

‘Kathañca, bhikkhave, puggalo attahitāya paţipanno hoti no parahitāya? Idha, bhikkhave, ekacco puggalo attanā rāgavinayāya paţipanno hoti, no paraŋ rāgavinayāya samādapeti; attanā dosavinayāya paţipanno hoti, no paraŋ dosavinayāya samādapeti; attanā (p. 1.409) mohavinayāya paţipanno hoti, no paraŋ mohavinayāya samādapeti. Evaŋ kho, bhikkhave, puggalo attahitāya paţipanno hoti, no parahitāya.

‘Kathañca, bhikkhave, puggalo parahitāya paţipanno hoti, no attahitāya? Idha, bhikkhave, ekacco puggalo attanā na rāgavinayāya paţipanno hoti, paraŋ rāgavinayāya samādapeti; attanā na dosavinayāya paţipanno hoti, paraŋ dosavinayāya samādapeti; attanā na mohavinayāya paţipanno hoti, paraŋ mohavinayāya samādapeti. Evaŋ kho, bhikkhave, puggalo parahitāya paţipanno hoti, no attahitāya.

‘Kathañca, bhikkhave, puggalo nevattahitāya paţipanno hoti, no parahitāya? Idha, bhikkhave, ekacco puggalo attanā na rāgavinayāya paţipanno hoti, no paraŋ rāgavinayāya samādapeti; attanā na dosavinayāya paţipanno hoti, no paraŋ dosavinayāya samādapeti; attanā na mohavinayāya paţipanno hoti, no paraŋ mohavinayāya samādapeti. Evaŋ kho, bhikkhave, puggalo nevattahitāya paţipanno hoti, no parahitāya.

‘Kathañca, bhikkhave, puggalo attahitāya ceva paţipanno hoti parahitāya ca? Idha, bhikkhave, ekacco puggalo attanā ca rāgavinayāya paţipanno hoti, parañca rāgavinayāya samādapeti; attanā ca dosavinayāya paţipanno hoti, parañca dosavinayāya samādapeti; attanā ca mohavinayāya paţipanno hoti, parañca mohavinayāya samādapeti. Evaŋ kho, bhikkhave puggalo attahitāya ceva paţipanno hoti parahitāya ca. Ime kho, bhikkhave, cattāro puggalā santo saŋvijjamānā lokasmin’ ti. Chaţţhaŋ.

7. Khippanisantisuttaŋ
97. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Attahitāya paţipanno no parahitāya, parahitāya paţipanno no attahitāya, nevattahitāya paţipanno no parahitāya, attahitāya ceva paţipanno parahitāya ca.

‘Kathañca (p. 1.410) bhikkhave, puggalo attahitāya paţipanno hoti, no parahitāya? Idha, bhikkhave, ekacco puggalo khippanisantī ca hoti kusalesu dhammesu, sutānañca dhammānaŋ dhārakajātiko hoti, dhātānañca dhammānaŋ atthūpaparikkhī hoti atthamaññāya dhammamaññāya, dhammānudhammappaţipanno hoti; no ca kalyāņavāco hoti kalyāņavākkaraņo poriyā vācāya samannāgato vissaţţhāya anelagalāya atthassa viññāpaniyā, no ca sandassako hoti samādapako samuttejako sampahaŋsako sabrahmacārīnaŋ. Evaŋ kho, bhikkhave, puggalo attahitāya paţipanno hoti, no parahitāya.

‘Kathañca, bhikkhave, puggalo parahitāya paţipanno hoti, no attahitāya? Idha, bhikkhave, ekacco puggalo na heva kho khippanisantī hoti kusalesu dhammesu, no ca sutānaŋ dhammānaŋ dhārakajātiko hoti, no ca dhātānaŋ dhammānaŋ atthūpaparikkhī hoti, no ca atthamaññāya dhammamaññāya dhammānudhammappaţipanno hoti; kalyāņavāco ca hoti kalyāņavākkaraņo poriyā vācāya samannāgato vissaţţhāya anelagalāya atthassa viññāpaniyā, sandassako ca hoti samādapako samuttejako sampahaŋsako sabrahmacārīnaŋ. Evaŋ kho, bhikkhave, puggalo parahitāya paţipanno hoti, no attahitāya.

‘Kathañca bhikkhave, puggalo nevattahitāya paţipanno hoti, no parahitāya? Idha, bhikkhave, ekacco puggalo na heva kho khippanisantī hoti kusalesu dhammesu, no ca sutānaŋ dhammānaŋ dhārakajātiko hoti, no ca dhātānaŋ dhammānaŋ atthūpaparikkhī hoti, no ca atthamaññāya dhammamaññāya dhammānudhammappaţipanno hoti; no ca kalyāņavāco hoti kalyāņavākkaraņo poriyā vācāya samannāgato vissaţţhāya anelagalāya atthassa viññāpaniyā, no ca sandassako hoti samādapako samuttejako sampahaŋsako sabrahmacārīnaŋ. Evaŋ kho, bhikkhave, puggalo nevattahitāya paţipanno hoti, no parahitāya.

‘Kathañca (p. 1.411) bhikkhave, puggalo attahitāya ceva paţipanno hoti parahitāya ca? Idha, bhikkhave, ekacco puggalo khippanisantī ca hoti kusalesu dhammesu, sutānañca dhammānaŋ dhārakajātiko hoti, dhātānañca dhammānaŋ atthūpaparikkhī hoti atthamaññāya dhammamaññāya, dhammānudhammappaţipanno hoti; kalyāņavāco ca hoti kalyāņavākkaraņo poriyā vācāya samannāgato vissaţţhāya anelagalāya atthassa viññāpaniyā, sandassako ca hoti samādapako samuttejako sampahaŋsako sabrahmacārīnaŋ. Evaŋ kho, bhikkhave, puggalo attahitāya ceva paţipanno hoti parahitāya ca. Ime kho, bhikkhave, cattāro puggalā santo saŋvijjamānā lokasmin’ ti. Sattamaŋ.

8. Attahitasuttaŋ
98. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Attahitāya paţipanno no parahitāya, parahitāya paţipanno no attahitāya, nevattahitāya paţipanno no parahitāya, attahitāya ceva paţipanno parahitāya ca. Ime kho, bhikkhave, cattāro puggalā santo saŋvijjamānā lokasmin’ ti. Aţţhamaŋ.

9. Sikkhāpadasuttaŋ
99. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Attahitāya paţipanno no parahitāya, parahitāya paţipanno no attahitāya, nevattahitāya paţipanno no parahitāya, attahitāya ceva paţipanno parahitāya ca.

‘Kathañca, bhikkhave, puggalo attahitāya paţipanno hoti, no parahitāya? Idha, bhikkhave ekacco puggalo attanā pāņātipātā paţivirato hoti, no paraŋ pāņātipātā veramaņiyā samādapeti; attanā adinnādānā paţivirato hoti, no paraŋ adinnādānā veramaņiyā samādapeti; attanā kāmesumicchācārā paţivirato hoti, no paraŋ kāmesumicchācārā veramaņiyā samādapeti (p. 1.412) attanā musāvādā paţivirato hoti, no paraŋ musāvādā veramaņiyā samādapeti; attanā surāmerayamajjapamādaţţhānā paţivirato hoti, no paraŋ surāmerayamajjapamādaţţhānā veramaņiyā samādapeti. Evaŋ kho, bhikkhave puggalo attahitāya paţipanno hoti, no parahitāya.

‘Kathañca, bhikkhave, puggalo parahitāya paţipanno hoti, no attahitāya? Idha, bhikkhave, ekacco puggalo attanā pāņātipātā appaţivirato hoti, paraŋ pāņātipātā veramaņiyā samādapeti; attanā adinnādānā appaţivirato hoti, paraŋ adinnādānā veramaņiyā samādapeti; attanā kāmesumicchācārā appaţivirato hoti, paraŋ kāmesumicchācārā veramaņiyā samādapeti; attanā musāvādā appaţivirato hoti, paraŋ musāvādā veramaņiyā samādapeti; attanā surāmerayamajjapamādaţţhānā appaţivirato hoti, paraŋ surāmerayamajjapamādaţţhānā veramaņiyā samādapeti. Evaŋ kho, bhikkhave, puggalo parahitāya paţipanno hoti, no attahitāya.

‘Kathañca, bhikkhave, puggalo nevattahitāya paţipanno hoti no parahitāya? Idha, bhikkhave, ekacco puggalo attanā pāņātipātā appaţivirato hoti, no paraŋ pāņātipātā veramaņiyā samādapeti …pe… attanā surāmerayamajjapamādaţţhānā appaţivirato hoti, no paraŋ surāmerayamajjapamādaţţhānā veramaņiyā samādapeti. Evaŋ kho, bhikkhave, puggalo nevattahitāya paţipanno hoti, no parahitāya.

‘Kathañca, bhikkhave, puggalo attahitāya ceva paţipanno hoti parahitāya ca? Idha, bhikkhave, ekacco puggalo attanā ca pāņātipātā paţivirato hoti, parañca pāņātipātā veramaņiyā samādapeti …pe… attanā ca surāmerayamajjapamādaţţhānā paţivirato hoti, parañca surāmerayamajjapamādaţţhānā veramaņiyā samādapeti. Evaŋ kho, bhikkhave, puggalo attahitāya ceva paţipanno hoti parahitāya ca. Ime kho, bhikkhave, cattāro puggalā santo saŋvijjamānā lokasmin’ ti. Navamaŋ.

10. Potaliyasuttaŋ
100. Atha (p. 1.413) kho potaliyo paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinnaŋ kho potaliyaŋ paribbājakaŋ bhagavā etadavoca–

‘Cattārome, potaliya, puggalā santo saŋvijjamānā lokasmiŋ. Katame cattāro? Idha, potaliya, ekacco puggalo avaņņārahassa avaņņaŋ bhāsitā hoti bhūtaŋ tacchaŋ kālena, no ca kho vaņņārahassa vaņņaŋ bhāsitā hoti bhūtaŋ tacchaŋ kālena. Idha pana, potaliya, ekacco puggalo vaņņārahassa vaņņaŋ bhāsitā hoti bhūtaŋ tacchaŋ kālena, no ca kho avaņņārahassa avaņņaŋ bhāsitā hoti bhūtaŋ tacchaŋ kālena. Idha pana, potaliya, ekacco puggalo neva avaņņārahassa avaņņaŋ bhāsitā hoti bhūtaŋ tacchaŋ kālena, no ca vaņņārahassa vaņņaŋ bhāsitā hoti bhūtaŋ tacchaŋ kālena. Idha pana, potaliya, ekacco puggalo avaņņārahassa ca avaņņaŋ bhāsitā hoti bhūtaŋ tacchaŋ kālena, vaņņārahassa ca vaņņaŋ bhāsitā hoti bhūtaŋ tacchaŋ kālena. Ime kho, potaliya, cattāro puggalā santo saŋvijjamānā lokasmiŋ. Imesaŋ kho, potaliya, catunnaŋ puggalānaŋ katamo te puggalo khamati abhikkantataro ca paņītataro cā’ ti?

‘Cattārome, bho gotama, puggalā santo saŋvijjamānā lokasmiŋ. Katame cattāro? Idha, bho gotama, ekacco puggalo avaņņārahassa avaņņaŋ bhāsitā hoti bhūtaŋ tacchaŋ kālena, no ca kho vaņņārahassa vaņņaŋ bhāsitā hoti bhūtaŋ tacchaŋ kālena. Idha pana, bho gotama, ekacco puggalo vaņņārahassa vaņņaŋ bhāsitā hoti bhūtaŋ tacchaŋ kālena, no ca kho avaņņārahassa avaņņaŋ bhāsitā hoti bhūtaŋ tacchaŋ kālena. Idha pana, bho gotama, ekacco puggalo neva avaņņārahassa avaņņaŋ bhāsitā hoti bhūtaŋ tacchaŋ kālena, no ca vaņņārahassa vaņņaŋ bhāsitā hoti bhūtaŋ tacchaŋ kālena. Idha (p. 1.414) pana, bho gotama, ekacco puggalo avaņņārahassa ca avaņņaŋ bhāsitā hoti bhūtaŋ tacchaŋ kālena, vaņņārahassa ca vaņņaŋ bhāsitā hoti bhūtaŋ tacchaŋ kālena. Ime kho, bho gotama, cattāro puggalā santo saŋvijjamānā lokasmiŋ. Imesaŋ, bho gotama, catunnaŋ puggalānaŋ yvāyaŋ puggalo neva avaņņārahassa avaņņaŋ bhāsitā hoti bhūtaŋ tacchaŋ kālena, no ca vaņņārahassa vaņņaŋ bhāsitā hoti bhūtaŋ tacchaŋ kālena; ayaŋ me puggalo khamati imesaŋ catunnaŋ puggalānaŋ abhikkantataro ca paņītataro ca. Taŋ kissa hetu? Abhikkantā hesā, bho gotama, yadidaŋ upekkhā’ ti.

‘Cattārome, potaliya, puggalā santo saŋvijjamānā lokasmiŋ. Katame cattāro …pe… ime kho, potaliya, cattāro puggalā santo saŋvijjamānā lokasmiŋ. Imesaŋ kho, potaliya, catunnaŋ puggalānaŋ yvāyaŋ puggalo avaņņārahassa ca avaņņaŋ bhāsitā hoti bhūtaŋ tacchaŋ kālena, vaņņārahassa ca vaņņaŋ bhāsitā hoti bhūtaŋ tacchaŋ kālena; ayaŋ imesaŋ catunnaŋ puggalānaŋ abhikkantataro ca paņītataro ca. Taŋ kissa hetu? Abhikkantā hesā, potaliya, yadidaŋ tattha tattha kālaññutā’ ti.

‘Cattārome, bho gotama, puggalā santo saŋvijjamānā lokasmiŋ. Katame cattāro …pe… ime kho, bho gotama, cattāro puggalā santo saŋvijjamānā lokasmiŋ. Imesaŋ, bho gotama, catunnaŋ puggalānaŋ yvāyaŋ puggalo avaņņārahassa ca avaņņaŋ bhāsitā bhūtaŋ tacchaŋ kālena, vaņņārahassa ca vaņņaŋ bhāsitā bhūtaŋ tacchaŋ kālena; ayaŋ me puggalo khamati imesaŋ catunnaŋ puggalānaŋ abhikkantataro ca paņītataro ca. Taŋ kissa hetu? Abhikkantā hesā, bho gotama, yadidaŋ tattha tattha kālaññutā.

‘Abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti, evamevaŋ bhotā gotamena anekapariyāyena dhammo pakāsito (p. 1.415) Esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Dasamaŋ.

Asuravaggo pañcamo.

Tassuddānaŋ–

Asuro tayo samādhī, chavālātena pañcamaŋ;

Rāgo nisanti attahitaŋ, sikkhā potaliyena cāti.

Dutiyapaņņāsakaŋ samattaŋ.

3. Tatiyapaņņāsakaŋ

( 11) 1. Valāhakavaggo

1. Paţhamavalāhakasuttaŋ
101. Evaŋ (p. 1.416) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Cattārome, bhikkhave, valāhakā. Katame cattāro? Gajjitā no vassitā, vassitā no gajjitā, neva gajjitā no vassitā, gajjitā ca vassitā ca. Ime kho, bhikkhave, cattāro valāhakā. Evamevaŋ kho, bhikkhave, cattāro valāhakūpamā puggalā santo saŋvijjamānā lokasmiŋ. Katame cattāro? Gajjitā no vassitā, vassitā no gajjitā, neva gajjitā no vassitā, gajjitā ca vassitā ca.

‘Kathañca, bhikkhave, puggalo gajjitā hoti no vassitā? Idha, bhikkhave, ekacco puggalo bhāsitā hoti, no kattā. Evaŋ kho, bhikkhave, puggalo gajjitā hoti, no vassitā. Seyyathāpi so, bhikkhave, valāhako gajjitā, no vassitā; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo vassitā hoti, no gajjitā? Idha, bhikkhave, ekacco puggalo kattā hoti, no bhāsitā. Evaŋ kho, bhikkhave, puggalo vassitā hoti, no gajjitā. Seyyathāpi so, bhikkhave, valāhako vassitā, no gajjitā; tathūpamāhaŋ, bhikkhave imaŋ puggalaŋ vadāmi.

‘Kathañca bhikkhave, puggalo neva gajjitā hoti, no vassitā? Idha, bhikkhave, ekacco puggalo neva bhāsitā hoti, no kattā. Evaŋ kho, bhikkhave, puggalo neva gajjitā hoti, no vassitā. Seyyathāpi (p. 1.417) so, bhikkhave, valāhako neva gajjitā, no vassitā; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo gajjitā ca hoti vassitā ca? Idha, bhikkhave, ekacco puggalo bhāsitā ca hoti kattā ca. Evaŋ kho, bhikkhave, puggalo gajjitā ca hoti vassitā ca. Seyyathāpi so, bhikkhave, valāhako gajjitā ca vassitā ca; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, cattāro valāhakūpamā puggalā santo saŋvijjamānā lokasmin’ ti. Paţhamaŋ.

2. Dutiyavalāhakasuttaŋ
102. ‘Cattārome bhikkhave, valāhakā. Katame cattāro? Gajjitā no vassitā, vassitā no gajjitā, neva gajjitā no vassitā gajjitā ca vassitā ca. Ime kho, bhikkhave, cattāro valāhakā. Evamevaŋ kho, bhikkhave, cattāro valāhakūpamā puggalā santo saŋvijjamānā lokasmiŋ. Katame cattāro? Gajjitā no vassitā, vassitā no gajjitā, neva gajjitā no vassitā, gajjitā ca vassitā ca.

‘Kathañca, bhikkhave, puggalo gajjitā hoti, no vassitā? Idha, bhikkhave, ekacco puggalo dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So “idaŋ dukkhan” ti yathābhūtaŋ nappajānāti, “ayaŋ dukkhasamudayo” ti yathābhūtaŋ nappajānāti, “ayaŋ dukkhanirodho” ti yathābhūtaŋ nappajānāti, “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo gajjitā hoti, no vassitā. Seyyathāpi so, bhikkhave, valāhako gajjitā, no vassitā; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo vassitā hoti, no gajjitā? Idha, bhikkhave, ekacco puggalo dhammaŋ na pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti (p. 1.418) yathābhūtaŋ pajānāti. Evaŋ kho, bhikkhave, puggalo vassitā hoti, no gajjitā. Seyyathāpi so, bhikkhave, valāhako vassitā, no gajjitā; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo neva gajjitā hoti, no vassitā? Idha, bhikkhave, ekacco puggalo neva dhammaŋ pariyāpuņāti – suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo neva gajjitā hoti, no vassitā. Seyyathāpi so, bhikkhave, valāhako neva gajjitā, no vassitā; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo gajjitā ca hoti vassitā ca Idha, bhikkhave, ekacco puggalo dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo gajjitā ca hoti vassitā ca. Seyyathāpi so, bhikkhave, valāhako gajjitā ca vassitā ca; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, cattāro valāhakūpamā puggalā santo saŋvijjamānā lokasmin’ ti. Dutiyaŋ.

3. Kumbhasuttaŋ
103. ‘Cattārome, bhikkhave, kumbhā. Katame cattāro? Tuccho pihito, pūro vivaţo, tuccho vivaţo, pūro pihito– ime kho, bhikkhave, cattāro kumbhā. Evamevaŋ kho, bhikkhave cattāro kumbhūpamā puggalā santo saŋvijjamānā lokasmiŋ. Katame cattāro? Tuccho pihito, pūro vivaţo, tuccho vivaţo, pūro pihito.

‘Kathañca, bhikkhave, puggalo tuccho hoti pihito? Idha, bhikkhave, ekaccassa puggalassa pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo tuccho hoti pihito (p. 1.419) Seyyathāpi so, bhikkhave, kumbho tuccho pihito; tathūpamāhaŋ, bhikkhave, imaŋ puggalaŋ vadāmi.

‘Kathañca bhikkhave, puggalo pūro hoti vivaţo? Idha, bhikkhave, ekaccassa puggalassa na pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo pūro hoti vivaţo. Seyyathāpi so, bhikkhave, kumbho pūro vivaţo; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo tuccho hoti vivaţo? Idha, bhikkhave, ekaccassa puggalassa na pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo tuccho hoti vivaţo. Seyyathāpi so, bhikkhave, kumbho tuccho vivaţo; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo pūro hoti pihito? Idha, bhikkhave, ekaccassa puggalassa pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan”tntti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo pūro hoti pihito. Seyyathāpi so, bhikkhave, kumbho pūro pihito; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, cattāro kumbhūpamā puggalā santo saŋvijjamānā lokasmin’ ti. Tatiyaŋ.

4. Udakarahadasuttaŋ
104. ‘Cattārome, bhikkhave, udakarahadā. Katame cattāro? Uttāno gambhīrobhāso, gambhīro uttānobhāso, uttāno uttānobhāso, gambhīro gambhīrobhāso– ime kho, bhikkhave, cattāro udakarahadā. Evamevaŋ kho, bhikkhave, cattāro udakarahadūpamā puggalā santo saŋvijjamānā lokasmiŋ. Katame cattāro? Uttāno gambhīrobhāso (p. 1.420) gambhīro uttānobhāso, uttāno uttānobhāso, gambhīro gambhīrobhāso.

‘Kathañca, bhikkhave, puggalo uttāno hoti gambhīrobhāso? Idha, bhikkhave, ekaccassa puggalassa pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo uttāno hoti gambhīrobhāso. Seyyathāpi so, bhikkhave, udakarahado uttāno gambhīrobhāso; tathūpamāhaŋ, bhikkhave, imaŋ puggalaŋ vadāmi.

‘Kathañca bhikkhave, puggalo gambhīro hoti uttānobhāso? Idha, bhikkhave, ekaccassa puggalassa na pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo gambhīro hoti uttānobhāso. Seyyathāpi so, bhikkhave, udakarahado gambhīro uttānobhāso; tathūpamāhaŋ, bhikkhave, imaŋ puggalaŋ vadāmi.

‘Kathañca bhikkhave, puggalo uttāno hoti uttānobhāso? Idha, bhikkhave, ekaccassa puggalassa na pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo uttāno hoti uttānobhāso. Seyyathāpi so, bhikkhave, udakarahado uttāno uttānobhāso; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo gambhīro hoti gambhīrobhāso? Idha, bhikkhave, ekaccassa puggalassa pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo gambhīro hoti gambhīrobhāso. Seyyathāpi so, bhikkhave, udakarahado gambhīro gambhīrobhāso; tathūpamāhaŋ, bhikkhave, imaŋ puggalaŋ vadāmi. Ime kho (p. 1.421) bhikkhave, cattāro udakarahadūpamā puggalā santo saŋvijjamānā lokasmin’ ti. Catutthaŋ.

5. Ambasuttaŋ
105. ‘Cattārimāni, bhikkhave, ambāni. Katamāni cattāri? Āmaŋ pakkavaņņi, pakkaŋ āmavaņņi, āmaŋ āmavaņņi, pakkaŋ pakkavaņņi– imāni kho, bhikkhave, cattāri ambāni. Evamevaŋ kho, bhikkhave, cattāro ambūpamā puggalā santo saŋvijjamānā lokasmiŋ. Katame cattāro? Āmo pakkavaņņī, pakko āmavaņņī, āmo āmavaņņī, pakko pakkavaņņī.

‘Kathañca, bhikkhave, puggalo āmo hoti pakkavaņņī? Idha bhikkhave, ekaccassa puggalassa pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo āmo hoti pakkavaņņī. Seyyathāpi taŋ, bhikkhave, ambaŋ āmaŋ pakkavaņņi; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo pakko hoti āmavaņņī? Idha, bhikkhave, ekaccassa puggalassa na pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo pakko hoti āmavaņņī. Seyyathāpi taŋ, bhikkhave, ambaŋ pakkaŋ āmavaņņi; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo āmo hoti āmavaņņī? Idha, bhikkhave, ekaccassa puggalassa na pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo āmo hoti āmavaņņī (p. 1.422) Seyyathāpi taŋ, bhikkhave, ambaŋ āmaŋ āmavaņņi; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo pakko hoti pakkavaņņī? Idha, bhikkhave, ekaccassa puggalassa pāsādikaŋ hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo pakko hoti pakkavaņņī. Seyyathāpi taŋ, bhikkhave, ambaŋ pakkaŋ pakkavaņņi; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, cattāro ambūpamā puggalā santo saŋvijjamānā lokasmin’ ti. Pañcamaŋ.

6. Dutiya-ambasuttaŋ
(Chaţţhaŋ uttānatthamevāti aţţhakathāyaŋ dassitaŋ, pāļipotthakesu pana katthacipi na dissati.)

7. Mūsikasuttaŋ
107. ‘Catasso imā, bhikkhave, mūsikā. Katamā catasso? Gādhaŋ kattā no vasitā, vasitā no gādhaŋ kattā, neva gādhaŋ kattā no vasitā, gādhaŋ kattā ca vasitā ca– imā kho, bhikkhave, catasso mūsikā. Evamevaŋ kho, bhikkhave, cattāro mūsikūpamā puggalā santo saŋvijjamānā lokasmiŋ. Katame cattāro? Gādhaŋ kattā no vasitā, vasitā no gādhaŋ kattā, neva gādhaŋ kattā no vasitā, gādhaŋ kattā ca vasitā ca.

‘Kathañca bhikkhave, puggalo gādhaŋ kattā hoti no vasitā? Idha, bhikkhave, ekacco puggalo dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave, puggalo gādhaŋ kattā hoti, no vasitā. Seyyathāpi sā bhikkhave, mūsikā gādhaŋ kattā, no vasitā; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo vasitā hoti, no gādhaŋ kattā? Idha, bhikkhave, ekacco puggalo dhammaŋ na pariyāpuņāti– suttaŋ, geyyaŋ, veyyākaraņaŋ, gāthaŋ (p. 1.423) udānaŋ, itivuttakaŋ, jātakaŋ, abbhutadhammaŋ, vedallaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo vasitā hoti, no gādhaŋ kattā. Seyyathāpi sā, bhikkhave, mūsikā vasitā hoti, no gādhaŋ kattā; tathūpamāhaŋ, bhikkhave, imaŋ, puggalaŋ vadāmi.

‘Kathañca, bhikkhave, puggalo neva gādhaŋ kattā hoti no vasitā? Idha, bhikkhave, ekacco puggalo dhammaŋ na pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So “idaŋ dukkhan” ti yathābhūtaŋ nappajānāti …pe… “ayaŋ dukkhanirodhagāminī paţipadā” ti yathābhūtaŋ nappajānāti. Evaŋ kho, bhikkhave puggalo neva gādhaŋ kattā hoti, no vasitā. Seyyathāpi sā, bhikkhave, mūsikā neva gādhaŋ kattā hoti, no vasitā; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo gādhaŋ kattā ca hoti vasitā ca? Idha, bhikkhave, ekacco puggalo dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, puggalo gādhaŋ kattā ca hoti vasitā ca. Seyyathāpi sā, bhikkhave, mūsikā gādhaŋ kattā ca hoti vasitā ca; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, cattāro mūsikūpamā puggalā santo saŋvijjamānā lokasmin’ ti. Sattamaŋ.

8. Balībaddasuttaŋ
108. ‘Cattārome, bhikkhave, balībaddā . Katame cattāro? Sagavacaņđo no paragavacaņđo, paragavacaņđo no sagavacaņđo, sagavacaņđo ca paragavacaņđo ca, neva sagavacaņđo no paragavacaņđo– ime kho, bhikkhave, cattāro balībaddā. Evamevaŋ kho, bhikkhave, cattāro balībaddūpamā puggalā santo saŋvijjamānā lokasmiŋ. Katame cattāro? Sagavacaņđo no paragavacaņđo, paragavacaņđo no sagavacaņđo, sagavacaņđo ca paragavacaņđo ca, neva sagavacaņđo no paragavacaņđo.

‘Kathañca (p. 1.424) bhikkhave, puggalo sagavacaņđo hoti, no paragavacaņđo? Idha, bhikkhave, ekacco puggalo sakaparisaŋ ubbejetā hoti, no paraparisaŋ. Evaŋ kho, bhikkhave, puggalo sagavacaņđo hoti, no paragavacaņđo. Seyyathāpi so, bhikkhave, balībaddo sagavacaņđo, no paragavacaņđo; tathūpamāhaŋ, bhikkhave, imaŋ puggalaŋ vadāmi.

‘Kathañca bhikkhave, puggalo paragavacaņđo hoti, no sagavacaņđo? Idha, bhikkhave, ekacco puggalo paraparisaŋ ubbejetā hoti, no sakaparisaŋ. Evaŋ kho, bhikkhave, puggalo paragavacaņđo hoti, no sagavacaņđo. Seyyathāpi so, bhikkhave, balībaddo paragavacaņđo, no sagavacaņđo; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo sagavacaņđo ca hoti paragavacaņđo ca? Idha, bhikkhave, ekacco puggalo sakaparisaŋ ubbejetā hoti paraparisañca. Evaŋ kho, bhikkhave, puggalo sagavacaņđo ca hoti paragavacaņđo ca. Seyyathāpi so, bhikkhave, balībaddo sagavacaņđo ca paragavacaņđo ca; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo neva sagavacaņđo hoti no paragavacaņđo? Idha, bhikkhave, ekacco puggalo neva sakaparisaŋ ubbejetā hoti, no paraparisañca. Evaŋ kho, bhikkhave, puggalo neva sagavacaņđo hoti, no paragavacaņđo. Seyyathāpi so, bhikkhave, balībaddo neva sagavacaņđo, no paragavacaņđo; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, cattāro balībaddūpamā puggalā santo saŋvijjamānā lokasmin’ ti. Aţţhamaŋ.

9. Rukkhasuttaŋ
109. ‘Cattārome, bhikkhave, rukkhā. Katame cattāro? Pheggu phegguparivāro, pheggu sāraparivāro, sāro phegguparivāro, sāro sāraparivāro– ime kho, bhikkhave, cattāro rukkhā. Evamevaŋ kho, bhikkhave, cattāro rukkhūpamā puggalā santo saŋvijjamānā lokasmiŋ. Katame cattāro? Pheggu phegguparivāro, pheggu sāraparivāro, sāro phegguparivāro, sāro sāraparivāro.

‘Kathañca (p. 1.425) bhikkhave, puggalo pheggu hoti phegguparivāro? Idha, bhikkhave, ekacco puggalo dussīlo hoti pāpadhammo; parisāpissa hoti dussīlā pāpadhammā. Evaŋ kho, bhikkhave, puggalo pheggu hoti phegguparivāro. Seyyathāpi so, bhikkhave, rukkho pheggu phegguparivāro; tathūpamāhaŋ, bhikkhave, imaŋ puggalaŋ vadāmi.

‘Kathañca bhikkhave, puggalo pheggu hoti sāraparivāro? Idha, bhikkhave, ekacco puggalo dussīlo hoti pāpadhammo; parisā ca khvassa hoti sīlavatī kalyāņadhammā. Evaŋ kho, bhikkhave, puggalo pheggu hoti sāraparivāro. Seyyathāpi so, bhikkhave, rukkho pheggu sāraparivāro; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo sāro hoti phegguparivāro? Idha, bhikkhave, ekacco puggalo sīlavā hoti kalyāņadhammo; parisā ca khvassa hoti dussīlā pāpadhammā. Evaŋ kho, bhikkhave, puggalo sāro hoti phegguparivāro. Seyyathāpi so, bhikkhave, rukkho sāro phegguparivāro; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo sāro hoti sāraparivāro? Idha bhikkhave, ekacco puggalo sīlavā hoti kalyāņadhammo; parisāpissa hoti sīlavatī kalyāņadhammā. Evaŋ kho, bhikkhave, puggalo sāro hoti sāraparivāro. Seyyathāpi so, bhikkhave, rukkho sāro sāraparivāro; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, cattāro rukkhūpamā puggalā santo saŋvijjamānā lokasmin’ ti . Navamaŋ.

10. Āsīvisasuttaŋ
110. ‘Cattārome, bhikkhave, āsīvisā . Katame cattāro? Āgataviso na ghoraviso, ghoraviso na āgataviso, āgataviso ca ghoraviso ca, nevāgataviso na ghoraviso– ime kho, bhikkhave, cattāro āsīvisā. Evamevaŋ kho, bhikkhave, cattāro āsīvisūpamā puggalā santo saŋvijjamānā lokasmiŋ. Katame cattāro? Āgataviso na ghoraviso, ghoraviso na āgataviso (p. 1.426) āgataviso ca ghoraviso ca, nevāgataviso na ghoraviso.

‘Kathañca, bhikkhave, puggalo āgataviso hoti, na ghoraviso? Idha, bhikkhave, ekacco puggalo abhiņhaŋ kujjhati. So ca khvassa kodho na dīgharattaŋ anuseti. Evaŋ kho bhikkhave, puggalo āgataviso hoti, na ghoraviso. Seyyathāpi so, bhikkhave, āsīviso āgataviso, na ghoraviso; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo ghoraviso hoti, na āgataviso? Idha, bhikkhave, ekacco puggalo na heva kho abhiņhaŋ kujjhati. So ca khvassa kodho dīgharattaŋ anuseti. Evaŋ kho, bhikkhave, puggalo ghoraviso hoti, na āgataviso. Seyyathāpi so, bhikkhave, āsīviso ghoraviso, na āgataviso; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo āgataviso ca hoti ghoraviso ca? Idha, bhikkhave, ekacco puggalo abhiņhaŋ kujjhati. So ca khvassa kodho dīgharattaŋ anuseti. Evaŋ kho, bhikkhave, puggalo āgataviso ca hoti ghoraviso ca. Seyyathāpi so, bhikkhave, āsīviso āgataviso ca ghoraviso ca; tathūpamāhaŋ, bhikkhave, imaŋ puggalaŋ vadāmi.

‘Kathañca, bhikkhave, puggalo nevāgataviso hoti na ghoraviso? Idha, bhikkhave, ekacco puggalo na heva kho abhiņhaŋ kujjhati. So ca khvassa kodho na dīgharattaŋ anuseti. Evaŋ kho, bhikkhave, puggalo nevāgataviso hoti, na ghoraviso. Seyyathāpi so, bhikkhave, āsīviso nevāgataviso na ghoraviso; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, cattāro āsīvisūpamā puggalā santo saŋvijjamānā lokasmin’ ti. Dasamaŋ.

Valāhakavaggo paţhamo.

Tassuddānaŋ–

Dve valāhā kumbha-udaka, rahadā dve honti ambāni.

Mūsikā balībaddā rukkhā, āsīvisena te dasāti.

( 12) 2. Kesivaggo

1. Kesisuttaŋ
111. Atha (p. 1.427) kho kesi assadammasārathi yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho kesiŋ assadammasārathiŋ bhagavā etadavoca– ‘tvaŋ khosi, kesi, paññāto assadammasārathīti . Kathaŋ pana tvaŋ, kesi, assadammaŋ vinesī’ ti? ‘Ahaŋ kho, bhante, assadammaŋ saņhenapi vinemi, pharusenapi vinemi saņhapharusenapi vinemī’ ti. ‘Sace te, kesi, assadammo saņhena vinayaŋ na upeti, pharusena vinayaŋ na upeti, saņhapharusena vinayaŋ na upeti, kinti naŋ karosī’ ti? ‘Sace me, bhante, assadammo saņhena vinayaŋ na upeti, pharusena vinayaŋ na upeti, saņhapharusena vinayaŋ na upeti; hanāmi naŋ, bhante. Taŋ kissa hetu? Mā me ācariyakulassa avaņņo ahosī’ ti.

‘Bhagavā pana, bhante, anuttaro purisadammasārathi. Kathaŋ pana, bhante, bhagavā purisadammaŋ vinetī’ ti? ‘Ahaŋ kho, kesi, purisadammaŋ saņhenapi vinemi, pharusenapi vinemi, saņhapharusenapi vinemi. Tatridaŋ, kesi, saņhasmiŋ– iti kāyasucaritaŋ iti kāyasucaritassa vipāko, iti vacīsucaritaŋ iti vacīsucaritassa vipāko, iti manosucaritaŋ iti manosucaritassa vipāko, iti devā, iti manussāti. Tatridaŋ, kesi, pharusasmiŋ– iti kāyaduccaritaŋ iti kāyaduccaritassa vipāko, iti vacīduccaritaŋ iti vacīduccaritassa vipāko, iti manoduccaritaŋ iti manoduccaritassa vipāko, iti nirayo, iti tiracchānayoni, iti pettivisayo’ ti.

‘Tatridaŋ, kesi, saņhapharusasmiŋ– iti kāyasucaritaŋ iti kāyasucaritassa vipāko, iti kāyaduccaritaŋ iti kāyaduccaritassa vipāko, iti vacīsucaritaŋ iti vacīsucaritassa vipāko, iti vacīduccaritaŋ iti vacīduccaritassa vipāko, iti manosucaritaŋ iti manosucaritassa vipāko, iti manoduccaritaŋ iti manoduccaritassa vipāko, iti devā, iti manussā, iti nirayo, iti tiracchānayoni, iti pettivisayo’ ti.

‘Sace (p. 1.428) te, bhante, purisadammo saņhena vinayaŋ na upeti, pharusena vinayaŋ na upeti, saņhapharusena vinayaŋ na upeti, kinti naŋ bhagavā karotī’ ti? ‘Sace me, kesi, purisadammo saņhena vinayaŋ na upeti, pharusena vinayaŋ na upeti, saņhapharusena vinayaŋ na upeti, hanāmi naŋ, kesī’ ti. ‘Na kho, bhante, bhagavato pāņātipāto kappati. Atha ca pana bhagavā evamāha – “hanāmi, naŋ kesī”’ ti! ‘Saccaŋ, kesi! Na tathāgatassa pāņātipāto kappati. Api ca yo purisadammo saņhena vinayaŋ na upeti, pharusena vinayaŋ na upeti, saņhapharusena vinayaŋ na upeti, na taŋ tathāgato vattabbaŋ anusāsitabbaŋ maññati, nāpi viññū sabrahmacārī vattabbaŋ anusāsitabbaŋ maññanti. Vadho heso, kesi, ariyassa vinaye– yaŋ na tathāgato vattabbaŋ anusāsitabbaŋ maññati, nāpi viññū sabrahmacārī vattabbaŋ anusāsitabbaŋ maññantī’ ti.

‘So hi nūna, bhante, suhato hoti– yaŋ na tathāgato vattabbaŋ anusāsitabbaŋ maññati, nāpi viññū sabrahmacārī vattabbaŋ anusāsitabbaŋ maññantīti. Abhikkantaŋ, bhante, abhikkantaŋ, bhante …pe… upāsakaŋ maŋ, bhante, bhagavā dhāretu ajjatagge pāņupetaŋ saraņaŋ gatan’ ti. Paţhamaŋ.

2. Javasuttaŋ
112. ‘Catūhi bhikkhave, angehi samannāgato rañño bhadro assājānīyo rājāraho hoti rājabhoggo, rañño anganteva sankhaŋ gacchati. Katamehi catūhi? Ajjavena, javena, khantiyā, soraccena– imehi kho, bhikkhave, catūhi angehi samannāgato rañño bhadro assājānīyo rājāraho hoti, rājabhoggo, rañño anganteva sankhaŋ gacchati.

‘Evamevaŋ kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi catūhi? Ajjavena, javena, khantiyā, soraccena– imehi kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Dutiyaŋ.

3. Patodasuttaŋ
113. ‘Cattārome (p. 1.429) bhikkhave, bhadrā assājānīyā santo saŋvijjamānā lokasmiŋ. Katame cattāro? Idha, bhikkhave, ekacco bhadro assājānīyo patodacchāyaŋ disvā saŋvijjati saŋvegaŋ āpajjati– “kiŋ nu kho maŋ ajja assadammasārathi kāraņaŋ kāressati, kimassāhaŋ paţikaromī” ti! Evarūpopi, bhikkhave, idhekacco bhadro assājānīyo hoti. Ayaŋ, bhikkhave, paţhamo bhadro assājānīyo santo saŋvijjamāno lokasmiŋ.

‘Puna caparaŋ, bhikkhave, idhekacco bhadro assājānīyo na heva kho patodacchāyaŋ disvā saŋvijjati saŋvegaŋ āpajjati, api ca kho lomavedhaviddho saŋvijjati saŋvegaŋ āpajjati– “kiŋ nu kho maŋ ajja assadammasārathi kāraņaŋ kāressati, kimassāhaŋ paţikaromī” ti! Evarūpopi, bhikkhave, idhekacco bhadro assājānīyo hoti. Ayaŋ, bhikkhave, dutiyo bhadro assājānīyo santo saŋvijjamāno lokasmiŋ.

‘Puna caparaŋ, bhikkhave, idhekacco bhadro assājānīyo na heva kho patodacchāyaŋ disvā saŋvijjati saŋvegaŋ āpajjati nāpi lomavedhaviddho saŋvijjati saŋvegaŋ āpajjati, api ca kho cammavedhaviddho saŋvijjati saŋvegaŋ āpajjati– “kiŋ nu kho maŋ ajja assadammasārathi kāraņaŋ kāressati, kimassāhaŋ paţikaromī” ti! Evarūpopi, bhikkhave, idhekacco bhadro assājānīyo hoti. Ayaŋ, bhikkhave, tatiyo bhadro assājānīyo santo saŋvijjamāno lokasmiŋ.

‘Puna caparaŋ, bhikkhave, idhekacco bhadro assājānīyo na heva kho patodacchāyaŋ disvā saŋvijjati saŋvegaŋ āpajjati nāpi lomavedhaviddho saŋvijjati saŋvegaŋ āpajjati nāpi cammavedhaviddho saŋvijjati saŋvegaŋ āpajjati, api ca kho aţţhivedhaviddho saŋvijjati saŋvegaŋ āpajjati– “kiŋ nu kho maŋ ajja assadammasārathi kāraņaŋ kāressati, kimassāhaŋ paţikaromī” ti Evarūpopi, bhikkhave, idhekacco bhadro assājānīyo hoti. Ayaŋ, bhikkhave, catuttho bhadro assājānīyo santo saŋvijjamāno (p. 1.430) lokasmiŋ. Ime kho, bhikkhave, cattāro bhadrā assājānīyā santo saŋvijjamānā lokasmiŋ.

‘Evamevaŋ kho, bhikkhave, cattārome bhadrā purisājānīyā santo saŋvijjamānā lokasmiŋ. Katame cattāro? Idha, bhikkhave, ekacco bhadro purisājānīyo suņāti– “amukasmiŋ nāma gāme vā nigame vā itthī vā puriso vā dukkhito vā kālankato vā” ti. So tena saŋvijjati, saŋvegaŋ āpajjati. Saŋviggo yoniso padahati. Pahitatto kāyena ceva paramasaccaŋ sacchikaroti, paññāya ca ativijjha passati. Seyyathāpi so, bhikkhave, bhadro assājānīyo patodacchāyaŋ disvā saŋvijjati saŋvegaŋ āpajjati; tathūpamāhaŋ, bhikkhave, imaŋ bhadraŋ purisājānīyaŋ vadāmi. Evarūpopi, bhikkhave, idhekacco bhadro purisājānīyo hoti. Ayaŋ, bhikkhave, paţhamo bhadro purisājānīyo santo saŋvijjamāno lokasmiŋ.

‘Puna caparaŋ, bhikkhave, idhekacco bhadro purisājānīyo na heva kho suņāti– “amukasmiŋ nāma gāme vā nigame vā itthī vā puriso vā dukkhito vā kālankato vā” ti, api ca kho sāmaŋ passati itthiŋ vā purisaŋ vā dukkhitaŋ vā kālankataŋ vā. So tena saŋvijjati, saŋvegaŋ āpajjati. Saŋviggo yoniso padahati. Pahitatto kāyena ceva paramasaccaŋ sacchikaroti, paññāya ca ativijjha passati. Seyyathāpi so, bhikkhave, bhadro assājānīyo lomavedhaviddho saŋvijjati saŋvegaŋ āpajjati; tathūpamāhaŋ, bhikkhave, imaŋ bhadraŋ purisājānīyaŋ vadāmi. Evarūpopi, bhikkhave, idhekacco bhadro purisājānīyo hoti. Ayaŋ, bhikkhave, dutiyo bhadro purisājānīyo santo saŋvijjamāno lokasmiŋ.

‘Puna caparaŋ, bhikkhave, idhekacco bhadro purisājānīyo na heva kho suņāti– “amukasmiŋ nāma gāme vā nigame vā itthī vā puriso vā dukkhito vā kālankato vā” ti, nāpi sāmaŋ passati itthiŋ vā purisaŋ vā dukkhitaŋ vā kālankataŋ vā, api ca khvassa ñāti vā sālohito vā dukkhito vā hoti kālankato vā. So tena saŋvijjati, saŋvegaŋ āpajjati. Saŋviggo yoniso padahati. Pahitatto kāyena ceva paramasaccaŋ (p. 1.431) sacchikaroti, paññāya ca ativijjha passati. Seyyathāpi so, bhikkhave, bhadro assājānīyo cammavedhaviddho saŋvijjati saŋvegaŋ āpajjati; tathūpamāhaŋ, bhikkhave, imaŋ bhadraŋ purisājānīyaŋ vadāmi. Evarūpopi, bhikkhave, idhekacco bhadro purisājānīyo hoti. Ayaŋ, bhikkhave, tatiyo bhadro purisājānīyo santo saŋvijjamāno lokasmiŋ.

‘Puna caparaŋ, bhikkhave, idhekacco bhadro purisājānīyo na heva kho suņāti– “amukasmiŋ nāma gāme vā nigame vā itthī vā puriso vā dukkhito vā kālankato vā” ti, nāpi sāmaŋ passati itthiŋ vā purisaŋ vā dukkhitaŋ vā kālankataŋ vā, nāpissa ñāti vā sālohito vā dukkhito vā hoti kālankato vā, api ca kho sāmaññeva phuţţho hoti sārīrikāhi vedanāhi dukkhāhi tibbāhi kharāhi kaţukāhi asātāhi amanāpāhi pāņaharāhi. So tena saŋvijjati, saŋvegaŋ āpajjati. Saŋviggo yoniso padahati. Pahitatto kāyena ceva paramasaccaŋ sacchikaroti, paññāya ca ativijjha passati. Seyyathāpi so, bhikkhave, bhadro assājānīyo aţţhivedhaviddho saŋvijjati saŋvegaŋ āpajjati; tathūpamāhaŋ, bhikkhave, imaŋ bhadraŋ purisājānīyaŋ vadāmi. Evarūpopi, bhikkhave, idhekacco bhadro purisājānīyo hoti. Ayaŋ, bhikkhave, catuttho bhadro purisājānīyo santo saŋvijjamāno lokasmiŋ. Ime kho, bhikkhave, cattāro bhadrā purisājānīyā santo saŋvijjamānā lokasmin’ ti. Tatiyaŋ.

4. Nāgasuttaŋ
114. ‘Catūhi, bhikkhave, angehi samannāgato rañño nāgo rājāraho hoti rājabhoggo, rañño anganteva sankhaŋ gacchati. Katamehi catūhi? Idha, bhikkhave, rañño nāgo sotā ca hoti, hantā ca, khantā ca, gantā ca.

‘Kathañca, bhikkhave, rañño nāgo sotā hoti? Idha, bhikkhave, rañño nāgo yamenaŋ hatthidammasārathi kāraņaŋ kāreti– yadi vā katapubbaŋ yadi vā akatapubbaŋ– taŋ aţţhiŋ katvā manasi katvā sabbacetasā samannāharitvā (p. 1.432) ohitasoto suņāti. Evaŋ kho, bhikkhave, rañño nāgo sotā hoti.

‘Kathañca, bhikkhave, rañño nāgo hantā hoti? Idha, bhikkhave, rañño nāgo sangāmagato hatthimpi hanati, hatthāruhampi hanati, assampi hanati, assāruhampi hanati rathampi hanati, rathikampi hanati, pattikampi hanati. Evaŋ kho, bhikkhave, rañño nāgo hantā hoti.

‘Kathañca, bhikkhave, rañño nāgo khantā hoti? Idha bhikkhave, rañño nāgo sangāmagato khamo hoti sattippahārānaŋ asippahārānaŋ usuppahārānaŋ pharasuppahārānaŋ bheripaņavasankhatiņavaninnādasaddānaŋ. Evaŋ kho, bhikkhave, rañño nāgo khantā hoti.

‘Kathañca, bhikkhave, rañño nāgo gantā hoti? Idha, bhikkhave, rañño nāgo yamenaŋ hatthidammasārathi disaŋ peseti– yadi vā gatapubbaŋ yadi vā agatapubbaŋ– taŋ khippameva gantā hoti. Evaŋ kho, bhikkhave, rañño nāgo gantā hoti. Imehi kho, bhikkhave, catūhi angehi samannāgato rañño nāgo rājāraho hoti rājabhoggo, rañño anganteva sankhaŋ gacchati.

‘Evamevaŋ kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi catūhi? Idha, bhikkhave, bhikkhu sotā ca hoti, hantā ca, khantā ca, gantā ca.

‘Kathañca, bhikkhave, bhikkhu sotā hoti? Idha, bhikkhave, bhikkhu tathāgatappavedite dhammavinaye desiyamāne aţţhiŋ katvā manasi katvā sabbacetasā samannāharitvā ohitasoto dhammaŋ suņāti. Evaŋ kho, bhikkhave, bhikkhu sotā hoti.

‘Kathañca, bhikkhave, bhikkhu hantā hoti? Idha, bhikkhave, bhikkhu uppannaŋ kāmavitakkaŋ nādhivāseti pajahati vinodeti (hanati) byantīkaroti anabhāvaŋ gameti, uppannaŋ byāpādavitakkaŋ …pe… uppannaŋ vihiŋsāvitakkaŋ …pe… uppannuppanne pāpake akusale dhamme nādhivāseti pajahati vinodeti hanati (p. 1.433) byantīkaroti anabhāvaŋ gameti. Evaŋ kho, bhikkhave, bhikkhu hantā hoti.

‘Kathañca, bhikkhave, bhikkhu khantā hoti? Idha, bhikkhave, bhikkhu khamo hoti sītassa uņhassa jighacchāya pipāsāya, đaŋsamakasavātātapasarīsapasamphassānaŋ duruttānaŋ durāgatānaŋ vacanapathānaŋ uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaţukānaŋ asātānaŋ amanāpānaŋ pāņaharānaŋ adhivāsakajātiko hoti. Evaŋ kho, bhikkhave, bhikkhu khantā hoti.

‘Kathañca, bhikkhave, bhikkhu gantā hoti? Idha, bhikkhave, bhikkhu yāyaŋ disā agatapubbā iminā dīghena addhunā yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānaŋ, taŋ khippaññeva gantā hoti. Evaŋ kho, bhikkhave, bhikkhu gantā hoti. Imehi kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Catutthaŋ.

5. Ṭhānasuttaŋ
115. ‘Cattārimāni, bhikkhave, ţhānāni. Katamāni cattāri? Atthi, bhikkhave, ţhānaŋ amanāpaŋ kātuŋ; tañca kayiramānaŋ anatthāya saŋvattati. Atthi, bhikkhave, ţhānaŋ amanāpaŋ kātuŋ; tañca kayiramānaŋ atthāya saŋvattati. Atthi, bhikkhave, ţhānaŋ manāpaŋ kātuŋ; tañca kayiramānaŋ anatthāya saŋvattati. Atthi, bhikkhave, ţhānaŋ manāpaŋ kātuŋ; tañca kayiramānaŋ atthāya saŋvattati.

‘Tatra, bhikkhave, yamidaŋ ţhānaŋ amanāpaŋ kātuŋ; tañca kayiramānaŋ anatthāya saŋvattati– idaŋ, bhikkhave, ţhānaŋ ubhayeneva na kattabbaŋ maññati . Yampidaŋ ţhānaŋ amanāpaŋ kātuŋ; imināpi naŋ na kattabbaŋ maññati. Yampidaŋ ţhānaŋ kayiramānaŋ anatthāya saŋvattati; imināpi naŋ na kattabbaŋ maññati. Idaŋ, bhikkhave, ţhānaŋ ubhayeneva na kattabbaŋ maññati.

‘Tatra, bhikkhave, yamidaŋ ţhānaŋ amanāpaŋ kātuŋ; tañca kayiramānaŋ atthāya saŋvattati– imasmiŋ, bhikkhave, ţhāne bālo ca paņđito ca veditabbo purisathāme (p. 1.434) purisavīriye purisaparakkame. Na, bhikkhave, bālo iti paţisañcikkhati– “kiñcāpi kho idaŋ ţhānaŋ amanāpaŋ kātuŋ; atha carahidaŋ ţhānaŋ kayiramānaŋ atthāya saŋvattatī” ti. So taŋ ţhānaŋ na karoti. Tassa taŋ ţhānaŋ akayiramānaŋ anatthāya saŋvattati. Paņđito ca kho, bhikkhave, iti paţisañcikkhati– “kiñcāpi kho idaŋ ţhānaŋ amanāpaŋ kātuŋ; atha carahidaŋ ţhānaŋ kayiramānaŋ atthāya saŋvattatī” ti. So taŋ ţhānaŋ karoti. Tassa taŋ ţhānaŋ kayiramānaŋ atthāya saŋvattati.

‘Tatra, bhikkhave, yamidaŋ ţhānaŋ manāpaŋ kātuŋ; tañca kayiramānaŋ anatthāya saŋvattati– imasmimpi, bhikkhave, ţhāne bālo ca paņđito ca veditabbo purisathāme purisavīriye purisaparakkame. Na, bhikkhave, bālo iti paţisañcikkhati– “kiñcāpi kho idaŋ ţhānaŋ manāpaŋ kātuŋ; atha carahidaŋ ţhānaŋ kayiramānaŋ anatthāya saŋvattatī” ti. So taŋ ţhānaŋ karoti. Tassa taŋ ţhānaŋ kayiramānaŋ anatthāya saŋvattati. Paņđito ca kho, bhikkhave, iti paţisañcikkhati– “kiñcāpi kho idaŋ ţhānaŋ manāpaŋ kātuŋ; atha carahidaŋ ţhānaŋ kayiramānaŋ anatthāya saŋvattatī” ti. So taŋ ţhānaŋ na karoti. Tassa taŋ ţhānaŋ akayiramānaŋ atthāya saŋvattati.

‘Tatra, bhikkhave, yamidaŋ ţhānaŋ manāpaŋ kātuŋ, tañca kayiramānaŋ atthāya saŋvattati– idaŋ, bhikkhave, ţhānaŋ ubhayeneva kattabbaŋ maññati. Yampidaŋ ţhānaŋ manāpaŋ kātuŋ, imināpi naŋ kattabbaŋ maññati; yampidaŋ ţhānaŋ kayiramānaŋ atthāya saŋvattati, imināpi naŋ kattabbaŋ maññati. Idaŋ, bhikkhave, ţhānaŋ ubhayeneva kattabbaŋ maññati. Imāni kho, bhikkhave, cattāri ţhānānī’ ti. Pañcamaŋ.

6. Appamādasuttaŋ
116. ‘Catūhi, bhikkhave, ţhānehi appamādo karaņīyo. Katamehi catūhi? Kāyaduccaritaŋ, bhikkhave, pajahatha, kāyasucaritaŋ bhāvetha; tattha ca mā pamādattha. Vacīduccaritaŋ, bhikkhave, pajahatha, vacīsucaritaŋ bhāvetha; tattha ca mā pamādattha. Manoduccaritaŋ, bhikkhave, pajahatha, manosucaritaŋ bhāvetha; tattha ca mā pamādattha. Micchādiţţhiŋ, bhikkhave, pajahatha, sammādiţţhiŋ bhāvetha tattha ca mā pamādattha.

‘Yato (p. 1.435) kho, bhikkhave, bhikkhuno kāyaduccaritaŋ pahīnaŋ hoti kāyasucaritaŋ bhāvitaŋ, vacīduccaritaŋ pahīnaŋ hoti vacīsucaritaŋ bhāvitaŋ, manoduccaritaŋ pahīnaŋ hoti manosucaritaŋ bhāvitaŋ, micchādiţţhi pahīnā hoti sammādiţţhi bhāvitā, so na bhāyati samparāyikassa maraņassā’ ti. Chaţţhaŋ.

7. Ārakkhasuttaŋ
117. ‘Catūsu, bhikkhave, ţhānesu attarūpena appamādo sati cetaso ārakkho karaņīyo. Katamesu catūsu? “Mā me rajanīyesu dhammesu cittaŋ rajjī” ti attarūpena appamādo sati cetaso ārakkho karaņīyo; “mā me dosanīyesu dhammesu cittaŋ dussī” ti attarūpena appamādo sati cetaso ārakkho karaņīyo; “mā me mohanīyesu dhammesu cittaŋ muyhī” ti attarūpena appamādo sati cetaso ārakkho karaņīyo; “mā me madanīyesu dhammesu cittaŋ majjī” ti attarūpena appamādo sati cetaso ārakkho karaņīyo.

‘Yato kho, bhikkhave, bhikkhuno rajanīyesu dhammesu cittaŋ na rajjati vītarāgattā, dosanīyesu dhammesu cittaŋ na dussati vītadosattā, mohanīyesu dhammesu cittaŋ na muyhati vītamohattā, madanīyesu dhammesu cittaŋ na majjati vītamadattā, so na chambhati na kampati na vedhati na santāsaŋ āpajjati, na ca pana samaņavacanahetupi gacchatī’ ti. Sattamaŋ.

8. Saŋvejanīyasuttaŋ
118. ‘Cattārimāni, bhikkhave, saddhassa kulaputtassa dassanīyāni saŋvejanīyāni ţhānāni. Katamāni cattāri? “Idha tathāgato jāto” ti, bhikkhave, saddhassa kulaputtassa dassanīyaŋ saŋvejanīyaŋ ţhānaŋ. “Idha tathāgato anuttaraŋ sammāsambodhiŋ abhisambuddho” ti, bhikkhave, saddhassa kulaputtassa dassanīyaŋ saŋvejanīyaŋ ţhānaŋ. “Idha tathāgato anuttaraŋ dhammacakkaŋ pavattesī” ti, bhikkhave, saddhassa kulaputtassa dassanīyaŋ saŋvejanīyaŋ ţhānaŋ. “Idha tathāgato anupādisesāya nibbānadhātuyā parinibbuto” ti (p. 1.436) bhikkhave, saddhassa kulaputtassa dassanīyaŋ saŋvejanīyaŋ ţhānaŋ. Imāni kho, bhikkhave, cattāri saddhassa kulaputtassa dassanīyāni saŋvejanīyāni ţhānānī’ ti. Aţţhamaŋ.

9. Paţhamabhayasuttaŋ
119. ‘Cattārimāni bhikkhave, bhayāni. Katamāni cattāri? Jātibhayaŋ, jarābhayaŋ, byādhibhayaŋ, maraņabhayaŋ– imāni kho, bhikkhave, cattāri bhayānī’ ti. Navamaŋ.

10. Dutiyabhayasuttaŋ
120. ‘Cattārimāni, bhikkhave, bhayāni. Katamāni cattāri? Aggibhayaŋ, udakabhayaŋ, rājabhayaŋ, corabhayaŋ– imāni kho, bhikkhave, cattāri bhayānī’ ti. Dasamaŋ.

Kesivaggo dutiyo.

Tassuddānaŋ–

Kesi javo patodo ca, nāgo ţhānena pañcamaŋ;

Appamādo ca ārakkho, saŋvejanīyañca dve bhayāti.

( 13) 3. Bhayavaggo

1. Attānuvādasuttaŋ
121. ‘Cattārimāni bhikkhave, bhayāni. Katamāni cattāri? Attānuvādabhayaŋ, parānuvādabhayaŋ, daņđabhayaŋ, duggatibhayaŋ.

‘Katamañca, bhikkhave, attānuvādabhayaŋ? Idha, bhikkhave, ekacco iti paţisañcikkhati– “ahañceva kho pana kāyena duccaritaŋ careyyaŋ, vācāya duccaritaŋ careyyaŋ, manasā duccaritaŋ careyyaŋ, kiñca taŋ yaŋ maŋ attā sīlato na upavadeyyā” ti! So attānuvādabhayassa bhīto kāyaduccaritaŋ pahāya (p. 1.437) kāyasucaritaŋ bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti, suddhaŋ attānaŋ pariharati. Idaŋ vuccati, bhikkhave, attānuvādabhayaŋ.

‘Katamañca, bhikkhave, parānuvādabhayaŋ? Idha bhikkhave, ekacco iti paţisañcikkhati– “ahañceva kho pana kāyena duccaritaŋ careyyaŋ, vācāya duccaritaŋ careyyaŋ, manasā duccaritaŋ careyyaŋ, kiñca taŋ yaŋ maŋ pare sīlato na upavadeyyun” ti! So parānuvādabhayassa bhīto kāyaduccaritaŋ pahāya kāyasucaritaŋ bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti, suddhaŋ attānaŋ pariharati. Idaŋ vuccati, bhikkhave, parānuvādabhayaŋ.

‘Katamañca, bhikkhave, daņđabhayaŋ? Idha, bhikkhave, ekacco passati coraŋ āgucāriŋ, rājāno gahetvā vividhā kammakāraņā kārente, kasāhipi tāļente, vettehipi tāļente, addhadaņđakehipi tāļente, hatthampi chindante, pādampi chindante, hatthapādampi chindante, kaņņampi chindante, nāsampi chindante, kaņņanāsampi chindante, bilangathālikampi karonte, sankhamuņđikampi karonte, rāhumukhampi karonte, jotimālikampi karonte, hatthapajjotikampi karonte, erakavattikampi karonte, cīrakavāsikampi karonte, eņeyyakampi karonte, balisamaŋsikampi karonte, kahāpaņakampi karonte, khārāpatacchikampi karonte, palighaparivattikampi karonte, palālapīţhakampi karonte, tattenapi telena osiñcante, sunakhehipi khādāpente, jīvantampi sūle uttāsente, asināpi sīsaŋ chindante.

‘Tassa evaŋ hoti– “yathārūpānaŋ kho pāpakānaŋ kammānaŋ hetu coraŋ āgucāriŋ rājāno gahetvā vividhā kammakāraņā kārenti, kasāhipi tāļenti …pe… asināpi sīsaŋ chindanti, ahañceva kho pana evarūpaŋ pāpakammaŋ kareyyaŋ, mampi rājāno gahetvā evarūpā vividhā kammakāraņā kāreyyuŋ, kasāhipi tāļeyyuŋ, vettehipi tāļeyyuŋ, addhadaņđakehipi tāļeyyuŋ, hatthampi chindeyyuŋ, pādampi chindeyyuŋ, hatthapādampi chindeyyuŋ, kaņņampi chindeyyuŋ, nāsampi chindeyyuŋ, kaņņanāsampi chindeyyuŋ, bilangathālikampi kareyyuŋ, sankhamuņđikampi kareyyuŋ; rāhumukhampi kareyyuŋ, jotimālikampi kareyyuŋ, hatthapajjotikampi kareyyuŋ, erakavattikampi kareyyuŋ, cīrakavāsikampi kareyyuŋ, eņeyyakampi kareyyuŋ, balisamaŋsikampi kareyyuŋ, kahāpaņakampi (p. 1.438) kareyyuŋ, khārāpatacchikampi kareyyuŋ, palighaparivattikampi kareyyuŋ, palālapīţhakampi kareyyuŋ, tattenapi telena osiñceyyuŋ, sunakhehipi khādāpeyyuŋ, jīvantampi sūle uttāseyyuŋ, asināpi sīsaŋ chindeyyun” ti. So daņđabhayassa bhīto na paresaŋ pābhataŋ vilumpanto carati. Kāyaduccaritaŋ pahāya …pe… suddhaŋ attānaŋ pariharati. Idaŋ vuccati, bhikkhave, daņđabhayaŋ.

‘Katamañca bhikkhave, duggatibhayaŋ? Idha, bhikkhave, ekacco iti paţisañcikkhati– “kāyaduccaritassa kho pāpako vipāko abhisamparāyaŋ, vacīduccaritassa pāpako vipāko abhisamparāyaŋ, manoduccaritassa pāpako vipāko abhisamparāyaŋ. Ahañceva kho pana kāyena duccaritaŋ careyyaŋ, vācāya duccaritaŋ careyyaŋ, manasā duccaritaŋ careyyaŋ, kiñca taŋ yāhaŋ na kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyyan” ti! So duggatibhayassa bhīto kāyaduccaritaŋ pahāya kāyasucaritaŋ bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti, suddhaŋ attānaŋ pariharati. Idaŋ vuccati, bhikkhave, duggatibhayaŋ. Imāni kho, bhikkhave, cattāri bhayānī’ ti. Paţhamaŋ.

2. Ūmibhayasuttaŋ
122. ‘Cattārimāni bhikkhave, bhayāni udakorohantassa pāţikankhitabbāni Katamāni cattāri? Ūmibhayaŋ, kumbhīlabhayaŋ, āvaţţabhayaŋ, susukābhayaŋ– imāni kho, bhikkhave, cattāri bhayāni udakorohantassa pāţikankhitabbāni. Evamevaŋ kho, bhikkhave, cattāri bhayāni idhekaccassa kulaputtassa imasmiŋ dhammavinaye agārasmā anagāriyaŋ pabbajitassa pāţikankhitabbāni. Katamāni cattāri? Ūmibhayaŋ, kumbhīlabhayaŋ, āvaţţabhayaŋ, susukābhayaŋ.

‘Katamañca, bhikkhave, ūmibhayaŋ? Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiņņomhi jātiyā jarāya maraņena sokehi paridevehi dukkhehi domanassehi upāyāsehi, dukkhotiņņo (p. 1.439) dukkhapareto; appeva nāma imassa kevalassa dukkhakkhandhassa antakiriyā paññāyethā” ti! Tamenaŋ tathā pabbajitaŋ samānaŋ sabrahmacārino ovadanti anusāsanti – “evaŋ te abhikkamitabbaŋ, evaŋ te paţikkamitabbaŋ, evaŋ te āloketabbaŋ evaŋ te viloketabbaŋ, evaŋ te samiñjitabbaŋ, evaŋ te pasāritabbaŋ, evaŋ te sanghāţipattacīvaraŋ dhāretabban” ti. Tassa evaŋ hoti– “mayaŋ kho pubbe agāriyabhūtā samānā aññe ovadāmapi anusāsāmapi. Ime panamhākaŋ puttamattā maññe nattamattā maññe ovaditabbaŋ anusāsitabbaŋ maññantī” ti. So kupito anattamano sikkhaŋ paccakkhāya hīnāyāvattati. Ayaŋ vuccati, bhikkhave, bhikkhu ūmibhayassa bhīto sikkhaŋ paccakkhāya hīnāyāvatto. Ūmibhayanti kho, bhikkhave, kodhūpāyāsassetaŋ adhivacanaŋ. Idaŋ vuccati, bhikkhave, ūmibhayaŋ.

‘Katamañca, bhikkhave, kumbhīlabhayaŋ? Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiņņomhi jātiyā jarāya maraņena sokehi paridevehi dukkhehi domanassehi upāyāsehi, dukkhotiņņo dukkhapareto; appeva nāma imassa kevalassa dukkhakkhandhassa antakiriyā paññāyethā” ti! Tamenaŋ tathā pabbajitaŋ samānaŋ sabrahmacārino ovadanti anusāsanti – “idaŋ te khāditabbaŋ, idaŋ te na khāditabbaŋ, idaŋ te bhuñjitabbaŋ, idaŋ te na bhuñjitabbaŋ, idaŋ te sāyitabbaŋ, idaŋ te na sāyitabbaŋ, idaŋ te pātabbaŋ idaŋ te na pātabbaŋ, kappiyaŋ te khāditabbaŋ, akappiyaŋ te na khāditabbaŋ, kappiyaŋ te bhuñjitabbaŋ, akappiyaŋ te na bhuñjitabbaŋ, kappiyaŋ te sāyitabbaŋ, akappiyaŋ te na sāyitabbaŋ, kappiyaŋ te pātabbaŋ, akappiyaŋ te na pātabbaŋ, kāle te khāditabbaŋ, vikāle te na khāditabbaŋ, kāle te bhuñjitabbaŋ, vikāle te na bhuñjitabbaŋ, kāle te sāyitabbaŋ, vikāle te na sāyitabbaŋ, kāle te pātabbaŋ, vikāle te na pātabban” ti. Tassa evaŋ hoti– “mayaŋ kho pubbe agāriyabhūtā samānā yaŋ icchāma taŋ khādāma, yaŋ na icchāma na taŋ khādāma; yaŋ icchāma taŋ bhuñjāma, yaŋ na icchāma na taŋ bhuñjāma; yaŋ icchāma taŋ sāyāma, yaŋ na icchāma na taŋ sāyāma; yaŋ icchāma taŋ pivāma, yaŋ na icchāma na taŋ pivāma; kappiyampi khādāma akappiyampi khādāma kappiyampi bhuñjāma akappiyampi bhuñjāma kappiyampi sāyāma akappiyampi sāyāma kappiyampi pivāma akappiyampi pivāma, kālepi khādāma vikālepi khādāma kālepi bhuñjāma vikālepi bhuñjāma kālepi (p. 1.440) sāyāma vikālepi sāyāma kālepi pivāma vikālepi pivāma; yampi no saddhā gahapatikā divā vikāle paņītaŋ khādanīyaŋ vā bhojanīyaŋ vā denti, tatrapime mukhāvaraņaŋ maññe karontī” ti. So kupito anattamano sikkhaŋ paccakkhāya hīnāyāvattati. Ayaŋ vuccati, bhikkhave, bhikkhu kumbhīlabhayassa bhīto sikkhaŋ paccakkhāya hīnāyāvatto. Kumbhīlabhayanti kho, bhikkhave, odarikattassetaŋ adhivacanaŋ. Idaŋ vuccati, bhikkhave, kumbhīlabhayaŋ.

‘Katamañca, bhikkhave, āvaţţabhayaŋ? Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiņņomhi jātiyā jarāya maraņena sokehi paridevehi, dukkhehi domanassehi upāyāsehi dukkhotiņņo dukkhapareto; appeva nāma imassa kevalassa dukkhakkhandhassa antakiriyā paññāyethā” ti! So evaŋ pabbajito samāno pubbaņhasamayaŋ nivāsetvā pattacīvaramādāya gāmaŋ vā nigamaŋ vā piņđāya pavisati arakkhiteneva kāyena arakkhitāya vācāya arakkhitena cittena anupaţţhitāya satiyā asaŋvutehi indriyehi. So tattha passati gahapatiŋ vā gahapatiputtaŋ vā pañcahi kāmaguņehi samappitaŋ samangībhūtaŋ paricārayamānaŋ. Tassa evaŋ hoti– “mayaŋ kho pubbe agāriyabhūtā samānā pañcahi kāmaguņehi samappitā samangībhūtā paricārimhā; saŋvijjanti kho pana me kule bhogā. Sakkā bhoge ca bhuñjituŋ puññāni ca kātuŋ. Yaŋnūnāhaŋ sikkhaŋ paccakkhāya hīnāyāvattitvā bhoge ca bhuñjeyyaŋ puññāni ca kareyyan” ti So sikkhaŋ paccakkhāya hīnāyāvattati Ayaŋ vuccati, bhikkhave, bhikkhu āvaţţabhayassa bhīto sikkhaŋ paccakkhāya hīnāyāvatto. Āvaţţabhayanti kho, bhikkhave, pañcannetaŋ kāmaguņānaŋ adhivacanaŋ. Idaŋ vuccati, bhikkhave, āvaţţabhayaŋ.

‘Katamañca, bhikkhave, susukābhayaŋ? Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiņņomhi jātiyā jarāya maraņena sokehi paridevehi dukkhehi domanassehi upāyāsehi, dukkhotiņņo dukkhapareto; appeva nāma imassa kevalassa dukkhakkhandhassa antakiriyā paññāyethā” ti! So evaŋ pabbajito samāno pubbaņhasamayaŋ nivāsetvā pattacīvaramādāya gāmaŋ vā nigamaŋ (p. 1.441) vā piņđāya pavisati arakkhiteneva kāyena arakkhitāya vācāya arakkhitena cittena anupaţţhitāya satiyā asaŋvutehi indriyehi. So tattha passati mātugāmaŋ dunnivatthaŋ vā duppārutaŋ vā. Tassa mātugāmaŋ disvā dunnivatthaŋ vā duppārutaŋ vā rāgo cittaŋ anuddhaŋseti. So rāgānuddhaŋsitena cittena sikkhaŋ paccakkhāya hīnāyāvattati. Ayaŋ vuccati, bhikkhave, bhikkhu susukābhayassa bhīto sikkhaŋ paccakkhāya hīnāyāvatto. Susukābhayanti kho, bhikkhave, mātugāmassetaŋ adhivacanaŋ. Idaŋ vuccati, bhikkhave, susukābhayaŋ. Imāni kho, bhikkhave, cattāri bhayāni idhekaccassa kulaputtassa imasmiŋ dhammavinaye agārasmā anagāriyaŋ pabbajitassa pāţikankhitabbānī’ ti. Dutiyaŋ.

3. Paţhamanānākaraņasuttaŋ
123. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. So tadassādeti, taŋ nikāmeti, tena ca vittiŋ āpajjati. Tattha ţhito tadadhimutto tabbahulavihārī aparihīno kālaŋ kurumāno brahmakāyikānaŋ devānaŋ sahabyataŋ upapajjati. Brahmakāyikānaŋ, bhikkhave, devānaŋ kappo āyuppamāņaŋ. Tattha puthujjano yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā nirayampi gacchati tiracchānayonimpi gacchati pettivisayampi gacchati. Bhagavato pana sāvako tattha yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā tasmiŋyeva bhave parinibbāyati. Ayaŋ kho, bhikkhave, viseso ayaŋ adhippayāso idaŋ nānākaraņaŋ sutavato ariyasāvakassa assutavatā puthujjanena, yadidaŋ gatiyā upapattiyā sati .

‘Puna caparaŋ, bhikkhave, idhekacco puggalo vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. So tadassādeti, taŋ nikāmeti, tena ca vittiŋ āpajjati. Tattha ţhito tadadhimutto tabbahulavihārī (p. 1.442) aparihīno kālaŋ kurumāno ābhassarānaŋ devānaŋ sahabyataŋ upapajjati. Ābhassarānaŋ, bhikkhave, devānaŋ dve kappā āyuppamāņaŋ. Tattha puthujjano yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā nirayampi gacchati tiracchānayonimpi gacchati pettivisayampi gacchati. Bhagavato pana sāvako tattha yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā tasmiŋyeva bhave parinibbāyati. Ayaŋ kho, bhikkhave, viseso ayaŋ adhippayāso idaŋ nānākaraņaŋ sutavato ariyasāvakassa assutavatā puthujjanena, yadidaŋ gatiyā upapattiyā sati.

‘Puna caparaŋ, bhikkhave, idhekacco puggalo pītiyā ca virāgā upekkhako ca viharati sato ca sampajāno sukhañca kāyena paţisaŋvedeti yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati. So tadassādeti, taŋ nikāmeti, tena ca vittiŋ āpajjati. Tattha ţhito tadadhimutto tabbahulavihārī aparihīno, kālaŋ kurumāno subhakiņhānaŋ devānaŋ sahabyataŋ upapajjati. Subhakiņhānaŋ, bhikkhave, devānaŋ cattāro kappā āyuppamāņaŋ. Tattha puthujjano yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā nirayampi gacchati tiracchānayonimpi gacchati pettivisayampi gacchati. Bhagavato pana sāvako tattha yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā tasmiŋyeva bhave parinibbāyati. Ayaŋ kho, bhikkhave, viseso ayaŋ adhippayāso idaŋ nānākaraņaŋ sutavato ariyasāvakassa assutavatā puthujjanena, yadidaŋ gatiyā upapattiyā sati.

‘Puna caparaŋ, bhikkhave, idhekacco puggalo sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. So tadassādeti, taŋ nikāmeti, tena ca vittiŋ āpajjati. Tattha ţhito tadadhimutto tabbahulavihārī aparihīno kālaŋ kurumāno vehapphalānaŋ devānaŋ sahabyataŋ upapajjati. Vehapphalānaŋ, bhikkhave, devānaŋ pañca kappasatāni āyuppamāņaŋ. Tattha puthujjano yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā nirayampi gacchati tiracchānayonimpi gacchati (p. 1.443) pettivisayampi gacchati. Bhagavato pana sāvako tattha yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā tasmiŋyeva bhave parinibbāyati. Ayaŋ kho, bhikkhave, viseso ayaŋ adhippayāso idaŋ nānākaraņaŋ sutavato ariyasāvakassa assutavatā puthujjanena, yadidaŋ gatiyā upapattiyā sati. Ime kho, bhikkhave, cattāro puggalā santo saŋvijjamānā lokasmin’ ti. Tatiyaŋ.

4. Dutiyanānākaraņasuttaŋ
124. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo vivicceva kāmehi …pe… paţhamaŋ jhānaŋ upasampajja viharati. So yadeva tattha hoti rūpagataŋ vedanāgataŋ saññāgataŋ sankhāragataŋ viññāņagataŋ, te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So kāyassa bhedā paraŋ maraņā suddhāvāsānaŋ devānaŋ sahabyataŋ upapajjati. Ayaŋ, bhikkhave, upapatti asādhāraņā puthujjanehi.

‘Puna caparaŋ, bhikkhave, idhekacco puggalo vitakkavicārānaŋ vūpasamā …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. So yadeva tattha hoti rūpagataŋ vedanāgataŋ saññāgataŋ sankhāragataŋ viññāņagataŋ, te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So kāyassa bhedā paraŋ maraņā suddhāvāsānaŋ devānaŋ sahabyataŋ upapajjati. Ayaŋ, bhikkhave, upapatti asādhāraņā puthujjanehi. Ime kho, bhikkhave, cattāro puggalā santo saŋvijjamānā lokasmin’ ti. Catutthaŋ.

5. Paţhamamettāsuttaŋ
125. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo mettāsahagatena cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ (p. 1.444) mettāsahagatena cetasā vipulena mahaggatena appamāņena averena abyāpajjena pharitvā viharati. So tadassādeti, taŋ nikāmeti, tena ca vittiŋ āpajjati. Tattha ţhito tadadhimutto tabbahulavihārī aparihīno kālaŋ kurumāno brahmakāyikānaŋ devānaŋ sahabyataŋ upapajjati. Brahmakāyikānaŋ, bhikkhave, devānaŋ kappo āyuppamāņaŋ. Tattha puthujjano yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā nirayampi gacchati tiracchānayonimpi gacchati pettivisayampi gacchati. Bhagavato pana sāvako tattha yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā tasmiŋyeva bhave parinibbāyati. Ayaŋ kho bhikkhave, viseso ayaŋ adhippayāso idaŋ nānākaraņaŋ sutavato ariyasāvakassa assutavatā puthujjanena, yadidaŋ gatiyā upapattiyā sati.

‘Puna caparaŋ, bhikkhave, idhekacco puggalo karuņāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharati. So tadassādeti, taŋ nikāmeti, tena ca vittiŋ āpajjati. Tattha ţhito tadadhimutto tabbahulavihārī aparihīno kālaŋ kurumāno ābhassarānaŋ devānaŋ sahabyataŋ upapajjati. Ābhassarānaŋ, bhikkhave, devānaŋ dve kappā āyuppamāņaŋ …pe… subhakiņhānaŋ devānaŋ sahabyataŋ upapajjati. Subhakiņhānaŋ, bhikkhave, devānaŋ cattāro kappā āyuppamāņaŋ …pe… vehapphalānaŋ devānaŋ sahabyataŋ upapajjati. Vehapphalānaŋ, bhikkhave, devānaŋ pañca kappasatāni āyuppamāņaŋ. Tattha puthujjano yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā nirayampi gacchati tiracchānayonimpi gacchati pettivisayampi gacchati. Bhagavato pana sāvako tattha yāvatāyukaŋ ţhatvā yāvatakaŋ tesaŋ devānaŋ āyuppamāņaŋ taŋ sabbaŋ khepetvā tasmiŋyeva bhave parinibbāyati. Ayaŋ kho, bhikkhave, viseso (p. 1.445) ayaŋ adhippayāso idaŋ nānākaraņaŋ sutavato ariyasāvakassa assutavatā puthujjanena, yadidaŋ gatiyā upapattiyā sati. Ime kho, bhikkhave, cattāro puggalā santo saŋvijjamānā lokasmin’ ti. Pañcamaŋ.

6. Dutiyamettāsuttaŋ
126. ‘Cattārome bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo mettāsahagatena cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāņena averena abyāpajjena pharitvā viharati. So yadeva tattha hoti rūpagataŋ vedanāgataŋ saññāgataŋ sankhāragataŋ viññāņagataŋ te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So kāyassa bhedā paraŋ maraņā suddhāvāsānaŋ devānaŋ sahabyataŋ upapajjati. Ayaŋ, bhikkhave, upapatti asādhāraņā puthujjanehi.

‘Puna caparaŋ, bhikkhave, idhekacco puggalo karuņā …pe… muditā …pe… upekkhāsahagatena cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharati So yadeva tattha hoti rūpagataŋ vedanāgataŋ saññāgataŋ sankhāragataŋ viññāņagataŋ te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So kāyassa bhedā paraŋ maraņā suddhāvāsānaŋ devānaŋ sahabyataŋ upapajjati. Ayaŋ, bhikkhave, upapatti asādhāraņā puthujjanehi. Ime kho, bhikkhave, cattāro puggalā santo saŋvijjamānā lokasmin’ ti. Chaţţhaŋ.

7. Paţhamatathāgata-acchariyasuttaŋ
127. ‘Tathāgatassa (p. 1.446) bhikkhave, arahato sammāsambuddhassa pātubhāvā cattāro acchariyā abbhutā dhammā pātubhavanti. Katame cattāro? Yadā, bhikkhave, bodhisatto tusitā kāyā cavitvā sato sampajāno mātukucchiŋ okkamati, atha sadevake loke samārake sabrahmake sassamaņabrāhmaņiyā pajāya sadevamanussāya appamāņo uļāro obhāso pātubhavati atikkammeva devānaŋ devānubhāvaŋ. Yāpi tā lokantarikā aghā asaŋvutā andhakārā andhakāratimisā yatthapimesaŋ candimasūriyānaŋ evaŋmahiddhikānaŋ evaŋmahānubhāvānaŋ ābhā nānubhonti, tatthapi appamāņo uļāro obhāso pātubhavati atikkammeva devānaŋ devānubhāvaŋ. Yepi tattha sattā upapannā tepi tenobhāsena aññamaññaŋ sañjānanti– “aññepi kira, bho, santi sattā idhūpapannā” ti. Tathāgatassa bhikkhave, arahato sammāsambuddhassa pātubhāvā ayaŋ paţhamo acchariyo abbhuto dhammo pātubhavati.

‘Puna caparaŋ, bhikkhave, yadā bodhisatto sato sampajāno mātukucchimhā nikkhamati, atha sadevake loke samārake sabrahmake sassamaņabrāhmaņiyā pajāya sadevamanussāya appamāņo uļāro obhāso pātubhavati atikkammeva devānaŋ devānubhāvaŋ. Yāpi tā lokantarikā aghā asaŋvutā andhakārā andhakāratimisā yatthapimesaŋ candimasūriyānaŋ evaŋmahiddhikānaŋ evaŋmahānubhāvānaŋ ābhā nānubhonti, tatthapi appamāņo uļāro obhāso pātubhavati atikkammeva devānaŋ devānubhāvaŋ. Yepi tattha sattā upapannā tepi tenobhāsena aññamaññaŋ sañjānanti– “aññepi kira, bho, santi sattā idhūpapannā” ti. Tathāgatassa, bhikkhave, arahato sammāsambuddhassa pātubhāvā ayaŋ dutiyo acchariyo abbhuto dhammo pātubhavati.

‘Puna caparaŋ, bhikkhave, yadā tathāgato anuttaraŋ sammāsambodhiŋ abhisambujjhati, atha sadevake loke samārake sabrahmake sassamaņabrāhmaņiyā pajāya sadevamanussāya appamāņo uļāro obhāso (p. 1.447) pātubhavati atikkammeva devānaŋ devānubhāvaŋ. Yāpi tā lokantarikā aghā asaŋvutā andhakārā andhakāratimisā yatthapimesaŋ candimasūriyānaŋ evaŋmahiddhikānaŋ evaŋmahānubhāvānaŋ ābhā nānubhonti, tatthapi appamāņo uļāro obhāso pātubhavati atikkammeva devānaŋ devānubhāvaŋ. Yepi tattha sattā upapannā tepi tenobhāsena aññamaññaŋ sañjānanti “aññepi kira, bho, santi sattā idhūpapannā” ti. Tathāgatassa, bhikkhave, arahato sammāsambuddhassa pātubhāvā ayaŋ tatiyo acchariyo abbhuto dhammo pātubhavati.

‘Puna caparaŋ, bhikkhave, yadā tathāgato anuttaraŋ dhammacakkaŋ pavatteti, atha sadevake loke samārake sabrahmake sassamaņabrāhmaņiyā pajāya sadevamanussāya appamāņo uļāro obhāso pātubhavati atikkammeva devānaŋ devānubhāvaŋ. Yāpi tā lokantarikā aghā asaŋvutā andhakārā andhakāratimisā yatthapimesaŋ candimasūriyānaŋ evaŋmahiddhikānaŋ evaŋmahānubhāvānaŋ ābhā nānubhonti, tatthapi appamāņo uļāro obhāso pātubhavati atikkammeva devānaŋ devānubhāvaŋ. Yepi tattha sattā upapannā tepi tenobhāsena aññamaññaŋ sañjānanti– “aññepi kira, bho, santi sattā idhūpapannā” ti. Tathāgatassa, bhikkhave, arahato sammāsambuddhassa pātubhāvā ayaŋ catuttho acchariyo abbhuto dhammo pātubhavati. Tathāgatassa, bhikkhave, arahato sammāsambuddhassa pātubhāvā ime cattāro acchariyā abbhutā dhammā pātubhavantī’ ti. Sattamaŋ.

8. Dutiyatathāgata-acchariyasuttaŋ
128. ‘Tathāgatassa, bhikkhave, arahato sammāsambuddhassa pātubhāvā cattāro acchariyā abbhutā dhammā pātubhavanti. Katame cattāro? Ālayārāmā, bhikkhave, pajā ālayaratā ālayasammuditā; sā tathāgatena anālaye dhamme desiyamāne sussūsati sotaŋ odahati aññā cittaŋ upaţţhapeti Tathāgatassa, bhikkhave, arahato sammāsambuddhassa pātubhāvā ayaŋ paţhamo acchariyo abbhuto dhammo pātubhavati.

‘Mānārāmā (p. 1.448) bhikkhave, pajā mānaratā mānasammuditā. Sā tathāgatena mānavinaye dhamme desiyamāne sussūsati sotaŋ odahati aññā cittaŋ upaţţhapeti. Tathāgatassa, bhikkhave, arahato sammāsambuddhassa pātubhāvā ayaŋ dutiyo acchariyo abbhuto dhammo pātubhavati.

‘Anupasamārāmā, bhikkhave, pajā anupasamaratā anupasamasammuditā. Sā tathāgatena opasamike dhamme desiyamāne sussūsati sotaŋ odahati aññā cittaŋ upaţţhapeti. Tathāgatassa bhikkhave, arahato sammāsambuddhassa pātubhāvā ayaŋ tatiyo acchariyo abbhuto dhammo pātubhavati.

‘Avijjāgatā, bhikkhave, pajā aņđabhūtā pariyonaddhā. Sā tathāgatena avijjāvinaye dhamme desiyamāne sussūsati sotaŋ odahati aññā cittaŋ upaţţhapeti. Tathāgatassa, bhikkhave, arahato sammāsambuddhassa pātubhāvā ayaŋ catuttho acchariyo abbhuto dhammo pātubhavati. Tathāgatassa, bhikkhave, arahato sammāsambuddhassa pātubhāvā ime cattāro acchariyā abbhutā dhammā pātubhavantī’ ti. Aţţhamaŋ.

9. Ānanda-acchariyasuttaŋ
129. ‘Cattārome, bhikkhave, acchariyā abbhutā dhammā ānande. Katame cattāro? Sace, bhikkhave, bhikkhuparisā ānandaŋ dassanāya upasankamati, dassanenapi sā attamanā hoti. Tatra ce ānando dhammaŋ bhāsati, bhāsitenapi sā attamanā hoti. Atittāva, bhikkhave, bhikkhuparisā hoti, atha ānando tuņhī bhavati.

‘Sace, bhikkhave, bhikkhuniparisā ānandaŋ dassanāya upasankamati, dassanenapi sā attamanā hoti. Tattha ce ānando dhammaŋ bhāsati, bhāsitenapi sā attamanā hoti. Atittāva, bhikkhave, bhikkhuniparisā hoti, atha ānando tuņhī bhavati.

‘Sace, bhikkhave, upāsakaparisā ānandaŋ dassanāya upasankamati, dassanenapi sā attamanā hoti. Tatra ce ānando dhammaŋ bhāsati, bhāsitenapi (p. 1.449) sā attamanā hoti. Atittāva, bhikkhave, upāsakaparisā hoti, atha ānando tuņhī bhavati.

‘Sace, bhikkhave, upāsikāparisā ānandaŋ dassanāya upasankamati, dassanenapi sā attamanā hoti. Tatra ce ānando dhammaŋ bhāsati, bhāsitenapi sā attamanā hoti. Atittāva, bhikkhave, upāsikāparisā hoti, atha ānando tuņhī bhavati. Ime kho, bhikkhave, cattāro acchariyā abbhutā dhammā ānande’ ti. Navamaŋ.

10. Cakkavatti-acchariyasuttaŋ
130. ‘Cattārome bhikkhave, acchariyā abbhutā dhammā raññe cakkavattimhi. Katame cattāro? Sace, bhikkhave, khattiyaparisā rājānaŋ cakkavattiŋ dassanāya upasankamati, dassanenapi sā attamanā hoti. Tatra ce rājā cakkavattī bhāsati, bhāsitenapi sā attamanā hoti. Atittāva, bhikkhave, khattiyaparisā hoti, atha rājā cakkavattī tuņhī bhavati.

‘Sace, bhikkhave, brāhmaņaparisā rājānaŋ cakkavattiŋ dassanāya upasankamati, dassanenapi sā attamanā hoti. Tatra ce rājā cakkavattī bhāsati, bhāsitenapi sā attamanā hoti. Atittāva, bhikkhave, brāhmaņaparisā hoti, atha rājā cakkavattī tuņhī bhavati.

‘Sace, bhikkhave, gahapatiparisā rājānaŋ cakkavattiŋ dassanāya upasankamati, dassanenapi sā attamanā hoti. Tatra ce rājā cakkavattī bhāsati, bhāsitenapi sā attamanā hoti. Atittāva, bhikkhave, gahapatiparisā hoti, atha rājā cakkavattī tuņhī bhavati.

‘Sace, bhikkhave, samaņaparisā rājānaŋ cakkavattiŋ dassanāya upasankamati, dassanenapi sā attamanā hoti. Tatra ce rājā cakkavattī bhāsati, bhāsitenapi sā attamanā hoti. Atittāva, bhikkhave, samaņaparisā hoti, atha rājā cakkavattī tuņhī bhavati. Ime kho, bhikkhave, cattāro acchariyā abbhutā dhammā raññe cakkavattimhi.

‘Evamevaŋ (p. 1.450) kho, bhikkhave, cattāro acchariyā abbhutā dhammā ānande. Katame cattāro? Sace, bhikkhave, bhikkhuparisā ānandaŋ dassanāya upasankamati, dassanenapi sā attamanā hoti. Tatra ce ānando dhammaŋ bhāsati, bhāsitenapi sā attamanā hoti. Atittāva, bhikkhave, bhikkhuparisā hoti, atha ānando tuņhī bhavati.

‘Sace, bhikkhave, bhikkhuniparisā …pe… sace, bhikkhave, upāsakaparisā …pe… sace bhikkhave, upāsikāparisā ānandaŋ dassanāya upasankamati, dassanenapi sā attamanā hoti. Tatra ce ānando dhammaŋ bhāsati, bhāsitenapi sā attamanā hoti. Atittāva, bhikkhave, upāsikāparisā hoti, atha ānando tuņhī bhavati. Ime kho, bhikkhave, cattāro acchariyā abbhutā dhammā ānande’ ti. Dasamaŋ.

Bhayavaggo tatiyo.

Tassuddānaŋ–

Attānuvāda-ūmi ca, dve ca nānā dve ca honti;

Mettā dve ca acchariyā, aparā ca tathā duveti.

( 14) 4. Puggalavaggo

1. Saŋyojanasuttaŋ
131. ‘Cattārome bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekaccassa puggalassa orambhāgiyāni saŋyojanāni appahīnāni honti, upapattipaţilābhiyāni saŋyojanāni appahīnāni honti, bhavapaţilābhiyāni saŋyojanāni appahīnāni honti.

‘Idha pana, bhikkhave, ekaccassa puggalassa orambhāgiyāni saŋyojanāni pahīnāni honti, upapattipaţilābhiyāni saŋyojanāni appahīnāni honti, bhavapaţilābhiyāni saŋyojanāni appahīnāni honti.

‘Idha (p. 1.451) pana, bhikkhave, ekaccassa puggalassa orambhāgiyāni saŋyojanāni pahīnāni honti, upapattipaţilābhiyāni saŋyojanāni pahīnāni honti, bhavapaţilābhiyāni saŋyojanāni appahīnāni honti.

‘Idha pana, bhikkhave, ekaccassa puggalassa orambhāgiyāni saŋyojanāni pahīnāni honti, upapattipaţilābhiyāni saŋyojanāni pahīnāni honti, bhavapaţilābhiyāni saŋyojanāni pahīnāni honti.

‘Katamassa, bhikkhave, puggalassa orambhāgiyāni saŋyojanāni appahīnāni, upapattipaţilābhiyāni saŋyojanāni appahīnāni, bhavapaţilābhiyāni saŋyojanāni appahīnāni? Sakadāgāmissa. Imassa kho, bhikkhave, puggalassa orambhāgiyāni saŋyojanāni appahīnāni, upapattipaţilābhiyāni saŋyojanāni appahīnāni, bhavapaţilābhiyāni saŋyojanāni appahīnāni.

‘Katamassa bhikkhave, puggalassa orambhāgiyāni saŋyojanāni pahīnāni, upapattipaţilābhiyāni saŋyojanāni appahīnāni, bhavapaţilābhiyāni saŋyojanāni appahīnāni? Uddhaŋsotassa akaniţţhagāmino. Imassa kho, bhikkhave, puggalassa orambhāgiyāni saŋyojanāni pahīnāni, upapattipaţilābhiyāni saŋyojanāni appahīnāni, bhavapaţilābhiyāni saŋyojanāni appahīnāni.

‘Katamassa, bhikkhave, puggalassa orambhāgiyāni saŋyojanāni pahīnāni, upapattipaţilābhiyāni saŋyojanāni pahīnāni, bhavapaţilābhiyāni saŋyojanāni appahīnāni? Antarāparinibbāyissa. Imassa kho, bhikkhave, puggalassa orambhāgiyāni saŋyojanāni pahīnāni, upapattipaţilābhiyāni saŋyojanāni pahīnāni, bhavapaţilābhiyāni saŋyojanāni appahīnāni.

‘Katamassa, bhikkhave, puggalassa orambhāgiyāni saŋyojanāni pahīnāni, upapattipaţilābhiyāni saŋyojanāni pahīnāni, bhavapaţilābhiyāni saŋyojanāni pahīnāni? Arahato. Imassa kho, bhikkhave, puggalassa orambhāgiyāni saŋyojanāni pahīnāni, upapattipaţilābhiyāni saŋyojanāni pahīnāni, bhavapaţilābhiyāni saŋyojanāni pahīnāni. Ime kho, bhikkhave, cattāro puggalā santo saŋvijjamānā lokasmin’ ti. Paţhamaŋ.

2. Paţibhānasuttaŋ
132. ‘Cattārome (p. 1.452) bhikkhave, puggalā santo saŋvijjamānā lokasmiŋ. Katame cattāro? Yuttappaţibhāno, no muttappaţibhāno; muttappaţibhāno, no yuttappaţibhāno; yuttappaţibhāno ca muttappaţibhāno ca; neva yuttappaţibhāno na muttappaţibhāno– ime kho, bhikkhave, cattāro puggalā santo saŋvijjamānā lokasmin’ ti . Dutiyaŋ.

3. Ugghaţitaññūsuttaŋ
133. ‘Cattārome bhikkhave, puggalā santo saŋvijjamānā lokasmiŋ. Katame cattāro Ugghaţitaññū, vipañcitaññū, neyyo, padaparamo– ime kho, bhikkhave, cattāro puggalā santo saŋvijjamānā lokasmin’ ti . Tatiyaŋ.

4. Uţţhānaphalasuttaŋ
134. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Uţţhānaphalūpajīvī na kammaphalūpajīvī, kammaphalūpajīvī na uţţhānaphalūpajīvī, uţţhānaphalūpajīvī ceva kammaphalūpajīvī ca, neva uţţhānaphalūpajīvī na kammaphalūpajīvī– ime kho, bhikkhave, cattāro puggalā santo saŋvijjamānā lokasmin’ ti . Catutthaŋ.

5. Sāvajjasuttaŋ
135. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Sāvajjo, vajjabahulo, appavajjo, anavajjo.

‘Kathañca, bhikkhave, puggalo sāvajjo hoti? Idha, bhikkhave, ekacco puggalo sāvajjena kāyakammena samannāgato hoti, sāvajjena vacīkammena samannāgato hoti, sāvajjena manokammena samannāgato hoti. Evaŋ kho, bhikkhave, puggalo sāvajjo hoti.

‘Kathañca bhikkhave, puggalo vajjabahulo hoti? Idha, bhikkhave, ekacco puggalo sāvajjena bahulaŋ kāyakammena samannāgato hoti, appaŋ anavajjena; sāvajjena bahulaŋ vacīkammena samannāgato hoti, appaŋ anavajjena; sāvajjena bahulaŋ manokammena samannāgato hoti, appaŋ anavajjena. Evaŋ kho, bhikkhave, puggalo vajjabahulo hoti.

‘Kathañca (p. 1.453) bhikkhave, puggalo appavajjo hoti? Idha, bhikkhave, ekacco puggalo anavajjena bahulaŋ kāyakammena samannāgato hoti, appaŋ sāvajjena; anavajjena bahulaŋ vacīkammena samannāgato hoti, appaŋ sāvajjena; anavajjena bahulaŋ manokammena samannāgato hoti, appaŋ sāvajjena. Evaŋ kho, bhikkhave, puggalo appavajjo hoti.

‘Kathañca bhikkhave, puggalo anavajjo hoti? Idha, bhikkhave, ekacco puggalo anavajjena kāyakammena samannāgato hoti, anavajjena vacīkammena samannāgato hoti, anavajjena manokammena samannāgato hoti. Evaŋ kho, bhikkhave, puggalo anavajjo hoti. Ime kho, bhikkhave, cattāro puggalā santo saŋvijjamānā lokasmin’ ti. Pañcamaŋ.

6. Paţhamasīlasuttaŋ
136. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo sīlesu na paripūrakārī hoti, samādhismiŋ na paripūrakārī, paññāya na paripūrakārī.

‘Idha pana, bhikkhave, ekacco puggalo sīlesu paripūrakārī hoti, samādhismiŋ na paripūrakārī, paññāya na paripūrakārī.

‘Idha pana, bhikkhave, ekacco puggalo sīlesu paripūrakārī hoti, samādhismiŋ paripūrakārī, paññāya na paripūrakārī.

‘Idha pana, bhikkhave, ekacco puggalo sīlesu paripūrakārī hoti, samādhismiŋ paripūrakārī, paññāya paripūrakārī. Ime kho, bhikkhave, cattāro puggalā santo saŋvijjamānā lokasmin’ ti. Chaţţhaŋ.

7. Dutiyasīlasuttaŋ
137. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Idha bhikkhave, ekacco puggalo na sīlagaru hoti na sīlādhipateyyo, na samādhigaru hoti na samādhādhipateyyo, na paññāgaru hoti na paññādhipateyyo.

‘Idha (p. 1.454) pana, bhikkhave, ekacco puggalo sīlagaru hoti sīlādhipateyyo, na samādhigaru hoti na samādhādhipateyyo, na paññāgaru hoti na paññādhipateyyo.

‘Idha pana, bhikkhave, ekacco puggalo sīlagaru hoti sīlādhipateyyo, samādhigaru hoti samādhādhipateyyo, na paññāgaru hoti na paññādhipateyyo.

‘Idha pana, bhikkhave, ekacco puggalo sīlagaru hoti sīlādhipateyyo, samādhigaru hoti samādhādhipateyyo, paññāgaru hoti paññādhipateyyo. Ime kho, bhikkhave, cattāro puggalā santo saŋvijjamānā lokasmin’ ti. Sattamaŋ.

8. Nikaţţhasuttaŋ
138. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Nikaţţhakāyo anikaţţhacitto, anikaţţhakāyo nikaţţhacitto, anikaţţhakāyo ca anikaţţhacitto ca, nikaţţhakāyo ca nikaţţhacitto ca.

‘Kathañca, bhikkhave, puggalo nikaţţhakāyo hoti anikaţţhacitto? Idha, bhikkhave, ekacco puggalo araññavanapatthāni pantāni senāsanāni paţisevati. So tattha kāmavitakkampi vitakketi byāpādavitakkampi vitakketi vihiŋsāvitakkampi vitakketi. Evaŋ kho, bhikkhave, puggalo nikaţţhakāyo hoti anikaţţhacitto.

‘Kathañca, bhikkhave, puggalo anikaţţhakāyo hoti nikaţţhacitto? Idha, bhikkhave, ekacco puggalo naheva kho araññavanapatthāni pantāni senāsanāni paţisevati. So tattha nekkhammavitakkampi vitakketi abyāpādavitakkampi vitakketi avihiŋsāvitakkampi vitakketi. Evaŋ kho, bhikkhave, puggalo anikaţţhakāyo hoti nikaţţhacitto.

‘Kathañca, bhikkhave, puggalo anikaţţhakāyo ca hoti anikaţţhacitto ca? Idha, bhikkhave, ekacco puggalo naheva kho araññavanapatthāni pantāni senāsanāni (p. 1.455) paţisevati So tattha kāmavitakkampi vitakketi byāpādavitakkampi vitakketi vihiŋsāvitakkampi vitakketi. Evaŋ kho, bhikkhave, puggalo anikaţţhakāyo ca hoti anikaţţhacitto ca.

‘Kathañca, bhikkhave, puggalo nikaţţhakāyo ca hoti nikaţţhacitto ca? Idha, bhikkhave, ekacco puggalo araññavanapatthāni pantāni senāsanāni paţisevati. So tattha nekkhammavitakkampi vitakketi abyāpādavitakkampi vitakketi avihiŋsāvitakkampi vitakketi. Evaŋ kho, bhikkhave, puggalo nikaţţhakāyo ca hoti nikaţţhacitto ca. Ime kho, bhikkhave, cattāro puggalā santo saŋvijjamānā lokasmin’ ti. Aţţhamaŋ.

9. Dhammakathikasuttaŋ
139. ‘Cattārome, bhikkhave, dhammakathikā. Katame cattāro? Idha, bhikkhave, ekacco dhammakathiko appañca bhāsati asahitañca; parisā cassa na kusalā hoti sahitāsahitassa. Evarūpo, bhikkhave, dhammakathiko evarūpāya parisāya dhammakathikotveva sankhaŋ gacchati.

‘Idha pana, bhikkhave, ekacco dhammakathiko appañca bhāsati sahitañca; parisā cassa kusalā hoti sahitāsahitassa. Evarūpo, bhikkhave, dhammakathiko evarūpāya parisāya dhammakathikotveva sankhaŋ gacchati.

‘Idha pana, bhikkhave, ekacco dhammakathiko bahuñca bhāsati asahitañca; parisā cassa na kusalā hoti sahitāsahitassa. Evarūpo, bhikkhave, dhammakathiko evarūpāya parisāya dhammakathikotveva sankhaŋ gacchati.

‘Idha pana, bhikkhave, ekacco dhammakathiko bahuñca bhāsati sahitañca; parisā cassa kusalā hoti sahitāsahitassa. Evarūpo, bhikkhave, dhammakathiko evarūpāya parisāya dhammakathikotveva sankhaŋ gacchati. Ime kho, bhikkhave, cattāro dhammakathikā’ ti. Navamaŋ.

10. Vādīsuttaŋ
140. ‘Cattārome bhikkhave, vādī. Katame cattāro? Atthi bhikkhave, vādī atthato pariyādānaŋ gacchati, no byañjanato; atthi, bhikkhave, vādī byañjanato (p. 1.456) pariyādānaŋ gacchati, no atthato; atthi, bhikkhave, vādī atthato ca byañjanato ca pariyādānaŋ gacchati; atthi, bhikkhave, vādī nevatthato no byañjanato pariyādānaŋ gacchati. Ime kho, bhikkhave, cattāro vādī. Aţţhānametaŋ, bhikkhave, anavakāso yaŋ catūhi paţisambhidāhi samannāgato atthato vā byañjanato vā pariyādānaŋ gaccheyyā’ ti. Dasamaŋ.

Puggalavaggo catuttho.

Tassuddānaŋ–

Saŋyojanaŋ paţibhāno, ugghaţitaññu uţţhānaŋ;

Sāvajjo dve ca sīlāni, nikaţţha dhamma vādī cāti.

( 15) 5. Ābhāvaggo

1. Ābhāsuttaŋ
141. ‘Catasso imā, bhikkhave, ābhā. Katamā catasso? Candābhā, sūriyābhā, aggābhā, paññābhā– imā kho, bhikkhave, catasso ābhā. Etadaggaŋ, bhikkhave, imāsaŋ catunnaŋ ābhānaŋ yadidaŋ paññābhā’ ti. Paţhamaŋ.

2. Pabhāsuttaŋ
142. ‘Catasso imā, bhikkhave, pabhā. Katamā catasso? Candappabhā sūriyappabhā, aggippabhā, paññāpabhā– imā kho, bhikkhave, catasso pabhā. Etadaggaŋ, bhikkhave, imāsaŋ catunnaŋ pabhānaŋ yadidaŋ paññāpabhā’ ti. Dutiyaŋ.

3. Ālokasuttaŋ
143. ‘Cattārome, bhikkhave, ālokā. Katame cattāro? Candāloko, sūriyāloko, aggāloko, paññāloko– ime kho, bhikkhave, cattāro ālokā. Etadaggaŋ, bhikkhave, imesaŋ catunnaŋ ālokānaŋ yadidaŋ paññāloko’ ti. Tatiyaŋ.

4. Obhāsasuttaŋ
144. ‘Cattārome (p. 1.457) bhikkhave, obhāsā. Katame cattāro? Candobhāso, sūriyobhāso, aggobhāso, paññobhāso– ime kho, bhikkhave, cattāro obhāsā. Etadaggaŋ, bhikkhave, imesaŋ catunnaŋ obhāsānaŋ yadidaŋ paññobhāso’ ti. Catutthaŋ.

5. Pajjotasuttaŋ
145. ‘Cattārome bhikkhave, pajjotā. Katame cattāro? Candapajjoto, sūriyapajjoto, aggipajjoto, paññāpajjoto – ime kho, bhikkhave, cattāro pajjotā. Etadaggaŋ, bhikkhave, imesaŋ catunnaŋ pajjotānaŋ yadidaŋ paññāpajjoto’ ti. Pañcamaŋ.

6. Paţhamakālasuttaŋ
146. ‘Cattārome, bhikkhave, kālā. Katame cattāro? Kālena dhammassavanaŋ, kālena dhammasākacchā, kālena sammasanā, kālena vipassanā– ime kho, bhikkhave, cattāro kālā’ ti. Chaţţhaŋ.

7. Dutiyakālasuttaŋ
147. ‘Cattārome, bhikkhave, kālā sammā bhāviyamānā sammā anuparivattiyamānā anupubbena āsavānaŋ khayaŋ pāpenti. Katame cattāro? Kālena dhammassavanaŋ, kālena dhammasākacchā, kālena sammasanā, kālena vipassanā ime kho, bhikkhave, cattāro kālā sammā bhāviyamānā sammā anuparivattiyamānā anupubbena āsavānaŋ khayaŋ pāpenti.

‘Seyyathāpi, bhikkhave, uparipabbate thullaphusitake deve vassante taŋ udakaŋ yathāninnaŋ pavattamānaŋ pabbatakandarapadarasākhā paripūreti; pabbatakandarapadarasākhā paripūrā kusobbhe paripūrenti; kusobbhā paripūrā mahāsobbhe paripūrenti; mahāsobbhā paripūrā kunnadiyo paripūrenti; kunnadiyo (p. 1.458) paripūrā mahānadiyo paripūrenti; mahānadiyo paripūrā samuddaŋ paripūrenti. Evamevaŋ kho, bhikkhave, ime cattāro kālā sammā bhāviyamānā sammā anuparivattiyamānā anupubbena āsavānaŋ khayaŋ pāpentī’ ti. Sattamaŋ.

8. Duccaritasuttaŋ
148. ‘Cattārimāni bhikkhave, vacīduccaritāni. Katamāni cattāri? Musāvādo, pisuņā vācā, pharusā vācā, samphappalāpo– imāni kho, bhikkhave, cattāri vacīduccaritānī’ ti. Aţţhamaŋ.

9. Sucaritasuttaŋ
149. ‘Cattārimāni, bhikkhave, vacīsucaritāni. Katamāni cattāri? Saccavācā, apisuņā vācā, saņhā vācā, mantabhāsā– imāni kho, bhikkhave, cattāri vacīsucaritānī’ ti. Navamaŋ.

10. Sārasuttaŋ
150. ‘Cattārome, bhikkhave, sārā. Katame cattāro? Sīlasāro, samādhisāro, paññāsāro, vimuttisāro– ime kho, bhikkhave, cattāro sārā’ ti. Dasamaŋ.

Ābhāvaggo pañcamo.

Tassuddānaŋ–

Ābhā pabhā ca ālokā, obhāsā ceva pajjotā;

Dve kālā caritā dve ca, honti sārena te dasāti.

Tatiyapaņņāsakaŋ samattaŋ.

4. Catutthapaņņāsakaŋ

( 16) 1. Indriyavaggo

1. Indriyasuttaŋ
151. ‘Cattārimāni (p. 1.459) bhikkhave, indriyāni. Katamāni cattāri? Saddhindriyaŋ, vīriyindriyaŋ, satindriyaŋ, samādhindriyaŋ– imāni kho, bhikkhave, cattāri indriyānī’ ti. Paţhamaŋ.

2. Saddhābalasuttaŋ
152. ‘Cattārimāni, bhikkhave, balāni. Katamāni cattāri? Saddhābalaŋ, vīriyabalaŋ, satibalaŋ, samādhibalaŋ– imāni kho, bhikkhave, cattāri balānī’ ti. Dutiyaŋ.

3. Paññābalasuttaŋ
153. ‘Cattārimāni bhikkhave, balāni. Katamāni cattāri? Paññābalaŋ, vīriyabalaŋ, anavajjabalaŋ, sangahabalaŋ – imāni kho, bhikkhave, cattāri balānī’ ti. Tatiyaŋ.

4. Satibalasuttaŋ
154. ‘Cattārimāni, bhikkhave, balāni. Katamāni cattāri? Satibalaŋ, samādhibalaŋ, anavajjabalaŋ, sangahabalaŋ – imāni kho, bhikkhave, cattāri balānī’ ti. Catutthaŋ.

5. Paţisankhānabalasuttaŋ
155. ‘Cattārimāni bhikkhave, balāni. Katamāni cattāri? Paţisankhānabalaŋ, bhāvanābalaŋ, anavajjabalaŋ, sangahabalaŋ– imāni kho, bhikkhave, cattāri balānī’ ti. Pañcamaŋ.

6. Kappasuttaŋ
156. ‘Cattārimāni (p. 1.460) bhikkhave, kappassa asankhyeyyāni. Katamāni cattāri? Yadā, bhikkhave, kappo saŋvaţţati, taŋ na sukaraŋ sankhātuŋ ettakāni vassānīti vā, ettakāni vassasatānīti vā, ettakāni vassasahassānīti vā, ettakāni vassasatasahassānīti vā.

‘Yadā, bhikkhave, kappo saŋvaţţo tiţţhati, taŋ na sukaraŋ sankhātuŋ– ettakāni vassānīti vā, ettakāni vassasatānīti vā, ettakāni vassasahassānīti vā, ettakāni vassasatasahassānīti vā.

‘Yadā, bhikkhave, kappo vivaţţati, taŋ na sukaraŋ sankhātuŋ– ettakāni vassānīti vā, ettakāni vassasatānīti vā, ettakāni vassasahassānīti vā, ettakāni vassasatasahassānīti vā.

‘Yadā, bhikkhave, kappo vivaţţo tiţţhati, taŋ na sukaraŋ sankhātuŋ– ettakāni vassānīti vā, ettakāni vassasatānīti vā, ettakāni vassasahassānīti vā, ettakāni vassasatasahassānīti vā. Imāni kho, bhikkhave, cattāri kappassa asankhyeyyānī’ ti. Chaţţhaŋ.

7. Rogasuttaŋ
157. ‘Dveme, bhikkhave, rogā. Katame dve? Kāyiko ca rogo cetasiko ca rogo. Dissanti, bhikkhave, sattā kāyikena rogena ekampi vassaŋ ārogyaŋ paţijānamānā, dvepi vassāni ārogyaŋ paţijānamānā, tīņipi vassāni ārogyaŋ paţijānamānā, cattāripi vassāni ārogyaŋ paţijānamānā, pañcapi vassāni ārogyaŋ paţijānamānā, dasapi vassāni ārogyaŋ paţijānamānā, vīsatipi vassāni ārogyaŋ paţijānamānā, tiŋsampi vassāni ārogyaŋ paţijānamānā, cattārīsampi vassāni ārogyaŋ paţijānamānā, paññāsampi vassāni ārogyaŋ paţijānamānā, vassasatampi, bhiyyopi ārogyaŋ paţijānamānā Te, bhikkhave, sattā sudullabhā lokasmiŋ ye cetasikena rogena muhuttampi ārogyaŋ paţijānanti, aññatra khīņāsavehi.

‘Cattārome (p. 1.461) bhikkhave, pabbajitassa rogā. Katame cattāro? Idha, bhikkhave, bhikkhu mahiccho hoti vighātavā asantuţţho itarītaracīvarapiņđapātasenāsanagilānappaccayabhesajjaparikkhārena. So mahiccho samāno vighātavā asantuţţho itarītaracīvarapiņđapātasenāsanagilānappaccayabhesajjaparikkhārena pāpikaŋ icchaŋ paņidahati anavaññappaţilābhāya lābhasakkārasilokappaţilābhāya. So uţţhahati ghaţati vāyamati anavaññappaţilābhāya lābhasakkārasilokappaţilābhāya. So sankhāya kulāni upasankamati, sankhāya nisīdati, sankhāya dhammaŋ bhāsati, sankhāya uccārapassāvaŋ sandhāreti. Ime kho, bhikkhave, cattāro pabbajitassa rogā.

‘Tasmātiha, bhikkhave, evaŋ sikkhitabbaŋ– “na mahicchā bhavissāma vighātavanto asantuţţhā itarītaracīvarapiņđapātasenāsanagilānappaccayabhesajjaparikkhārena, na pāpikaŋ icchaŋ paņidahissāma anavaññappaţilābhāya lābhasakkārasilokappaţilābhāya, na uţţhahissāma na ghaţessāma na vāyamissāma anavaññappaţilābhāya lābhasakkārasilokappaţilābhāya, khamā bhavissāma sītassa uņhassa jighacchāya pipāsāya đaŋsamakasavātātapasarīsapasamphassānaŋ duruttānaŋ durāgatānaŋ vacanapathānaŋ, uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaţukānaŋ asātānaŋ amanāpānaŋ pāņaharānaŋ adhivāsakajātikā bhavissāmā” ti. Evañhi vo, bhikkhave sikkhitabban’ ti. Sattamaŋ.

8. Parihānisuttaŋ
158. Tatra kho āyasmā sāriputto bhikkhū āmantesi– ‘āvuso bhikkhave’ ti ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Yo hi koci, āvuso, bhikkhu vā bhikkhunī vā cattāro dhamme attani samanupassati, niţţhamettha gantabbaŋ– “parihāyāmi kusalehi dhammehi”. Parihānametaŋ vuttaŋ bhagavatā. Katame cattāro? Rāgavepullattaŋ, dosavepullattaŋ, mohavepullattaŋ, gambhīresu kho panassa ţhānāţhānesu paññācakkhu (p. 1.462) na kamati. Yo hi koci, āvuso, bhikkhu vā bhikkhunī vā ime cattāro dhamme attani samanupassati, niţţhamettha gantabbaŋ– “parihāyāmi kusalehi dhammehi”. Parihānametaŋ vuttaŋ bhagavatā.

‘Yo hi koci, āvuso, bhikkhu vā bhikkhunī vā cattāro dhamme attani samanupassati, niţţhamettha gantabbaŋ– “na parihāyāmi kusalehi dhammehi”. Aparihānametaŋ vuttaŋ bhagavatā. Katame cattāro? Rāgatanuttaŋ, dosatanuttaŋ, mohatanuttaŋ, gambhīresu kho panassa ţhānāţhānesu paññācakkhu kamati. Yo hi koci, āvuso, bhikkhu vā bhikkhunī vā ime cattāro dhamme attani samanupassati, niţţhamettha gantabbaŋ– “na parihāyāmi kusalehi dhammehi”. Aparihānametaŋ vuttaŋ bhagavatā’ ti. Aţţhamaŋ.

9. Bhikkhunīsuttaŋ
159. Evaŋ me sutaŋ– ekaŋ samayaŋ āyasmā ānando kosambiyaŋ viharati ghositārāme Atha kho aññatarā bhikkhunī aññataraŋ purisaŋ āmantesi– ‘ehi tvaŋ, ambho purisa, yenayyo ānando tenupasankama; upasankamitvā mama vacanena ayyassa ānandassa pāde sirasā vanda– “itthannāmā, bhante, bhikkhunī ābādhikinī dukkhitā bāļhagilānā. Sā ayyassa ānandassa pāde sirasā vandatī” ti. Evañca vadehi– “sādhu kira, bhante, ayyo ānando yena bhikkhunupassayo yena sā bhikkhunī tenupasankamatu anukampaŋ upādāyā”’ ti ‘Evaŋ, ayye’ ti kho so puriso tassā bhikkhuniyā paţissutvā yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinno kho so puriso āyasmantaŋ ānandaŋ etadavoca–

‘Itthannāmā, bhante, bhikkhunī ābādhikinī dukkhitā bāļhagilānā. Sā āyasmato ānandassa pāde sirasā vandati, evañca vadeti– “sādhu kira, bhante, āyasmā ānando yena bhikkhunupassayo yena sā bhikkhunī tenupasankamatu anukampaŋ upādāyā”’ ti. Adhivāsesi kho āyasmā ānando tuņhībhāvena.

Atha (p. 1.463) kho āyasmā ānando nivāsetvā pattacīvaramādāya yena bhikkhunupassayo yena sā bhikkhunī tenupasankami. Addasā kho sā bhikkhunī āyasmantaŋ ānandaŋ dūratova āgacchantaŋ. Disvā sasīsaŋ pārupitvā mañcake nipajji. Atha kho āyasmā ānando yena sā bhikkhunī tenupasankami; upasankamitvā paññatte āsane nisīdi. Nisajja kho āyasmā ānando taŋ bhikkhuniŋ etadavoca–

‘Āhārasambhūto ayaŋ, bhagini, kāyo āhāraŋ nissāya. Āhāro pahātabbo. Taņhāsambhūto ayaŋ, bhagini, kāyo taņhaŋ nissāya. Taņhā pahātabbā. Mānasambhūto ayaŋ, bhagini, kāyo mānaŋ nissāya. Māno pahātabbo. Methunasambhūto ayaŋ, bhagini, kāyo. Methune ca setughāto vutto bhagavatā.

‘“Āhārasambhūto ayaŋ, bhagini, kāyo āhāraŋ nissāya. Āhāro pahātabbo” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhagini, bhikkhu paţisankhā yoniso āhāraŋ āhāreti– “neva davāya na madāya na maņđanāya na vibhūsanāya, yāvadeva imassa kāyassa ţhitiyā yāpanāya vihiŋsūparatiyā brahmacariyānuggahāya. Iti purāņañca vedanaŋ paţihankhāmi, navañca vedanaŋ na uppādessāmi. Yātrā ca me bhavissati anavajjatā ca phāsuvihāro cā” ti. So aparena samayena āhāraŋ nissāya āhāraŋ pajahati. “Āhārasambhūto ayaŋ, bhagini, kāyo āhāraŋ nissāya. Āhāro pahātabbo” ti, iti yaŋ taŋ vuttaŋ idametaŋ paţicca vuttaŋ.

‘“Taņhāsambhūto ayaŋ, bhagini, kāyo taņhaŋ nissāya. Taņhā pahātabbā” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhagini, bhikkhu suņāti– “itthannāmo kira bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī” ti. Tassa evaŋ hoti– “kudāssu nāma ahampi āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharissāmī” ti! So aparena samayena taņhaŋ nissāya taņhaŋ pajahati. “Taņhāsambhūto ayaŋ, bhagini, kāyo taņhaŋ nissāya. Taņhā pahātabbā” ti, iti yaŋ taŋ vuttaŋ idametaŋ paţicca vuttaŋ.

‘“Mānasambhūto (p. 1.464) ayaŋ, bhagini, kāyo mānaŋ nissāya. Māno pahātabbo” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhagini, bhikkhu suņāti– “itthannāmo kira bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī” ti. Tassa evaŋ hoti– “so hi nāma āyasmā āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharissati; kimangaŋ panāhan” ti! So aparena samayena mānaŋ nissāya mānaŋ pajahati. “Mānasambhūto ayaŋ, bhagini, kāyo mānaŋ nissāya. Māno pahātabbo” ti, iti yaŋ taŋ vuttaŋ idametaŋ paţicca vuttaŋ.

‘Methunasambhūto ayaŋ, bhagini, kāyo. Methune ca setughāto vutto bhagavatā’ ti.

Atha kho sā bhikkhunī mañcakā vuţţhahitvā ekaŋsaŋ uttarāsangaŋ karitvā āyasmato ānandassa pādesu sirasā nipatitvā āyasmantaŋ ānandaŋ etadavoca– ‘accayo maŋ, bhante, accagamā, yathābālaŋ yathāmūļhaŋ yathā-akusalaŋ, yāhaŋ evamakāsiŋ. Tassā me, bhante, ayyo ānando accayaŋ accayato paţiggaņhātu, āyatiŋ saŋvarāyā’ ti. ‘Taggha taŋ, bhagini, accayo accagamā, yathābālaŋ yathāmūļhaŋ yathā-akusalaŋ, yā tvaŋ evamakāsi. Yato ca kho tvaŋ, bhagini, accayaŋ accayato disvā yathādhammaŋ paţikarosi, taŋ te mayaŋ paţiggaņhāma. Vuddhi hesā, bhagini, ariyassa vinaye yo accayaŋ accayato disvā yathādhammaŋ paţikaroti āyatiŋ saŋvaraŋ āpajjatī’ ti. Navamaŋ.

10. Sugatavinayasuttaŋ
160. ‘Sugato vā, bhikkhave, loke tiţţhamāno sugatavinayo vā tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ.

‘Katamo ca, bhikkhave, sugato? Idha, bhikkhave, tathāgato loke uppajjati arahaŋ sammāsambuddho vijjācaraņasampanno sugato lokavidū anuttaro (p. 1.465) purisadammasārathi satthā devamanussānaŋ buddho bhagavā. Ayaŋ, bhikkhave, sugato.

‘Katamo ca, bhikkhave, sugatavinayo? So dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Ayaŋ, bhikkhave, sugatavinayo. Evaŋ sugato vā, bhikkhave, loke tiţţhamāno sugatavinayo vā tadassa bahujanahitāya bahujanasukhāya lokānukampāya atthāya hitāya sukhāya devamanussānanti.

‘Cattārome, bhikkhave, dhammā saddhammassa sammosāya antaradhānāya saŋvattanti. Katame cattāro? Idha, bhikkhave, bhikkhū duggahitaŋ suttantaŋ pariyāpuņanti dunnikkhittehi padabyañjanehi. Dunnikkhittassa, bhikkhave, padabyañjanassa atthopi dunnayo hoti. Ayaŋ, bhikkhave, paţhamo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, bhikkhū dubbacā honti dovacassakaraņehi dhammehi samannāgatā akkhamā appadakkhiņaggāhino anusāsaniŋ. Ayaŋ, bhikkhave, dutiyo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, ye te bhikkhū bahussutā āgatāgamā dhammadharā vinayadharā mātikādharā, te na sakkaccaŋ suttantaŋ paraŋ vācenti. Tesaŋ accayena chinnamūlako suttanto hoti appaţisaraņo. Ayaŋ, bhikkhave, tatiyo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, therā bhikkhū bāhulikā honti sāthalikā, okkamane pubbangamā, paviveke nikkhittadhurā, na vīriyaŋ ārabhanti appattassa pattiyā anadhigatassa adhigamāya asacchikatassa sacchikiriyāya. Tesaŋ pacchimā janatā diţţhānugatiŋ āpajjati. Sāpi hoti bāhulikā sāthalikā, okkamane pubbangamā, paviveke nikkhittadhurā, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Ayaŋ, bhikkhave, catuttho dhammo saddhammassa sammosāya antaradhānāya saŋvattati. Ime kho, bhikkhave, cattāro dhammā saddhammassa sammosāya antaradhānāya saŋvattantī’ ti.

‘Cattārome (p. 1.466) bhikkhave, dhammā saddhammassa ţhitiyā asammosāya anantaradhānāya saŋvattanti. Katame cattāro? Idha, bhikkhave, bhikkhū suggahitaŋ suttantaŋ pariyāpuņanti sunikkhittehi padabyañjanehi. Sunikkhittassa, bhikkhave, padabyañjanassa atthopi sunayo hoti. Ayaŋ, bhikkhave, paţhamo dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, bhikkhū suvacā honti sovacassakaraņehi dhammehi samannāgatā khamā padakkhiņaggāhino anusāsaniŋ. Ayaŋ, bhikkhave, dutiyo dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, ye te bhikkhū bahussutā āgatāgamā dhammadharā vinayadharā mātikādharā, te sakkaccaŋ suttantaŋ paraŋ vācenti. Tesaŋ accayena nacchinnamūlako suttanto hoti sappaţisaraņo. Ayaŋ, bhikkhave, tatiyo dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, therā bhikkhū na bāhulikā honti na sāthalikā, okkamane nikkhittadhurā, paviveke pubbangamā, vīriyaŋ ārabhanti appattassa pattiyā anadhigatassa adhigamāya asacchikatassa sacchikiriyāya. Tesaŋ pacchimā janatā diţţhānugatiŋ āpajjati. Sāpi hoti na bāhulikā na sāthalikā, okkamane nikkhittadhurā, paviveke pubbangamā, vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya Ayaŋ, bhikkhave, catuttho dhammo saddhammassa ţhitiyā asammosāya anantaradhānāya saŋvattati. Ime kho, bhikkhave, cattāro dhammā saddhammassa ţhitiyā asammosāya anantaradhānāya saŋvattantī’ ti. Dasamaŋ.

Indriyavaggo paţhamo.

Tassuddānaŋ–

Indriyāni saddhā paññā, sati sankhānapañcamaŋ;

Kappo rogo parihāni, bhikkhunī sugatena cāti.

( 17) 2. Paţipadāvaggo

1. Sankhittasuttaŋ
161. ‘Catasso (p. 1.467) imā, bhikkhave, paţipadā. Katamā catasso? Dukkhā paţipadā dandhābhiññā, dukkhā paţipadā khippābhiññā, sukhā paţipadā dandhābhiññā, sukhā paţipadā khippābhiññā– imā kho, bhikkhave, catasso paţipadā’ ti. Paţhamaŋ.

2. Vitthārasuttaŋ
162. ‘Catasso imā, bhikkhave, paţipadā. Katamā catasso? Dukkhā paţipadā dandhābhiññā, dukkhā paţipadā khippābhiññā, sukhā paţipadā dandhābhiññā, sukhā paţipadā khippābhiññā.

‘Katamā ca, bhikkhave, dukkhā paţipadā dandhābhiññā? Idha, bhikkhave, ekacco pakatiyāpi tibbarāgajātiko hoti, abhikkhaņaŋ rāgajaŋ dukkhaŋ domanassaŋ paţisaŋvedeti. Pakatiyāpi tibbadosajātiko hoti, abhikkhaņaŋ dosajaŋ dukkhaŋ domanassaŋ paţisaŋvedeti. Pakatiyāpi tibbamohajātiko hoti, abhikkhaņaŋ mohajaŋ dukkhaŋ domanassaŋ paţisaŋvedeti. Tassimāni pañcindriyāni mudūni pātubhavanti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. So imesaŋ pañcannaŋ indriyānaŋ muduttā dandhaŋ ānantariyaŋ pāpuņāti āsavānaŋ khayāya. Ayaŋ vuccati, bhikkhave, dukkhā paţipadā dandhābhiññā.

‘Katamā ca, bhikkhave, dukkhā paţipadā khippābhiññā? Idha, bhikkhave, ekacco pakatiyāpi tibbarāgajātiko hoti, abhikkhaņaŋ rāgajaŋ dukkhaŋ domanassaŋ paţisaŋvedeti. Pakatiyāpi tibbadosajātiko hoti, abhikkhaņaŋ dosajaŋ dukkhaŋ domanassaŋ paţisaŋvedeti. Pakatiyāpi tibbamohajātiko hoti abhikkhaņaŋ mohajaŋ dukkhaŋ domanassaŋ paţisaŋvedeti. Tassimāni pañcindriyāni adhimattāni pātubhavanti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. So imesaŋ pañcannaŋ indriyānaŋ adhimattattā khippaŋ ānantariyaŋ pāpuņāti āsavānaŋ khayāya. Ayaŋ vuccati, bhikkhave, dukkhā paţipadā khippābhiññā.

‘Katamā ca, bhikkhave, sukhā paţipadā dandhābhiññā? Idha, bhikkhave, ekacco pakatiyāpi na tibbarāgajātiko hoti, nābhikkhaņaŋ rāgajaŋ dukkhaŋ domanassaŋ (p. 1.468) paţisaŋvedeti. Pakatiyāpi na tibbadosajātiko hoti, nābhikkhaņaŋ dosajaŋ dukkhaŋ domanassaŋ paţisaŋvedeti. Pakatiyāpi na tibbamohajātiko hoti, nābhikkhaņaŋ mohajaŋ dukkhaŋ domanassaŋ paţisaŋvedeti. Tassimāni pañcindriyāni mudūni pātubhavanti– saddhindriyaŋ …pe… paññindriyaŋ. So imesaŋ pañcannaŋ indriyānaŋ muduttā dandhaŋ ānantariyaŋ pāpuņāti āsavānaŋ khayāya. Ayaŋ vuccati, bhikkhave, sukhā paţipadā dandhābhiññā.

‘Katamā ca, bhikkhave, sukhā paţipadā khippābhiññā? Idha, bhikkhave, ekacco pakatiyāpi na tibbarāgajātiko hoti, nābhikkhaņaŋ rāgajaŋ dukkhaŋ domanassaŋ paţisaŋvedeti. Pakatiyāpi na tibbadosajātiko hoti, nābhikkhaņaŋ dosajaŋ dukkhaŋ domanassaŋ paţisaŋvedeti. Pakatiyāpi na tibbamohajātiko hoti, nābhikkhaņaŋ mohajaŋ dukkhaŋ domanassaŋ paţisaŋvedeti. Tassimāni pañcindriyāni adhimattāni pātubhavanti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ So imesaŋ pañcannaŋ indriyānaŋ adhimattattā khippaŋ ānantariyaŋ pāpuņāti āsavānaŋ khayāya. Ayaŋ vuccati, bhikkhave, sukhā paţipadā khippābhiññā. Imā kho, bhikkhave, catasso paţipadā’ ti. Dutiyaŋ.

3. Asubhasuttaŋ
163. ‘Catasso imā, bhikkhave, paţipadā. Katamā catasso? Dukkhā paţipadā dandhābhiññā, dukkhā paţipadā khippābhiññā, sukhā paţipadā dandhābhiññā, sukhā paţipadā khippābhiññā.

‘Katamā ca, bhikkhave, dukkhā paţipadā dandhābhiññā? Idha, bhikkhave, bhikkhu asubhānupassī kāye viharati, āhāre paţikūlasaññī, sabbaloke anabhiratisaññī, sabbasankhāresu aniccānupassī; maraņasaññā kho panassa ajjhattaŋ sūpaţţhitā hoti. So imāni pañca sekhabalāni upanissāya viharati– saddhābalaŋ, hiribalaŋ, ottappabalaŋ, vīriyabalaŋ paññābalaŋ. Tassimāni pañcindriyāni mudūni pātubhavanti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. So imesaŋ pañcannaŋ indriyānaŋ muduttā dandhaŋ ānantariyaŋ pāpuņāti āsavānaŋ khayāya. Ayaŋ vuccati, bhikkhave, dukkhā paţipadā dandhābhiññā.

‘Katamā (p. 1.469) ca, bhikkhave, dukkhā paţipadā khippābhiññā? Idha, bhikkhave, bhikkhu asubhānupassī kāye viharati, āhāre paţikūlasaññī, sabbaloke anabhiratisaññī, sabbasankhāresu aniccānupassī; maraņasaññā kho panassa ajjhattaŋ sūpaţţhitā hoti. So imāni pañca sekhabalāni upanissāya viharati– saddhābalaŋ …pe… paññābalaŋ. Tassimāni pañcindriyāni adhimattāni pātubhavanti– saddhindriyaŋ …pe… paññindriyaŋ. So imesaŋ pañcannaŋ indriyānaŋ adhimattattā khippaŋ ānantariyaŋ pāpuņāti āsavānaŋ khayāya. Ayaŋ vuccati, bhikkhave, dukkhā paţipadā khippābhiññā.

‘Katamā ca, bhikkhave, sukhā paţipadā dandhābhiññā? Idha bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati; vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati; pītiyā ca virāgā upekkhako ca viharati sato ca sampajāno sukhañca kāyena paţisaŋvedeti yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati; sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. So imāni pañca sekhabalāni upanissāya viharati– saddhābalaŋ …pe… paññābalaŋ. Tassimāni pañcindriyāni mudūni pātubhavanti– saddhindriyaŋ …pe… paññindriyaŋ. So imesaŋ pañcannaŋ indriyānaŋ muduttā dandhaŋ ānantariyaŋ pāpuņāti āsavānaŋ khayāya. Ayaŋ vuccati, bhikkhave, sukhā paţipadā dandhābhiññā.

‘Katamā ca, bhikkhave, sukhā paţipadā khippābhiññā? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. So imāni pañca sekhabalāni upanissāya viharati– saddhābalaŋ, hiribalaŋ, ottappabalaŋ, vīriyabalaŋ, paññābalaŋ. Tassimāni pañcindriyāni adhimattāni pātubhavanti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. So imesaŋ pañcannaŋ indriyānaŋ adhimattattā khippaŋ ānantariyaŋ pāpuņāti āsavānaŋ khayāya. Ayaŋ vuccati, bhikkhave, sukhā paţipadā khippābhiññā. Imā kho, bhikkhave, catasso paţipadā’ ti. Tatiyaŋ.

4. Paţhamakhamasuttaŋ
164. ‘Catasso (p. 1.470) imā, bhikkhave, paţipadā. Katamā catasso? Akkhamā paţipadā, khamā paţipadā, damā paţipadā, samā paţipadā. Katamā ca, bhikkhave, akkhamā paţipadā? Idha, bhikkhave, ekacco akkosantaŋ paccakkosati, rosantaŋ paţirosati, bhaņđantaŋ paţibhaņđati. Ayaŋ vuccati, bhikkhave, akkhamā paţipadā.

‘Katamā ca, bhikkhave, khamā paţipadā? Idha, bhikkhave, ekacco akkosantaŋ na paccakkosati, rosantaŋ na paţirosati, bhaņđantaŋ na paţibhaņđati. Ayaŋ vuccati, bhikkhave, khamā paţipadā.

‘Katamā ca, bhikkhave, damā paţipadā? Idha, bhikkhave, bhikkhu cakkhunā rūpaŋ disvā na nimittaggāhī hoti nānubyañjanaggāhī; yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati cakkhundriyaŋ; cakkhundriye saŋvaraŋ āpajjati. Sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī; yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati rakkhati manindriyaŋ; manindriye saŋvaraŋ āpajjati. Ayaŋ vuccati, bhikkhave, damā paţipadā.

‘Katamā ca, bhikkhave, samā paţipadā? Idha, bhikkhave, bhikkhu uppannaŋ kāmavitakkaŋ nādhivāseti pajahati vinodeti sameti byantīkaroti anabhāvaŋ gameti; uppannaŋ byāpādavitakkaŋ …pe… uppannaŋ vihiŋsāvitakkaŋ… uppannuppanne pāpake akusale dhamme nādhivāseti pajahati vinodeti sameti byantīkaroti anabhāvaŋ gameti. Ayaŋ vuccati, bhikkhave, samā paţipadā. Imā kho, bhikkhave, catasso paţipadā’ ti. Catutthaŋ.

5. Dutiyakhamasuttaŋ
165. ‘Catasso imā, bhikkhave, paţipadā. Katamā catasso? Akkhamā paţipadā, khamā paţipadā, damā paţipadā, samā paţipadā.

‘Katamā (p. 1.471) ca, bhikkhave, akkhamā paţipadā? Idha, bhikkhave, ekacco akkhamo hoti sītassa uņhassa jighacchāya pipāsāya, đaŋsamakasavātātapasarīsapasamphassānaŋ duruttānaŋ durāgatānaŋ vacanapathānaŋ uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaţukānaŋ asātānaŋ amanāpānaŋ pāņaharānaŋ anadhivāsakajātiko hoti. Ayaŋ vuccati, bhikkhave, akkhamā paţipadā

‘Katamā ca, bhikkhave, khamā paţipadā? Idha, bhikkhave, ekacco khamo hoti sītassa uņhassa jighacchāya pipāsāya, đaŋsamakasavātātapasarīsapasamphassānaŋ duruttānaŋ durāgatānaŋ vacanapathānaŋ uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaţukānaŋ asātānaŋ amanāpānaŋ pāņaharānaŋ adhivāsakajātiko hoti. Ayaŋ vuccati, bhikkhave, khamā paţipadā.

‘Katamā ca, bhikkhave, damā paţipadā? Idha, bhikkhave, bhikkhu cakkhunā rūpaŋ disvā na nimittaggāhī hoti …pe… sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī; yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati manindriyaŋ; manindriye saŋvaraŋ āpajjati. Ayaŋ vuccati, bhikkhave, damā paţipadā.

‘Katamā ca, bhikkhave, samā paţipadā? Idha, bhikkhave, bhikkhu uppannaŋ kāmavitakkaŋ nādhivāseti pajahati vinodeti sameti byantīkaroti anabhāvaŋ gameti, uppannaŋ byāpādavitakkaŋ …pe… uppannaŋ vihiŋsāvitakkaŋ… uppannuppanne pāpake akusale dhamme nādhivāseti pajahati vinodeti sameti byantīkaroti anabhāvaŋ gameti. Ayaŋ vuccati, bhikkhave, samā paţipadā. Imā kho, bhikkhave, catasso paţipadā’ ti. Pañcamaŋ.

6. Ubhayasuttaŋ
166. ‘Catasso imā, bhikkhave, paţipadā. Katamā catasso? Dukkhā paţipadā dandhābhiññā, dukkhā paţipadā khippābhiññā, sukhā paţipadā dandhābhiññā, sukhā paţipadā khippābhiññā.

‘Tatra (p. 1.472) bhikkhave, yāyaŋ paţipadā dukkhā dandhābhiññā, ayaŋ, bhikkhave, paţipadā ubhayeneva hīnā akkhāyati. Yampāyaŋ paţipadā dukkhā, imināpāyaŋ hīnā akkhāyati; yampāyaŋ paţipadā dandhā, imināpāyaŋ hīnā akkhāyati. Ayaŋ, bhikkhave, paţipadā ubhayeneva hīnā akkhāyati.

‘Tatra, bhikkhave, yāyaŋ paţipadā dukkhā khippābhiññā, ayaŋ, bhikkhave, paţipadā dukkhattā hīnā akkhāyati.

‘Tatra bhikkhave, yāyaŋ paţipadā sukhā dandhābhiññā, ayaŋ, bhikkhave, paţipadā dandhattā hīnā akkhāyati.

‘Tatra, bhikkhave, yāyaŋ paţipadā sukhā khippābhiññā, ayaŋ, bhikkhave, paţipadā ubhayeneva paņītā akkhāyati. Yampāyaŋ paţipadā sukhā, imināpāyaŋ paņītā akkhāyati; yampāyaŋ paţipadā khippā, imināpāyaŋ paņītā akkhāyati. Ayaŋ, bhikkhave, paţipadā ubhayeneva paņītā akkhāyati. Imā kho, bhikkhave, catasso paţipadā’ ti. Chaţţhaŋ.

7. Mahāmoggallānasuttaŋ
167. Atha kho āyasmā sāriputto yenāyasmā mahāmoggallāno tenupasankami; upasankamitvā āyasmatā mahāmoggallānena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi Ekamantaŋ nisinno kho āyasmā sāriputto āyasmantaŋ mahāmoggallānaŋ etadavoca–

‘Catasso imā, āvuso moggallāna, paţipadā. Katamā catasso? Dukkhā paţipadā dandhābhiññā, dukkhā paţipadā khippābhiññā, sukhā paţipadā dandhābhiññā, sukhā paţipadā khippābhiññā. Imā kho, āvuso, catasso paţipadā (p. 1.473) Imāsaŋ, āvuso, catunnaŋ paţipadānaŋ katamaŋ te paţipadaŋ āgamma anupādāya āsavehi cittaŋ vimuttan’ ti?

‘Catasso imā, āvuso sāriputta, paţipadā. Katamā catasso? Dukkhā paţipadā dandhābhiññā, dukkhā paţipadā khippābhiññā, sukhā paţipadā dandhābhiññā, sukhā paţipadā khippābhiññā. Imā kho, āvuso, catasso paţipadā (p. 1.473) Imāsaŋ, āvuso, catunnaŋ paţipadānaŋ yāyaŋ paţipadā dukkhā khippābhiññā, imaŋ me paţipadaŋ āgamma anupādāya āsavehi cittaŋ vimuttan’ ti. Sattamaŋ.

8. Sāriputtasuttaŋ
168. Atha kho āyasmā mahāmoggallāno yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā mahāmoggallāno āyasmantaŋ sāriputtaŋ etadavoca–

‘Catasso imā, āvuso sāriputta, paţipadā. Katamā catasso? Dukkhā paţipadā dandhābhiññā, dukkhā paţipadā khippābhiññā, sukhā paţipadā dandhābhiññā, sukhā paţipadā khippābhiññā. Imā kho, āvuso, catasso paţipadā. Imāsaŋ, āvuso, catunnaŋ paţipadānaŋ katamaŋ te paţipadaŋ āgamma anupādāya āsavehi cittaŋ vimuttan’ ti?

‘Catasso imā, āvuso moggallāna, paţipadā. Katamā catasso? Dukkhā paţipadā dandhābhiññā, dukkhā paţipadā khippābhiññā, sukhā paţipadā dandhābhiññā, sukhā paţipadā khippābhiññā. Imā kho, āvuso, catasso paţipadā. Imāsaŋ, āvuso, catunnaŋ paţipadānaŋ yāyaŋ paţipadā sukhā khippābhiññā, imaŋ me paţipadaŋ āgamma anupādāya āsavehi cittaŋ vimuttan’ ti. Aţţhamaŋ.

9. Sasankhārasuttaŋ
169. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo diţţheva dhamme sasankhāraparinibbāyī hoti. Idha pana, bhikkhave, ekacco puggalo kāyassa bhedā sasankhāraparinibbāyī hoti. Idha pana, bhikkhave, ekacco puggalo diţţheva dhamme asankhāraparinibbāyī hoti. Idha pana, bhikkhave, ekacco puggalo kāyassa bhedā asankhāraparinibbāyī hoti.

‘Kathañca, bhikkhave, puggalo diţţheva dhamme sasankhāraparinibbāyī hoti? Idha, bhikkhave, bhikkhu asubhānupassī kāye viharati, āhāre paţikūlasaññī, sabbaloke anabhiratisaññī, sabbasankhāresu aniccānupassī. Maraņasaññā (p. 1.474) kho panassa ajjhattaŋ sūpaţţhitā hoti. So imāni pañca sekhabalāni upanissāya viharati– saddhābalaŋ, hiribalaŋ, ottappabalaŋ, vīriyabalaŋ, paññābalaŋ Tassimāni pañcindriyāni adhimattāni pātubhavanti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. So imesaŋ pañcannaŋ indriyānaŋ adhimattattā diţţheva dhamme sasankhāraparinibbāyī hoti. Evaŋ kho, bhikkhave, puggalo diţţheva dhamme sasankhāraparinibbāyī hoti.

‘Kathañca, bhikkhave, puggalo kāyassa bhedā sasankhāraparinibbāyī hoti? Idha, bhikkhave, bhikkhu asubhānupassī kāye viharati, āhāre paţikūlasaññī, sabbaloke anabhiratisaññī, sabbasankhāresu aniccānupassī. Maraņasaññā kho panassa ajjhattaŋ sūpaţţhitā hoti. So imāni pañca sekhabalāni upanissāya viharati– saddhābalaŋ, hiribalaŋ, ottappabalaŋ, vīriyabalaŋ, paññābalaŋ. Tassimāni pañcindriyāni mudūni pātubhavanti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. So imesaŋ pañcannaŋ indriyānaŋ muduttā kāyassa bhedā sasankhāraparinibbāyī hoti. Evaŋ kho, bhikkhave, puggalo kāyassa bhedā sasankhāraparinibbāyī hoti.

‘Kathañca, bhikkhave, puggalo diţţheva dhamme asankhāraparinibbāyī hoti? Idha, bhikkhave, bhikkhu vivicceva kāmehi …pe… paţhamaŋ jhānaŋ …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. So imāni pañca sekhabalāni upanissāya viharati– saddhābalaŋ …pe… paññābalaŋ. Tassimāni pañcindriyāni adhimattāni pātubhavanti– saddhindriyaŋ …pe… paññindriyaŋ. So imesaŋ pañcannaŋ indriyānaŋ adhimattattā diţţheva dhamme asankhāraparinibbāyī hoti. Evaŋ kho, bhikkhave, puggalo diţţheva dhamme asankhāraparinibbāyī hoti.

‘Kathañca, bhikkhave, puggalo kāyassa bhedā asankhāraparinibbāyī hoti? Idha, bhikkhave bhikkhu vivicceva kāmehi …pe… paţhamaŋ jhānaŋ …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. So imāni pañca sekhabalāni upanissāya viharati– saddhābalaŋ, hiribalaŋ, ottappabalaŋ, vīriyabalaŋ, paññābalaŋ. Tassimāni pañcindriyāni …pe… paññindriyaŋ. So imesaŋ pañcannaŋ indriyānaŋ muduttā kāyassa bhedā asankhāraparinibbāyī hoti. Evaŋ kho, bhikkhave, puggalo kāyassa bhedā asankhāraparinibbāyī hoti. Ime kho, bhikkhave, cattāro puggalā santo saŋvijjamānā lokasmin’ ti. Navamaŋ.

10. Yuganaddhasuttaŋ
170. Evaŋ (p. 1.475) me sutaŋ– ekaŋ samayaŋ āyasmā ānando kosambiyaŋ viharati ghositārāme. Tatra kho āyasmā ānando bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato ānandassa paccassosuŋ. Āyasmā ānando etadavoca–

‘Yo hi koci, āvuso, bhikkhu vā bhikkhunī vā mama santike arahattappattiŋ byākaroti, sabbo so catūhi maggehi, etesaŋ vā aññatarena.

‘Katamehi catūhi? Idha, āvuso, bhikkhu samathapubbangamaŋ vipassanaŋ bhāveti. Tassa samathapubbangamaŋ vipassanaŋ bhāvayato maggo sañjāyati. So taŋ maggaŋ āsevati bhāveti bahulīkaroti. Tassa taŋ maggaŋ āsevato bhāvayato bahulīkaroto saŋyojanāni pahīyanti, anusayā byantīhonti.

‘Puna caparaŋ, āvuso, bhikkhu vipassanāpubbangamaŋ samathaŋ bhāveti. Tassa vipassanāpubbangamaŋ samathaŋ bhāvayato maggo sañjāyati. So taŋ maggaŋ āsevati bhāveti bahulīkaroti Tassa taŋ maggaŋ āsevato bhāvayato bahulīkaroto saŋyojanāni pahīyanti, anusayā byantīhonti.

‘Puna caparaŋ, āvuso, bhikkhu samathavipassanaŋ yuganaddhaŋ bhāveti. Tassa samathavipassanaŋ yuganaddhaŋ bhāvayato maggo sañjāyati. So taŋ maggaŋ āsevati bhāveti bahulīkaroti. Tassa taŋ maggaŋ āsevato bhāvayato bahulīkaroto saŋyojanāni pahīyanti, anusayā byantīhonti.

‘Puna caparaŋ, āvuso, bhikkhuno dhammuddhaccaviggahitaŋ mānasaŋ hoti. Hoti so, āvuso, samayo yaŋ taŋ cittaŋ ajjhattameva santiţţhati sannisīdati ekodi hoti samādhiyati. Tassa maggo sañjāyati. So taŋ maggaŋ āsevati bhāveti bahulīkaroti. Tassa taŋ maggaŋ āsevato bhāvayato (p. 1.476) bahulīkaroto saŋyojanāni pahīyanti, anusayā byantīhonti.

‘Yo hi koci, āvuso, bhikkhu vā bhikkhunī vā mama santike arahattappattiŋ byākaroti, sabbo so imehi catūhi maggehi, etesaŋ vā aññatarenā’ ti. Dasamaŋ.

Paţipadāvaggo dutiyo.

Tassuddānaŋ–

Sankhittaŋ vitthārāsubhaŋ, dve khamā ubhayena ca;

Moggallāno sāriputto, sasankhāraŋ yuganaddhena cāti.

( 18) 3. Sañcetaniyavaggo

1. Cetanāsuttaŋ
171. ‘Kāye vā, bhikkhave, sati kāyasañcetanāhetu uppajjati ajjhattaŋ sukhadukkhaŋ. Vācāya vā, bhikkhave, sati vacīsañcetanāhetu uppajjati ajjhattaŋ sukhadukkhaŋ. Mane vā, bhikkhave, sati manosañcetanāhetu uppajjati ajjhattaŋ sukhadukkhaŋ avijjāpaccayāva.

‘Sāmaŋ vā taŋ, bhikkhave, kāyasankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ. Pare vāssa taŋ, bhikkhave, kāyasankhāraŋ abhisankharonti, yaŋpaccayāssa taŋ uppajjati ajjhattaŋ sukhadukkhaŋ. Sampajāno vā taŋ, bhikkhave, kāyasankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ. Asampajāno vā taŋ, bhikkhave, kāyasankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ.

‘Sāmaŋ vā taŋ, bhikkhave, vacīsankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ; pare vāssa taŋ, bhikkhave vacīsankhāraŋ abhisankharonti; yaŋpaccayāssa taŋ uppajjati ajjhattaŋ sukhadukkhaŋ; sampajāno vā taŋ, bhikkhave, vacīsankhāraŋ (p. 1.477) abhisankharoti, yaŋpaccayāssa taŋ uppajjati ajjhattaŋ sukhadukkhaŋ; asampajāno vā taŋ, bhikkhave, vacīsankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ.

‘Sāmaŋ vā taŋ, bhikkhave, manosankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ; pare vāssa taŋ, bhikkhave, manosankhāraŋ abhisankharonti, yaŋpaccayāssa taŋ uppajjati ajjhattaŋ sukhadukkhaŋ; sampajāno vā taŋ, bhikkhave, manosankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ; asampajāno vā taŋ, bhikkhave, manosankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ.

‘Imesu bhikkhave, dhammesu avijjā anupatitā, avijjāyatveva asesavirāganirodhā so kāyo na hoti yaŋpaccayāssa taŋ uppajjati ajjhattaŋ sukhadukkhaŋ, sā vācā na hoti yaŋpaccayāssa taŋ uppajjati ajjhattaŋ sukhadukkhaŋ, so mano na hoti yaŋpaccayāssa taŋ uppajjati ajjhattaŋ sukhadukkhaŋ, khettaŋ taŋ na hoti …pe… vatthuŋ taŋ na hoti …pe… āyatanaŋ taŋ na hoti …pe… adhikaraņaŋ taŋ na hoti yaŋpaccayāssa taŋ uppajjati ajjhattaŋ sukhadukkhan’ ti.

‘Cattārome, bhikkhave, attabhāvapaţilābhā. Katame cattāro? Atthi, bhikkhave, attabhāvapaţilābho, yasmiŋ attabhāvapaţilābhe attasañcetanā kamati, no parasañcetanā. Atthi, bhikkhave, attabhāvapaţilābho, yasmiŋ attabhāvapaţilābhe parasañcetanā kamati, no attasañcetanā. Atthi, bhikkhave, attabhāvapaţilābho, yasmiŋ attabhāvapaţilābhe attasañcetanā ca kamati parasañcetanā ca. Atthi, bhikkhave, attabhāvapaţilābho, yasmiŋ attabhāvapaţilābhe nevattasañcetanā kamati, no parasañcetanā. Ime kho, bhikkhave, cattāro attabhāvapaţilābhā’ ti.

Evaŋ vutte āyasmā sāriputto bhagavantaŋ etadavoca– ‘imassa kho ahaŋ, bhante, bhagavatā sankhittena bhāsitassa evaŋ vitthārena atthaŋ ājānāmi– “tatra, bhante, yāyaŋ attabhāvapaţilābho yasmiŋ attabhāvapaţilābhe attasañcetanā kamati no parasañcetanā, attasañcetanāhetu tesaŋ sattānaŋ tamhā kāyā cuti hoti. Tatra, bhante, yāyaŋ attabhāvapaţilābho (p. 1.478) yasmiŋ attabhāvapaţilābhe parasañcetanā kamati no attasañcetanā, parasañcetanāhetu tesaŋ sattānaŋ tamhā kāyā cuti hoti. Tatra, bhante, yāyaŋ attabhāvapaţilābho yasmiŋ attabhāvapaţilābhe attasañcetanā ca kamati parasañcetanā ca, attasañcetanā ca parasañcetanā ca hetu tesaŋ sattānaŋ tamhā kāyā cuti hoti. Tatra, bhante, yāyaŋ attabhāvapaţilābho yasmiŋ attabhāvapaţilābhe neva attasañcetanā kamati no parasañcetanā, katame tena devā daţţhabbā”’ ti? ‘Nevasaññānāsaññāyatanūpagā, sāriputta, devā tena daţţhabbā’ ti.

‘Ko nu kho, bhante, hetu ko paccayo, yena midhekacce sattā tamhā kāyā cutā āgāmino honti āgantāro itthattaŋ? Ko pana, bhante, hetu ko paccayo, yena midhekacce sattā tamhā kāyā cutā anāgāmino honti anāgantāro itthattan’ ti? ‘Idha, sāriputta, ekaccassa puggalassa orambhāgiyāni saŋyojanāni appahīnāni honti, so diţţheva dhamme nevasaññānāsaññāyatanaŋ upasampajja viharati. So tadassādeti, taŋ nikāmeti, tena ca vittiŋ āpajjati; tattha ţhito tadadhimutto tabbahulavihārī aparihīno kālaŋ kurumāno nevasaññānāsaññāyatanūpagānaŋ devānaŋ sahabyataŋ upapajjati. So tato cuto āgāmī hoti āgantā itthattaŋ.

‘Idha pana, sāriputta, ekaccassa puggalassa orambhāgiyāni saŋyojanāni pahīnāni honti, so diţţheva dhamme nevasaññānāsaññāyatanaŋ upasampajja viharati. So tadassādeti, taŋ nikāmeti, tena ca vittiŋ āpajjati; tattha ţhito tadadhimutto tabbahulavihārī aparihīno kālaŋ kurumāno nevasaññānāsaññāyatanūpagānaŋ devānaŋ sahabyataŋ upapajjati. So tato cuto anāgāmī hoti anāgantā itthattaŋ.

‘Ayaŋ kho, sāriputta, hetu ayaŋ paccayo, yena midhekacce sattā tamhā kāyā cutā āgāmino honti āgantāro itthattaŋ. Ayaŋ pana, sāriputta, hetu ayaŋ paccayo, yena midhekacce sattā tamhā kāyā cutā anāgāmino honti anāgantāro itthattan’ ti. Paţhamaŋ.

2. Vibhattisuttaŋ
172. Tatra (p. 1.479) kho āyasmā sāriputto bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Addhamāsūpasampannena me, āvuso, atthapaţisambhidā sacchikatā odhiso byañjanaso. Tamahaŋ anekapariyāyena ācikkhāmi desemi paññāpemi paţţhapemi vivarāmi vibhajāmi uttānīkaromi. Yassa kho panassa kankhā vā vimati vā, so maŋ pañhena. Ahaŋ veyyākaraņena sammukhībhūto no satthā yo no dhammānaŋ sukusalo.

‘Addhamāsūpasampannena me, āvuso, dhammapaţisambhidā sacchikatā odhiso byañjanaso. Tamahaŋ anekapariyāyena ācikkhāmi desemi paññāpemi paţţhapemi vivarāmi vibhajāmi uttānīkaromi. Yassa kho panassa kankhā vā vimati vā, so maŋ pañhena. Ahaŋ veyyākaraņena sammukhībhūto no satthā yo no dhammānaŋ sukusalo.

‘Addhamāsūpasampannena me, āvuso, niruttipaţisambhidā sacchikatā odhiso byañjanaso. Tamahaŋ anekapariyāyena ācikkhāmi desemi paññāpemi paţţhapemi vivarāmi vibhajāmi uttānīkaromi. Yassa kho panassa kankhā vā vimati vā, so maŋ pañhena. Ahaŋ veyyākaraņena sammukhībhūto no satthā yo no dhammānaŋ sukusalo.

‘Addhamāsūpasampannena me, āvuso, paţibhānapaţisambhidā sacchikatā odhiso byañjanaso. Tamahaŋ anekapariyāyena ācikkhāmi desemi paññāpemi paţţhapemi vivarāmi vibhajāmi uttānīkaromi. Yassa kho panassa kankhā vā vimati vā, so maŋ pañhena. Ahaŋ veyyākaraņena sammukhībhūto no satthā yo no dhammānaŋ sukusalo’ ti. Dutiyaŋ.

3. Mahākoţţhikasuttaŋ
173. Atha kho āyasmā mahākoţţhiko yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ (p. 1.480) nisinno kho āyasmā mahākoţţhiko āyasmantaŋ sāriputtaŋ etadavoca–

‘Channaŋ, āvuso, phassāyatanānaŋ asesavirāganirodhā atthaññaŋ kiñcī’ ti?

‘Mā hevaŋ, āvuso’.

‘Channaŋ āvuso, phassāyatanānaŋ asesavirāganirodhā natthaññaŋ kiñcī’ ti?

‘Mā hevaŋ, āvuso’.

‘Channaŋ, āvuso, phassāyatanānaŋ asesavirāganirodhā atthi ca natthi ca aññaŋ kiñcī’ ti?

‘Mā hevaŋ, āvuso’.

‘Channaŋ, āvuso, phassāyatanānaŋ asesavirāganirodhā nevatthi no natthaññaŋ kiñcī’ ti?

‘Mā hevaŋ, āvuso’.

‘“Channaŋ, āvuso, phassāyatanānaŋ asesavirāganirodhā atthaññaŋ kiñcī” ti, iti puţţho samāno “mā hevaŋ, āvuso” ti vadesi. “Channaŋ, āvuso, phassāyatanānaŋ asesavirāganirodhā natthaññaŋ kiñcī” ti, iti puţţho samāno– “mā hevaŋ, āvuso” ti vadesi. “Channaŋ, āvuso, phassāyatanānaŋ asesavirāganirodhā atthi ca natthi ca aññaŋ kiñcī” ti, iti puţţho samāno– “mā hevaŋ, āvuso” ti vadesi. “Channaŋ, āvuso, phassāyatanānaŋ asesavirāganirodhā nevatthi no natthaññaŋ kiñcī” ti, iti puţţho samāno– “mā hevaŋ, āvuso” ti vadesi. Yathā kathaŋ pana, āvuso, imassa bhāsitassa attho daţţhabbo’ ti?

‘“Channaŋ, āvuso, phassāyatanānaŋ asesavirāganirodhā atthaññaŋ kiñcī” ti, iti vadaŋ appapañcaŋ papañceti. “Channaŋ, āvuso, phassāyatanānaŋ asesavirāganirodhā natthaññaŋ kiñcī” ti, iti vadaŋ appapañcaŋ papañceti. “Channaŋ, āvuso, phassāyatanānaŋ asesavirāganirodhā atthi ca natthi ca aññaŋ kiñcī” ti, iti vadaŋ appapañcaŋ papañceti. “Channaŋ, āvuso, phassāyatanānaŋ asesavirāganirodhā nevatthi no natthaññaŋ kiñcī” ti, iti vadaŋ appapañcaŋ papañceti. Yāvatā, āvuso, channaŋ phassāyatanānaŋ gati tāvatā papañcassa gati; yāvatā papañcassa gati tāvatā channaŋ phassāyatanānaŋ gati. Channaŋ, āvuso, phassāyatanānaŋ asesavirāganirodhā papañcanirodho papañcavūpasamo’ ti. Tatiyaŋ.

4. Ānandasuttaŋ
174. Atha kho āyasmā ānando yenāyasmā mahākoţţhiko tenupasankami; upasankamitvā āyasmatā mahākoţţhikena saddhiŋ (p. 1.481) sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā ānando āyasmantaŋ mahākoţţhikaŋ etadavoca–

‘Channaŋ, āvuso, phassāyatanānaŋ asesavirāganirodhā atthaññaŋ kiñcī’ ti?

‘Mā hevaŋ, āvuso’.

‘Channaŋ, āvuso, phassāyatanānaŋ asesavirāganirodhā natthaññaŋ kiñcī’ ti?

‘Mā hevaŋ, āvuso’.

‘Channaŋ, āvuso, phassāyatanānaŋ asesavirāganirodhā atthi ca natthi ca aññaŋ kiñcī’ ti?

‘Mā hevaŋ, āvuso’.

‘Channaŋ, āvuso, phassāyatanānaŋ asesavirāganirodhā nevatthi no natthaññaŋ kiñcī’ ti?

‘Mā hevaŋ, āvuso’.

‘“Channaŋ, āvuso, phassāyatanānaŋ asesavirāganirodhā atthaññaŋ kiñcī” ti, iti puţţho samāno– “mā hevaŋ, āvuso” ti vadesi. “Channaŋ, āvuso, phassāyatanānaŋ asesavirāganirodhā natthaññaŋ kiñcī” ti, iti puţţho samāno– “mā hevaŋ, āvuso” ti vadesi. “Channaŋ, āvuso, phassāyatanānaŋ asesavirāganirodhā atthi ca natthi ca aññaŋ kiñcī” ti, iti puţţho samāno– “mā hevaŋ, āvuso” ti vadesi. “Channaŋ, āvuso, phassāyatanānaŋ asesavirāganirodhā nevatthi no natthaññaŋ kiñcī” ti, iti puţţho samāno– “mā hevaŋ, āvuso” ti vadesi Yathā kathaŋ panāvuso, imassa bhāsitassa attho daţţhabbo’ ti?

‘“Channaŋ, āvuso, phassāyatanānaŋ asesavirāganirodhā atthaññaŋ kiñcī” ti, iti vadaŋ appapañcaŋ papañceti. “Channaŋ, āvuso, phassāyatanānaŋ asesavirāganirodhā natthaññaŋ kiñcī” ti, iti vadaŋ appapañcaŋ papañceti. “Channaŋ, āvuso, phassāyatanānaŋ asesavirāganirodhā atthi ca natthi ca aññaŋ kiñcī” ti, iti vadaŋ appapañcaŋ papañceti. “Channaŋ, āvuso, phassāyatanānaŋ asesavirāganirodhā nevatthi no natthaññaŋ kiñcī” ti, iti vadaŋ appapañcaŋ papañceti. Yāvatā, āvuso, channaŋ phassāyatanānaŋ gati tāvatā papañcassa gati Yāvatā papañcassa gati tāvatā channaŋ phassāyatanānaŋ gati. Channaŋ, āvuso, phassāyatanānaŋ asesavirāganirodhā papañcanirodho papañcavūpasamo’ ti. Catutthaŋ.

5. Upavāņasuttaŋ
175. Atha (p. 1.482) kho āyasmā upavāņo yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā upavāņo āyasmantaŋ sāriputtaŋ etadavoca–

‘Kiŋ nu kho, āvuso sāriputta, vijjāyantakaro hotī’ ti?

‘No hidaŋ, āvuso’.

‘Kiŋ panāvuso sāriputta, caraņenantakaro hotī’ ti?

‘No hidaŋ, āvuso’.

‘Kiŋ panāvuso sāriputta, vijjācaraņenantakaro hotī’ ti?

‘No hidaŋ, āvuso’.

‘Kiŋ panāvuso sāriputta, aññatra vijjācaraņenantakaro hotī’ ti?

‘No hidaŋ, āvuso’.

‘“Kiŋ nu kho, āvuso sāriputta, vijjāyantakaro hotī” ti, iti puţţho samāno– “no hidaŋ, āvuso” ti vadesi. “Kiŋ panāvuso sāriputta, caraņenantakaro hotī” ti, iti puţţho samāno– “no hidaŋ, āvuso” ti vadesi. “Kiŋ panāvuso sāriputta, vijjācaraņenantakaro hotī” ti, iti puţţho samāno– “no hidaŋ, āvuso” ti vadesi. “Kiŋ panāvuso sāriputta, aññatra vijjācaraņenantakaro hotī” ti, iti puţţho samāno– “no hidaŋ, āvuso” ti vadesi. Yathā kathaŋ panāvuso, antakaro hotī’ ti?

‘Vijjāya ce, āvuso, antakaro abhavissa, sa-upādānova samāno antakaro abhavissa. Caraņena ce, āvuso, antakaro abhavissa, sa-upādānova samāno antakaro abhavissa. Vijjācaraņena ce, āvuso, antakaro abhavissa, sa-upādānova samāno antakaro abhavissa. Aññatra vijjācaraņena ce, āvuso, antakaro abhavissa, puthujjano antakaro abhavissa. Puthujjano hi, āvuso, aññatra vijjācaraņena. Caraņavipanno kho, āvuso, yathābhūtaŋ na jānāti na passati. Caraņasampanno yathābhūtaŋ jānāti passati. Yathābhūtaŋ jānaŋ passaŋ antakaro hotī’ ti. Pañcamaŋ.

6. Āyācanasuttaŋ
176. ‘Saddho, bhikkhave, bhikkhu evaŋ sammā āyācamāno āyāceyya– “tādiso homi yādisā sāriputtamoggallānā” ti . Esā, bhikkhave (p. 1.483) tulā etaŋ pamāņaŋ mama sāvakānaŋ bhikkhūnaŋ, yadidaŋ sāriputtamoggallānā.

‘Saddhā, bhikkhave, bhikkhunī evaŋ sammā āyācamānā āyāceyya– “tādisā homi yādisā khemā ca bhikkhunī uppalavaņņā cā” ti. Esā, bhikkhave, tulā etaŋ pamāņaŋ mama sāvikānaŋ bhikkhunīnaŋ, yadidaŋ khemā ca bhikkhunī uppalavaņņā ca.

‘Saddho, bhikkhave, upāsako evaŋ sammā āyācamāno āyāceyya– “tādiso homi yādiso citto ca gahapati hatthako ca āļavako” ti. Esā, bhikkhave, tulā etaŋ pamāņaŋ mama sāvakānaŋ upāsakānaŋ, yadidaŋ citto ca gahapati hatthako ca āļavako.

‘Saddhā, bhikkhave, upāsikā evaŋ sammā āyācamānā āyāceyya– “tādisā homi yādisā khujjuttarā ca upāsikā veļukaņđakiyā ca nandamātā” ti. Esā, bhikkhave, tulā etaŋ pamāņaŋ mama sāvikānaŋ upāsikānaŋ, yadidaŋ khujjuttarā ca upāsikā veļukaņđakiyā ca nandamātā’ ti. Chaţţhaŋ.

7. Rāhulasuttaŋ
177. Atha kho āyasmā rāhulo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ rāhulaŋ bhagavā etadavoca–

‘Yā ca, rāhula ajjhattikā pathavīdhātu yā ca bāhirā pathavīdhātu, pathavīdhāturevesā. “Taŋ netaŋ mama, nesohamasmi, na meso attā” ti, evametaŋ yathābhūtaŋ sammappaññāya daţţhabbaŋ. Evametaŋ yathābhūtaŋ sammappaññāya disvā pathavīdhātuyā nibbindati, pathavīdhātuyā cittaŋ virājeti.

‘Yā ca, rāhula, ajjhattikā āpodhātu yā ca bāhirā āpodhātu āpodhāturevesā. “Taŋ netaŋ mama, nesohamasmi, na meso attā” ti, evametaŋ yathābhūtaŋ sammappaññāya daţţhabbaŋ. Evametaŋ yathābhūtaŋ sammappaññāya disvā āpodhātuyā nibbindati, āpodhātuyā cittaŋ virājeti.

‘Yā (p. 1.484) ca, rāhula, ajjhattikā tejodhātu yā ca bāhirā tejodhātu, tejodhāturevesā. “Taŋ netaŋ mama, nesohamasmi, na meso attā” ti, evametaŋ yathābhūtaŋ sammappaññāya daţţhabbaŋ. Evametaŋ yathābhūtaŋ sammappaññāya disvā tejodhātuyā nibbindati, tejodhātuyā cittaŋ virājeti.

‘Yā ca, rāhula, ajjhattikā vāyodhātu yā ca bāhirā vāyodhātu, vāyodhāturevesā. “Taŋ netaŋ mama, nesohamasmi, na meso attā” ti, evametaŋ yathābhūtaŋ sammappaññāya daţţhabbaŋ. Evametaŋ yathābhūtaŋ sammappaññāya disvā vāyodhātuyā nibbindati, vāyodhātuyā cittaŋ virājeti.

‘Yato kho, rāhula, bhikkhu imāsu catūsu dhātūsu nevattānaŋ na attaniyaŋ samanupassati, ayaŋ vuccati, rāhula, bhikkhu acchecchi taņhaŋ, vivattayi saŋyojanaŋ, sammā mānābhisamayā antamakāsi dukkhassā’ ti. Sattamaŋ.

8. Jambālīsuttaŋ
178. ‘Cattārome bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, bhikkhu aññataraŋ santaŋ cetovimuttiŋ upasampajja viharati. So sakkāyanirodhaŋ manasi karoti. Tassa sakkāyanirodhaŋ manasi karoto sakkāyanirodhe cittaŋ na pakkhandati nappasīdati na santiţţhati nādhimuccati. Tassa kho evaŋ, bhikkhave, bhikkhuno na sakkāyanirodho pāţikankho. Seyyathāpi, bhikkhave, puriso lepagatena hatthena sākhaŋ gaņheyya, tassa so hattho sajjeyyapi gaņheyyapi bajjheyyapi; evamevaŋ kho, bhikkhave, bhikkhu aññataraŋ santaŋ cetovimuttiŋ upasampajja viharati. So sakkāyanirodhaŋ manasi karoti. Tassa sakkāyanirodhaŋ manasi karoto sakkāyanirodhe cittaŋ na pakkhandati nappasīdati na santiţţhati nādhimuccati. Tassa kho evaŋ, bhikkhave, bhikkhuno na sakkāyanirodho pāţikankho.

‘Idha (p. 1.485) pana, bhikkhave, bhikkhu aññataraŋ santaŋ cetovimuttiŋ upasampajja viharati. So sakkāyanirodhaŋ manasi karoti Tassa sakkāyanirodhaŋ manasi karoto sakkāyanirodhe cittaŋ pakkhandati pasīdati santiţţhati adhimuccati. Tassa kho evaŋ, bhikkhave, bhikkhuno sakkāyanirodho pāţikankho. Seyyathāpi, bhikkhave, puriso suddhena hatthena sākhaŋ gaņheyya, tassa so hattho neva sajjeyya na gaņheyya na bajjheyya; evamevaŋ kho, bhikkhave, bhikkhu aññataraŋ santaŋ cetovimuttiŋ upasampajja viharati. So sakkāyanirodhaŋ manasi karoti. Tassa sakkāyanirodhaŋ manasi karoto sakkāyanirodhe cittaŋ pakkhandati pasīdati santiţţhati adhimuccati. Tassa kho evaŋ, bhikkhave, bhikkhuno sakkāyanirodho pāţikankho.

‘Idha pana, bhikkhave, bhikkhu aññataraŋ santaŋ cetovimuttiŋ upasampajja viharati. So avijjāppabhedaŋ manasi karoti. Tassa avijjāppabhedaŋ manasi karoto avijjāppabhede cittaŋ na pakkhandati nappasīdati na santiţţhati nādhimuccati. Tassa kho evaŋ, bhikkhave, bhikkhuno na avijjāppabhedo pāţikankho. Seyyathāpi, bhikkhave, jambālī anekavassagaņikā. Tassā puriso yāni ceva āyamukhāni tāni pidaheyya, yāni ca apāyamukhāni tāni vivareyya, devo ca na sammā dhāraŋ anuppaveccheyya. Evañhi tassā, bhikkhave, jambāliyā na āļippabhedo pāţikankho. Evamevaŋ kho, bhikkhave, bhikkhu aññataraŋ santaŋ cetovimuttiŋ upasampajja viharati. So avijjāppabhedaŋ manasi karoti. Tassa avijjāppabhedaŋ manasi karoto avijjāppabhede cittaŋ na pakkhandati nappasīdati na santiţţhati nādhimuccati. Tassa kho evaŋ, bhikkhave, bhikkhuno na avijjāppabhedo pāţikankho.

‘Idha pana, bhikkhave, bhikkhu aññataraŋ santaŋ cetovimuttiŋ upasampajja viharati. So avijjāppabhedaŋ manasi karoti. Tassa avijjāppabhedaŋ manasi karoto avijjāppabhede cittaŋ pakkhandati pasīdati santiţţhati adhimuccati. Tassa kho evaŋ, bhikkhave, bhikkhuno avijjāppabhedo pāţikankho. Seyyathāpi, bhikkhave, jambālī anekavassagaņikā. Tassā puriso yāni ceva āyamukhāni tāni vivareyya, yāni ca apāyamukhāni tāni pidaheyya, devo ca sammā dhāraŋ anuppaveccheyya. Evañhi tassā, bhikkhave, jambāliyā āļippabhedo pāţikankho. Evamevaŋ kho, bhikkhave, bhikkhu aññataraŋ (p. 1.486) santaŋ cetovimuttiŋ upasampajja viharati. So avijjāppabhedaŋ manasi karoti. Tassa avijjāppabhedaŋ manasi karoto avijjāppabhede cittaŋ pakkhandati pasīdati santiţţhati adhimuccati. Tassa kho evaŋ, bhikkhave, bhikkhuno avijjāppabhedo pāţikankho Ime kho, bhikkhave, cattāro puggalā santo saŋvijjamānā lokasmin’ ti. Aţţhamaŋ.

9. Nibbānasuttaŋ
179. Atha kho āyasmā ānando yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā ānando āyasmantaŋ sāriputtaŋ etadavoca– ‘ko nu kho, āvuso sāriputta, hetu ko paccayo, yena midhekacce sattā diţţheva dhamme na parinibbāyantī’ ti?

‘Idhāvuso ānanda, sattā imā hānabhāgiyā saññāti yathābhūtaŋ nappajānanti, imā ţhitibhāgiyā saññāti yathābhūtaŋ nappajānanti, imā visesabhāgiyā saññāti yathābhūtaŋ nappajānanti, imā nibbedhabhāgiyā saññāti yathābhūtaŋ nappajānanti. Ayaŋ kho, āvuso ānanda, hetu ayaŋ paccayo, yena midhekacce sattā diţţheva dhamme na parinibbāyantī’ ti.

‘Ko panāvuso sāriputta, hetu ko paccayo, yena midhekacce sattā diţţheva dhamme parinibbāyantī’ ti? ‘Idhāvuso ānanda, sattā imā hānabhāgiyā saññāti yathābhūtaŋ pajānanti, imā ţhitibhāgiyā saññāti yathābhūtaŋ pajānanti, imā visesabhāgiyā saññāti yathābhūtaŋ pajānanti, imā nibbedhabhāgiyā saññāti yathābhūtaŋ pajānanti. Ayaŋ kho, āvuso ānanda, hetu ayaŋ paccayo, yena midhekacce sattā diţţheva dhamme parinibbāyantī’ ti. Navamaŋ.

10. Mahāpadesasuttaŋ
180. Ekaŋ samayaŋ bhagavā bhoganagare viharati ānandacetiye . Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū (p. 1.487) bhagavato paccassosuŋ. Bhagavā etadavoca– ‘cattārome, bhikkhave, mahāpadese desessāmi, taŋ suņātha sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katame, bhikkhave, cattāro mahāpadesā? Idha, bhikkhave, bhikkhu evaŋ vadeyya– “sammukhā metaŋ, āvuso, bhagavato sutaŋ sammukhā paţiggahitaŋ– ayaŋ dhammo, ayaŋ vinayo, idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaţikkositabbaŋ. Anabhinanditvā appaţikkositvā tāni padabyañjanāni sādhukaŋ uggahetvā sutte otāretabbāni, vinaye sandassetabbāni. Tāni ce sutte otāriyamānāni vinaye sandassiyamānāni na ceva sutte otaranti na vinaye sandissanti, niţţhamettha gantabbaŋ– “addhā, idaŋ na ceva tassa bhagavato vacanaŋ arahato sammāsambuddhassa; imassa ca bhikkhuno duggahitan” ti. Iti hetaŋ, bhikkhave, chađđeyyātha.

‘Idha pana, bhikkhave, bhikkhu evaŋ vadeyya– “sammukhā metaŋ, āvuso, bhagavato sutaŋ sammukhā paţiggahitaŋ– ayaŋ dhammo, ayaŋ vinayo, idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaţikkositabbaŋ. Anabhinanditvā appaţikkositvā tāni padabyañjanāni sādhukaŋ uggahetvā sutte otāretabbāni, vinaye sandassetabbāni . Tāni ce sutte otāriyamānāni vinaye sandassiyamānāni sutte ceva otaranti vinaye ca sandissanti, niţţhamettha gantabbaŋ– “addhā, idaŋ tassa bhagavato vacanaŋ arahato sammāsambuddhassa; imassa ca bhikkhuno suggahitan” ti. Idaŋ, bhikkhave, paţhamaŋ mahāpadesaŋ dhāreyyātha.

‘Idha pana, bhikkhave, bhikkhu evaŋ vadeyya– “asukasmiŋ nāma āvāse sangho viharati sathero sapāmokkho. Tassa me sanghassa sammukhā sutaŋ sammukhā paţiggahitaŋ– ayaŋ dhammo, ayaŋ vinayo, idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaţikkositabbaŋ. Anabhinanditvā (p. 1.488) appaţikkositvā tāni padabyañjanāni sādhukaŋ uggahetvā sutte otāretabbāni, vinaye sandassetabbāni. Tāni ce sutte otāriyamānāni vinaye sandassiyamānāni na ceva sutte otaranti na vinaye sandissanti, niţţhamettha gantabbaŋ– “addhā, idaŋ na ceva tassa bhagavato vacanaŋ arahato sammāsambuddhassa tassa ca sanghassa duggahitan” ti. Iti hetaŋ, bhikkhave, chađđeyyātha.

‘Idha pana, bhikkhave, bhikkhu evaŋ vadeyya– “asukasmiŋ nāma āvāse sangho viharati sathero sapāmokkho. Tassa me sanghassa sammukhā sutaŋ sammukhā paţiggahitaŋ– ayaŋ dhammo, ayaŋ vinayo, idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaţikkositabbaŋ. Anabhinanditvā appaţikkositvā tāni padabyañjanāni sādhukaŋ uggahetvā sutte otāretabbāni, vinaye sandassetabbāni. Tāni ce sutte otāriyamānāni, vinaye sandassiyamānāni sutte ceva otaranti vinaye ca sandissanti, niţţhamettha gantabbaŋ– “addhā, idaŋ tassa bhagavato vacanaŋ arahato sammāsambuddhassa; tassa ca sanghassa suggahitan” ti. Idaŋ, bhikkhave, dutiyaŋ mahāpadesaŋ dhāreyyātha.

‘Idha pana, bhikkhave, bhikkhu evaŋ vadeyya– “asukasmiŋ nāma āvāse sambahulā therā bhikkhū viharanti bahussutā āgatāgamā dhammadharā vinayadharā mātikādharā. Tesaŋ me therānaŋ sammukhā sutaŋ sammukhā paţiggahitaŋ– ayaŋ dhammo, ayaŋ vinayo, idaŋ satthusāsanan” ti. Tassa, bhikkhave bhikkhuno bhāsitaŋ neva abhinanditabbaŋ nappaţikkositabbaŋ. Anabhinanditvā appaţikkositvā tāni padabyañjanāni sādhukaŋ uggahetvā sutte otāretabbāni, vinaye sandassetabbāni. Tāni ce sutte otāriyamānāni vinaye sandassiyamānāni na ceva sutte otaranti na vinaye sandissanti, niţţhamettha gantabbaŋ– “addhā, idaŋ na ceva tassa bhagavato vacanaŋ arahato sammāsambuddhassa; tesañca therānaŋ duggahitan” ti. Iti hetaŋ, bhikkhave, chađđeyyātha.

‘Idha pana, bhikkhave, bhikkhu evaŋ vadeyya– “asukasmiŋ nāma āvāse sambahulā therā bhikkhū viharanti bahussutā āgatāgamā dhammadharā vinayadharā mātikādharā. Tesaŋ me therānaŋ sammukhā sutaŋ sammukhā paţiggahitaŋ– ayaŋ dhammo, ayaŋ vinayo, idaŋ satthusāsanan” ti. Tassa, bhikkhave (p. 1.489) bhikkhuno bhāsitaŋ neva abhinanditabbaŋ nappaţikkositabbaŋ. Anabhinanditvā appaţikkositvā tāni padabyañjanāni sādhukaŋ uggahetvā sutte otāretabbāni, vinaye sandassetabbāni. Tāni ce sutte otāriyamānāni vinaye sandassiyamānāni sutte ceva otaranti vinaye ca sandissanti, niţţhamettha gantabbaŋ– “addhā, idaŋ tassa bhagavato vacanaŋ arahato sammāsambuddhassa; tesañca therānaŋ suggahitan” ti. Idaŋ, bhikkhave, tatiyaŋ mahāpadesaŋ dhāreyyātha.

‘Idha pana, bhikkhave, bhikkhu evaŋ vadeyya– “asukasmiŋ nāma āvāse eko thero bhikkhu viharati bahussuto āgatāgamo dhammadharo vinayadharo mātikādharo. Tassa me therassa sammukhā sutaŋ sammukhā paţiggahitaŋ– ayaŋ dhammo, ayaŋ vinayo, idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaţikkositabbaŋ. Anabhinanditvā appaţikkositvā tāni padabyañjanāni sādhukaŋ uggahetvā sutte otāretabbāni, vinaye sandassetabbāni. Tāni ce sutte otāriyamānāni vinaye sandassiyamānāni na ceva sutte otaranti na vinaye sandissanti, niţţhamettha gantabbaŋ– “addhā, idaŋ na ceva tassa bhagavato vacanaŋ arahato sammāsambuddhassa; tassa ca therassa duggahitan” ti. Iti hetaŋ, bhikkhave, chađđeyyātha.

‘Idha pana, bhikkhave, bhikkhu evaŋ vadeyya– “asukasmiŋ nāma āvāse eko thero bhikkhu viharati bahussuto āgatāgamo dhammadharo vinayadharo mātikādharo. Tassa me therassa sammukhā sutaŋ sammukhā paţiggahitaŋ– ayaŋ dhammo, ayaŋ vinayo, idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaţikkositabbaŋ. Anabhinanditvā appaţikkositvā tāni padabyañjanāni sādhukaŋ uggahetvā sutte otāretabbāni, vinaye sandassetabbāni. Tāni ce sutte otāriyamānāni vinaye sandassiyamānāni sutte ceva otaranti vinaye ca sandissanti, niţţhamettha gantabbaŋ– “addhā, idaŋ tassa bhagavato vacanaŋ arahato sammāsambuddhassa; tassa ca therassa suggahitan” ti. Idaŋ, bhikkhave, catutthaŋ mahāpadesaŋ dhāreyyātha. Ime kho, bhikkhave, cattāro mahāpadesā’ ti. Dasamaŋ.

Sañcetaniyavaggo tatiyo.

Tassuddānaŋ–

Cetanā (p. 1.490) vibhatti koţţhiko, ānando upavāņapañcamaŋ;

Āyācana-rāhula-jambālī, nibbānaŋ mahāpadesenāti.

( 19) 4. Brāhmaņavaggo

1. Yodhājīvasuttaŋ
181. ‘Catūhi bhikkhave, angehi samannāgato yodhājīvo rājāraho hoti rājabhoggo, rañño anganteva sankhaŋ gacchati. Katamehi catūhi? Idha, bhikkhave, yodhājīvo ţhānakusalo ca hoti, dūrepātī ca, akkhaņavedhī ca, mahato ca kāyassa padāletā. Imehi kho, bhikkhave, catūhi angehi samannāgato yodhājīvo rājāraho hoti rājabhoggo, rañño anganteva sankhaŋ gacchati. Evamevaŋ kho, bhikkhave, catūhi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Katamehi catūhi? Idha, bhikkhave, bhikkhu ţhānakusalo ca hoti, dūrepātī ca, akkhaņavedhī ca, mahato ca kāyassa padāletā.

‘Kathañca, bhikkhave, bhikkhu ţhānakusalo hoti? Idha, bhikkhave, bhikkhu sīlavā hoti …pe… samādāya sikkhati sikkhāpadesu. Evaŋ kho, bhikkhave, bhikkhu ţhānakusalo hoti.

‘Kathañca, bhikkhave, bhikkhu dūrepātī hoti? Idha, bhikkhave bhikkhu yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Yā kāci vedanā …pe… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Evaŋ kho, bhikkhave, bhikkhu dūrepātī hoti.

‘Kathañca (p. 1.491) bhikkhave, bhikkhu akkhaņavedhī hoti? Idha, bhikkhave, bhikkhu “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, bhikkhu akkhaņavedhī hoti.

‘Kathañca, bhikkhave, bhikkhu mahato kāyassa padāletā hoti? Idha, bhikkhave, bhikkhu mahantaŋ avijjākkhandhaŋ padāletā. Evaŋ kho, bhikkhave, bhikkhu mahato kāyassa padāletā hoti. Imehi kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Paţhamaŋ.

2. Pāţibhogasuttaŋ
182. ‘Catunnaŋ bhikkhave, dhammānaŋ natthi koci pāţibhogo– samaņo vā brāhmaņo vā devo vā māro vā brahmā vā koci vā lokasmiŋ.

‘Katamesaŋ catunnaŋ? “Jarādhammaŋ mā jīrī” ti natthi koci pāţibhogo– samaņo vā brāhmaņo vā devo vā māro vā brahmā vā koci vā lokasmiŋ; “byādhidhammaŋ mā byādhiyī” ti natthi koci pāţibhogo– samaņo vā brāhmaņo vā devo vā māro vā brahmā vā koci vā lokasmiŋ; “maraņadhammaŋ mā mīyī” ti natthi koci pāţibhogo– samaņo vā brāhmaņo vā devo vā māro vā brahmā vā koci vā lokasmiŋ; “yāni kho pana tāni pubbe attanā katāni pāpakāni kammāni sankilesikāni ponobhavikāni sadarāni dukkhavipākāni āyatiŋ jātijarāmaraņikāni, tesaŋ vipāko mā nibbattī” ti natthi koci pāţibhogo– samaņo vā brāhmaņo vā devo vā māro vā brahmā vā koci vā lokasmiŋ.

‘Imesaŋ kho, bhikkhave, catunnaŋ dhammānaŋ natthi koci pāţibhogo– samaņo vā brāhmaņo vā devo vā māro vā brahmā vā koci vā lokasmin’ ti. Dutiyaŋ.

3. Sutasuttaŋ
183. Ekaŋ samayaŋ bhagavā rājagahe viharati veļuvane kalandakanivāpe. Atha kho vassakāro brāhmaņo magadhamahāmatto yena bhagavā (p. 1.492) tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho vassakāro brāhmaņo magadhamahāmatto bhagavantaŋ etadavoca–

‘Ahañhi, bho gotama, evaŋvādī evaŋdiţţhi – “yo koci diţţhaŋ bhāsati– evaŋ me diţţhanti, natthi tato doso; yo koci sutaŋ bhāsati– evaŋ me sutanti, natthi tato doso; yo koci mutaŋ bhāsati– evaŋ me mutanti, natthi tato doso; yo koci viññātaŋ bhāsati– evaŋ me viññātanti, natthi tato doso”’ ti.

‘Nāhaŋ, brāhmaņa, sabbaŋ diţţhaŋ bhāsitabbanti vadāmi; na panāhaŋ, brāhmaņa, sabbaŋ diţţhaŋ na bhāsitabbanti vadāmi; nāhaŋ, brāhmaņa, sabbaŋ sutaŋ bhāsitabbanti vadāmi; na panāhaŋ, brāhmaņa, sabbaŋ sutaŋ na bhāsitabbanti vadāmi; nāhaŋ, brāhmaņa, sabbaŋ mutaŋ bhāsitabbanti vadāmi; na panāhaŋ, brāhmaņa, sabbaŋ mutaŋ na bhāsitabbanti vadāmi; nāhaŋ, brāhmaņa, sabbaŋ viññātaŋ bhāsitabbanti vadāmi; na panāhaŋ, brāhmaņa, sabbaŋ viññātaŋ na bhāsitabbanti vadāmi.

‘Yañhi, brāhmaņa, diţţhaŋ bhāsato akusalā dhammā abhivađđhanti, kusalā dhammā parihāyanti, evarūpaŋ diţţhaŋ na bhāsitabbanti vadāmi. Yañca khvassa, brāhmaņa, diţţhaŋ abhāsato kusalā dhammā parihāyanti, akusalā dhammā abhivađđhanti, evarūpaŋ diţţhaŋ bhāsitabbanti vadāmi.

‘Yañhi, brāhmaņa, sutaŋ bhāsato akusalā dhammā abhivađđhanti, kusalā dhammā parihāyanti evarūpaŋ sutaŋ na bhāsitabbanti vadāmi. Yañca khvassa, brāhmaņa, sutaŋ abhāsato kusalā dhammā parihāyanti, akusalā dhammā abhivađđhanti, evarūpaŋ sutaŋ bhāsitabbanti vadāmi.

‘Yañhi, brāhmaņa, mutaŋ bhāsato akusalā dhammā abhivađđhanti, kusalā dhammā parihāyanti, evarūpaŋ mutaŋ na bhāsitabbanti vadāmi. Yañca khvassa, brāhmaņa, mutaŋ abhāsato kusalā dhammā parihāyanti, akusalā dhammā abhivađđhanti, evarūpaŋ mutaŋ bhāsitabbanti vadāmi

‘Yañhi (p. 1.493) brāhmaņa, viññātaŋ bhāsato akusalā dhammā abhivađđhanti, kusalā dhammā parihāyanti, evarūpaŋ viññātaŋ na bhāsitabbanti vadāmi. Yañca khvassa, brāhmaņa, viññātaŋ abhāsato kusalā dhammā parihāyanti, akusalā dhammā abhivađđhanti, evarūpaŋ viññātaŋ bhāsitabbanti vadāmī’ ti.

Atha kho vassakāro brāhmaņo magadhamahāmatto bhagavato bhāsitaŋ abhinanditvā anumoditvā uţţhāyāsanā pakkāmīti. Tatiyaŋ.

4. Abhayasuttaŋ
184. Atha kho jāņussoņi brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho jāņussoņi brāhmaņo bhagavantaŋ etadavoca–

‘Ahañhi, bho gotama, evaŋvādī evaŋdiţţhi– “natthi yo maraņadhammo samāno na bhāyati, na santāsaŋ āpajjati maraņassā”’ ti. ‘Atthi, brāhmaņa, maraņadhammo samāno bhāyati, santāsaŋ āpajjati maraņassa; atthi pana, brāhmaņa, maraņadhammo samāno na bhāyati, na santāsaŋ āpajjati maraņassa.

‘Katamo ca, brāhmaņa, maraņadhammo samāno bhāyati, santāsaŋ āpajjati maraņassa? Idha, brāhmaņa, ekacco kāmesu avītarāgo hoti avigatacchando avigatapemo avigatapipāso avigatapariļāho avigatataņho. Tamenaŋ aññataro gāļho rogātanko phusati. Tassa aññatarena gāļhena rogātankena phuţţhassa evaŋ hoti– “piyā vata maŋ kāmā jahissanti, piye cāhaŋ kāme jahissāmī” ti. So socati kilamati paridevati, urattāļiŋ kandati, sammohaŋ āpajjati. Ayaŋ kho, brāhmaņa, maraņadhammo samāno bhāyati, santāsaŋ āpajjati maraņassa.

‘Puna caparaŋ, brāhmaņa, idhekacco kāye avītarāgo hoti avigatacchando avigatapemo avigatapipāso avigatapariļāho avigatataņho. Tamenaŋ aññataro gāļho rogātanko phusati. Tassa aññatarena gāļhena rogātankena phuţţhassa evaŋ hoti– “piyo vata (p. 1.494) maŋ kāyo jahissati, piyañcāhaŋ kāyaŋ jahissāmī” ti. So socati kilamati paridevati, urattāļiŋ kandati, sammohaŋ āpajjati. Ayampi kho, brāhmaņa, maraņadhammo samāno bhāyati, santāsaŋ āpajjati maraņassa.

‘Puna caparaŋ, brāhmaņa, idhekacco akatakalyāņo hoti akatakusalo akatabhīruttāņo katapāpo kataluddo katakibbiso. Tamenaŋ aññataro gāļho rogātanko phusati. Tassa aññatarena gāļhena rogātankena phuţţhassa evaŋ hoti– “akataŋ vata me kalyāņaŋ, akataŋ kusalaŋ, akataŋ bhīruttāņaŋ; kataŋ pāpaŋ, kataŋ luddaŋ, kataŋ kibbisaŋ. Yāvatā, bho, akatakalyāņānaŋ akatakusalānaŋ akatabhīruttāņānaŋ katapāpānaŋ kataluddānaŋ katakibbisānaŋ gati taŋ gatiŋ pecca gacchāmī” ti. So socati kilamati paridevati, urattāļiŋ kandati, sammohaŋ āpajjati. Ayampi kho, brāhmaņa, maraņadhammo samāno bhāyati, santāsaŋ āpajjati maraņassa.

‘Puna caparaŋ, brāhmaņa, idhekacco kankhī hoti vicikicchī aniţţhangato saddhamme. Tamenaŋ aññataro gāļho rogātanko phusati. Tassa aññatarena gāļhena rogātankena phuţţhassa evaŋ hoti– “kankhī vatamhi vicikicchī aniţţhangato saddhamme” ti. So socati kilamati paridevati, urattāļiŋ kandati, sammohaŋ āpajjati. Ayampi kho, brāhmaņa, maraņadhammo samāno bhāyati, santāsaŋ āpajjati maraņassa. Ime kho, brāhmaņa, cattāro maraņadhammā samānā bhāyanti, santāsaŋ āpajjanti maraņassa.

‘Katamo ca, brāhmaņa, maraņadhammo samāno na bhāyati, na santāsaŋ āpajjati maraņassa? Idha, brāhmaņa, ekacco kāmesu vītarāgo hoti vigatacchando vigatapemo vigatapipāso vigatapariļāho vigatataņho. Tamenaŋ aññataro gāļho rogātanko phusati. Tassa aññatarena gāļhena rogātankena phuţţhassa na evaŋ hoti– “piyā vata maŋ kāmā jahissanti, piye cāhaŋ kāme jahissāmī” ti. So na socati na kilamati na paridevati, na urattāļiŋ kandati, na sammohaŋ āpajjati. Ayaŋ kho, brāhmaņa, maraņadhammo samāno na bhāyati, na santāsaŋ āpajjati maraņassa.

‘Puna (p. 1.495) caparaŋ, brāhmaņa, idhekacco kāye vītarāgo hoti vigatacchando vigatapemo vigatapipāso vigatapariļāho vigatataņho. Tamenaŋ aññataro gāļho rogātanko phusati. Tassa aññatarena gāļhena rogātankena phuţţhassa na evaŋ hoti– “piyo vata maŋ kāyo jahissati, piyañcāhaŋ kāyaŋ jahissāmī” ti. So na socati na kilamati na paridevati, na urattāļiŋ kandati, na sammohaŋ āpajjati. Ayampi kho, brāhmaņa, maraņadhammo samāno na bhāyati, na santāsaŋ āpajjati maraņassa.

‘Puna caparaŋ, brāhmaņa, idhekacco akatapāpo hoti akataluddo akatakibbiso katakalyāņo katakusalo katabhīruttāņo. Tamenaŋ aññataro gāļho rogātanko phusati. Tassa aññatarena gāļhena rogātankena phuţţhassa evaŋ hoti– “akataŋ vata me pāpaŋ, akataŋ luddaŋ, akataŋ kibbisaŋ; kataŋ kalyāņaŋ, kataŋ kusalaŋ, kataŋ bhīruttāņaŋ. Yāvatā, bho, akatapāpānaŋ akataluddānaŋ akatakibbisānaŋ katakalyāņānaŋ katakusalānaŋ katabhīruttāņānaŋ gati taŋ gatiŋ pecca gacchāmī” ti. So na socati na kilamati na paridevati, na urattāļiŋ kandati, na sammohaŋ āpajjati. Ayampi kho, brāhmaņa, maraņadhammo samāno na bhāyati, na santāsaŋ āpajjati maraņassa.

‘Puna caparaŋ, brāhmaņa, idhekacco akankhī hoti avicikicchī niţţhangato saddhamme. Tamenaŋ aññataro gāļho rogātanko phusati. Tassa aññatarena gāļhena rogātankena phuţţhassa evaŋ hoti– “akankhī vatamhi avicikicchī niţţhangato saddhamme” ti. So na socati na kilamati na paridevati, na urattāļiŋ kandati, na sammohaŋ āpajjati. Ayampi kho, brāhmaņa, maraņadhammo samāno na bhāyati, na santāsaŋ āpajjati maraņassa. Ime kho, brāhmaņa, cattāro maraņadhammā samānā na bhāyanti, na santāsaŋ āpajjanti maraņassā’ ti.

‘Abhikkantaŋ, bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Catutthaŋ.

5. Brāhmaņasaccasuttaŋ
185. Ekaŋ (p. 1.496) samayaŋ bhagavā rājagahe viharati gijjhakūţe pabbate. Tena kho pana samayena sambahulā abhiññātā abhiññātā paribbājakā sippinikātīre paribbājakārāme paţivasanti, seyyathidaŋ annabhāro varadharo sakuludāyī ca paribbājako aññe ca abhiññātā abhiññātā paribbājakā. Atha kho bhagavā sāyanhasamayaŋ paţisallānā vuţţhito yena sippinikātīre paribbājakārāmo tenupasankami.

Tena kho pana samayena tesaŋ aññatitthiyānaŋ paribbājakānaŋ sannisinnānaŋ sannipatitānaŋ ayamantarā kathā udapādi– ‘itipi brāhmaņasaccāni, itipi brāhmaņasaccānī’ ti. Atha kho bhagavā yena te paribbājakā tenupasankami; upasankamitvā paññatte āsane nisīdi. Nisajja kho bhagavā te paribbājake etadavoca–

‘Kāya nuttha, paribbājakā, etarahi kathāya sannisinnā, kā ca pana vo antarākathā vippakatā’ ti? ‘Idha, bho gotama, amhākaŋ sannisinnānaŋ sannipatitānaŋ ayamantarākathā udapādi– “itipi brāhmaņasaccāni, itipi brāhmaņasaccānī”’ ti.

‘Cattārimāni, paribbājakā, brāhmaņasaccāni mayā sayaŋ abhiññā sacchikatvā paveditāni. Katamāni cattāri? Idha, paribbājakā, brāhmaņo evamāha– “sabbe pāņā avajjhā” ti Iti vadaŋ brāhmaņo saccaŋ āha, no musā. So tena na samaņoti maññati, na brāhmaņoti maññati, na seyyohamasmīti maññati, na sadisohamasmīti maññati, na hīnohamasmīti maññati. Api ca yadeva tattha saccaŋ tadabhiññāya pāņānaŋyeva anuddayāya anukampāya paţipanno hoti.

‘Puna caparaŋ, paribbājakā, brāhmaņo evamāha “sabbe kāmā aniccā dukkhā vipariņāmadhammā” ti. Iti vadaŋ brāhmaņo saccamāha, no musā. So tena na samaņoti maññati, na brāhmaņoti maññati, na seyyohamasmīti maññati, na sadisohamasmīti maññati, na hīnohamasmīti maññati. Api ca yadeva tattha saccaŋ tadabhiññāya kāmānaŋyeva nibbidāya virāgāya nirodhāya paţipanno hoti.

‘Puna (p. 1.497) caparaŋ, paribbājakā, brāhmaņo evamāha– “sabbe bhavā aniccā …pe… bhavānaŋyeva nibbidāya virāgāya nirodhāya paţipanno hoti.

‘Puna caparaŋ, paribbājakā, brāhmaņo evamāha– “nāhaŋ kvacani kassaci kiñcanatasmiŋ na ca mama kvacani katthaci kiñcanatatthī” ti. Iti vadaŋ brāhmaņo saccaŋ āha, no musā. So tena na samaņoti maññati, na brāhmaņoti maññati, na seyyohamasmīti maññati, na sadisohamasmīti maññati, na hīnohamasmīti maññati. Api ca yadeva tattha saccaŋ tadabhiññāya ākiñcaññaŋyeva paţipadaŋ paţipanno hoti. Imāni kho, paribbājakā, cattāri brāhmaņasaccāni mayā sayaŋ abhiññā sacchikatvā paveditānī’ ti. Pañcamaŋ.

6. Ummaggasuttaŋ
186. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘kena nu kho, bhante, loko nīyati, kena loko parikassati, kassa ca uppannassa vasaŋ gacchatī’ ti?

‘Sādhu sādhu, bhikkhu! Bhaddako kho te, bhikkhu, ummaggo, bhaddakaŋ paţibhānaŋ, kalyāņī paripucchā. Evañhi tvaŋ, bhikkhu, pucchasi– “kena nu kho, bhante, loko nīyati, kena loko parikassati, kassa ca uppannassa vasaŋ gacchatī”’ ti? ‘Evaŋ, bhante’. ‘Cittena kho, bhikkhu, loko nīyati, cittena parikassati, cittassa uppannassa vasaŋ gacchatī’ ti.

‘Sādhu bhante’ ti kho so bhikkhu bhagavato bhāsitaŋ abhinanditvā anumoditvā bhagavantaŋ uttari pañhaŋ apucchi– ‘“bahussuto dhammadharo, bahussuto dhammadharo” ti, bhante, vuccati. Kittāvatā nu kho, bhante, bahussuto dhammadharo hotī’ ti?

‘Sādhu sādhu, bhikkhu! Bhaddako kho te, bhikkhu ummaggo, bhaddakaŋ paţibhānaŋ, kalyāņī paripucchā. Evañhi tvaŋ, bhikkhu, pucchasi– “bahussuto dhammadharo, bahussuto dhammadharoti, bhante, vuccati. Kittāvatā nu kho, bhante, bahussuto (p. 1.498) dhammadharo hotī”’ ti? ‘Evaŋ, bhante’. ‘Bahū kho, bhikkhu, mayā dhammā desitā – suttaŋ, geyyaŋ, veyyākaraņaŋ, gāthā, udānaŋ, itivuttakaŋ, jātakaŋ, abbhutadhammaŋ, vedallaŋ. Catuppadāya cepi, bhikkhu, gāthāya atthamaññāya dhammamaññāya dhammānudhammappaţipanno hoti bahussuto dhammadharoti alaŋ vacanāyā’ ti.

‘Sādhu, bhante’ ti kho so bhikkhu bhagavato bhāsitaŋ abhinanditvā anumoditvā bhagavantaŋ uttari pañhaŋ apucchi– ‘“sutavā nibbedhikapañño, sutavā nibbedhikapañño” ti, bhante, vuccati. Kittāvatā nu kho, bhante, sutavā nibbedhikapañño hotī’ ti?

‘Sādhu sādhu, bhikkhu! Bhaddako kho te, bhikkhu, ummaggo, bhaddakaŋ paţibhānaŋ, kalyāņī paripucchā. Evañhi tvaŋ, bhikkhu, pucchasi– “sutavā nibbedhikapañño, sutavā nibbedhikapaññoti, bhante, vuccati. Kittāvatā nu kho, bhante, sutavā nibbedhikapañño hotī”’ ti? ‘Evaŋ, bhante’. ‘Idha, bhikkhu, bhikkhuno “idaŋ dukkhan” ti sutaŋ hoti, paññāya cassa atthaŋ ativijjha passati; “ayaŋ dukkhasamudayo” ti sutaŋ hoti, paññāya cass atthaŋ ativijjha passati; “ayaŋ dukkhanirodho” ti sutaŋ hoti, paññāya cassa atthaŋ ativijjha passati; “ayaŋ dukkhanirodhagāminī paţipadā” ti sutaŋ hoti, paññāya cassa atthaŋ ativijjha passati. Evaŋ kho, bhikkhu, sutavā nibbedhikapañño hotī’ ti.

‘Sādhu, bhante’ ti kho so bhikkhu bhagavato bhāsitaŋ abhinanditvā anumoditvā bhagavantaŋ uttari pañhaŋ apucchi– ‘“paņđito mahāpañño, paņđito mahāpañño” ti, bhante, vuccati. Kittāvatā nu kho, bhante, paņđito mahāpañño hotī’ ti?

‘Sādhu sādhu bhikkhu! Bhaddako kho te, bhikkhu, ummaggo, bhaddakaŋ paţibhānaŋ, kalyāņī paripucchā. Evañhi tvaŋ bhikkhu pucchasi– “paņđito mahāpañño, paņđito mahāpaññoti bhante, vuccati. Kittāvatā nu kho, bhante, paņđito mahāpañño hotī”’ ti? ‘Evaŋ, bhante’. ‘Idha, bhikkhu, paņđito mahāpañño nevattabyābādhāya ceteti na parabyābādhāya ceteti na (p. 1.499) ubhayabyābādhāya ceteti attahitaparahita-ubhayahitasabbalokahitameva cintayamāno cinteti. Evaŋ kho, bhikkhu, paņđito mahāpañño hotī’ ti. Chaţţhaŋ.

7. Vassakārasuttaŋ
187. Ekaŋ samayaŋ bhagavā rājagahe viharati veļuvane kalandakanivāpe. Atha kho vassakāro brāhmaņo magadhamahāmatto yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho vassakāro brāhmaņo magadhamahāmatto bhagavantaŋ etadavoca–

‘Jāneyya nu kho, bho gotama, asappuriso asappurisaŋ– “asappuriso ayaŋ bhavan”’ ti? ‘Aţţhānaŋ kho etaŋ, brāhmaņa, anavakāso yaŋ asappuriso asappurisaŋ jāneyya– “asappuriso ayaŋ bhavan”’ ti. ‘Jāneyya pana, bho gotama, asappuriso sappurisaŋ– “sappuriso ayaŋ bhavan”’ ti? ‘Etampi kho, brāhmaņa, aţţhānaŋ anavakāso yaŋ asappuriso sappurisaŋ jāneyya– “sappuriso ayaŋ bhavan”’ ti. ‘Jāneyya nu kho, bho gotama, sappuriso sappurisaŋ – “sappuriso ayaŋ bhavan”’ ti? ‘Ṭhānaŋ kho etaŋ, brāhmaņa, vijjati yaŋ sappuriso sappurisaŋ jāneyya– “sappuriso ayaŋ bhavan”’ ti. ‘Jāneyya pana, bho gotama, sappuriso asappurisaŋ– “asappuriso ayaŋ bhavan”’ ti? ‘Etampi kho, brāhmaņa, ţhānaŋ vijjati yaŋ sappuriso asappurisaŋ jāneyya– “asappuriso ayaŋ bhavan”’ ti.

‘Acchariyaŋ, bho gotama, abbhutaŋ, bho gotama! Yāva subhāsitaŋ cidaŋ, bhotā gotamena– “aţţhānaŋ kho etaŋ, brāhmaņa, anavakāso yaŋ asappuriso asappurisaŋ jāneyya– asappuriso ayaŋ bhavanti. Etampi kho, brāhmaņa, aţţhānaŋ anavakāso yaŋ asappuriso sappurisaŋ jāneyya– sappuriso ayaŋ bhavanti. Ṭhānaŋ kho etaŋ, brāhmaņa, vijjati yaŋ sappuriso sappurisaŋ jāneyya– sappuriso ayaŋ bhavanti. Etampi kho, brāhmaņa, ţhānaŋ vijjati yaŋ sappuriso asappurisaŋ jāneyya– asappuriso ayaŋ bhavan”’ ti.

‘Ekamidaŋ, bho gotama, samayaŋ todeyyassa brāhmaņassa parisati parūpārambhaŋ vattenti– “bālo ayaŋ rājā eļeyyo samaņe rāmaputte abhippasanno, samaņe ca pana rāmaputte evarūpaŋ paramanipaccakāraŋ karoti, yadidaŋ (p. 1.500) abhivādanaŋ paccuţţhānaŋ añjalikammaŋ sāmīcikamman” ti. Imepi rañño eļeyyassa parihārakā bālā– yamako moggallo uggo nāvindakī gandhabbo aggivesso, ye samaņe rāmaputte abhippasannā, samaņe ca pana rāmaputte evarūpaŋ paramanipaccakāraŋ karonti, yadidaŋ abhivādanaŋ paccuţţhānaŋ añjalikammaŋ sāmīcikammanti. Tyāssudaŋ todeyyo brāhmaņo iminā nayena neti. Taŋ kiŋ maññanti, bhonto, paņđito rājā eļeyyo karaņīyādhikaraņīyesu vacanīyādhivacanīyesu alamatthadasatarehi alamatthadasataro” ti? “Evaŋ, bho, paņđito rājā eļeyyo karaņīyādhikaraņīyesu vacanīyādhivacanīyesu alamatthadasatarehi alamatthadasataro”’ ti.

‘Yasmā ca kho, bho, samaņo rāmaputto raññā eļeyyena paņđitena paņđitataro karaņīyādhikaraņīyesu vacanīyādhivacanīyesu alamatthadasatarena alamatthadasataro, tasmā rājā eļeyyo samaņe rāmaputte abhippasanno, samaņe ca pana rāmaputte evarūpaŋ paramanipaccakāraŋ karoti, yadidaŋ abhivādanaŋ paccuţţhānaŋ añjalikammaŋ sāmīcikammaŋ’.

‘Taŋ kiŋ maññanti, bhonto, paņđitā rañño eļeyyassa parihārakā– yamako moggallo uggo nāvindakī gandhabbo aggivesso, karaņīyādhikaraņīyesu vacanīyādhivacanīyesu alamatthadasatarehi alamatthadasatarāti? “Evaŋ, bho, paņđitā rañño eļeyyassa parihārakā– yamako moggallo uggo nāvindakī gandhabbo aggivesso, karaņīyādhikaraņīyesu vacanīyādhivacanīyesu alamatthadasatarehi alamatthadasatarā”’ ti.

‘Yasmā ca kho, bho, samaņo rāmaputto rañño eļeyyassa parihārakehi paņđitehi paņđitataro karaņīyādhikaraņīyesu vacanīyādhivacanīyesu alamatthadasatarehi alamatthadasataro, tasmā rañño eļeyyassa parihārakā samaņe rāmaputte abhippasannā; samaņe ca pana rāmaputte evarūpaŋ paramanipaccakāraŋ karonti, yadidaŋ abhivādanaŋ paccuţţhānaŋ añjalikammaŋ sāmīcikamman’ ti.

‘Acchariyaŋ, bho, gotama, abbhutaŋ, bho gotama! Yāva subhāsitaŋ cidaŋ bhotā gotamena “aţţhānaŋ kho etaŋ, brāhmaņa, anavakāso yaŋ asappuriso (p. 1.501) asappurisaŋ jāneyya– asappuriso ayaŋ bhavanti. Etampi kho, brāhmaņa, aţţhānaŋ anavakāso yaŋ asappuriso sappurisaŋ jāneyya– sappuriso ayaŋ bhavanti. Ṭhānaŋ kho etaŋ, brāhmaņa, vijjati yaŋ sappuriso sappurisaŋ jāneyya– sappuriso ayaŋ bhavanti. Etampi kho, brāhmaņa, ţhānaŋ vijjati yaŋ sappuriso asappurisaŋ jāneyya– asappuriso ayaŋ bhavan” ti. Handa ca dāni mayaŋ, bho gotama, gacchāma. Bahukiccā mayaŋ bahukaraņīyā’ ti. ‘Yassadāni tvaŋ, brāhmaņa, kālaŋ maññasī’ ti. Atha kho vassakāro brāhmaņo magadhamahāmatto bhagavato bhāsitaŋ abhinanditvā anumoditvā uţţhāyāsanā pakkāmīti. Sattamaŋ.

8. Upakasuttaŋ
188. Ekaŋ samayaŋ bhagavā rājagahe viharati gijjhakūţe pabbate. Atha kho upako maņđikāputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho upako maņđikāputto bhagavantaŋ etadavoca–

‘Ahañhi, bhante, evaŋvādī evaŋdiţţhi– “yo koci parūpārambhaŋ vatteti, parūpārambhaŋ vattento sabbo so na upapādeti. Anupapādento gārayho hoti upavajjo”’ ti. ‘Parūpārambhaŋ ce, upaka, vatteti parūpārambhaŋ vattento na upapādeti, anupapādento gārayho hoti upavajjo. Tvaŋ kho, upaka, parūpārambhaŋ vattesi, parūpārambhaŋ vattento na upapādesi, anupapādento gārayho hosi upavajjo’ ti. ‘Seyyathāpi, bhante ummujjamānakaŋyeva mahatā pāsena bandheyya; evamevaŋ kho ahaŋ, bhante, ummujjamānakoyeva bhagavatā mahatā vādapāsena baddho’ ti.

‘Idaŋ akusalanti kho, upaka, mayā paññattaŋ. Tattha aparimāņā padā aparimāņā byañjanā aparimāņā tathāgatassa dhammadesanā– itipidaŋ akusalanti. Taŋ kho panidaŋ akusalaŋ pahātabbanti kho, upaka, mayā paññattaŋ. Tattha aparimāņā padā aparimāņā byañjanā aparimāņā tathāgatassa dhammadesanā– itipidaŋ akusalaŋ pahātabbanti.

‘Idaŋ (p. 1.502) kusalanti kho, upaka, mayā paññattaŋ. Tattha aparimāņā padā aparimāņā byañjanā aparimāņā tathāgatassa dhammadesanā– itipidaŋ kusalanti. Taŋ kho panidaŋ kusalaŋ bhāvetabbanti kho, upaka, mayā paññattaŋ. Tattha aparimāņā padā aparimāņā byañjanā aparimāņā tathāgatassa dhammadesanā– itipidaŋ kusalaŋ bhāvetabban’ ti.

Atha kho upako maņđikāputto bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā yena rājā māgadho ajātasattu vedehiputto tenupasankami; upasankamitvā yāvatako ahosi bhagavatā saddhiŋ kathāsallāpo taŋ sabbaŋ rañño māgadhassa ajātasattussa vedehiputtassa ārocesi.

Evaŋ vutte rājā māgadho ajātasattu vedehiputto kupito anattamano upakaŋ maņđikāputtaŋ etadavoca– ‘yāva dhaŋsī vatāyaŋ loņakāradārako yāva mukharo yāva pagabbo yatra hi nāma taŋ bhagavantaŋ arahantaŋ sammāsambuddhaŋ āsādetabbaŋ maññissati; apehi tvaŋ, upaka, vinassa, mā taŋ addasan’ ti. Aţţhamaŋ.

9. Sacchikaraņīyasuttaŋ
189. ‘Cattārome bhikkhave, sacchikaraņīyā dhammā. Katame cattāro? Atthi bhikkhave, dhammā kāyena sacchikaraņīyā; atthi, bhikkhave, dhammā satiyā sacchikaraņīyā; atthi, bhikkhave, dhammā cakkhunā sacchikaraņīyā; atthi, bhikkhave, dhammā paññāya sacchikaraņīyā. Katame ca, bhikkhave, dhammā kāyena sacchikaraņīyā? Aţţha vimokkhā, bhikkhave, kāyena sacchikaraņīyā.

‘Katame ca, bhikkhave, dhammā satiyā sacchikaraņīyā? Pubbenivāso, bhikkhave, satiyā sacchikaraņīyo.

‘Katame ca, bhikkhave, dhammā cakkhunā sacchikaraņīyā? Sattānaŋ cutūpapāto, bhikkhave, cakkhunā sacchikaraņīyo.

‘Katame ca, bhikkhave, dhammā paññāya sacchikaraņīyā? Āsavānaŋ khayo, bhikkhave, paññāya sacchikaraņīyo. Ime kho, bhikkhave, cattāro sacchikaraņīyā dhammā’ ti. Navamaŋ.

10. Uposathasuttaŋ
190. Ekaŋ (p. 1.503) samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena bhagavā tadahuposathe bhikkhusanghaparivuto nisinno hoti. Atha kho bhagavā tuņhībhūtaŋ tuņhībhūtaŋ bhikkhusanghaŋ anuviloketvā bhikkhū āmantesi –

‘Apalāpāyaŋ, bhikkhave, parisā nippalāpāyaŋ, bhikkhave, parisā suddhā sāre patiţţhitā. Tathārūpo ayaŋ bhikkhave, bhikkhusangho, tathārūpāyaŋ, bhikkhave, parisā. Yathārūpā parisā dullabhā dassanāyapi lokasmiŋ, tathārūpo ayaŋ, bhikkhave, bhikkhusangho, tathārūpāyaŋ, bhikkhave, parisā. Yathārūpā parisā āhuneyyā pāhuneyyā dakkhiņeyyā añjalikaraņīyā anuttaraŋ puññakkhettaŋ lokassa, tathārūpo ayaŋ, bhikkhave, bhikkhusangho, tathārūpāyaŋ, bhikkhave, parisā Yathārūpāya parisāya appaŋ dinnaŋ bahu hoti bahu dinnaŋ bahutaraŋ, tathārūpo ayaŋ, bhikkhave, bhikkhusangho, tathārūpāyaŋ, bhikkhave, parisā. Yathārūpaŋ parisaŋ alaŋ yojanagaņanānipi dassanāya gantuŋ api puţosenāpi, tathārūpo ayaŋ, bhikkhave, bhikkhusangho, (tathārūpāyaŋ, bhikkhave, parisā) .

‘Santi bhikkhave, bhikkhū imasmiŋ bhikkhusanghe devappattā viharanti; santi, bhikkhave, bhikkhū imasmiŋ bhikkhusanghe brahmappattā viharanti; santi, bhikkhave, bhikkhū imasmiŋ bhikkhusanghe āneñjappattā viharanti; santi, bhikkhave, bhikkhū imasmiŋ bhikkhusanghe ariyappattā viharanti.

‘Kathañca, bhikkhave, bhikkhu devappatto hoti? Idha, bhikkhave, bhikkhu vivicceva kāmehi …pe… paţhamaŋ jhānaŋ upasampajja viharati; vitakkavicārānaŋ vūpasamā …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Evaŋ kho, bhikkhave, bhikkhu devappatto hoti.

‘Kathañca, bhikkhave, bhikkhu brahmappatto hoti? Idha, bhikkhave, bhikkhu mettāsahagatena cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāņena averena abyāpajjena pharitvā viharati. Karuņā… muditā… upekkhāsahagatena (p. 1.504) cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharati. Evaŋ kho, bhikkhave, bhikkhu brahmappatto hoti.

‘Kathañca, bhikkhave, bhikkhu āneñjappatto hoti? Idha, bhikkhave, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati. Sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Evaŋ kho, bhikkhave, bhikkhu āneñjappatto hoti.

‘Kathañca, bhikkhave, bhikkhu ariyappatto hoti? Idha, bhikkhave, bhikkhu “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, bhikkhu ariyappatto hotī’ ti. Dasamaŋ.

Brāhmaņavaggo catuttho.

Tassuddānaŋ

Yodhā pāţibhogasutaŋ, abhayaŋ brāhmaņasaccena pañcamaŋ;

Ummaggavassakāro, upako sacchikiriyā ca uposathoti.

( 20) 5. Mahāvaggo

1. Sotānugatasuttaŋ
191. ‘Sotānugatānaŋ bhikkhave, dhammānaŋ, vacasā paricitānaŋ, manasānupekkhitānaŋ, diţţhiyā suppaţividdhānaŋ cattāro ānisaŋsā pāţikankhā. Katame (p. 1.505) cattāro? Idha, bhikkhave, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Tassa te dhammā sotānugatā honti, vacasā paricitā, manasānupekkhitā, diţţhiyā suppaţividdhā. So muţţhassati kālaŋ kurumāno aññataraŋ devanikāyaŋ upapajjati. Tassa tattha sukhino dhammapadā plavanti . Dandho, bhikkhave, satuppādo; atha so satto khippaŋyeva visesagāmī hoti. Sotānugatānaŋ, bhikkhave, dhammānaŋ, vacasā paricitānaŋ, manasānupekkhitānaŋ, diţţhiyā suppaţividdhānaŋ ayaŋ paţhamo ānisaŋso pāţikankho.

‘Puna caparaŋ, bhikkhave, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Tassa te dhammā sotānugatā honti, vacasā paricitā, manasānupekkhitā, diţţhiyā suppaţividdhā. So muţţhassati kālaŋ kurumāno aññataraŋ devanikāyaŋ upapajjati. Tassa tattha na heva kho sukhino dhammapadā plavanti; api ca kho bhikkhu iddhimā cetovasippatto devaparisāyaŋ dhammaŋ deseti. Tassa evaŋ hoti– “ayaŋ vā so dhammavinayo, yatthāhaŋ pubbe brahmacariyaŋ acarin” ti. Dandho, bhikkhave, satuppādo; atha so satto khippameva visesagāmī hoti. Seyyathāpi, bhikkhave, puriso kusalo bherisaddassa. So addhānamaggappaţipanno bherisaddaŋ suņeyya. Tassa na heva kho assa kankhā vā vimati vā– “bherisaddo nu kho, na nu kho bherisaddo” ti! Atha kho bherisaddotveva niţţhaŋ gaccheyya. Evamevaŋ kho, bhikkhave, bhikkhu dhammaŋ pariyāpuņāti suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Tassa te dhammā sotānugatā honti, vacasā paricitā, manasānupekkhitā, diţţhiyā suppaţividdhā. So muţţhassati kālaŋ kurumāno aññataraŋ devanikāyaŋ upapajjati. Tassa tattha na heva kho sukhino dhammapadā plavanti; api ca kho bhikkhu iddhimā cetovasippatto devaparisāyaŋ dhammaŋ deseti. Tassa evaŋ hoti– “ayaŋ vā so dhammavinayo, yatthāhaŋ pubbe brahmacariyaŋ acarin” ti. Dandho, bhikkhave, satuppādo; atha so satto khippaŋyeva visesagāmī hoti. Sotānugatānaŋ, bhikkhave, dhammānaŋ (p. 1.506) vacasā paricitānaŋ, manasānupekkhitānaŋ, diţţhiyā suppaţividdhānaŋ ayaŋ dutiyo ānisaŋso pāţikankho.

‘Puna caparaŋ, bhikkhave, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Tassa te dhammā sotānugatā honti, vacasā paricitā, manasānupekkhitā, diţţhiyā suppaţividdhā. So muţţhassati kālaŋ kurumāno aññataraŋ devanikāyaŋ upapajjati. Tassa tattha na heva kho sukhino dhammapadā plavanti, napi bhikkhu iddhimā cetovasippatto devaparisāyaŋ dhammaŋ deseti; api ca kho devaputto devaparisāyaŋ dhammaŋ deseti. Tassa evaŋ hoti– “ayaŋ vā so dhammavinayo, yatthāhaŋ pubbe brahmacariyaŋ acarin” ti. Dandho, bhikkhave, satuppādo; atha so satto khippaŋyeva visesagāmī hoti. Seyyathāpi, bhikkhave, puriso kusalo sankhasaddassa. So addhānamaggappaţipanno sankhasaddaŋ suņeyya. Tassa na heva kho assa kankhā vā vimati vā– “sankhasaddo nu kho, na nu kho sankhasaddo” ti! Atha kho sankhasaddotveva niţţhaŋ gaccheyya. Evamevaŋ kho, bhikkhave, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Tassa te dhammā sotānugatā honti, vacasā paricitā, manasānupekkhitā, diţţhiyā suppaţividdhā. So muţţhassati kālaŋ kurumāno aññataraŋ devanikāyaŋ upapajjati. Tassa tattha na heva kho sukhino dhammapadā plavanti, napi bhikkhu iddhimā cetovasippatto devaparisāyaŋ dhammaŋ deseti; api ca kho devaputto devaparisāyaŋ dhammaŋ deseti. Tassa evaŋ hoti– “ayaŋ vā so dhammavinayo, yatthāhaŋ pubbe brahmacariyaŋ acarin” ti. Dandho, bhikkhave, satuppādo; atha so satto khippaŋyeva visesagāmī hoti. Sotānugatānaŋ, bhikkhave, dhammānaŋ, vacasā paricitānaŋ, manasānupekkhitānaŋ, diţţhiyā suppaţividdhānaŋ ayaŋ tatiyo ānisaŋso pāţikankho.

‘Puna caparaŋ, bhikkhave, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Tassa te dhammā sotānugatā honti, vacasā paricitā, manasānupekkhitā, diţţhiyā suppaţividdhā. So muţţhassati kālaŋ kurumāno aññataraŋ devanikāyaŋ upapajjati. Tassa tattha na heva kho sukhino dhammapadā plavanti, napi bhikkhu iddhimā cetovasippatto devaparisāyaŋ dhammaŋ deseti, napi devaputto devaparisāyaŋ (p. 1.507) dhammaŋ deseti; api ca kho opapātiko opapātikaŋ sāreti– “sarasi tvaŋ, mārisa, sarasi tvaŋ mārisa, yattha mayaŋ pubbe brahmacariyaŋ acarimhā” ti. So evamāha– “sarāmi, mārisa, sarāmi, mārisā” ti. Dandho, bhikkhave, satuppādo; atha so satto khippaŋyeva visesagāmī hoti. Seyyathāpi, bhikkhave, dve sahāyakā sahapaŋsukīļikā . Te kadāci karahaci aññamaññaŋ samāgaccheyyuŋ. Añño pana sahāyako sahāyakaŋ evaŋ vadeyya– “idampi, samma, sarasi, idampi, samma, sarasī” ti. So evaŋ vadeyya– “sarāmi samma, sarāmi, sammā” ti. Evamevaŋ kho, bhikkhave, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Tassa te dhammā sotānugatā honti, vacasā paricitā, manasānupekkhitā, diţţhiyā suppaţividdhā. So muţţhassati kālaŋ kurumāno aññataraŋ devanikāyaŋ upapajjati. Tassa tattha na heva kho sukhino dhammapadā plavanti, napi bhikkhu iddhimā cetovasippatto devaparisāyaŋ dhammaŋ deseti, napi devaputto devaparisāyaŋ dhammaŋ deseti; api ca kho opapātiko opapātikaŋ sāreti– “sarasi tvaŋ, mārisa, sarasi tvaŋ, mārisa, yattha mayaŋ pubbe brahmacariyaŋ acarimhā” ti. So evamāha – “sarāmi, mārisa, sarāmi, mārisā” ti. Dandho, bhikkhave, satuppādo; atha kho so satto khippaŋyeva visesagāmī hoti. Sotānugatānaŋ, bhikkhave, dhammānaŋ, vacasā paricitānaŋ, manasānupekkhitānaŋ, diţţhiyā suppaţividdhānaŋ ayaŋ catuttho ānisaŋso pāţikankho. Sotānugatānaŋ, bhikkhave, dhammānaŋ, vacasā paricitānaŋ, manasānupekkhitānaŋ diţţhiyā suppaţividdhānaŋ ime cattāro ānisaŋsā pāţikankhā’ ti. Paţhamaŋ.

2. Ṭhānasuttaŋ
192. ‘Cattārimāni, bhikkhave, ţhānāni catūhi ţhānehi veditabbāni. Katamāni cattāri? Saŋvāsena, bhikkhave, sīlaŋ veditabbaŋ, tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññena. Saŋvohārena, bhikkhave, soceyyaŋ veditabbaŋ, tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññena. Āpadāsu, bhikkhave, thāmo veditabbo, so ca kho dīghena addhunā (p. 1.508) na ittaraŋ; manasikarotā, no amanasikarotā; paññavatā, no duppaññena. Sākacchāya, bhikkhave, paññā veditabbā, sā ca kho dīghena addhunā, na ittaraŋ; manasikarotā, no amanasikarotā; paññavatā, no duppaññenāti.

‘“Saŋvāsena bhikkhave, sīlaŋ veditabbaŋ, tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, puggalo puggalena saddhiŋ saŋvasamāno evaŋ jānāti– “dīgharattaŋ kho ayamāyasmā khaņđakārī chiddakārī sabalakārī kammāsakārī, na santatakārī na santatavutti; sīlesu dussīlo ayamāyasmā, nāyamāyasmā sīlavā”’ ti.

‘“Idha pana, bhikkhave, puggalo puggalena saddhiŋ saŋvasamāno evaŋ jānāti– “dīgharattaŋ kho ayamāyasmā akhaņđakārī acchiddakārī asabalakārī akammāsakārī santatakārī santatavutti; sīlesu sīlavā ayamāyasmā, nāyamāyasmā dussīlo” ti. “Saŋvāsena, bhikkhave, sīlaŋ veditabbaŋ, tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā” ti, iti yaŋ taŋ vuttaŋ idametaŋ paţicca vuttaŋ.

‘“Saŋvohārena, bhikkhave, soceyyaŋ veditabbaŋ, tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, puggalo puggalena saddhiŋ saŋvoharamāno evaŋ jānāti– “aññathā kho ayamāyasmā ekena eko voharati, aññathā dvīhi, aññathā tīhi, aññathā sambahulehi; vokkamati ayamāyasmā purimavohārā pacchimavohāraŋ; aparisuddhavohāro ayamāyasmā, nāyamāyasmā parisuddhavohāro”’ ti.

‘Idha pana, bhikkhave, puggalo puggalena saddhiŋ saŋvoharamāno evaŋ jānāti– “yatheva kho ayamāyasmā ekena eko voharati, tathā dvīhi, tathā tīhi, tathā sambahulehi. Nāyamāyasmā vokkamati purimavohārā pacchimavohāraŋ; parisuddhavohāro ayamāyasmā, nāyamāyasmā aparisuddhavohāro” ti (p. 1.509) “Saŋvohārena, bhikkhave, soceyyaŋ veditabbaŋ, tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā” ti, iti yaŋ taŋ vuttaŋ idametaŋ paţicca vuttaŋ.

‘“Āpadāsu, bhikkhave, thāmo veditabbo, so ca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, ekacco ñātibyasanena vā phuţţho samāno, bhogabyasanena vā phuţţho samāno, rogabyasanena vā phuţţho samāno na iti paţisañcikkhati– “tathābhūto kho ayaŋ lokasannivāso tathābhūto ayaŋ attabhāvapaţilābho yathābhūte lokasannivāse yathābhūte attabhāvapaţilābhe aţţha lokadhammā lokaŋ anuparivattanti loko ca aţţha lokadhamme anuparivattati– lābho ca, alābho ca, yaso ca, ayaso ca, nindā ca, pasaŋsā ca, sukhañca, dukkhañcā” ti. So ñātibyasanena vā phuţţho samāno bhogabyasanena vā phuţţho samāno rogabyasanena vā phuţţho samāno socati kilamati paridevati, urattāļiŋ kandati, sammohaŋ āpajjati.

‘Idha pana, bhikkhave, ekacco ñātibyasanena vā phuţţho samāno bhogabyasanena vā phuţţho samāno rogabyasanena vā phuţţho samāno iti paţisañcikkhati– “tathābhūto kho ayaŋ lokasannivāso tathābhūto ayaŋ attabhāvapaţilābho yathābhūte lokasannivāse yathābhūte attabhāvapaţilābhe aţţha lokadhammā lokaŋ anuparivattanti loko ca aţţha lokadhamme anuparivattati– lābho ca, alābho ca, yaso ca, ayaso ca, nindā ca, pasaŋsā ca, sukhañca, dukkhañcā” ti. So ñātibyasanena vā phuţţho samāno bhogabyasanena vā phuţţho samāno rogabyasanena vā phuţţho samāno na socati na kilamati na paridevati, na urattāļiŋ kandati, na sammohaŋ āpajjati. “Āpadāsu, bhikkhave, thāmo veditabbo, so ca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā” ti, iti yaŋ taŋ vuttaŋ idametaŋ paţicca vuttaŋ.

‘“Sākacchāya, bhikkhave, paññā veditabbā, sā ca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā” ti (p. 1.510) iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, puggalo puggalena saddhiŋ sākacchāyamāno evaŋ jānāti– “yathā kho imassa āyasmato ummaggo yathā ca abhinīhāro yathā ca pañhāsamudāhāro, duppañño ayamāyasmā, nāyamāyasmā paññavā. Taŋ kissa hetu? Tathā hi ayamāyasmā na ceva gambhīraŋ atthapadaŋ udāharati santaŋ paņītaŋ atakkāvacaraŋ nipuņaŋ paņđitavedanīyaŋ. Yañca ayamāyasmā dhammaŋ bhāsati tassa ca nappaţibalo sankhittena vā vitthārena vā atthaŋ ācikkhituŋ desetuŋ paññāpetuŋ paţţhapetuŋ vivarituŋ vibhajituŋ uttānīkātuŋ. Duppañño ayamāyasmā, nāyamāyasmā paññavā”’ ti.

‘Seyyathāpi, bhikkhave, cakkhumā puriso udakarahadassa tīre ţhito passeyya parittaŋ macchaŋ ummujjamānaŋ. Tassa evamassa– “yathā kho imassa macchassa ummaggo yathā ca ūmighāto yathā ca vegāyitattaŋ, paritto ayaŋ maccho, nāyaŋ maccho mahanto” ti. Evamevaŋ kho, bhikkhave, puggalo puggalena saddhiŋ sākacchāyamāno evaŋ jānāti – “yathā kho imassa āyasmato ummaggo yathā ca abhinīhāro yathā ca pañhāsamudāhāro, duppañño ayamāyasmā, nāyamāyasmā paññavā. Taŋ kissa hetu? Tathā hi ayamāyasmā na ceva gambhīraŋ atthapadaŋ udāharati santaŋ paņītaŋ atakkāvacaraŋ nipuņaŋ paņđitavedanīyaŋ. Yañca ayamāyasmā dhammaŋ bhāsati, tassa ca na paţibalo sankhittena vā vitthārena vā atthaŋ ācikkhituŋ desetuŋ paññāpetuŋ paţţhapetuŋ vivarituŋ vibhajituŋ uttānīkātuŋ. Duppañño ayamāyasmā, nāyamāyasmā paññavā”’ ti.

‘Idha pana, bhikkhave, puggalo puggalena saddhiŋ sākacchāyamāno evaŋ jānāti– “yathā kho imassa āyasmato ummaggo yathā ca abhinīhāro yathā ca pañhāsamudāhāro, paññavā ayamāyasmā, nāyamāyasmā duppañño. Taŋ kissa hetu? Tathā hi ayamāyasmā gambhīrañceva atthapadaŋ udāharati santaŋ paņītaŋ atakkāvacaraŋ nipuņaŋ paņđitavedanīyaŋ. Yañca ayamāyasmā dhammaŋ bhāsati, tassa ca paţibalo sankhittena vā vitthārena vā atthaŋ ācikkhituŋ desetuŋ paññāpetuŋ paţţhapetuŋ vivarituŋ vibhajituŋ uttānīkātuŋ. Paññavā ayamāyasmā, nāyamāyasmā duppañño”’ ti.

‘Seyyathāpi (p. 1.511) bhikkhave, cakkhumā puriso udakarahadassa tīre ţhito passeyya mahantaŋ macchaŋ ummujjamānaŋ. Tassa evamassa – “yathā kho imassa macchassa ummaggo yathā ca ūmighāto yathā ca vegāyitattaŋ, mahanto ayaŋ maccho, nāyaŋ maccho paritto” ti. Evamevaŋ kho, bhikkhave, puggalo puggalena saddhiŋ sākacchāyamāno evaŋ jānāti– “yathā kho imassa āyasmato ummaggo yathā ca abhinīhāro yathā ca pañhāsamudāhāro, paññavā ayamāyasmā, nāyamāyasmā duppañño. Taŋ kissa hetu? Tathā hi ayamāyasmā gambhīrañceva atthapadaŋ udāharati santaŋ paņītaŋ atakkāvacaraŋ nipuņaŋ paņđitavedanīyaŋ. Yañca ayamāyasmā dhammaŋ bhāsati, tassa ca paţibalo sankhittena vā vitthārena vā atthaŋ ācikkhituŋ desetuŋ paññāpetuŋ paţţhapetuŋ vivarituŋ vibhajituŋ uttānīkātuŋ. Paññavā ayamāyasmā, nāyamāyasmā duppañño” ti.

‘“Sākacchāya, bhikkhave, paññā veditabbā, sā ca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā” ti iti yaŋ taŋ vuttaŋ idametaŋ paţicca vuttaŋ. Imāni kho, bhikkhave, cattāri ţhānāni imehi catūhi ţhānehi veditabbānī’ ti. Dutiyaŋ.

3. Bhaddiyasuttaŋ
193. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho bhaddiyo licchavi yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho bhaddiyo licchavi bhagavantaŋ etadavoca–

‘Sutaŋ metaŋ, bhante– “māyāvī samaņo gotamo āvaţţaniŋ māyaŋ jānāti yāya aññatitthiyānaŋ sāvake āvaţţetī” ti. Ye te, bhante, evamāhaŋsu– “māyāvī samaņo gotamo āvaţţaniŋ māyaŋ jānāti yāya aññatitthiyānaŋ sāvake āvaţţetī” ti, kacci te, bhante, bhagavato vuttavādino, na ca bhagavantaŋ abhūtena abbhācikkhanti, dhammassa ca anudhammaŋ byākaronti, na ca koci sahadhammiko vādānupāto gārayhaŋ ţhānaŋ āgacchati, anabbhakkhātukāmā hi mayaŋ, bhante, bhagavantan’ ti?

‘Etha (p. 1.512) tumhe, bhaddiya, mā anussavena, mā paramparāya, mā itikirāya, mā piţakasampadānena, mā takkahetu, mā nayahetu, mā ākāraparivitakkena, mā diţţhinijjhānakkhantiyā, mā bhabbarūpatāya, mā “samaņo no garū” ti. Yadā tumhe, bhaddiya, attanāva jāneyyātha– “ime dhammā akusalā, ime dhammā sāvajjā, ime dhammā viññugarahitā, ime dhammā samattā samādinnā ahitāya dukkhāya saŋvattantī” ti, atha tumhe, bhaddiya, pajaheyyātha.

‘Taŋ kiŋ maññatha, bhaddiya, lobho purisassa ajjhattaŋ uppajjamāno uppajjati hitāya vā ahitāya vā’ ti? ‘Ahitāya, bhante’. ‘Luddho panāyaŋ, bhaddiya, purisapuggalo lobhena abhibhūto pariyādinnacitto pāņampi hanati, adinnampi ādiyati, paradārampi gacchati, musāpi bhaņati, parampi tathattāya samādapeti yaŋsa hoti dīgharattaŋ ahitāya dukkhāyā’ ti. ‘Evaŋ, bhante’.

‘Taŋ kiŋ maññatha, bhaddiya, doso purisassa …pe… moho purisassa …pe… sārambho purisassa ajjhattaŋ uppajjamāno uppajjati hitāya vā ahitāya vā’ ti? ‘Ahitāya, bhante’. ‘Sāraddho panāyaŋ, bhaddiya, purisapuggalo sārambhena abhibhūto pariyādinnacitto pāņampi hanati, adinnampi ādiyati, paradārampi gacchati, musāpi bhaņati, parampi tathattāya samādapeti yaŋsa hoti dīgharattaŋ ahitāya dukkhāyā’ ti. ‘Evaŋ, bhante’.

‘Taŋ kiŋ maññatha, bhaddiya, ime dhammā kusalā vā akusalā vā’ ti? ‘Akusalā, bhante’. ‘Sāvajjā vā anavajjā vā’ ti? ‘Sāvajjā, bhante’. ‘Viññugarahitā vā viññuppasatthā vā’ ti? ‘Viññugarahitā, bhante’. ‘Samattā samādinnā ahitāya dukkhāya saŋvattanti, no vā? Kathaŋ vā ettha hotī’ ti? ‘Samattā, bhante, samādinnā ahitāya dukkhāya saŋvattanti. Evaŋ no ettha hotī’ ti.

‘Iti kho, bhaddiya, yaŋ taŋ te avocumhā– etha tumhe, bhaddiya, mā anussavena, mā paramparāya, mā itikirāya, mā piţakasampadānena, mā takkahetu, mā nayahetu, mā ākāraparivitakkena, mā diţţhinijjhānakkhantiyā, mā bhabbarūpatāya, mā “samaņo no garū” ti. Yadā tumhe, bhaddiya, attanāva jāneyyātha (p. 1.513) “ime dhammā akusalā, ime dhammā sāvajjā, ime dhammā viññugarahitā, ime dhammā samattā samādinnā ahitāya dukkhāya saŋvattantīti, atha tumhe, bhaddiya, pajaheyyāthā” ti, iti yaŋ taŋ vuttaŋ idametaŋ paţicca vuttaŋ.

‘Etha tumhe, bhaddiya, mā anussavena, mā paramparāya, mā itikirāya, mā piţakasampadānena, mā takkahetu, mā nayahetu, mā ākāraparivitakkena, mā diţţhinijjhānakkhantiyā, mā bhabbarūpatāya, mā “samaņo no garū” ti. Yadā tumhe, bhaddiya, attanāva jāneyyātha – “ime dhammā kusalā, ime dhammā anavajjā, ime dhammā viññuppasatthā, ime dhammā samattā samādinnā hitāya sukhāya saŋvattantī” ti, atha tumhe, bhaddiya, upasampajja vihareyyāthā’ ti.

‘Taŋ kiŋ maññatha, bhaddiya, alobho purisassa ajjhattaŋ uppajjamāno uppajjati hitāya vā ahitāya vā’ ti? ‘Hitāya, bhante’. ‘Aluddho panāyaŋ, bhaddiya, purisapuggalo lobhena anabhibhūto apariyādinnacitto neva pāņaŋ hanati, na adinnaŋ ādiyati, na paradāraŋ gacchati, na musā bhaņati, parampi tathattāya na samādapeti yaŋ”sa hoti dīgharattaŋ hitāya sukhāyā’ ti. ‘Evaŋ, bhante’.

‘Taŋ kiŋ maññatha, bhaddiya, adoso purisassa …pe… amoho purisassa …pe… asārambho purisassa ajjhattaŋ uppajjamāno uppajjati hitāya vā ahitāya vā’ ti? ‘Hitāya, bhante’. ‘Asāraddho panāyaŋ, bhaddiya, purisapuggalo sārambhena anabhibhūto apariyādinnacitto neva pāņaŋ hanati, na adinnaŋ ādiyati, na paradāraŋ gacchati, na musā bhaņati parampi tathattāya na samādapeti yaŋ”sa hoti dīgharattaŋ hitāya sukhāyā’ ti. ‘Evaŋ, bhante’.

‘Taŋ kiŋ maññatha, bhaddiya, ime dhammā kusalā vā akusalā vā’ ti? ‘Kusalā, bhante’. ‘Sāvajjā vā anavajjā vā’ ti? ‘Anavajjā, bhante’. ‘Viññugarahitā vā viññuppasatthā vā’ ti? ‘Viññuppasatthā, bhante’. ‘Samattā samādinnā hitāya sukhāya saŋvattanti no vā? Kathaŋ vā ettha hotī’ ti? ‘Samattā, bhante, samādinnā hitāya sukhāya saŋvattanti. Evaŋ no ettha hotī’ ti.

‘Iti (p. 1.514) kho, bhaddiya, yaŋ taŋ te avocumhā– etha tumhe, bhaddiya, mā anussavena, mā paramparāya, mā itikirāya, mā piţakasampadānena, mā takkahetu, mā nayahetu, mā ākāraparivitakkena, mā diţţhinijjhānakkhantiyā, mā bhabbarūpatāya, mā “samaņo no garū” ti. Yadā tumhe, bhaddiya, attanāva jāneyyātha– “ime dhammā kusalā, ime dhammā anavajjā, ime dhammā viññuppasatthā, ime dhammā samattā samādinnā hitāya sukhāya saŋvattantīti atha tumhe, bhaddiya, upasampajja vihareyyāthā” ti, iti yaŋ taŋ vuttaŋ idametaŋ paţicca vuttaŋ.

‘Ye kho te, bhaddiya, loke santo sappurisā te sāvakaŋ evaŋ samādapenti– “ehi tvaŋ, ambho purisa, lobhaŋ vineyya viharāhi. Lobhaŋ vineyya viharanto na lobhajaŋ kammaŋ karissasi kāyena vācāya manasā. Dosaŋ vineyya viharāhi. Dosaŋ vineyya viharanto na dosajaŋ kammaŋ karissasi kāyena vācāya manasā. Mohaŋ vineyya viharāhi. Mohaŋ vineyya viharanto na mohajaŋ kammaŋ karissasi kāyena vācāya manasā. Sārambhaŋ vineyya viharāhi. Sārambhaŋ vineyya viharanto na sārambhajaŋ kammaŋ karissasi kāyena vācāya manasā”’ ti.

Evaŋ vutte bhaddiyo licchavi bhagavantaŋ etadavoca– ‘abhikkantaŋ, bhante …pe… upāsakaŋ maŋ, bhante, bhagavā dhāretu ajjatagge pāņupetaŋ saraņaŋ gatan’ ti.

‘Api nu tāhaŋ, bhaddiya, evaŋ avacaŋ– “ehi me tvaŋ, bhaddiya, sāvako hohi; ahaŋ satthā bhavissāmī”’ ti? ‘No hetaŋ, bhante’. ‘Evaŋvādiŋ kho maŋ, bhaddiya, evamakkhāyiŋ eke samaņabrāhmaņā asatā tucchā musā abhūtena abbhācikkhanti– “māyāvī samaņo gotamo āvaţţaniŋ māyaŋ jānāti yāya aññatitthiyānaŋ sāvake āvaţţetī”’ ti. ‘Bhaddikā bhante, āvaţţanī māyā. Kalyāņī, bhante, āvaţţanī māyā. Piyā me, bhante, ñātisālohitā imāya āvaţţaniyā āvaţţeyyuŋ, piyānampi me assa ñātisālohitānaŋ dīgharattaŋ hitāya sukhāya. Sabbe cepi, bhante, khattiyā imāya āvaţţaniyā āvaţţeyyuŋ, sabbesampissa khattiyānaŋ dīgharattaŋ hitāya sukhāya. Sabbe cepi, bhante, brāhmaņā… vessā (p. 1.515) … suddā imāya āvaţţaniyā āvaţţeyyuŋ, sabbesampissa suddānaŋ dīgharattaŋ hitāya sukhāyā’ ti.

‘Evametaŋ, bhaddiya, evametaŋ, bhaddiya! Sabbe cepi, bhaddiya, khattiyā imāya āvaţţaniyā āvaţţeyyuŋ akusaladhammappahānāya kusaladhammūpasampadāya, sabbesampissa khattiyānaŋ dīgharattaŋ hitāya sukhāya. Sabbe cepi, bhaddiya, brāhmaņā… vessā… suddā āvaţţeyyuŋ akusaladhammappahānāya kusaladhammūpasampadāya, sabbesampissa suddānaŋ dīgharattaŋ hitāya sukhāya. Sadevako cepi, bhaddiya, loko samārako sabrahmako sassamaņabrāhmaņī pajā sadevamanussā imāya āvaţţaniyā āvaţţeyyuŋ akusaladhammappahānāya kusaladhammūpasampadāya, sadevakassapissa lokassa samārakassa sabrahmakassa sassamaņabrāhmaņiyā pajāya sadevamanussāya dīgharattaŋ hitāya sukhāya. Ime cepi, bhaddiya, mahāsālā imāya āvaţţaniyā āvaţţeyyuŋ akusaladhammappahānāya kusaladhammūpasampadāya, imesampissa mahāsālānaŋ dīgharattaŋ hitāya sukhāya ( ) . Ko pana vādo manussabhūtassā’ ti! Tatiyaŋ.

4. Sāmugiyasuttaŋ
194. Ekaŋ samayaŋ āyasmā ānando koliyesu viharati sāmugaŋ nāma koliyānaŋ nigamo. Atha kho sambahulā sāmugiyā koliyaputtā yenāyasmā ānando tenupasankamiŋsu; upasankamitvā āyasmantaŋ ānandaŋ abhivādetvā ekamantaŋ nisīdiŋsu. Ekamantaŋ nisinne kho te sāmugiye koliyaputte āyasmā ānando etadavoca–

‘Cattārimāni, byagghapajjā, pārisuddhipadhāniyangāni tena bhagavatā jānatā passatā arahatā sammāsambuddhena sammadakkhātāni sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya. Katamāni cattāri? Sīlapārisuddhipadhāniyangaŋ, cittapārisuddhipadhāniyangaŋ diţţhipārisuddhipadhāniyangaŋ, vimuttipārisuddhipadhāniyangaŋ.

‘Katamañca (p. 1.516) byagghapajjā, sīlapārisuddhipadhāniyangaŋ? Idha, byagghapajjā, bhikkhu sīlavā hoti …pe… samādāya sikkhati sikkhāpadesu. Ayaŋ vuccati, byagghapajjā, sīlapārisuddhi. Iti evarūpiŋ sīlapārisuddhiŋ aparipūraŋ vā paripūressāmi paripūraŋ vā tattha tattha paññāya anuggahessāmīti, yo tattha chando ca vāyāmo ca ussāho ca ussoļhī ca appaţivānī ca sati ca sampajaññañca, idaŋ vuccati, byagghapajjā, sīlapārisuddhipadhāniyangaŋ.

‘Katamañca, byagghapajjā, cittapārisuddhipadhāniyangaŋ? Idha, byagghapajjā, bhikkhu vivicceva kāmehi …pe… catutthaŋ jhānaŋ upasampajja viharati. Ayaŋ vuccati, byagghapajjā, cittapārisuddhi. Iti evarūpiŋ cittapārisuddhiŋ aparipūraŋ vā paripūressāmi paripūraŋ vā tattha tattha paññāya anuggahessāmīti, yo tattha chando ca vāyāmo ca ussāho ca ussoļhī ca appaţivānī ca sati ca sampajaññañca, idaŋ vuccati, byagghapajjā, cittapārisuddhipadhāniyangaŋ.

‘Katamañca, byagghapajjā, diţţhipārisuddhipadhāniyangaŋ? Idha, byagghapajjā, bhikkhu “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Ayaŋ vuccati, byagghapajjā, diţţhipārisuddhi. Iti evarūpiŋ diţţhipārisuddhiŋ aparipūraŋ vā …pe… tattha tattha paññāya anuggahessāmīti, yo tattha chando ca vāyāmo ca ussāho ca ussoļhī ca appaţivānī ca sati ca sampajaññañca, idaŋ vuccati, byagghapajjā, diţţhipārisuddhipadhāniyangaŋ

‘Katamañca, byagghapajjā, vimuttipārisuddhipadhāniyangaŋ? Sa kho so, byagghapajjā, ariyasāvako iminā ca sīlapārisuddhipadhāniyangena samannāgato iminā ca cittapārisuddhipadhāniyangena samannāgato iminā ca diţţhipārisuddhipadhāniyangena samannāgato rajanīyesu dhammesu cittaŋ virājeti, vimocanīyesu dhammesu cittaŋ vimoceti. So rajanīyesu dhammesu cittaŋ virājetvā, vimocanīyesu dhammesu cittaŋ vimocetvā sammāvimuttiŋ phusati. Ayaŋ vuccati, byagghapajjā, vimuttipārisuddhi. Iti evarūpiŋ vimuttipārisuddhiŋ aparipūraŋ vā paripūressāmi paripūraŋ vā tattha tattha paññāya anuggahessāmīti, yo tattha chando ca vāyāmo ca ussāho ca ussoļhī ca appaţivānī ca sati ca sampajaññañca, idaŋ vuccati, byagghapajjā, vimuttipārisuddhipadhāniyangaŋ.

‘Imāni (p. 1.517) kho, byagghapajjā, cattāri pārisuddhipadhāniyangāni tena bhagavatā jānatā passatā arahatā sammāsambuddhena sammadakkhātāni sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāyā’ ti. Catutthaŋ.

5. Vappasuttaŋ
195. Ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho vappo sakko nigaņţhasāvako yenāyasmā mahāmoggallāno tenupasankami; upasankamitvā āyasmantaŋ mahāmoggallānaŋ abhivādetvā ekamantaŋ nisīdi. Ekamantaŋ nisinnaŋ kho vappaŋ sakkaŋ nigaņţhasāvakaŋ āyasmā mahāmoggallāno etadavoca–

‘Idhassa vappa, kāyena saŋvuto vācāya saŋvuto manasā saŋvuto avijjāvirāgā vijjuppādā. Passasi no tvaŋ, vappa, taŋ ţhānaŋ yatonidānaŋ purisaŋ dukkhavedaniyā āsavā assaveyyuŋ abhisamparāyan’ ti? ‘Passāmahaŋ, bhante, taŋ ţhānaŋ. Idhassa, bhante, pubbe pāpakammaŋ kataŋ avipakkavipākaŋ. Tatonidānaŋ purisaŋ dukkhavedaniyā āsavā assaveyyuŋ abhisamparāyan’ ti. Ayañceva kho pana āyasmato mahāmoggallānassa vappena sakkena nigaņţhasāvakena saddhiŋ antarākathā vippakatā hoti.

Atha kho bhagavā sāyanhasamayaŋ paţisallānā vuţţhito yena upaţţhānasālā tenupasankami; upasankamitvā paññatte āsane nisīdi. Nisajja kho bhagavā āyasmantaŋ mahāmoggallānaŋ etadavoca–

‘Kāya nuttha, moggallāna, etarahi kathāya sannisinnā; kā ca pana vo antarākathā vippakatā’ ti? ‘Idhāhaŋ, bhante, vappaŋ sakkaŋ nigaņţhasāvakaŋ etadavocaŋ– “idhassa, vappa, kāyena saŋvuto vācāya saŋvuto manasā saŋvuto avijjāvirāgā vijjuppādā. Passasi no tvaŋ, vappa, taŋ ţhānaŋ yatonidānaŋ purisaŋ dukkhavedaniyā āsavā assaveyyuŋ abhisamparāyan” ti? Evaŋ vutte, bhante, vappo sakko nigaņţhasāvako maŋ etadavoca– “passāmahaŋ, bhante, taŋ ţhānaŋ. Idhassa, bhante, pubbe pāpakammaŋ kataŋ avipakkavipākaŋ. Tatonidānaŋ purisaŋ dukkhavedaniyā āsavā assaveyyuŋ abhisamparāyan” ti (p. 1.518) Ayaŋ kho no, bhante vappena sakkena nigaņţhasāvakena saddhiŋ antarākathā vippakatā; atha bhagavā anuppatto’ ti.

Atha kho bhagavā vappaŋ sakkaŋ nigaņţhasāvakaŋ etadavoca ‘sace me tvaŋ, vappa, anuññeyyañceva anujāneyyāsi, paţikkositabbañca paţikkoseyyāsi, yassa ca me bhāsitassa atthaŋ na jāneyyāsi mamevettha uttari paţipuccheyyāsi– “idaŋ, bhante, kathaŋ, imassa ko attho” ti, siyā no ettha kathāsallāpo’ ti. ‘Anuññeyyañcevāhaŋ, bhante, bhagavato anujānissāmi, paţikkositabbañca paţikkosissāmi, yassa cāhaŋ bhagavato bhāsitassa atthaŋ na jānissāmi bhagavantaŋyevettha uttari paţipucchissāmi– “idaŋ bhante, kathaŋ, imassa ko attho” ti? Hotu no ettha kathāsallāpo’ ti.

‘Taŋ kiŋ maññasi, vappa, ye kāyasamārambhapaccayā uppajjanti āsavā vighātapariļāhā, kāyasamārambhā paţiviratassa evaŋsa te āsavā vighātapariļāhā na honti. So navañca kammaŋ na karoti, purāņañca kammaŋ phussa phuss byantīkaroti, sandiţţhikā nijjarā akālikā ehipassikā opaneyyikā paccattaŋ veditabbā viññūhi . Passasi no tvaŋ, vappa, taŋ ţhānaŋ yatonidānaŋ purisaŋ dukkhavedaniyā āsavā assaveyyuŋ abhisamparāyan’ ti? ‘No hetaŋ, bhante’.

‘Taŋ kiŋ maññasi, vappa, ye vacīsamārambhapaccayā uppajjanti āsavā vighātapariļāhā, vacīsamārambhā paţiviratassa evaŋsa te āsavā vighātapariļāhā na honti. So navañca kammaŋ na karoti, purāņañca kammaŋ phussa phussa byantīkaroti. Sandiţţhikā nijjarā akālikā ehipassikā opaneyyikā paccattaŋ veditabbā viññūhi. Passasi no tvaŋ, vappa, taŋ ţhānaŋ yatonidānaŋ purisaŋ dukkhavedaniyā āsavā assaveyyuŋ abhisamparāyan’ ti? ‘No hetaŋ, bhante’.

‘Taŋ kiŋ maññasi, vappa, ye manosamārambhapaccayā uppajjanti āsavā vighātapariļāhā, manosamārambhā paţiviratassa evaŋsa te āsavā vighātapariļāhā na honti. So navañca kammaŋ na karoti, purāņañca kammaŋ phussa phussa byantīkaroti. Sandiţţhikā nijjarā akālikā ehipassikā opaneyyikā (p. 1.519) paccattaŋ veditabbā viññūhi. Passasi no tvaŋ, vappa, taŋ ţhānaŋ yatonidānaŋ purisaŋ dukkhavedaniyā āsavā assaveyyuŋ abhisamparāyan’ ti? ‘No hetaŋ, bhante’.

‘Taŋ kiŋ maññasi, vappa, ye avijjāpaccayā uppajjanti āsavā vighātapariļāhā, avijjāvirāgā vijjuppādā evaŋsa te āsavā vighātapariļāhā na honti. So navañca kammaŋ na karoti, purāņañca kammaŋ phussa phussa byantīkaroti. Sandiţţhikā nijjarā akālikā ehipassikā opaneyyikā paccattaŋ veditabbā viññūhi. Passasi no tvaŋ, vappa, taŋ ţhānaŋ yatonidānaŋ purisaŋ dukkhavedaniyā āsavā assaveyyuŋ abhisamparāyan’ ti? ‘No hetaŋ, bhante’.

‘Evaŋ sammā vimuttacittassa kho, vappa, bhikkhuno cha satatavihārā adhigatā honti. So cakkhunā rūpaŋ disvā neva sumano hoti na dummano; upekkhako viharati sato sampajāno. Sotena saddaŋ sutvā …pe… ghānena gandhaŋ ghāyitvā …pe.. jivhāya rasaŋ sāyitvā …pe… kāyena phoţţhabbaŋ phusitvā …pe… manasā dhammaŋ viññā neva sumano hoti na dummano; upekkhako viharati sato sampajāno. So kāyapariyantikaŋ vedanaŋ vediyamāno “kāyapariyantikaŋ vedanaŋ vediyāmī” ti pajānāti; jīvitapariyantikaŋ vedanaŋ vediyamāno “jīvitapariyantikaŋ vedanaŋ vediyāmī” ti pajānāti; “kāyassa bhedā uddhaŋ jīvitapariyādānā idheva sabbavedayitāni anabhinanditāni sītī bhavissantī” ti pajānāti’.

‘Seyyathāpi, vappa, thūņaŋ paţicca chāyā paññāyati. Atha puriso āgaccheyya kuddālapiţakaŋ ādāya. So taŋ thūņaŋ mūle chindeyya; mūle chinditvā palikhaņeyya; palikhaņitvā mūlāni uddhareyya, antamaso usīranāļimattānipi . So taŋ thūņaŋ khaņđākhaņđikaŋ chindeyya. Khaņđākhaņđikaŋ chetvā phāleyya. Phāletvā sakalikaŋ sakalikaŋ kareyya. Sakalikaŋ sakalikaŋ katvā vātātape visoseyya. Vātātape visosetvā agginā đaheyya. Agginā đahetvā masiŋ kareyya Masiŋ karitvā mahāvāte vā ophuņeyya nadiyā vā sīghasotāya pavāheyya. Evaŋ (p. 1.520) hissa, vappa, yā thūņaŋ paţicca chāyā sā ucchinnamūlā tālāvatthukatā anabhāvankatā āyatiŋ anuppādadhammā.

‘Evamevaŋ kho, vappa, evaŋ sammā vimuttacittass bhikkhuno cha satatavihārā adhigatā honti. So cakkhunā rūpaŋ disvā neva sumano hoti na dummano; upekkhako viharati sato sampajāno. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoţţhabbaŋ phusitvā …pe… manasā dhammaŋ viññāya neva sumano hoti na dummano; upekkhako viharati sato sampajāno. So kāyapariyantikaŋ vedanaŋ vediyamāno “kāyapariyantikaŋ vedanaŋ vediyāmī” ti pajānāti; jīvitapariyantikaŋ vedanaŋ vediyamāno “jīvitapariyantikaŋ vedanaŋ vediyāmī” ti pajānāti; “kāyassa bhedā uddhaŋ jīvitapariyādānā idheva sabbavedayitāni anabhinanditāni sītī bhavissantī” ti pajānāti’.

Evaŋ vutte vappo sakko nigaņţhasāvako bhagavantaŋ etadavoca– ‘seyyathāpi, bhante, puriso udayatthiko assapaņiyaŋ poseyya. So udayañceva nādhigaccheyya, uttariñca kilamathassa vighātassa bhāgī assa. Evamevaŋ kho ahaŋ, bhante, udayatthiko bāle nigaņţhe payirupāsiŋ. Svāhaŋ udayañceva nādhigacchiŋ, uttariñca kilamathassa vighātassa bhāgī ahosiŋ. Esāhaŋ, bhante, ajjatagge yo me bālesu nigaņţhesu pasādo taŋ mahāvāte vā ophuņāmi nadiyā vā sīghasotāya pavāhemi. Abhikkantaŋ, bhante …pe… upāsakaŋ maŋ, bhante bhagavā dhāretu ajjatagge pāņupetaŋ saraņaŋ gatan’ ti. Pañcamaŋ.

6. Sāļhasuttaŋ
196. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho sāļho ca licchavi abhayo ca licchavi yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho sāļho licchavi bhagavantaŋ etadavoca–

‘Santi, bhante, eke samaņabrāhmaņā dvayena oghassa nittharaņaŋ paññapenti sīlavisuddhihetu ca tapojigucchāhetu ca. Idha, bhante, bhagavā kimāhā’ ti?

‘Sīlavisuddhiŋ (p. 1.521) kho ahaŋ, sāļha, aññataraŋ sāmaññanganti vadāmi. Ye te, sāļha, samaņabrāhmaņā tapojigucchāvādā tapojigucchāsārā tapojigucchā-allīnā viharanti, abhabbā te oghassa nittharaņāya. Yepi te, sāļha, samaņabrāhmaņā aparisuddhakāyasamācārā aparisuddhavacīsamācārā aparisuddhamanosamācārā aparisuddhājīvā, abhabbā te ñāņadassanāya anuttarāya sambodhāya.

‘Seyyathāpi, sāļha, puriso nadiŋ taritukāmo tiņhaŋ kuţhāriŋ ādāya vanaŋ paviseyya. So tattha passeyya mahatiŋ sālalaţţhiŋ ujuŋ navaŋ akukkuccakajātaŋ. Tamenaŋ mūle chindeyya; mūle chetvā agge chindeyya; agge chetvā sākhāpalāsaŋ suvisodhitaŋ visodheyya; sākhāpalāsaŋ suvisodhitaŋ visodhetvā kuţhārīhi taccheyya; kuţhārīhi tacchetvā vāsīhi taccheyya; vāsīhi tacchetvā lekhaņiyā likheyya; lekhaņiyā likhitvā pāsāņaguļena dhoveyya; pāsāņaguļena dhovetvā nadiŋ patāreyya.

‘Taŋ kiŋ maññasi, sāļha, bhabbo nu kho so puriso nadiŋ taritun’ ti? ‘No hetaŋ, bhante’. ‘Taŋ kissa hetu’? ‘Asu hi, bhante, sālalaţţhi bahiddhā suparikammakatā anto avisuddhā. Tassetaŋ pāţikankhaŋ– sālalaţţhi saŋsīdissati, puriso anayabyasanaŋ āpajjissatī’ ti.

‘Evamevaŋ kho, sāļha, ye te samaņabrāhmaņā tapojigucchāvādā tapojigucchāsārā tapojigucchā-allīnā viharanti, abhabbā te oghassa nittharaņāya. Yepi te, sāļha, samaņabrāhmaņā aparisuddhakāyasamācārā aparisuddhavacīsamācārā aparisuddhamanosamācārā aparisuddhājīvā, abhabbā te ñāņadassanāya anuttarāya sambodhāya.

‘Ye ca kho te, sāļha, samaņabrāhmaņā na tapojigucchāvādā na tapojigucchāsārā na tapojigucchā-allīnā viharanti, bhabbā te oghassa nittharaņāya. Yepi te, sāļha, samaņabrāhmaņā parisuddhakāyasamācārā parisuddhavacīsamācārā parisuddhamanosamācārā parisuddhājīvā, bhabbā te ñāņadassanāya anuttarāya sambodhāya.

‘Seyyathāpi (p. 1.522) sāļha, puriso nadiŋ taritukāmo tiņhaŋ kuţhāriŋ ādāya vanaŋ paviseyya. So tattha passeyya mahatiŋ sālalaţţhiŋ ujuŋ navaŋ akukkuccakajātaŋ. Tamenaŋ mūle chindeyya; mūle chinditvā agge chindeyya; agge chinditvā sākhāpalāsaŋ suvisodhitaŋ visodheyya; sākhāpalāsaŋ suvisodhitaŋ visodhetvā kuţhārīhi taccheyya; kuţhārīhi tacchetvā vāsīhi taccheyya; vāsīhi tacchetvā nikhādanaŋ ādāya anto suvisodhitaŋ visodheyya; anto suvisodhitaŋ visodhetvā lekhaņiyā likheyya; lekhaņiyā likhitvā pāsāņaguļena dhoveyya; pāsāņaguļena dhovetvā nāvaŋ kareyya; nāvaŋ katvā phiyārittaŋ bandheyya; phiyārittaŋ bandhitvā nadiŋ patāreyya.

‘Taŋ kiŋ maññasi, sāļha, bhabbo nu kho so puriso nadiŋ taritun’ ti? ‘Evaŋ, bhante’. ‘Taŋ kissa hetu’? ‘Asu hi, bhante, sālalaţţhi bahiddhā suparikammakatā, anto suvisuddhā nāvākatā phiyārittabaddhā. Tassetaŋ pāţikankhaŋ– “nāvā na saŋsīdissati, puriso sotthinā pāraŋ gamissatī”’ ti.

‘Evamevaŋ kho sāļha, ye te samaņabrāhmaņā na tapojigucchāvādā na tapojigucchāsārā na tapojigucchā-allīnā viharanti, bhabbā te oghassa nittharaņāya. Yepi te, sāļha, samaņabrāhmaņā parisuddhakāyasamācārā parisuddhavacīsamācārā parisuddhamanosamācārā parisuddhājīvā, bhabbā te ñāņadassanāya anuttarāya sambodhāya. Seyyathāpi, sāļha, yodhājīvo bahūni cepi kaņđacitrakāni jānāti; atha kho so tīhi ţhānehi rājāraho hoti rājabhoggo, rañño anganteva sankhaŋ gacchati. Katamehi tīhi? Dūrepātī ca, akkhaņavedhī ca, mahato ca kāyassa padāletā.

‘Seyyathāpi, sāļha, yodhājīvo dūrepātī; evamevaŋ kho, sāļha, ariyasāvako sammāsamādhi hoti. Sammāsamādhi, sāļha, ariyasāvako yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Yā kāci vedanā …pe… yā kāci saññā… ye (p. 1.523) keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati.

‘Seyyathāpi, sāļha, yodhājīvo akkhaņavedhī; evamevaŋ kho, sāļha, ariyasāvako sammādiţţhi hoti. Sammādiţţhi sāļha, ariyasāvako “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti.

‘Seyyathāpi, sāļha, yodhājīvo mahato kāyassa padāletā; evamevaŋ kho, sāļha, ariyasāvako sammāvimutti hoti. Sammāvimutti, sāļha, ariyasāvako mahantaŋ avijjākkhandhaŋ padāletī’ ti. Chaţţhaŋ.

7. Mallikādevīsuttaŋ
197. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho mallikā devī yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnā kho mallikā devī bhagavantaŋ etadavoca–

‘Ko nu kho, bhante, hetu ko paccayo, yena midhekacco mātugāmo dubbaņņā ca hoti durūpā supāpikā

dassanāya; daliddā ca hoti appassakā appabhogā appesakkhā ca?

‘Ko pana, bhante, hetu ko paccayo, yena midhekacco mātugāmo dubbaņņā ca hoti durūpā supāpikā dassanāya; ađđhā ca hoti mahaddhanā mahābhogā mahesakkhā ca?

‘Ko nu kho, bhante, hetu ko paccayo, yena midhekacco mātugāmo abhirūpā ca hoti dassanīyā pāsādikā paramāya vaņņapokkharatāya samannāgatā; daliddā ca hoti appassakā appabhogā appesakkhā ca?

‘Ko (p. 1.524) pana, bhante, hetu ko paccayo, yena midhekacco mātugāmo abhirūpā ca hoti dassanīyā pāsādikā paramāya vaņņapokkharatāya samannāgatā, ađđhā ca hoti mahaddhanā mahābhogā mahesakkhā cā’ ti?

‘Idha mallike, ekacco mātugāmo kodhanā hoti upāyāsabahulā. Appampi vuttā samānā abhisajjati kuppati byāpajjati patitthīyati, kopañca dosañca appaccayañca pātukaroti. Sā na dātā hoti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Issāmanikā kho pana hoti; paralābhasakkāragarukāramānanavandanapūjanāsu issati upadussati issaŋ bandhati. Sā ce tato cutā itthattaŋ āgacchati, sā yattha yattha paccājāyati dubbaņņā ca hoti durūpā supāpikā dassanāya; daliddā ca hoti appassakā appabhogā appesakkhā ca.

‘Idha pana, mallike, ekacco mātugāmo kodhanā hoti upāyāsabahulā. Appampi vuttā samānā abhisajjati kuppati byāpajjati patitthīyati, kopañca dosañca appaccayañca pātukaroti. Sā dātā hoti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Anissāmanikā kho pana hoti; paralābhasakkāragarukāramānanavandanapūjanāsu na issati na upadussati na issaŋ bandhati. Sā ce tato cutā itthattaŋ āgacchati, sā yattha yattha paccājāyati dubbaņņā ca hoti durūpā supāpikā dassanāya; ađđhā ca hoti mahaddhanā mahābhogā mahesakkhā ca.

‘Idha pana, mallike, ekacco mātugāmo akkodhanā hoti anupāyāsabahulā. Bahumpi vuttā samānā nābhisajjati na kuppati na byāpajjati na patitthīyati, na kopañca dosañca appaccayañca pātukaroti. Sā na dātā hoti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Issāmanikā kho pana hoti; paralābhasakkāragarukāramānanavandanapūjanāsu issati upadussati issaŋ bandhati. Sā ce tato cutā itthattaŋ āgacchati, sā yattha (p. 1.525) yattha paccājāyati abhirūpā ca hoti dassanīyā pāsādikā paramāya vaņņapokkharatāya samannāgatā; daliddā ca hoti appassakā appabhogā appesakkhā ca.

‘Idha pana, mallike, ekacco mātugāmo akkodhanā hoti anupāyāsabahulā. Bahumpi vuttā samānā nābhisajjati na kuppati na byāpajjati na patitthīyati, na kopañca dosañca appaccayañca pātukaroti. Sā dātā hoti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Anissāmanikā kho pana hoti; paralābhasakkāragarukāramānanavandanapūjanāsu na issati na upadussati na issaŋ bandhati. Sā ce tato cutā itthattaŋ āgacchati, sā yattha yattha paccājāyati abhirūpā ca hoti dassanīyā pāsādikā paramāya vaņņapokkharatāya samannāgatā; ađđhā ca hoti mahaddhanā mahābhogā mahesakkhā ca.

‘Ayaŋ kho, mallike, hetu ayaŋ paccayo, yena midhekacco mātugāmo dubbaņņā ca hoti durūpā supāpikā dassanāya; daliddā ca hoti appassakā appabhogā appesakkhā ca. Ayaŋ pana, mallike, hetu ayaŋ paccayo, yena midhekacco mātugāmo dubbaņņā ca hoti durūpā supāpikā dassanāya; ađđhā ca hoti mahaddhanā mahābhogā mahesakkhā ca. Ayaŋ kho, mallike, hetu ayaŋ paccayo, yena midhekacco mātugāmo abhirūpā ca hoti dassanīyā pāsādikā paramāya vaņņapokkharatāya samannāgatā; daliddā ca hoti appassakā appabhogā appesakkhā ca. Ayaŋ pana, mallike, hetu ayaŋ paccayo, yena midhekacco mātugāmo abhirūpā ca hoti dassanīyā pāsādikā paramāya vaņņapokkharatāya samannāgatā; ađđhā ca hoti mahaddhanā mahābhogā mahesakkhā cā’ ti.

Evaŋ vutte mallikā devī bhagavantaŋ etadavoca– ‘yā nūnāhaŋ bhante, aññaŋ jātiŋ kodhanā ahosiŋ upāyāsabahulā, appampi vuttā samānā (p. 1.526) abhisajjiŋ kuppiŋ byāpajjiŋ patitthīyiŋ kopañca dosañca appaccayañca pātvākāsiŋ, sāhaŋ, bhante, etarahi dubbaņņā durūpā supāpikā dassanāya.

‘Yā nūnāhaŋ, bhante, aññaŋ jātiŋ dātā ahosiŋ samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ, sāhaŋ, bhante, etarahi ađđhā mahaddhanā mahābhogā.

‘Yā nūnāhaŋ, bhante, aññaŋ jātiŋ anissāmanikā ahosiŋ, paralābhasakkāragarukāramānanavandanapūjanāsu na issiŋ na upadussiŋ na issaŋ bandhiŋ, sāhaŋ, bhante, etarahi mahesakkhā. Santi kho pana, bhante, imasmiŋ rājakule khattiyakaññāpi brāhmaņakaññāpi gahapatikaññāpi, tāsāhaŋ issarādhipaccaŋ kāremi. Esāhaŋ, bhante, ajjatagge akkodhanā bhavissāmi anupāyāsabahulā, bahumpi vuttā samānā nābhisajjissāmi na kuppissāmi na byāpajjissāmi na patitthīyissāmi, kopañca dosañca appaccayañca na pātukarissāmi; dassāmi samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Anissāmanikā bhavissāmi, paralābhasakkāragarukāramānanavandanapūjanāsu na ississāmi na upadussissāmi na issaŋ bandhissāmi. Abhikkantaŋ, bhante …pe… upāsikaŋ maŋ, bhante, bhagavā dhāretu ajjatagge pāņupetaŋ saraņaŋ gatan’ ti. Sattamaŋ.

8. Attantapasuttaŋ
198. ‘Cattārome, bhikkhave, puggalā santo saŋvijjamānā lokasmiŋ. Katame cattāro? Idha, bhikkhave, ekacco puggalo attantapo hoti attaparitāpanānuyogamanuyutto. Idha pana, bhikkhave, ekacco puggalo parantapo hoti paraparitāpanānuyogamanuyutto. Idha pana, bhikkhave, ekacco puggalo attantapo ca hoti attaparitāpanānuyogamanuyutto, parantapo ca paraparitāpanānuyogamanuyutto. Idha pana, bhikkhave, ekacco puggalo nevattantapo hoti nāttaparitāpanānuyogamanuyutto (p. 1.527) na parantapo na paraparitāpanānuyogamanuyutto. So neva attantapo na parantapo diţţheva dhamme nicchāto nibbuto sītībhūto sukhappaţisaŋvedī brahmabhūtena attanā viharati.

‘Kathañca, bhikkhave, puggalo attantapo hoti attaparitāpanānuyogamanuyutto? Idha, bhikkhave, ekacco acelako hoti muttācāro hatthāpalekhano na-ehibhaddantiko natiţţhabhaddantiko nābhihaţaŋ na uddissakataŋ na nimantanaŋ sādiyati. So na kumbhimukhā paţiggaņhāti, na kaļopimukhā paţiggaņhāti, na eļakamantaraŋ na daņđamantaraŋ na musalamantaraŋ na dvinnaŋ bhuñjamānānaŋ na gabbhiniyā na pāyamānāya na purisantaragatāya na sankittīsu na yattha sā upaţţhito hoti na yattha makkhikā saņđasaņđacārinī na macchaŋ na maŋsaŋ na suraŋ na merayaŋ na thusodakaŋ pivati. So ekāgāriko vā hoti ekālopiko dvāgāriko vā hoti dvālopiko …pe… sattāgāriko vā hoti sattālopiko; ekissāpi dattiyā yāpeti dvīhipi dattīhi yāpeti …pe… sattahipi dattīhi yāpeti; ekāhikampi āhāraŋ āhāreti dvāhikampi āhāraŋ āhāreti …pe… sattāhikampi āhāraŋ āhāreti. Iti evarūpaŋ ađđhamāsikampi pariyāyabhattabhojanānuyogamanuyutto viharati.

‘So sākabhakkhopi hoti sāmākabhakkhopi hoti nīvārabhakkhopi hoti daddulabhakkhopi hoti haţabhakkhopi hoti kaņabhakkhopi hoti ācāmabhakkhopi hoti piññākabhakkhopi hoti tiņabhakkhopi hoti gomayabhakkhopi hoti; vanamūlaphalāhāropi yāpeti pavattaphalabhojī.

‘So sāņānipi dhāreti masāņānipi dhāreti chavadussānipi dhāreti paŋsukūlānipi dhāreti tirīţānipi dhāreti ajinampi dhāreti ajinakkhipampi dhāreti kusacīrampi dhāreti vākacīrampi dhāreti phalakacīrampi dhāreti kesakambalampi dhāreti vāļakambalampi dhāreti ulūkapakkhampi dhāreti; kesamassulocakopi hoti kesamassulocanānuyogamanuyutto; ubbhaţţhakopi hoti āsanappaţikkhitto; ukkuţikopi hoti ukkuţikappadhānamanuyutto; kaņţakāpassayikopi hoti kaņţakāpassaye seyyaŋ kappeti; sāyatatiyakampi udakorohanānuyogamanuyutto viharati. Iti evarūpaŋ anekavihitaŋ kāyassa ātāpanaparitāpanānuyogamanuyutto (p. 1.528) viharati. Evaŋ kho, bhikkhave, puggalo attantapo hoti attaparitāpanānuyogamanuyutto.

‘Kathañca bhikkhave, puggalo parantapo hoti paraparitāpanānuyogamanuyutto? Idha, bhikkhave, ekacco puggalo orabbhiko hoti sūkariko sākuņiko māgaviko luddo macchaghātako coro coraghātako goghātako bandhanāgāriko, ye vā panaññepi keci kurūrakammantā. Evaŋ kho, bhikkhave, puggalo parantapo hoti paraparitāpanānuyogamanuyutto.

‘Kathañca, bhikkhave, puggalo attantapo ca hoti attaparitāpanānuyogamanuyutto parantapo ca paraparitāpanānuyogamanuyutto? Idha, bhikkhave, ekacco puggalo rājā vā hoti khattiyo muddhāvasitto, brāhmaņo vā hoti mahāsālo. So puratthimena nagarassa navaŋ santhāgāraŋ kārāpetvā kesamassuŋ ohāretvā kharājinaŋ nivāsetvā sappitelena kāyaŋ abbhañjitvā magavisāņena piţţhiŋ kaņđuvamāno navaŋ santhāgāraŋ pavisati, saddhiŋ mahesiyā brāhmaņena ca purohitena. So tattha anantarahitāya bhūmiyā haritupalittāya seyyaŋ kappeti. Ekissāya gāviyā sarūpavacchāya yaŋ ekasmiŋ thane khīraŋ hoti tena rājā yāpeti; yaŋ dutiyasmiŋ thane khīraŋ hoti tena mahesī yāpeti; yaŋ tatiyasmiŋ thane khīraŋ hoti tena brāhmaņo purohito yāpeti; yaŋ catutthasmiŋ thane khīraŋ hoti tena aggiŋ juhati; avasesena vacchako yāpeti. So evamāha– “ettakā usabhā haññantu yaññatthāya, ettakā vacchatarā haññantu yaññatthāya, ettakā vacchatariyo haññantu yaññatthāya, ettakā ajā haññantu yaññatthāya, ettakā urabbhā haññantu yaññatthāya, (ettakā assā haññantu yaññatthāya,) ettakā rukkhā chijjantu yūpatthāya, ettakā dabbhā lūyantu barihisatthāyā” ti . Yepissa te honti dāsāti vā pessāti vā kammakarāti vā tepi daņđatajjitā bhayatajjitā assumukhā rudamānā parikammāni karonti. Evaŋ kho, bhikkhave, puggalo attantapo ca hoti attaparitāpanānuyogamanuyutto parantapo ca paraparitāpanānuyogamanuyutto.

‘Kathañca (p. 1.529) bhikkhave, puggalo nevattantapo hoti nāttaparitāpanānuyogamanuyutto na parantapo na paraparitāpanānuyogamanuyutto? So anattantapo aparantapo diţţheva dhamme nicchāto nibbuto sītībhūto sukhappaţisaŋvedī brahmabhūtena attanā viharati. Idha, bhikkhave, tathāgato loke uppajjati arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaņabrāhmaņiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Taŋ dhammaŋ suņāti gahapati vā gahapatiputto vā aññatarasmiŋ vā kule paccājāto. So taŋ dhammaŋ sutvā tathāgate saddhaŋ paţilabhati. So tena saddhāpaţilābhena samannāgato iti paţisañcikkhati– “sambādho gharāvāso rajāpatho, abbhokāso pabbajjā; nayidaŋ sukaraŋ agāraŋ ajjhāvasatā ekantaparipuņņaŋ ekantaparisuddhaŋ sankhalikhitaŋ brahmacariyaŋ carituŋ; yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So aparena samayena appaŋ vā bhogakkhandhaŋ pahāya, mahantaŋ vā bhogakkhandhaŋ pahāya, appaŋ vā ñātiparivaţţaŋ pahāya, mahantaŋ vā ñātiparivaţţaŋ pahāya, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati.

‘So evaŋ pabbajito samāno bhikkhūnaŋ sikkhāsājīvasamāpanno pāņātipātaŋ pahāya pāņātipātā paţivirato hoti nihitadaņđo nihitasattho lajjī dayāpanno, sabbapāņabhūtahitānukampī viharati. Adinnādānaŋ pahāya adinnādānā paţivirato hoti dinnādāyī dinnapāţikankhī, athenena sucibhūtena attanā viharati. Abrahmacariyaŋ pahāya brahmacārī hoti ārācārī virato asaddhammā gāmadhammā. Musāvādaŋ pahāya musāvādā paţivirato hoti saccavādī saccasandho theto paccayiko avisaŋvādako lokassa. Pisuņaŋ vācaŋ pahāya pisuņāya vācāya paţivirato hoti, na ito sutvā amutra akkhātā imesaŋ bhedāya, na amutra vā sutvā imesaŋ akkhātā amūsaŋ (p. 1.530) bhedāya; iti bhinnānaŋ vā sandhātā, sahitānaŋ vā anuppadātā, samaggārāmo samaggarato samagganandī samaggakaraņiŋ vācaŋ bhāsitā hoti. Pharusaŋ vācaŋ pahāya pharusāya vācāya paţivirato hoti; yā sā vācā nelā kaņņasukhā pemanīyā hadayangamā porī bahujanakantā bahujanamanāpā tathārūpiŋ vācaŋ bhāsitā hoti. Samphappalāpaŋ pahāya samphappalāpā paţivirato hoti kālavādī bhūtavādī attavādī dhammavādī vinayavādī; nidhānavatiŋ vācaŋ bhāsitā hoti kālena sāpadesaŋ pariyantavatiŋ atthasaŋhitaŋ.

‘So bījagāmabhūtagāmasamārambhā paţivirato hoti. Ekabhattiko hoti rattūparato virato vikālabhojanā. Naccagītavāditavisūkadassanā paţivirato hoti. Mālāgandhavilepanadhāraņamaņđanavibhūsanaţţhānā paţivirato hoti. Uccāsayanamahāsayanā paţivirato hoti. Jātarūparajatapaţiggahaņā paţivirato hoti. Āmakadhaññapaţiggahaņā paţivirato hoti. Āmakamaŋsapaţiggahaņā paţivirato hoti. Itthikumārikapaţiggahaņā paţivirato hoti. Dāsidāsapaţiggahaņā paţivirato hoti. Ajeļakapaţiggahaņā paţivirato hoti. Kukkuţasūkarapaţiggahaņā paţivirato hoti. Hatthigavāssavaļavapaţiggahaņā paţivirato hoti. Khettavatthupaţiggahaņā paţivirato hoti. Dūteyyapahiņagamanānuyogā paţivirato hoti. Kayavikkayā paţivirato hoti. Tulākūţakaŋsakūţamānakūţā paţivirato hoti. Ukkoţanavañcananikatisāciyogā paţivirato hoti. Chedanavadhabandhanaviparāmosa-ālopasahasākārā paţivirato hoti.

‘So santuţţho hoti kāyaparihārikena cīvarena kucchiparihārikena piņđapātena. So yena yeneva pakkamati samādāyeva pakkamati. Seyyathāpi nāma pakkhī sakuņo yena yeneva đeti, sapattabhārova đeti; evamevaŋ bhikkhu santuţţho hoti kāyaparihārikena cīvarena kucchiparihārikena piņđapātena. So yena yeneva pakkamati samādāyeva pakkamati. So iminā ariyena sīlakkhandhena samannāgato ajjhattaŋ anavajjasukhaŋ paţisaŋvedeti.

‘So cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā (p. 1.531) dhammā anvāssaveyyuŋ, tassa saŋvarāya paţipajjati; rakkhati cakkhundriyaŋ; cakkhundriye saŋvaraŋ āpajjati. Sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī. Yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati manindriyaŋ; manindriye saŋvaraŋ āpajjati. So iminā ariyena indriyasaŋvarena samannāgato ajjhattaŋ abyāsekasukhaŋ paţisaŋvedeti.

‘So abhikkante paţikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāţipattacīvaradhāraņe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ţhite nisinne sutte jāgarite bhāsite tuņhībhāve sampajānakārī hoti

‘So iminā ca ariyena sīlakkhandhena samannāgato, (imāya ca ariyāya santuţţhiyā samannāgato,) iminā ca ariyena indriyasaŋvarena samannāgato, iminā ca ariyena satisampajaññena samannāgato vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanappatthaŋ abbhokāsaŋ palālapuñjaŋ. So pacchābhattaŋ piņđapātapaţikkanto nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti. Byāpādapadosaŋ pahāya abyāpannacitto viharati sabbapāņabhūtahitānukampī, byāpādapadosā cittaŋ parisodheti. Thinamiddhaŋ pahāya vigatathinamiddho viharati ālokasaññī sato sampajāno, thinamiddhā cittaŋ parisodheti. Uddhaccakukkuccaŋ pahāya anuddhato viharati ajjhattaŋ vūpasantacitto, uddhaccakukkuccā cittaŋ parisodheti. Vicikicchaŋ pahāya tiņņavicikiccho viharati akathankathī kusalesu dhammesu, vicikicchāya cittaŋ parisodheti. So ime pañca nīvaraņe pahāya cetaso upakkilese paññāya dubbalīkaraņe vivicceva kāmehi …pe… catutthaŋ jhānaŋ upasampajja viharati.

‘So (p. 1.532) evaŋ samāhite citte parisuddhe pariyodāte anangaņe vigatūpakkilese mudubhūte kammaniye ţhite āneñjappatte pubbenivāsānussatiñāņāya …pe… sattānaŋ cutūpapātañāņāya …pe… (so evaŋ samāhite citte parisuddhe pariyodāte anangaņe vigatūpakkilese mudubhūte kammaniye ţhite āneñjappatte) āsavānaŋ khayañāņāya cittaŋ abhininnāmeti. So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paţipadā” ti yathābhūtaŋ pajānāti. “Ime āsavā” ti yathābhūtaŋ pajānāti, “ayaŋ āsavasamudayo” ti yathābhūtaŋ pajānāti “ayaŋ āsavanirodho” ti yathābhūtaŋ pajānāti, “ayaŋ āsavanirodhagāminī paţipadā” ti yathābhūtaŋ pajānāti.

‘Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati; vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti. Evaŋ kho, bhikkhave, puggalo nevattantapo hoti nāttaparitāpanānuyogamanuyutto na parantapo na paraparitāpanānuyogamanuyutto. So na attantapo na parantapo diţţheva dhamme nicchāto nibbuto sītībhūto sukhappaţisaŋvedī brahmabhūtena attanā viharati. Ime kho, bhikkhave, cattāro puggalā santo saŋvijjamānā lokasmin’ ti. Aţţhamaŋ.

9. Taņhāsuttaŋ
199. Bhagavā etadavoca– ‘taņhaŋ vo, bhikkhave, desessāmi jāliniŋ saritaŋ visaţaŋ visattikaŋ, yāya ayaŋ loko uddhasto pariyonaddho tantākulakajāto gulāguņţhikajāto muñjapabbajabhūto apāyaŋ duggatiŋ vinipātaŋ saŋsāraŋ nātivattati. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamā ca sā, bhikkhave, taņhā jālinī saritā visaţā visattikā, yāya ayaŋ loko uddhasto pariyonaddho tantākulakajāto gulāguņţhikajāto muñjapabbajabhūto apāyaŋ duggatiŋ vinipātaŋ saŋsāraŋ nātivattati (p. 1.533) Aţţhārasa kho panimāni, bhikkhave, taņhāvicaritāni ajjhattikassa upādāya, aţţhārasa taņhāvicaritāni bāhirassa upādāya.

‘Katamāni aţţhārasa taņhāvicaritāni ajjhattikassa upādāya? Asmīti, bhikkhave, sati itthasmīti hoti, evaŋsmīti hoti, aññathāsmīti hoti, asasmīti hoti, satasmīti hoti, santi hoti, itthaŋ santi hoti, evaŋ santi hoti, aññathā santi hoti, apihaŋ santi hoti, apihaŋ itthaŋ santi hoti, apihaŋ evaŋ santi hoti, apihaŋ aññathā santi hoti bhavissanti hoti, itthaŋ bhavissanti hoti, evaŋ bhavissanti hoti, aññathā bhavissanti hoti. Imāni aţţhārasa taņhāvicaritāni ajjhattikassa upādāya.

‘Katamāni aţţhārasa taņhāvicaritāni bāhirassa upādāya? Imināsmīti, bhikkhave, sati iminā itthasmīti hoti, iminā evaŋsmīti hoti, iminā aññathāsmīti hoti, iminā asasmīti hoti, iminā satasmīti hoti, iminā santi hoti, iminā itthaŋ santi hoti, iminā evaŋ santi hoti, iminā aññathā santi hoti, iminā apihaŋ santi hoti, iminā apihaŋ itthaŋ santi hoti, iminā apihaŋ evaŋ santi hoti, iminā apihaŋ aññathā santi hoti, iminā bhavissanti hoti, iminā itthaŋ bhavissanti hoti, iminā evaŋ bhavissanti hoti, iminā aññathā bhavissanti hoti. Imāni aţţhārasa taņhāvicaritāni bāhirassa upādāya.

‘Iti aţţhārasa taņhāvicaritāni ajjhattikassa upādāya, aţţhārasa taņhāvicaritāni bāhirassa upādāya. Imāni vuccanti, bhikkhave, chattiŋsa taņhāvicaritāni. Iti evarūpāni atītāni chattiŋsa taņhāvicaritāni, anāgatāni chattiŋsa taņhāvicaritāni paccuppannāni chattiŋsa taņhāvicaritāni. Evaŋ aţţhasataŋ taņhāvicaritaŋ honti.

‘Ayaŋ (p. 1.534) kho sā, bhikkhave, taņhā jālinī saritā visaţā visattikā, yāya ayaŋ loko uddhasto pariyonaddho tantākulakajāto gulāguņţhikajāto muñjapabbajabhūto apāyaŋ duggatiŋ vinipātaŋ saŋsāraŋ nātivattatī’ ti. Navamaŋ.

10. Pemasuttaŋ
200. ‘Cattārimāni, bhikkhave, (pemāni) jāyanti. Katamāni cattāri? Pemā pemaŋ jāyati, pemā doso jāyati, dosā pemaŋ jāyati, dosā doso jāyati.

‘Kathañca, bhikkhave, pemā pemaŋ jāyati? Idha, bhikkhave, puggalo puggalassa iţţho hoti kanto manāpo. Taŋ pare iţţhena kantena manāpena samudācaranti. Tassa evaŋ hoti– “yo kho myāyaŋ puggalo iţţho kanto manāpo, taŋ pare iţţhena kantena manāpena samudācarantī” ti So tesu pemaŋ janeti. Evaŋ kho, bhikkhave, pemā pemaŋ jāyati.

‘Kathañca, bhikkhave, pemā doso jāyati? Idha, bhikkhave, puggalo puggalassa iţţho hoti kanto manāpo. Taŋ pare aniţţhena akantena amanāpena samudācaranti. Tassa evaŋ hoti– “yo kho myāyaŋ puggalo iţţho kanto manāpo, taŋ pare aniţţhena akantena amanāpena samudācarantī” ti. So tesu dosaŋ janeti. Evaŋ kho, bhikkhave, pemā doso jāyati.

‘Kathañca, bhikkhave, dosā pemaŋ jāyati? Idha, bhikkhave, puggalo puggalassa aniţţho hoti akanto amanāpo. Taŋ pare aniţţhena akantena amanāpena samudācaranti. Tassa evaŋ hoti– “yo kho myāyaŋ puggalo aniţţho akanto amanāpo, taŋ pare aniţţhena akantena amanāpena samudācarantī” ti. So tesu pemaŋ janeti. Evaŋ kho, bhikkhave, dosā pemaŋ jāyati.

‘Kathañca, bhikkhave, dosā doso jāyati? Idha, bhikkhave, puggalo puggalassa aniţţho hoti akanto amanāpo Taŋ pare iţţhena kantena manāpena samudācaranti. Tassa evaŋ hoti– “yo kho myāyaŋ puggalo aniţţho (p. 1.535) akanto amanāpo, taŋ pare iţţhena kantena manāpena samudācarantī” ti. So tesu dosaŋ janeti. Evaŋ kho, bhikkhave, dosā doso jāyati. Imāni kho, bhikkhave, cattāri pemāni jāyanti.

‘Yasmiŋ, bhikkhave, samaye bhikkhu vivicceva kāmehi …pe… paţhamaŋ jhānaŋ upasampajja viharati, yampissa pemā pemaŋ jāyati tampissa tasmiŋ samaye na hoti, yopissa pemā doso jāyati sopissa tasmiŋ samaye na hoti, yampissa dosā pemaŋ jāyati tampissa tasmiŋ samaye na hoti, yopissa dosā doso jāyati sopissa tasmiŋ samaye na hoti.

‘Yasmiŋ, bhikkhave, samaye bhikkhu vitakkavicārānaŋ vūpasamā …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati, yampissa pemā pemaŋ jāyati tampissa tasmiŋ samaye na hoti, yopissa pemā doso jāyati sopissa tasmiŋ samaye na hoti, yampissa dosā pemaŋ jāyati tampissa tasmiŋ samaye na hoti, yopissa dosā doso jāyati sopissa tasmiŋ samaye na hoti.

‘Yasmiŋ, bhikkhave, samaye bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati, yampissa pemā pemaŋ jāyati tampissa pahīnaŋ hoti ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ, yopissa pemā doso jāyati sopissa pahīno hoti ucchinnamūlo tālāvatthukato anabhāvankato āyatiŋ anuppādadhammo, yampissa dosā pemaŋ jāyati tampissa pahīnaŋ hoti ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ, yopissa dosā doso jāyati sopissa pahīno hoti ucchinnamūlo tālāvatthukato anabhāvankato āyatiŋ anuppādadhammo. Ayaŋ vuccati, bhikkhave, bhikkhu neva usseneti na paţiseneti na dhūpāyati na pajjalati na sampajjhāyati .

‘Kathañca, bhikkhave, bhikkhu usseneti? Idha, bhikkhave, bhikkhu rūpaŋ attato samanupassati, rūpavantaŋ vā attānaŋ, attani vā rūpaŋ, rūpasmiŋ vā attānaŋ; vedanaŋ attato (p. 1.536) samanupassati, vedanāvantaŋ vā attānaŋ attani vā vedanaŋ, vedanāya vā attānaŋ; saññaŋ attato samanupassati, saññāvantaŋ vā attānaŋ, attani vā saññaŋ, saññāya vā attānaŋ; sankhāre attato samanupassati, sankhāravantaŋ vā attānaŋ, attani vā sankhāre, sankhāresu vā attānaŋ; viññāņaŋ attato samanupassati, viññāņavantaŋ vā attānaŋ, attani vā viññāņaŋ, viññāņasmiŋ vā attānaŋ. Evaŋ kho, bhikkhave, bhikkhu usseneti.

‘Kathañca, bhikkhave, bhikkhu na usseneti? Idha, bhikkhave, bhikkhu na rūpaŋ attato samanupassati, na rūpavantaŋ vā attānaŋ, na attani vā rūpaŋ, na rūpasmiŋ vā attānaŋ; na vedanaŋ attato samanupassati, na vedanāvantaŋ vā attānaŋ, na attani vā vedanaŋ, na vedanāya vā attānaŋ; na saññaŋ attato samanupassati, na saññāvantaŋ vā attānaŋ, na attani vā saññaŋ na saññāya vā attānaŋ; na sankhāre attato samanupassati, na sankhāravantaŋ vā attānaŋ, na attani vā sankhāre, na sankhāresu vā attānaŋ; na viññāņaŋ attato samanupassati, na viññāņavantaŋ vā attānaŋ, na attani vā viññāņaŋ, na viññāņasmiŋ vā attānaŋ. Evaŋ kho, bhikkhave, bhikkhu na usseneti.

‘Kathañca, bhikkhave, bhikkhu paţiseneti? Idha bhikkhave, bhikkhu akkosantaŋ paccakkosati, rosantaŋ paţirosati, bhaņđantaŋ paţibhaņđati. Evaŋ kho, bhikkhave, bhikkhu paţiseneti.

‘Kathañca, bhikkhave, bhikkhu na paţiseneti? Idha, bhikkhave, bhikkhu akkosantaŋ na paccakkosati, rosantaŋ na paţirosati, bhaņđantaŋ na paţibhaņđati. Evaŋ kho, bhikkhave, bhikkhu na paţiseneti.

‘Kathañca, bhikkhave, bhikkhu dhūpāyati? Asmīti, bhikkhave, sati itthasmīti hoti, evaŋsmīti hoti, aññathāsmīti hoti, asasmīti hoti, satasmīti hoti, santi hoti, itthaŋ santi hoti, evaŋ santi hoti, aññathā santi hoti, apihaŋ santi hoti, apihaŋ itthaŋ santi hoti, apihaŋ evaŋ santi hoti, apihaŋ aññathā santi hoti, bhavissanti hoti, itthaŋ bhavissanti hoti, evaŋ bhavissanti hoti, aññathā bhavissanti hoti. Evaŋ kho, bhikkhave, bhikkhu dhūpāyati.

‘Kathañca (p. 1.537) bhikkhave, bhikkhu na dhūpāyati? Asmīti, bhikkhave, asati itthasmīti na hoti, evaŋsmīti na hoti, aññathāsmīti na hoti, asasmīti na hoti, satasmīti na hoti, santi na hoti, itthaŋ santi na hoti, evaŋ santi na hoti, aññathā santi na hoti, apihaŋ santi na hoti, apihaŋ itthaŋ santi na hoti, apihaŋ evaŋ santi na hoti, apihaŋ aññathā santi na hoti, bhavissanti na hoti, itthaŋ bhavissanti na hoti, evaŋ bhavissanti na hoti, aññathā bhavissanti na hoti. Evaŋ kho, bhikkhave, bhikkhu na dhūpāyati.

‘Kathañca, bhikkhave, bhikkhu pajjalati? Iminā asmīti, bhikkhave, sati iminā itthasmīti hoti, iminā evaŋsmīti hoti, iminā aññathāsmīti hoti, iminā asasmīti hoti, iminā satasmīti hoti, iminā santi hoti, iminā itthaŋ santi hoti, iminā evaŋ santi hoti, iminā aññathā santi hoti, iminā apihaŋ santi hoti, iminā apihaŋ itthaŋ santi hoti, iminā apihaŋ evaŋ santi hoti, iminā apihaŋ aññathā santi hoti, iminā bhavissanti hoti, iminā itthaŋ bhavissanti hoti, iminā evaŋ bhavissanti hoti, iminā aññathā bhavissanti hoti. Evaŋ kho, bhikkhave, bhikkhu pajjalati.

‘Kathañca, bhikkhave, bhikkhu na pajjalati? Iminā asmīti, bhikkhave, asati iminā itthasmīti na hoti, iminā evaŋsmīti na hoti, iminā aññathāsmīti na hoti, iminā asasmīti na hoti, iminā satasmīti na hoti, iminā santi na hoti, iminā itthaŋ santi na hoti, iminā evaŋ santi na hoti, iminā aññathā santi na hoti, iminā apihaŋ santi na hoti, iminā apihaŋ itthaŋ santi na hoti, iminā apihaŋ evaŋ santi na hoti, iminā apihaŋ aññathā santi na hoti, iminā bhavissanti na hoti, iminā itthaŋ bhavissanti na hoti, iminā evaŋ bhavissanti na hoti, iminā aññathā bhavissanti na hoti. Evaŋ kho, bhikkhave, bhikkhu na pajjalati.

‘Kathañca (p. 1.538) bhikkhave, bhikkhu sampajjhāyati? Idha, bhikkhave, bhikkhuno asmimāno pahīno na hoti ucchinnamūlo tālāvatthukato anabhāvankato āyatiŋ anuppādadhammo. Evaŋ kho, bhikkhave, bhikkhu sampajjhāyati.

‘Kathañca, bhikkhave, bhikkhu na sampajjhāyati? Idha, bhikkhave, bhikkhuno asmimāno pahīno hoti ucchinnamūlo tālāvatthukato anabhāvankato āyatiŋ anuppādadhammo. Evaŋ kho, bhikkhave, bhikkhu na sampajjhāyatī’ ti. Dasamaŋ.

Mahāvaggo pañcamo.

Tassuddānaŋ–

Sotānugataŋ ţhānaŋ, bhaddiya sāmugiya vappa sāļhā ca;

Mallika attantāpo, taņhā pemena ca dasā teti.

Catutthamahāpaņņāsakaŋ samattaŋ.

5. Pañcamapaņņāsakaŋ

( 21) 1. Sappurisavaggo

1. Sikkhāpadasuttaŋ
201. ‘Asappurisañca (p. 1.539) vo, bhikkhave, desessāmi, asappurisena asappurisatarañca; sappurisañca, sappurisena sappurisatarañca. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamo ca, bhikkhave, asappuriso? Idha, bhikkhave, ekacco pāņātipātī hoti, adinnādāyī hoti, kāmesumicchācārī hoti, musāvādī hoti, surāmerayamajjapamādaţţhāyī hoti. Ayaŋ vuccati, bhikkhave, asappuriso.

‘Katamo ca, bhikkhave, asappurisena asappurisataro? Idha, bhikkhave, ekacco attanā ca pāņātipātī hoti, parañca pāņātipāte samādapeti; attanā ca adinnādāyī hoti, parañca adinnādāne samādapeti; attanā ca kāmesumicchācārī hoti, parañca kāmesumicchācāre samādapeti; attanā ca musāvādī hoti, parañca musāvāde samādapeti; attanā ca surāmerayamajjapamādaţţhāyī hoti, parañca surāmerayamajjapamādaţţhāne samādapeti. Ayaŋ vuccati, bhikkhave, asappurisena asappurisataro.

‘Katamo ca, bhikkhave, sappuriso? Idha, bhikkhave, ekacco pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, surāmerayamajjapamādaţţhānā paţivirato hoti. Ayaŋ vuccati, bhikkhave, sappuriso.

‘Katamo ca, bhikkhave, sappurisena sappurisataro? Idha, bhikkhave, ekacco attanā ca pāņātipātā paţivirato hoti, parañca pāņātipātā veramaņiyā samādapeti; attanā ca adinnādānā paţivirato hoti, parañca adinnādānā veramaņiyā samādapeti; attanā (p. 1.540) ca kāmesumicchācārā paţivirato hoti, parañca kāmesumicchācārā veramaņiyā samādapeti; attanā ca musāvādā paţivirato hoti, parañca musāvādā veramaņiyā samādapeti; attanā ca surāmerayamajjapamādaţţhānā paţivirato hoti, parañca surāmerayamajjapamādaţţhānā veramaņiyā samādapeti. Ayaŋ vuccati, bhikkhave, sappurisena sappurisataro’ ti . Paţhamaŋ.

2. Assaddhasuttaŋ
202. ‘Asappurisañca vo, bhikkhave, desessāmi, asappurisena asappurisatarañca; sappurisañca, sappurisena sappurisatarañca. Taŋ suņātha …pe….

‘Katamo ca, bhikkhave, asappuriso? Idha, bhikkhave, ekacco assaddho hoti, ahiriko hoti, anottappī hoti, appassuto hoti, kusīto hoti, muţţhassati hoti, duppañño hoti. Ayaŋ vuccati, bhikkhave, asappuriso.

‘Katamo ca, bhikkhave, asappurisena asappurisataro? Idha, bhikkhave, ekacco attanā ca assaddho hoti, parañca assaddhiye samādapeti; attanā ca ahiriko hoti, parañca ahirikatāya samādapeti; attanā ca anottappī hoti, parañca anottappe samādapeti; attanā ca appassuto hoti, parañca appassute samādapeti; attanā ca kusīto hoti, parañca kosajje samādapeti; attanā ca muţţhassati hoti, parañca muţţhassacce samādapeti; attanā ca duppañño hoti, parañca duppaññatāya samādapeti. Ayaŋ vuccati, bhikkhave, asappurisena asappurisataro.

‘Katamo ca, bhikkhave, sappuriso? Idha, bhikkhave, ekacco saddho hoti, hirimā hoti, ottappī hoti, bahussuto hoti, āraddhavīriyo hoti, satimā hoti, paññavā hoti. Ayaŋ vuccati, bhikkhave, sappuriso.

‘Katamo ca, bhikkhave, sappurisena sappurisataro? Idha, bhikkhave, ekacco attanā ca saddhāsampanno hoti, parañca saddhāsampadāya samādapeti (p. 1.541) attanā ca hirimā hoti, parañca hirimatāya samādapeti; attanā ca ottappī hoti, parañca ottappe samādapeti; attanā ca bahussuto hoti, parañca bāhusacce samādapeti; attanā ca āraddhavīriyo hoti, parañca vīriyārambhe samādapeti; attanā ca upaţţhitassati hoti, parañca sati-upaţţhāne samādapeti; attanā ca paññāsampanno hoti, parañca paññāsampadāya samādapeti. Ayaŋ vuccati, bhikkhave, sappurisena sappurisataro’ ti. Dutiyaŋ.

3. Sattakammasuttaŋ
203. ‘Asappurisañca vo, bhikkhave, desessāmi, asappurisena asappurisatarañca sappurisañca, sappurisena sappurisatarañca. Taŋ suņātha …pe….

‘Katamo ca, bhikkhave, asappuriso? Idha, bhikkhave, ekacco pāņātipātī hoti, adinnādāyī hoti, kāmesumicchācārī hoti, musāvādī hoti, pisuņavāco hoti, pharusavāco hoti, samphappalāpī hoti. Ayaŋ vuccati, bhikkhave, asappuriso.

‘Katamo ca, bhikkhave, asappurisena asappurisataro? Idha, bhikkhave, ekacco attanā ca pāņātipātī hoti, parañca pāņātipāte samādapeti; attanā ca adinnādāyī hoti, parañca adinnādāne samādapeti; attanā ca kāmesumicchācārī hoti, parañca kāmesumicchācāre samādapeti; attanā ca musāvādī hoti, parañca musāvāde samādapeti; attanā ca pisuņavāco hoti, parañca pisuņāya vācāya samādapeti; attanā ca pharusavāco hoti, parañca pharusāya vācāya samādapeti; attanā ca samphappalāpī hoti, parañca samphappalāpe samādapeti. Ayaŋ vuccati, bhikkhave, asappurisena asappurisataro.

‘Katamo ca, bhikkhave, sappuriso? Idha, bhikkhave, ekacco pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, pisuņāya vācāya paţivirato hoti, pharusāya vācāya paţivirato, hoti, samphappalāpā paţivirato hoti. Ayaŋ vuccati, bhikkhave, sappuriso.

‘Katamo (p. 1.542) ca, bhikkhave, sappurisena sappurisataro? Idha bhikkhave, ekacco attanā ca pāņātipātā paţivirato hoti, parañca pāņātipātā veramaņiyā samādapeti; attanā ca adinnādānā paţivirato hoti, parañca adinnādānā veramaņiyā samādapeti; attanā ca kāmesumicchācārā paţivirato hoti, parañca kāmesumicchācārā veramaņiyā samādapeti; attanā ca musāvādā paţivirato hoti, parañca musāvādā veramaņiyā samādapeti; attanā ca pisuņāya vācāya paţivirato hoti, parañca pisuņāya vācāya veramaņiyā samādapeti; attanā ca pharusāya vācāya paţivirato hoti, parañca pharusāya vācāya veramaņiyā samādapeti; attanā ca samphappalāpā paţivirato hoti, parañca samphappalāpā veramaņiyā samādapeti. Ayaŋ vuccati, bhikkhave, sappurisena sappurisataro’ ti. Tatiyaŋ.

4. Dasakammasuttaŋ
204. ‘Asappurisañca vo, bhikkhave, desessāmi, asappurisena asappurisatarañca sappurisañca, sappurisena sappurisatarañca. Taŋ suņātha …pe….

‘Katamo ca, bhikkhave, asappuriso? Idha, bhikkhave, ekacco pāņātipātī hoti, adinnādāyī hoti, kāmesumicchācārī hoti, musāvādī hoti, pisuņavāco hoti, pharusavāco hoti, samphappalāpī hoti, abhijjhālu hoti, byāpannacitto hoti, micchādiţţhiko hoti. Ayaŋ vuccati, bhikkhave, asappuriso.

‘Katamo ca, bhikkhave, asappurisena asappurisataro? Idha, bhikkhave, ekacco attanā ca pāņātipātī hoti, parañca pāņātipāte samādapeti …pe… attanā ca abhijjhālu hoti, parañca abhijjhāya samādapeti; attanā ca byāpannacitto hoti, parañca byāpāde samādapeti, attanā ca micchādiţţhiko hoti, parañca micchādiţţhiyā samādapeti. Ayaŋ vuccati, bhikkhave, asappurisena asappurisataro.

‘Katamo ca, bhikkhave, sappuriso Idha, bhikkhave, ekacco pāņātipātā paţivirato hoti …pe… anabhijjhālu hoti, abyāpannacitto hoti, sammādiţţhiko hoti. Ayaŋ vuccati, bhikkhave, sappuriso.

‘Katamo (p. 1.543) ca, bhikkhave, sappurisena sappurisataro? Idha, bhikkhave, ekacco attanā ca pāņātipātā paţivirato hoti, parañca pāņātipātā veramaņiyā samādapeti …pe… attanā ca anabhijjhālu hoti, parañca anabhijjhāya samādapeti; attanā ca abyāpannacitto hoti, parañca abyāpāde samādapeti; attanā ca sammādiţţhiko hoti, parañca sammādiţţhiyā samādapeti. Ayaŋ vuccati, bhikkhave, sappurisena sappurisataro’ ti. Catutthaŋ.

5. Aţţhangikasuttaŋ
205. ‘Asappurisañca vo, bhikkhave, desessāmi, asappurisena asappurisatarañca; sappurisañca, sappurisena sappurisatarañca. Taŋ suņātha …pe….

‘Katamo ca, bhikkhave, asappuriso? Idha, bhikkhave, ekacco micchādiţţhiko hoti, micchāsankappo hoti, micchāvāco hoti, micchākammanto hoti, micchā-ājīvo hoti, micchāvāyāmo hoti, micchāsati hoti, micchāsamādhi hoti. Ayaŋ vuccati, bhikkhave, asappuriso.

‘Katamo ca, bhikkhave, asappurisena asappurisataro? Idha bhikkhave, ekacco attanā ca micchādiţţhiko hoti, parañca micchādiţţhiyā samādapeti; attanā ca micchāsankappo hoti, parañca micchāsankappe samādapeti; attanā ca micchāvāco hoti, parañca micchāvācāya samādapeti; attanā ca micchākammanto hoti, parañca micchākammante samādapeti; attanā ca micchā-ājīvo hoti, parañca micchā-ājīve samādapeti; attanā ca micchāvāyāmo hoti, parañca micchāvāyāme samādapeti; attanā ca micchāsati hoti, parañca micchāsatiyā samādapeti; attanā ca micchāsamādhi hoti, parañca micchāsamādhimhi samādapeti. Ayaŋ vuccati, bhikkhave, asappurisena asappurisataro.

‘Katamo ca, bhikkhave, sappuriso? Idha, bhikkhave, ekacco sammādiţţhiko hoti, sammāsankappo hoti, sammāvāco hoti, sammākammanto hoti, sammā-ājīvo hoti, sammāvāyāmo hoti, sammāsati hoti, sammāsamādhi hoti. Ayaŋ vuccati, bhikkhave, sappuriso.

‘Katamo (p. 1.544) ca, bhikkhave, sappurisena sappurisataro? Idha, bhikkhave, ekacco attanā ca sammādiţţhiko hoti, parañca sammādiţţhiyā samādapeti; attanā ca sammāsankappo hoti, parañca sammāsankappe samādapeti; attanā ca sammāvāco hoti, parañca sammāvācāya samādapeti; attanā ca sammākammanto hoti, parañca sammākammante samādapeti; attanā ca sammā-ājīvo hoti, parañca sammā-ājīve samādapeti; attanā ca sammāvāyāmo hoti, parañca sammāvāyāme samādapeti; attanā ca sammāsati hoti, parañca sammāsatiyā samādapeti; attanā ca sammāsamādhi hoti, parañca sammāsamādhimhi samādapeti. Ayaŋ vuccati, bhikkhave, sappurisena sappurisataro’ ti. Pañcamaŋ.

6. Dasamaggasuttaŋ
206. ‘Asappurisañca vo, bhikkhave, desessāmi, asappurisena asappurisatarañca; sappurisañca, sappurisena sappurisatarañca. Taŋ suņātha …pe…

‘Katamo ca, bhikkhave, asappuriso? Idha bhikkhave, ekacco micchādiţţhiko hoti …pe… micchāñāņī hoti, micchāvimutti hoti. Ayaŋ vuccati, bhikkhave, asappuriso.

‘Katamo ca, bhikkhave, asappurisena asappurisataro? Idha, bhikkhave, ekacco attanā ca micchādiţţhiko hoti, parañca micchādiţţhiyā samādapeti …pe… attanā ca micchāñāņī hoti, parañca micchāñāņe samādapeti; attanā ca micchāvimutti hoti, parañca micchāvimuttiyā samādapeti. Ayaŋ vuccati, bhikkhave, asappurisena asappurisataro.

‘Katamo ca, bhikkhave, sappuriso? Idha, bhikkhave, ekacco sammādiţţhiko hoti …pe… sammāñāņī hoti, sammāvimutti hoti. Ayaŋ vuccati, bhikkhave, sappuriso.

‘Katamo ca, bhikkhave, sappurisena sappurisataro? Idha, bhikkhave, ekacco attanā ca sammādiţţhiko hoti, parañca sammādiţţhiyā samādapeti …pe… attanā ca sammāñāņī hoti, parañca sammāñāņe samādapeti; attanā ca sammāvimutti hoti, parañca sammāvimuttiyā samādapeti. Ayaŋ vuccati, bhikkhave, sappurisena sappurisataro’ ti. Chaţţhaŋ.

7. Paţhamapāpadhammasuttaŋ
207. ‘Pāpañca (p. 1.545) vo, bhikkhave, desessāmi, pāpena pāpatarañca; kalyāņañca, kalyāņena kalyāņatarañca. Taŋ suņātha …pe….

‘Katamo ca, bhikkhave, pāpo? Idha, bhikkhave, ekacco pāņātipātī hoti …pe… micchādiţţhiko hoti. Ayaŋ vuccati, bhikkhave, pāpo.

‘Katamo ca, bhikkhave, pāpena pāpataro? Idha, bhikkhave, ekacco attanā ca pāņātipātī hoti, parañca pāņātipāte samādapeti …pe… attanā ca micchādiţţhiko hoti, parañca micchādiţţhiyā samādapeti. Ayaŋ vuccati, bhikkhave, pāpena pāpataro.

‘Katamo ca, bhikkhave, kalyāņo? Idha, bhikkhave, ekacco pāņātipātā paţivirato hoti …pe… sammādiţţhiko hoti. Ayaŋ vuccati, bhikkhave, kalyāņo.

‘Katamo ca, bhikkhave, kalyāņena kalyāņataro? Idha, bhikkhave, ekacco attanā ca pāņātipātā paţivirato hoti, parañca pāņātipātā veramaņiyā samādapeti …pe… attanā ca sammādiţţhiko hoti, parañca sammādiţţhiyā samādapeti. Ayaŋ vuccati, bhikkhave, kalyāņena kalyāņataro’ ti. Sattamaŋ.

8. Dutiyapāpadhammasuttaŋ
208. ‘Pāpañca vo, bhikkhave, desessāmi, pāpena pāpatarañca; kalyāņañca, kalyāņena kalyāņatarañca. Taŋ suņātha, sādhukaŋ manasikarotha; bhāsissāmī’ ti. Evaŋ …pe… etadavoca–

‘Katamo ca, bhikkhave, pāpo? Idha, bhikkhave, ekacco micchādiţţhiko hoti …pe… micchāñāņī hoti, micchāvimutti hoti. Ayaŋ vuccati, bhikkhave, pāpo.

‘Katamo ca, bhikkhave, pāpena pāpataro? Idha, bhikkhave, ekacco attanā ca micchādiţţhiko hoti, parañca micchādiţţhiyā samādapeti …pe… attanā ca micchāñāņī hoti, parañca micchāñāņe samādapeti; attanā ca micchāvimutti hoti, parañca micchāvimuttiyā samādapeti. Ayaŋ vuccati, bhikkhave, pāpena pāpataro.

‘Katamo (p. 1.546) ca, bhikkhave, kalyāņo? Idha, bhikkhave, ekacco sammādiţţhiko hoti …pe… sammāñāņī hoti, sammāvimutti hoti. Ayaŋ vuccati, bhikkhave, kalyāņo.

‘Katamo ca, bhikkhave, kalyāņena kalyāņataro? Idha, bhikkhave, ekacco attanā ca sammādiţţhiko hoti, parañca sammādiţţhiyā samādapeti …pe… attanā ca sammāñāņī hoti parañca sammāñāņe samādapeti; attanā ca sammāvimutti hoti, parañca sammāvimuttiyā samādapeti. Ayaŋ vuccati, bhikkhave, kalyāņena kalyāņataro’ ti. Aţţhamaŋ.

9. Tatiyapāpadhammasuttaŋ
209. ‘Pāpadhammañca vo, bhikkhave, desessāmi, pāpadhammena pāpadhammatarañca; kalyāņadhammañca, kalyāņadhammena kalyāņadhammatarañca. Taŋ suņātha …pe….

‘Katamo ca, bhikkhave, pāpadhammo? Idha, bhikkhave, ekacco pāņātipātī hoti …pe… micchādiţţhiko hoti. Ayaŋ vuccati, bhikkhave, pāpadhammo.

‘Katamo ca, bhikkhave, pāpadhammena pāpadhammataro? Idha bhikkhave, ekacco attanā ca pāņātipātī hoti, parañca pāņātipāte samādapeti …pe… attanā ca micchādiţţhiko hoti, parañca micchādiţţhiyā samādapeti. Ayaŋ vuccati, bhikkhave, pāpadhammena pāpadhammataro.

‘Katamo ca, bhikkhave, kalyāņadhammo? Idha, bhikkhave, ekacco pāņātipātā paţivirato hoti …pe… sammādiţţhiko hoti. Ayaŋ vuccati, bhikkhave, kalyāņadhammo.

‘Katamo ca, bhikkhave, kalyāņadhammena kalyāņadhammataro? Idha, bhikkhave, ekacco attanā ca pāņātipātā paţivirato hoti, parañca pāņātipātā veramaņiyā samādapeti …pe… attanā ca sammādiţţhiko hoti, parañca sammādiţţhiyā samādapeti. Ayaŋ vuccati, bhikkhave, kalyāņadhammena kalyāņadhammataro’ ti. Navamaŋ.

10. Catutthapāpadhammasuttaŋ
210. ‘Pāpadhammañca vo, bhikkhave, desessāmi, pāpadhammena pāpadhammatarañca; kalyāņadhammañca, kalyāņadhammena kalyāņadhammatarañca. Taŋ suņātha …pe….

‘Katamo (p. 1.547) ca, bhikkhave, pāpadhammo? Idha, bhikkhave, ekacco micchādiţţhiko hoti …pe… micchāñāņī hoti, micchāvimutti hoti. Ayaŋ vuccati, bhikkhave, pāpadhammo.

‘Katamo ca, bhikkhave, pāpadhammena pāpadhammataro? Idha, bhikkhave, ekacco attanā ca micchādiţţhiko hoti, parañca micchādiţţhiyā samādapeti …pe… attanā ca micchāñāņī hoti, parañca micchāñāņe samādapeti; attanā ca micchāvimutti hoti, parañca micchāvimuttiyā samādapeti. Ayaŋ vuccati, bhikkhave, pāpadhammena pāpadhammataro.

‘Katamo ca, bhikkhave, kalyāņadhammo? Idha, bhikkhave, ekacco sammādiţţhiko hoti …pe… sammāñāņī hoti, sammāvimutti hoti. Ayaŋ vuccati, bhikkhave, kalyāņadhammo.

‘Katamo ca, bhikkhave, kalyāņadhammena kalyāņadhammataro? Idha, bhikkhave, ekacco attanā ca sammādiţţhiko hoti, parañca sammādiţţhiyā samādapeti …pe… attanā ca sammāñāņī hoti, parañca sammāñāņe samādapeti; attanā ca sammāvimutti hoti, parañca sammāvimuttiyā samādapeti. Ayaŋ vuccati, bhikkhave, kalyāņadhammena kalyāņadhammataro’ ti. Dasamaŋ.

Sappurisavaggo paţhamo.

Tassuddānaŋ–

Sikkhāpadañca assaddhaŋ, sattakammaŋ atho ca dasakammaŋ;

Aţţhangikañca dasamaggaŋ, dve pāpadhammā apare dveti.

( 22) 2. Parisāvaggo

1. Parisāsuttaŋ
211. ‘Cattārome bhikkhave, parisadūsanā. Katame cattāro? Bhikkhu, bhikkhave, dussīlo pāpadhammo parisadūsano; bhikkhunī, bhikkhave, dussīlā (p. 1.548) pāpadhammā parisadūsanā; upāsako, bhikkhave, dussīlo pāpadhammo parisadūsano; upāsikā, bhikkhave, dussīlā pāpadhammā parisadūsanā. Ime kho, bhikkhave, cattāro parisadūsanā.

‘Cattārome, bhikkhave, parisasobhanā. Katame cattāro? Bhikkhu, bhikkhave, sīlavā kalyāņadhammo parisasobhano bhikkhunī, bhikkhave, sīlavatī kalyāņadhammā parisasobhanā; upāsako, bhikkhave, sīlavā kalyāņadhammo parisasobhano; upāsikā, bhikkhave, sīlavatī kalyāņadhammā parisasobhanā. Ime kho, bhikkhave, cattāro parisasobhanā’ ti. Paţhamaŋ.

2. Diţţhisuttaŋ
212. ‘Catūhi, bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Kāyaduccaritena, vacīduccaritena, manoduccaritena, micchādiţţhiyā– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi, bhikkhave, dhammehi samannāgato yathābhataŋ nikkhitto evaŋ sagge. Katamehi catūhi Kāyasucaritena, vacīsucaritena, manosucaritena, sammādiţţhiyā– imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Dutiyaŋ.

3. Akataññutāsuttaŋ
213. ‘Catūhi bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Kāyaduccaritena, vacīduccaritena, manoduccaritena, akataññutā akataveditā – imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi, bhikkhave, dhammehi samannāgato yathābhataŋ nikkhitto evaŋ sagge. Katamehi catūhi? Kāyasucaritena, vacīsucaritena, manosucaritena, kataññutākataveditā – imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Tatiyaŋ.

4. Pāņātipātīsuttaŋ
214. …Pe… pāņātipātī (p. 1.549) hoti, adinnādāyī hoti, kāmesumicchācārī hoti, musāvādī hoti …pe… pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti. Catutthaŋ.

5. Paţhamamaggasuttaŋ
215. …Pe… micchādiţţhiko hoti, micchāsankappo hoti, micchāvāco hoti, micchākammanto hoti …pe… sammādiţţhiko hoti, sammāsankappo hoti, sammāvāco hoti, sammākammanto hoti. Pañcamaŋ.

6. Dutiyamaggasuttaŋ
216. …Pe… micchā-ājīvo hoti, micchāvāyāmo hoti, micchāsati hoti, micchāsamādhi hoti …pe… sammā-ājīvo hoti, sammāvāyāmo hoti, sammāsati hoti, sammāsamādhi hoti. Chaţţhaŋ.

7. Paţhamavohārapathasuttaŋ
217. …Pe… adiţţhe diţţhavādī hoti, asute sutavādī hoti, amute mutavādī hoti, aviññāte viññātavādī hoti …pe… adiţţhe adiţţhavādī hoti, asute asutavādī hoti, amute amutavādī hoti, aviññāte aviññātavādī hoti. Sattamaŋ.

8. Dutiyavohārapathasuttaŋ
218. …Pe… diţţhe adiţţhavādī hoti, sute asutavādī hoti, mute amutavādī hoti, viññāte aviññātavādī hoti …pe… diţţhe diţţhavādī hoti, sute sutavādī hoti, mute mutavādī hoti, viññāte viññātavādī hoti. Aţţhamaŋ.

9. Ahirikasuttaŋ
219. …Pe… assaddho hoti, dussīlo hoti, ahiriko hoti, anottappī hoti …pe… saddho hoti, sīlavā hoti, hirimā hoti, ottappī hoti. Navamaŋ.

10. Dussīlasuttaŋ
220. ‘Catūhi (p. 1.550) bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Assaddho hoti, dussīlo hoti, kusīto hoti, duppañño hoti– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi, bhikkhave, dhammehi samannāgato yathābhataŋ nikkhitto evaŋ sagge. Katamehi catūhi Saddho hoti, sīlavā hoti, āraddhavīriyo hoti, paññavā hoti– imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Dasamaŋ.

Parisāvaggo dutiyo.

Tassuddānaŋ–

Parisā diţţhi akataññutā, pāņātipātāpi dve maggā;

Dve vohārapathā vuttā, ahirikaŋ duppaññena cāti.

( 23) 3. Duccaritavaggo

1. Duccaritasuttaŋ
221. ‘Cattārimāni bhikkhave, vacīduccaritāni. Katamāni cattāri? Musāvādo, pisuņā vācā, pharusā vācā, samphappalāpo– imāni kho, bhikkhave, cattāri vacīduccaritāni. Cattārimāni, bhikkhave, vacīsucaritāni. Katamāni cattāri? Saccavācā, apisuņā vācā, saņhā vācā, mantavācā – imāni kho, bhikkhave, cattāri vacīsucaritānī’ ti. Paţhamaŋ.

2. Diţţhisuttaŋ
222. ‘Catūhi, bhikkhave, dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo (p. 1.551) ca viññūnaŋ; bahuñca apuññaŋ pasavati. Katamehi catūhi? Kāyaduccaritena, vacīduccaritena, manoduccaritena, micchādiţţhiyā– imehi kho, bhikkhave, catūhi dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo ca viññūnaŋ, bahuñca apuññaŋ pasavati.

‘Catūhi, bhikkhave, dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo viññūnaŋ, bahuñca puññaŋ pasavati. Katamehi catūhi? Kāyasucaritena, vacīsucaritena, manosucaritena, sammādiţţhiyā– imehi kho, bhikkhave, catūhi dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo viññūnaŋ; bahuñca puññaŋ pasavatī’ ti. Dutiyaŋ.

3. Akataññutāsuttaŋ
223. ‘Catūhi bhikkhave, dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo viññūnaŋ, bahuñca apuññaŋ pasavati. Katamehi catūhi? Kāyaduccaritena, vacīduccaritena, manoduccaritena, akataññutā akataveditā– imehi …pe… paņđito… kāyasucaritena, vacīsucaritena, manosucaritena kataññutākataveditā …pe…. Tatiyaŋ.

4. Pāņātipātīsuttaŋ
224. … Pāņātipātī hoti, adinnādāyī hoti, kāmesumicchācārī hoti, musāvādī hoti …pe… pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti …pe…. Catutthaŋ.

5. Paţhamamaggasuttaŋ
225. … Micchādiţţhiko hoti, micchāsankappo hoti, micchāvāco hoti, micchākammanto hoti …pe… sammādiţţhiko hoti, sammāsankappo hoti, sammāvāco hoti, sammākammanto hoti …pe…. Pañcamaŋ.

6. Dutiyamaggasuttaŋ
226. … Micchā-ājīvo (p. 1.552) hoti, micchāvāyāmo hoti, micchāsati hoti, micchāsamādhi hoti …pe… sammā-ājīvo hoti, sammāvāyāmo hoti, sammāsati hoti, sammāsamādhi hoti …pe…. Chaţţhaŋ.

7. Paţhamavohārapathasuttaŋ
227. … Adiţţhe diţţhavādī hoti, asute sutavādī hoti, amute mutavādī hoti, aviññāte viññātavādī hoti …pe… adiţţhe adiţţhavādī hoti, asute asutavādī hoti, amute amutavādī hoti, aviññāte aviññātavādī hoti …pe…. Sattamaŋ.

8. Dutiyavohārapathasuttaŋ
228. … Diţţhe adiţţhavādī hoti, sute asutavādī hoti, mute amutavādī hoti, viññāte aviññātavādī hoti …pe… diţţhe diţţhavādī hoti, sute sutavādī hoti, mute mutavādī hoti, viññāte viññātavādī hoti …pe…. Aţţhamaŋ.

9. Ahirikasuttaŋ
229. … Assaddho hoti, dussīlo hoti, ahiriko hoti, anottappī hoti …pe… saddho hoti, sīlavā hoti, hirimā hoti, ottappī hoti …pe…. Navamaŋ.

10. Duppaññasuttaŋ
230. … Assaddho hoti, dussīlo hoti, kusīto hoti, duppañño hoti …pe… saddho hoti, sīlavā hoti, āraddhavīriyo hoti, paññavā hoti– imehi kho, bhikkhave, catūhi dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo viññūnaŋ, bahuñca puññaŋ pasavatī’ ti. Dasamaŋ.

11. Kavisuttaŋ
231. ‘Cattārome (p. 1.553) bhikkhave, kavī. Katame cattāro? Cintākavi, sutakavi, atthakavi, paţibhānakavi– ime kho, bhikkhave, cattāro kavī’ ti. Ekādasamaŋ.

Duccaritavaggo tatiyo.

Tassuddānaŋ–

Duccaritaŋ diţţhi akataññū ca, pāņātipātāpi dve maggā;

Dve vohārapathā vuttā, ahirikaŋ duppaññakavinā cāti.

( 24) 4. Kammavaggo

1. Sankhittasuttaŋ
232. ‘Cattārimāni bhikkhave, kammāni mayā sayaŋ abhiññā sacchikatvā paveditāni. Katamāni cattāri? Atthi, bhikkhave, kammaŋ kaņhaŋ kaņhavipākaŋ; atthi, bhikkhave, kammaŋ sukkaŋ sukkavipākaŋ; atthi, bhikkhave, kammaŋ kaņhasukkaŋ kaņhasukkavipākaŋ; atthi, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati. Imāni kho, bhikkhave, cattāri kammāni mayā sayaŋ abhiññā sacchikatvā paveditānī’ ti. Paţhamaŋ.

2. Vitthārasuttaŋ
233. ‘Cattārimāni, bhikkhave, kammāni mayā sayaŋ abhiññā sacchikatvā paveditāni. Katamāni cattāri? Atthi, bhikkhave, kammaŋ kaņhaŋ kaņhavipākaŋ; atthi, bhikkhave, kammaŋ sukkaŋ sukkavipākaŋ; atthi, bhikkhave kammaŋ kaņhasukkaŋ kaņhasukkavipākaŋ; atthi, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati.

‘Katamañca, bhikkhave, kammaŋ kaņhaŋ kaņhavipākaŋ? Idha, bhikkhave, ekacco sabyābajjhaŋ kāyasankhāraŋ abhisankharoti, sabyābajjhaŋ vacīsankhāraŋ abhisankharoti, sabyābajjhaŋ (p. 1.554) manosankhāraŋ abhisankharoti. So sabyābajjhaŋ kāyasankhāraŋ abhisankharitvā, sabyābajjhaŋ vacīsankhāraŋ abhisankharitvā, sabyābajjhaŋ manosankhāraŋ abhisankharitvā sabyābajjhaŋ lokaŋ upapajjati. Tamenaŋ sabyābajjhaŋ lokaŋ upapannaŋ samānaŋ sabyābajjhā phassā phusanti. So sabyābajjhehi phassehi phuţţho samāno sabyābajjhaŋ vedanaŋ vediyati ekantadukkhaŋ, seyyathāpi sattā nerayikā. Idaŋ vuccati, bhikkhave, kammaŋ kaņhaŋ kaņhavipākaŋ.

‘Katamañca bhikkhave, kammaŋ sukkaŋ sukkavipākaŋ? Idha, bhikkhave, ekacco abyābajjhaŋ kāyasankhāraŋ abhisankharoti, abyābajjhaŋ vacīsankhāraŋ abhisankharoti, abyābajjhaŋ manosankhāraŋ abhisankharoti. So abyābajjhaŋ kāyasankhāraŋ abhisankharitvā, abyābajjhaŋ vacīsankhāraŋ abhisankharitvā, abyābajjhaŋ manosankhāraŋ abhisankharitvā abyābajjhaŋ lokaŋ upapajjati. Tamenaŋ abyābajjhaŋ lokaŋ upapannaŋ samānaŋ abyābajjhā phassā phusanti. So abyābajjhehi phassehi phuţţho samāno abyābajjhaŋ vedanaŋ vediyati ekantasukhaŋ, seyyathāpi devā subhakiņhā. Idaŋ vuccati, bhikkhave, kammaŋ sukkaŋ sukkavipākaŋ.

‘Katamañca, bhikkhave, kammaŋ kaņhasukkaŋ kaņhasukkavipākaŋ? Idha, bhikkhave, ekacco sabyābajjhampi abyābajjhampi kāyasankhāraŋ abhisankharoti, sabyābajjhampi abyābajjhampi vacīsankhāraŋ abhisankharoti, sabyābajjhampi abyābajjhampi manosankhāraŋ abhisankharoti. So sabyābajjhampi abyābajjhampi kāyasankhāraŋ abhisankharitvā, sabyābajjhampi abyābajjhampi vacīsankhāraŋ abhisankharitvā, sabyābajjhampi abyābajjhampi manosankhāraŋ abhisankharitvā sabyābajjhampi abyābajjhampi lokaŋ upapajjati. Tamenaŋ sabyābajjhampi abyābajjhampi lokaŋ upapannaŋ samānaŋ sabyābajjhāpi abyābajjhāpi phassā phusanti. So sabyābajjhehipi abyābajjhehipi phassehi phuţţho samāno sabyābajjhampi abyābajjhampi vedanaŋ vediyati vokiņņasukhadukkhaŋ, seyyathāpi manussā ekacce ca devā ekacce ca vinipātikā. Idaŋ vuccati, bhikkhave, kammaŋ kaņhasukkaŋ kaņhasukkavipākaŋ.

‘Katamañca, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati? Tatra, bhikkhave, yamidaŋ kammaŋ kaņhaŋ kaņhavipākaŋ tassa pahānāya yā cetanā, yamidaŋ kammaŋ sukkaŋ sukkavipākaŋ tassa pahānāya yā cetanā, yamidaŋ kammaŋ kaņhasukkaŋ kaņhasukkavipākaŋ tassa pahānāya (p. 1.555) yā cetanā– idaŋ vuccati, bhikkhave kammaŋ akaņha-asukkaŋ akaņha-asukkavipākaŋ kammakkhayāya saŋvattati. Imāni kho, bhikkhave, cattāri kammāni mayā sayaŋ abhiññā sacchikatvā paveditānī’ ti. Dutiyaŋ.

3. Soņakāyanasuttaŋ
234. Atha kho sikhāmoggallāno brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho sikhāmoggallāno brāhmaņo bhagavantaŋ etadavoca –

‘Purimāni, bho gotama, divasāni purimatarāni soņakāyano māņavo yenāhaŋ tenupasankami; upasankamitvā maŋ etadavoca– “samaņo gotamo sabbakammānaŋ akiriyaŋ paññapeti, sabbakammānaŋ kho pana akiriyaŋ paññapento ucchedaŋ āha lokassa– kammasaccāyaŋ, bho, loko kammasamārambhaţţhāyī”’ ti.

‘Dassanampi kho ahaŋ, brāhmaņa, soņakāyanassa māņavassa nābhijānāmi; kuto panevarūpo kathāsallāpo! Cattārimāni, brāhmaņa, kammāni mayā sayaŋ abhiññā sacchikatvā paveditāni. Katamāni cattāri? Atthi, brāhmaņa, kammaŋ kaņhaŋ kaņhavipākaŋ; atthi, brāhmaņa, kammaŋ sukkaŋ sukkavipākaŋ; atthi, brāhmaņa, kammaŋ kaņhasukkaŋ kaņhasukkavipākaŋ; atthi brāhmaņa, kammaŋ akaņha-asukkaŋ akaņha-asukkavipākaŋ kammakkhayāya saŋvattati.

‘Katamañca, brāhmaņa, kammaŋ kaņhaŋ kaņhavipākaŋ? Idha, brāhmaņa, ekacco sabyābajjhaŋ kāyasankhāraŋ abhisankharoti, sabyābajjhaŋ vacīsankhāraŋ abhisankharoti, sabyābajjhaŋ manosankhāraŋ abhisankharoti. So sabyābajjhaŋ kāyasankhāraŋ abhisankharitvā, sabyābajjhaŋ vacīsankhāraŋ abhisankharitvā, sabyābajjhaŋ manosankhāraŋ abhisankharitvā sabyābajjhaŋ lokaŋ upapajjati. Tamenaŋ sabyābajjhaŋ lokaŋ upapannaŋ samānaŋ sabyābajjhā phassā phusanti. So sabyābajjhehi phassehi phuţţho samāno sabyābajjhaŋ vedanaŋ vediyati ekantadukkhaŋ, seyyathāpi sattā nerayikā. Idaŋ vuccati, brāhmaņa, kammaŋ kaņhaŋ kaņhavipākaŋ.

‘Katamañca (p. 1.556) brāhmaņa, kammaŋ sukkaŋ sukkavipākaŋ? Idha, brāhmaņa, ekacco abyābajjhaŋ kāyasankhāraŋ abhisankharoti, abyābajjhaŋ vacīsankhāraŋ abhisankharoti, abyābajjhaŋ manosankhāraŋ abhisankharoti. So abyābajjhaŋ kāyasankhāraŋ abhisankharitvā, abyābajjhaŋ vacīsankhāraŋ abhisankharitvā abyābajjhaŋ manosankhāraŋ abhisankharitvā abyābajjhaŋ lokaŋ upapajjati. Tamenaŋ abyābajjhaŋ lokaŋ upapannaŋ samānaŋ abyābajjhā phassā phusanti. So abyābajjhehi phassehi phuţţho samāno abyābajjhaŋ vedanaŋ vediyati ekantasukhaŋ, seyyathāpi devā subhakiņhā. Idaŋ vuccati, brāhmaņa, kammaŋ sukkaŋ sukkavipākaŋ.

‘Katamañca, brāhmaņa, kammaŋ kaņhasukkaŋ kaņhasukkavipākaŋ? Idha, brāhmaņa, ekacco sabyābajjhampi abyābajjhampi kāyasankhāraŋ abhisankharoti, sabyābajjhampi abyābajjhampi vacīsankhāraŋ abhisankharoti, sabyābajjhampi abyābajjhampi manosankhāraŋ abhisankharoti. So sabyābajjhampi abyābajjhampi kāyasankhāraŋ abhisankharitvā, sabyābajjhampi abyābajjhampi vacīsankhāraŋ abhisankharitvā, sabyābajjhampi abyābajjhampi manosankhāraŋ abhisankharitvā sabyābajjhampi abyābajjhampi lokaŋ upapajjati. Tamenaŋ sabyābajjhampi abyābajjhampi lokaŋ upapannaŋ samānaŋ sabyābajjhāpi abyābajjhāpi phassā phusanti. So sabyābajjhehipi abyābajjhehipi phassehi phuţţho samāno sabyābajjhampi abyābajjhampi vedanaŋ vediyati vokiņņasukhadukkhaŋ, seyyathāpi manussā ekacce ca devā ekacce ca vinipātikā. Idaŋ vuccati, brāhmaņa, kammaŋ kaņhasukkaŋ kaņhasukkavipākaŋ.

‘Katamañca, brāhmaņa, kammaŋ akaņha-asukkaŋ akaņha-asukkavipākaŋ kammakkhayāya saŋvattati? Tatra, brāhmaņa, yamidaŋ kammaŋ kaņhaŋ kaņhavipākaŋ tassa pahānāya yā cetanā, yamidaŋ kammaŋ sukkaŋ sukkavipākaŋ tassa pahānāya yā cetanā, yamidaŋ kammaŋ kaņhasukkaŋ kaņhasukkavipākaŋ tassa pahānāya yā cetanā– idaŋ vuccati, brāhmaņa, kammaŋ akaņha-asukkaŋ akaņha-asukkavipākaŋ kammakkhayāya saŋvattati. Imāni kho, brāhmaņa, cattāri kammāni mayā sayaŋ abhiññā sacchikatvā paveditānī’ ti. Tatiyaŋ.

4. Paţhamasikkhāpadasuttaŋ
235. ‘Cattārimāni, bhikkhave, kammāni mayā sayaŋ abhiññā sacchikatvā paveditāni. Katamāni cattāri? Atthi bhikkhave, kammaŋ kaņhaŋ kaņhavipākaŋ; atthi, bhikkhave, kammaŋ sukkaŋ sukkavipākaŋ; atthi, bhikkhave, kammaŋ kaņhasukkaŋ kaņhasukkavipākaŋ (p. 1.557) atthi, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati. Katamañca, bhikkhave, kammaŋ kaņhaŋ kaņhavipākaŋ? Idha, bhikkhave, ekacco pāņātipātī hoti, adinnādāyī hoti, kāmesumicchācārī hoti, musāvādī hoti, surāmerayamajjapamādaţţhāyī hoti. Idaŋ vuccati, bhikkhave, kammaŋ kaņhaŋ kaņhavipākaŋ.

‘Katamañca, bhikkhave, kammaŋ sukkaŋ sukkavipākaŋ? Idha, bhikkhave, ekacco pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, surāmerayamajjapamādaţţhānā paţivirato hoti. Idaŋ vuccati, bhikkhave, kammaŋ sukkaŋ sukkavipākaŋ.

‘Katamañca, bhikkhave, kammaŋ kaņhasukkaŋ kaņhasukkavipākaŋ? Idha, bhikkhave, ekacco sabyābajjhampi abyābajjhampi kāyasankhāraŋ abhisankharoti …pe… idaŋ vuccati, bhikkhave, kammaŋ kaņhasukkaŋ kaņhasukkavipākaŋ.

‘Katamañca, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati? Tatra, bhikkhave, yamidaŋ kammaŋ kaņhaŋ kaņhavipākaŋ …pe… idaŋ vuccati, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati. Imāni kho, bhikkhave, cattāri kammāni mayā sayaŋ abhiññā sacchikatvā paveditānī’ ti. Catutthaŋ.

5. Dutiyasikkhāpadasuttaŋ
236. ‘Cattārimāni, bhikkhave, kammāni mayā sayaŋ abhiññā sacchikatvā paveditāni. Katamāni cattāri? Atthi, bhikkhave, kammaŋ kaņhaŋ kaņhavipākaŋ; atthi, bhikkhave, kammaŋ sukkaŋ sukkavipākaŋ; atthi, bhikkhave, kammaŋ kaņhasukkaŋ kaņhasukkavipākaŋ; atthi, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati.

‘Katamañca, bhikkhave, kammaŋ kaņhaŋ kaņhavipākaŋ? Idha, bhikkhave, ekaccena mātā jīvitā voropitā hoti, pitā jīvitā voropito hoti, arahaŋ jīvitā voropito hoti tathāgatassa duţţhena cittena lohitaŋ (p. 1.558) uppāditaŋ hoti, sangho bhinno hoti. Idaŋ vuccati, bhikkhave, kammaŋ kaņhaŋ kaņhavipākaŋ.

‘Katamañca, bhikkhave, kammaŋ sukkaŋ sukkavipākaŋ? Idha, bhikkhave, ekacco pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, pisuņāya vācāya paţivirato hoti, pharusāya vācāya paţivirato hoti, samphappalāpā paţivirato hoti, anabhijjhālu hoti, abyāpannacitto hoti, sammādiţţhi hoti. Idaŋ vuccati, bhikkhave, kammaŋ sukkaŋ sukkavipākaŋ.

‘Katamañca, bhikkhave, kammaŋ kaņhasukkaŋ kaņhasukkavipākaŋ? Idha, bhikkhave, ekacco sabyābajjhampi abyābajjhampi kāyasankhāraŋ abhisankharoti …pe… idaŋ vuccati, bhikkhave, kammaŋ kaņhasukkaŋ kaņhasukkavipākaŋ.

‘Katamañca, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati? Tatra, bhikkhave, yamidaŋ kammaŋ kaņhaŋ kaņhavipākaŋ …pe… idaŋ vuccati, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati. Imāni kho, bhikkhave, cattāri kammāni mayā sayaŋ abhiññā sacchikatvā paveditānī’ ti. Pañcamaŋ.

6. Ariyamaggasuttaŋ
237. ‘Cattārimāni, bhikkhave, kammāni mayā sayaŋ abhiññā sacchikatvā paveditāni. Katamāni cattāri? Atthi, bhikkhave, kammaŋ kaņhaŋ kaņhavipākaŋ; atthi, bhikkhave, kammaŋ sukkaŋ sukkavipākaŋ; atthi, bhikkhave, kammaŋ kaņhasukkaŋ kaņhasukkavipākaŋ; atthi, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati.

‘Katamañca, bhikkhave, kammaŋ kaņhaŋ kaņhavipākaŋ? Idha, bhikkhave, ekacco sabyābajjhaŋ kāyasankhāraŋ abhisankharoti …pe… idaŋ vuccati, bhikkhave, kammaŋ kaņhaŋ kaņhavipākaŋ.

‘Katamañca (p. 1.559) bhikkhave, kammaŋ sukkaŋ sukkavipākaŋ? Idha bhikkhave, ekacco abyābajjhaŋ kāyasankhāraŋ abhisankharoti …pe… idaŋ vuccati, bhikkhave, kammaŋ sukkaŋ sukkavipākaŋ.

‘Katamañca, bhikkhave, kammaŋ kaņhasukkaŋ kaņhasukkavipākaŋ? Idha, bhikkhave, ekacco sabyābajjhampi abyābajjhampi kāyasankhāraŋ abhisankharoti …pe… idaŋ vuccati, bhikkhave, kammaŋ kaņhasukkaŋ kaņhasukkavipākaŋ.

‘Katamañca, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati? Sammādiţţhi …pe… sammāsamādhi. Idaŋ vuccati, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati. Imāni kho, bhikkhave, cattāri kammāni mayā sayaŋ abhiññā sacchikatvā paveditānī’ ti. Chaţţhaŋ.

7. Bojjhangasuttaŋ
238. ‘Cattārimāni, bhikkhave, kammāni …pe… kaņhaŋ kaņhavipākaŋ …pe… idha, bhikkhave, ekacco sabyābajjhaŋ kāyasankhāraŋ abhisankharoti …pe… idaŋ vuccati, bhikkhave, kammaŋ kaņhaŋ kaņhavipākaŋ.

‘Katamañca, bhikkhave, kammaŋ sukkaŋ sukkavipākaŋ? Idha, bhikkhave, ekacco abyābajjhaŋ kāyasankhāraŋ abhisankharoti …pe… idaŋ vuccati, bhikkhave, kammaŋ sukkaŋ sukkavipākaŋ.

‘Katamañca, bhikkhave, kammaŋ kaņhasukkaŋ kaņhasukkavipākaŋ? Idha bhikkhave, ekacco sabyābajjhampi abyābajjhampi kāyasankhāraŋ abhisankharoti …pe… idaŋ vuccati, bhikkhave, kammaŋ kaņhasukkaŋ kaņhasukkavipākaŋ.

‘Katamañca, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati? Satisambojjhango, dhammavicayasambojjhango, vīriyasambojjhango, pītisambojjhango, passaddhisambojjhango, samādhisambojjhango, upekkhāsambojjhango– idaŋ vuccati, bhikkhave, kammaŋ akaņha-asukkaŋ akaņha-asukkavipākaŋ kammakkhayāya saŋvattati. Imāni kho, bhikkhave, cattāri kammāni mayā sayaŋ abhiññā sacchikatvā paveditānī’ ti. Sattamaŋ.

8. Sāvajjasuttaŋ
239. ‘Catūhi (p. 1.560) bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Sāvajjena kāyakammena, sāvajjena vacīkammena, sāvajjena manokammena, sāvajjāya diţţhiyā– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi, bhikkhave, dhammehi samannāgato yathābhataŋ nikkhitto evaŋ sagge. Katamehi catūhi? Anavajjena kāyakammena, anavajjena vacīkammena, anavajjena manokammena, anavajjāya diţţhiyā– imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Aţţhamaŋ.

9. Abyābajjhasuttaŋ
240. ‘Catūhi bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Sabyābajjhena kāyakammena, sabyābajjhena vacīkammena, sabyābajjhena manokammena, sabyābajjhāya diţţhiyā– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi bhikkhave, dhammehi samannāgato yathābhataŋ nikkhitto evaŋ sagge. Katamehi catūhi? Abyābajjhena kāyakammena, abyābajjhena vacīkammena, abyābajjhena manokammena, abyābajjhāya diţţhiyā– imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Navamaŋ.

10. Samaņasuttaŋ
241. ‘“Idheva, bhikkhave, (paţhamo) samaņo, idha dutiyo samaņo, idha tatiyo samaņo, idha catuttho samaņo; suññā parappavādā samaņehi aññehī” ti – evametaŋ, bhikkhave, sammā sīhanādaŋ nadatha.

‘Katamo ca, bhikkhave, paţhamo samaņo? Idha, bhikkhave, bhikkhu tiņņaŋ saŋyojanānaŋ parikkhayā sotāpanno hoti avinipātadhammo niyato sambodhiparāyaņo. Ayaŋ, bhikkhave, paţhamo samaņo.

‘Katamo (p. 1.561) ca, bhikkhave, dutiyo samaņo? Idha, bhikkhave, bhikkhu tiņņaŋ saŋyojanānaŋ parikkhayā rāgadosamohānaŋ tanuttā sakadāgāmī hoti, sakideva imaŋ lokaŋ āgantvā dukkhassantaŋ karoti. Ayaŋ, bhikkhave, dutiyo samaņo.

‘Katamo ca, bhikkhave, tatiyo samaņo? Idha, bhikkhave, bhikkhu pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayaŋ, bhikkhave, tatiyo samaņo.

‘Katamo ca, bhikkhave, catuttho samaņo? Idha bhikkhave, bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Ayaŋ, bhikkhave, catuttho samaņo.

‘“Idheva, bhikkhave, paţhamo samaņo, idha dutiyo samaņo, idha tatiyo samaņo, idha catuttho samaņo; suññā parappavādā samaņebhi aññehī” ti– evametaŋ, bhikkhave, sammā sīhanādaŋ nadathā’ ti. Dasamaŋ.

11. Sappurisānisaŋsasuttaŋ
242. ‘Sappurisaŋ bhikkhave, nissāya cattāro ānisaŋsā pāţikankhā. Katame cattāro? Ariyena sīlena vađđhati, ariyena samādhinā vađđhati, ariyāya paññāya vađđhati, ariyāya vimuttiyā vađđhati– sappurisaŋ, bhikkhave, nissāya ime cattāro ānisaŋsā pāţikankhā’ ti. Ekādasamaŋ.

Kammavaggo catuttho.

Tassuddānaŋ–

Sankhitta vitthāra soņakāyana,

Sikkhāpadaŋ ariyamaggo bojjhangaŋ.

Sāvajjañceva abyābajjhaŋ,

Samaņo ca sappurisānisaŋsoti.

( 25) 5. Āpattibhayavaggo

1. Sanghabhedakasuttaŋ
243. Ekaŋ (p. 1.562) samayaŋ bhagavā kosambiyaŋ viharati ghositārāme. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca– ‘api nu taŋ, ānanda, adhikaraņaŋ vūpasantan’ ti? ‘Kuto taŋ, bhante, adhikaraņaŋ vūpasamissati ! Āyasmato bhante, anuruddhassa bāhiyo nāma saddhivihāriko kevalakappaŋ sanghabhedāya ţhito. Tatrāyasmā anuruddho na ekavācikampi bhaņitabbaŋ maññatī’ ti.

‘Kadā panānanda, anuruddho sanghamajjhe adhikaraņesu voyuñjati! Nanu, ānanda, yāni kānici adhikaraņāni uppajjanti, sabbāni tāni tumhe ceva vūpasametha sāriputtamoggallānā ca.

‘Cattārome, ānanda, atthavase sampassamāno pāpabhikkhu sanghabhedena nandati. Katame cattāro? Idhānanda, pāpabhikkhu dussīlo hoti pāpadhammo asuci sankassarasamācāro paţicchannakammanto assamaņo samaņapaţiñño abrahmacārī brahmacāripaţiñño antopūti avassuto kasambujāto. Tassa evaŋ hoti– “sace kho maŋ bhikkhū jānissanti– dussīlo pāpadhammo asuci sankassarasamācāro paţicchannakammanto assamaņo samaņapaţiñño abrahmacārī brahmacāripaţiñño antopūti avassuto kasambujātoti, samaggā maŋ santā nāsessanti; vaggā pana maŋ na nāsessantī” ti. Idaŋ, ānanda, paţhamaŋ atthavasaŋ sampassamāno pāpabhikkhu sanghabhedena nandati.

‘Puna caparaŋ, ānanda, pāpabhikkhu micchādiţţhiko hoti, antaggāhikāya diţţhiyā samannāgato. Tassa evaŋ hoti– “sace kho maŋ bhikkhū jānissanti– micchādiţţhiko antaggāhikāya diţţhiyā samannāgatoti, samaggā maŋ santā nāsessanti; vaggā pana maŋ na nāsessantī” ti. Idaŋ, ānanda, dutiyaŋ atthavasaŋ sampassamāno pāpabhikkhu sanghabhedena nandati.

‘Puna (p. 1.563) caparaŋ, ānanda, pāpabhikkhu micchā-ājīvo hoti, micchā-ājīvena jīvikaŋ kappeti. Tassa evaŋ hoti– “sace kho maŋ bhikkhū jānissanti– micchā-ājīvo micchā-ājīvena jīvikaŋ kappetīti, samaggā maŋ santā nāsessanti; vaggā pana maŋ na nāsessantī” ti. Idaŋ, ānanda, tatiyaŋ atthavasaŋ sampassamāno pāpabhikkhu sanghabhedena nandati.

‘Puna caparaŋ, ānanda, pāpabhikkhu lābhakāmo hoti sakkārakāmo anavaññattikāmo. Tassa evaŋ hoti– “sace kho maŋ bhikkhū jānissanti– lābhakāmo sakkārakāmo anavaññattikāmoti, samaggā maŋ santā na sakkarissanti na garuŋ karissanti na mānessanti na pūjessanti; vaggā pana maŋ sakkarissanti garuŋ karissanti mānessanti pūjessantī” ti. Idaŋ, ānanda, catutthaŋ atthavasaŋ sampassamāno pāpabhikkhu sanghabhedena nandati. Ime kho, ānanda, cattāro atthavase sampassamāno pāpabhikkhu sanghabhedena nandatī’ ti. Paţhamaŋ.

2. Āpattibhayasuttaŋ
244. ‘Cattārimāni, bhikkhave, āpattibhayāni. Katamāni cattāri? Seyyathāpi, bhikkhave, coraŋ āgucāriŋ gahetvā rañño dasseyyuŋ– “ayaŋ te, deva, coro āgucārī. Imassa devo daņđaŋ paņetū” ti. Tamenaŋ rājā evaŋ vadeyya– “gacchatha bho, imaŋ purisaŋ daļhāya rajjuyā pacchābāhaŋ gāļhabandhanaŋ bandhitvā khuramuņđaŋ karitvā kharassarena paņavena rathikāya rathikaŋ singhāţakena singhāţakaŋ parinetvā dakkhiņena dvārena nikkhāmetvā dakkhiņato nagarassa sīsaŋ chindathā” ti. Tamenaŋ rañño purisā daļhāya rajjuyā pacchābāhaŋ gāļhabandhanaŋ bandhitvā khuramuņđaŋ karitvā kharassarena paņavena rathikāya rathikaŋ singhāţakena singhāţakaŋ parinetvā dakkhiņena dvārena nikkhāmetvā dakkhiņato nagarassa sīsaŋ chindeyyuŋ. Tatraññatarassa thalaţţhassa purisassa evamassa– “pāpakaŋ vata, bho, ayaŋ puriso kammaŋ akāsi gārayhaŋ sīsacchejjaŋ. Yatra hi nāma rañño purisā daļhāya rajjuyā pacchābāhaŋ gāļhabandhanaŋ bandhitvā khuramuņđaŋ karitvā kharassarena paņavena rathikāya rathikaŋ singhāţakena singhāţakaŋ parinetvā dakkhiņena dvārena nikkhāmetvā dakkhiņato nagarassa sīsaŋ chindissanti (p. 1.564) So vatassāhaŋ evarūpaŋ pāpakammaŋ na kareyyaŋ gārayhaŋ sīsacchejjan” ti. Evamevaŋ kho, bhikkhave, yassa kassaci bhikkhussa vā bhikkhuniyā vā evaŋ tibbā bhayasaññā paccupaţţhitā hoti pārājikesu dhammesu. Tassetaŋ pāţikankhaŋ– anāpanno vā pārājikaŋ dhammaŋ na āpajjissati, āpanno vā pārājikaŋ dhammaŋ yathādhammaŋ paţikarissati.

‘Seyyathāpi, bhikkhave, puriso kāļavatthaŋ paridhāya kese pakiritvā musalaŋ khandhe āropetvā mahājanakāyaŋ upasankamitvā evaŋ vadeyya– “ahaŋ, bhante, pāpakammaŋ akāsiŋ gārayhaŋ mosallaŋ, yena me āyasmanto attamanā honti taŋ karomī” ti. Tatraññatarassa thalaţţhassa purisassa evamassa– “pāpakaŋ vata, bho, ayaŋ puriso kammaŋ akāsi gārayhaŋ mosallaŋ. Yatra hi nāma kāļavatthaŋ paridhāya kese pakiritvā musalaŋ khandhe āropetvā mahājanakāyaŋ upasankamitvā evaŋ vakkhati– “ahaŋ, bhante, pāpakammaŋ akāsiŋ gārayhaŋ mosallaŋ, yena me āyasmanto attamanā honti taŋ karomīti. So vatassāhaŋ evarūpaŋ pāpakammaŋ na kareyyaŋ gārayhaŋ mosallan” ti. Evamevaŋ kho, bhikkhave, yassa kassaci bhikkhussa vā bhikkhuniyā vā evaŋ tibbā bhayasaññā paccupaţţhitā hoti sanghādisesesu dhammesu, tassetaŋ pāţikankhaŋ– anāpanno vā sanghādisesaŋ dhammaŋ na āpajjissati, āpanno vā sanghādisesaŋ dhammaŋ yathādhammaŋ paţikarissati.

‘Seyyathāpi, bhikkhave, puriso kāļavatthaŋ paridhāya kese pakiritvā bhasmapuţaŋ khandhe āropetvā mahājanakāyaŋ upasankamitvā evaŋ vadeyya– “ahaŋ, bhante, pāpakammaŋ akāsiŋ gārayhaŋ bhasmapuţaŋ. Yena me āyasmanto attamanā honti taŋ karomī” ti. Tatraññatarassa thalaţţhassa purisassa evamassa– “pāpakaŋ vata, bho, ayaŋ puriso kammaŋ akāsi gārayhaŋ bhasmapuţaŋ. Yatra hi nāma kāļavatthaŋ paridhāya kese pakiritvā bhasmapuţaŋ khandhe āropetvā mahājanakāyaŋ upasankamitvā evaŋ vakkhati– ahaŋ, bhante, pāpakammaŋ akāsiŋ gārayhaŋ bhasmapuţaŋ; yena me āyasmanto attamanā honti taŋ karomīti. So vatassāhaŋ evarūpaŋ pāpakammaŋ na kareyyaŋ gārayhaŋ (p. 1.565) bhasmapuţan” ti. Evamevaŋ kho, bhikkhave, yassa kassaci bhikkhussa vā bhikkhuniyā vā evaŋ tibbā bhayasaññā paccupaţţhitā hoti pācittiyesu dhammesu tassetaŋ pāţikankhaŋ – anāpanno vā pācittiyaŋ dhammaŋ na āpajjissati, āpanno vā pācittiyaŋ dhammaŋ yathādhammaŋ paţikarissati.

‘Seyyathāpi, bhikkhave, puriso kāļavatthaŋ paridhāya kese pakiritvā mahājanakāyaŋ upasankamitvā evaŋ vadeyya– “ahaŋ, bhante, pāpakammaŋ akāsiŋ gārayhaŋ upavajjaŋ. Yena me āyasmanto attamanā honti taŋ karomī” ti. Tatraññatarassa thalaţţhassa purisassa evamassa – “pāpakaŋ vata, bho, ayaŋ puriso kammaŋ akāsi gārayhaŋ upavajjaŋ. Yatra hi nāma kāļavatthaŋ paridhāya kese pakiritvā mahājanakāyaŋ upasankamitvā evaŋ vakkhati– ahaŋ, bhante, pāpakammaŋ akāsiŋ gārayhaŋ upavajjaŋ; yena me āyasmanto attamanā honti taŋ karomīti. So vatassāhaŋ evarūpaŋ pāpakammaŋ na kareyyaŋ gārayhaŋ upavajjan” ti. Evamevaŋ kho, bhikkhave, yassa kassaci bhikkhussa vā bhikkhuniyā vā evaŋ tibbā bhayasaññā paccupaţţhitā hoti pāţidesanīyesu dhammesu, tassetaŋ pāţikankhaŋ– anāpanno vā pāţidesanīyaŋ dhammaŋ na āpajjissati, āpanno vā pāţidesanīyaŋ dhammaŋ yathādhammaŋ paţikarissati. Imāni kho, bhikkhave, cattāri āpattibhayānī’ ti. Dutiyaŋ.

3. Sikkhānisaŋsasuttaŋ
245. ‘Sikkhānisaŋsamidaŋ, bhikkhave, brahmacariyaŋ vussati paññuttaraŋ vimuttisāraŋ satādhipateyyaŋ. Kathañca, bhikkhave, sikkhānisaŋsaŋ hoti? Idha, bhikkhave, mayā sāvakānaŋ ābhisamācārikā sikkhā paññattā appasannānaŋ pasādāya pasannānaŋ bhiyyobhāvāya. Yathā yathā, bhikkhave, mayā sāvakānaŋ ābhisamācārikā sikkhā paññattā appasannānaŋ pasādāya pasannānaŋ bhiyyobhāvāya tathā tathā so tassā sikkhāya akhaņđakārī hoti acchiddakārī asabalakārī akammāsakārī, samādāya sikkhati sikkhāpadesu.

‘Puna caparaŋ, bhikkhave, mayā sāvakānaŋ ādibrahmacariyikā sikkhā paññattā sabbaso sammā dukkhakkhayāya. Yathā yathā, bhikkhave, mayā sāvakānaŋ ādibrahmacariyikā sikkhā paññattā sabbaso sammā dukkhakkhayāya tathā tathā so tassā sikkhāya akhaņđakārī hoti (p. 1.566) acchiddakārī asabalakārī akammāsakārī, samādāya sikkhati sikkhāpadesu. Evaŋ kho, bhikkhave, sikkhānisaŋsaŋ hoti.

‘Kathañca, bhikkhave, paññuttaraŋ hoti? Idha, bhikkhave, mayā sāvakānaŋ dhammā desitā sabbaso sammā dukkhakkhayāya. Yathā yathā, bhikkhave, mayā sāvakānaŋ dhammā desitā sabbaso sammā dukkhakkhayāya tathā tathāssa te dhammā paññāya samavekkhitā honti. Evaŋ kho, bhikkhave, paññuttaraŋ hoti.

‘Kathañca bhikkhave, vimuttisāraŋ hoti? Idha, bhikkhave, mayā sāvakānaŋ dhammā desitā sabbaso sammā dukkhakkhayāya. Yathā yathā, bhikkhave, mayā sāvakānaŋ dhammā desitā sabbaso sammā dukkhakkhayāya tathā tathāssa te dhammā vimuttiyā phusitā honti. Evaŋ kho, bhikkhave, vimuttisāraŋ hoti.

‘Kathañca, bhikkhave, satādhipateyyaŋ hoti? “Iti aparipūraŋ vā ābhisamācārikaŋ sikkhaŋ paripūressāmi, paripūraŋ vā ābhisamācārikaŋ sikkhaŋ tattha tattha paññāya anuggahessāmī” ti– ajjhattaŋyeva sati sūpaţţhitā hoti. “Iti aparipūraŋ vā ādibrahmacariyikaŋ sikkhaŋ paripūressāmi, paripūraŋ vā ādibrahmacariyikaŋ sikkhaŋ tattha tattha paññāya anuggahessāmī” ti– ajjhattaŋyeva sati sūpaţţhitā hoti. “Iti asamavekkhitaŋ vā dhammaŋ paññāya samavekkhissāmi, samavekkhitaŋ vā dhammaŋ tattha tattha paññāya anuggahessāmī” ti– ajjhattaŋyeva sati sūpaţţhitā hoti. “Iti aphusitaŋ vā dhammaŋ vimuttiyā phusissāmi, phusitaŋ vā dhammaŋ tattha tattha paññāya anuggahessāmī” ti– ajjhattaŋyeva sati sūpaţţhitā hoti. Evaŋ kho, bhikkhave, satādhipateyyaŋ hoti. “Sikkhānisaŋsamidaŋ, bhikkhave, brahmacariyaŋ vussati paññuttaraŋ vimuttisāraŋ satādhipateyyan” ti, iti yaŋ taŋ vuttaŋ idametaŋ paţicca vuttan’ ti. Tatiyaŋ.

4. Seyyāsuttaŋ
246. ‘Catasso imā, bhikkhave, seyyā. Katamā catasso? Petaseyyā, kāmabhogiseyyā sīhaseyyā, tathāgataseyyā. Katamā (p. 1.567) ca, bhikkhave, petaseyyā? Yebhuyyena, bhikkhave, petā uttānā senti; ayaŋ vuccati, bhikkhave, petaseyyā.

‘Katamā ca, bhikkhave, kāmabhogiseyyā? Yebhuyyena, bhikkhave, kāmabhogī vāmena passena senti; ayaŋ vuccati, bhikkhave, kāmabhogiseyyā.

‘Katamā ca, bhikkhave, sīhaseyyā? Sīho bhikkhave, migarājā dakkhiņena passena seyyaŋ kappeti, pāde pādaŋ accādhāya, antarasatthimhi nanguţţhaŋ anupakkhipitvā. So paţibujjhitvā purimaŋ kāyaŋ abbhunnāmetvā pacchimaŋ kāyaŋ anuviloketi. Sace, bhikkhave, sīho migarājā kiñci passati kāyassa vikkhittaŋ vā visaţaŋ vā, tena, bhikkhave, sīho migarājā anattamano hoti. Sace pana, bhikkhave, sīho migarājā na kiñci passati kāyassa vikkhittaŋ vā visaţaŋ vā, tena bhikkhave, sīho migarājā attamano hoti. Ayaŋ vuccati, bhikkhave, sīhaseyyā.

‘Katamā ca, bhikkhave, tathāgataseyyā? Idha, bhikkhave, tathāgato vivicceva kāmehi …pe… catutthaŋ jhānaŋ upasampajja viharati. Ayaŋ vuccati, bhikkhave, tathāgataseyyā. Imā kho, bhikkhave, catasso seyyā’ ti. Catutthaŋ.

5. Thūpārahasuttaŋ
247. ‘Cattārome, bhikkhave, thūpārahā. Katame cattāro? Tathāgato arahaŋ sammāsambuddho thūpāraho, paccekabuddho thūpāraho, tathāgatasāvako thūpāraho, rājā cakkavattī thūpāraho– ime kho, bhikkhave, cattāro thūpārahā’ ti. Pañcamaŋ.

6. Paññāvuddhisuttaŋ
248. ‘Cattārome bhikkhave, dhammā paññāvuddhiyā saŋvattanti. Katame cattāro? Sappurisasaŋsevo, saddhammasavanaŋ, yonisomanasikāro, dhammānudhammappaţipatti– ime kho, bhikkhave, cattāro dhammā paññāvuddhiyā saŋvattantī’ ti. Chaţţhaŋ.

7. Bahukārasuttaŋ
249. ‘Cattārome (p. 1.568) bhikkhave, dhammā manussabhūtassa bahukārā honti. Katame cattāro? Sappurisasaŋsevo, saddhammasavanaŋ, yonisomanasikāro, dhammānudhammappaţipatti– ime kho, bhikkhave, cattāro dhammā manussabhūtassa bahukārā hontī’ ti. Sattamaŋ.

8. Paţhamavohārasuttaŋ
250. ‘Cattārome, bhikkhave, anariyavohārā. Katame cattāro? Adiţţhe diţţhavāditā, asute sutavāditā, amute mutavāditā, aviññāte viññātavāditā– ime kho, bhikkhave, cattāro anariyavohārā’ ti. Aţţhamaŋ.

9. Dutiyavohārasuttaŋ
251. ‘Cattārome bhikkhave, ariyavohārā. Katame cattāro? Adiţţhe adiţţhavāditā, asute asutavāditā, amute amutavāditā, aviññāte aviññātavāditā– ime kho, bhikkhave, cattāro ariyavohārā’ ti. Navamaŋ.

10. Tatiyavohārasuttaŋ
252. ‘Cattārome, bhikkhave, anariyavohārā. Katame cattāro? Diţţhe adiţţhavāditā, sute asutavāditā, mute amutavāditā, viññāte aviññātavāditā– ime kho, bhikkhave, cattāro anariyavohārā’ ti. Dasamaŋ.

11. Catutthavohārasuttaŋ
253. ‘Cattārome, bhikkhave, ariyavohārā. Katame cattāro? Diţţhe diţţhavāditā, sute sutavāditā, mute mutavāditā, viññāte viññātavāditā– ime kho, bhikkhave, cattāro ariyavohārā’ ti. Ekādasamaŋ.

Āpattibhayavaggo pañcamo.

Tassuddānaŋ–

Bheda-āpatti (p. 1.569) sikkhā ca, seyyā thūpārahena ca;

Paññāvuddhi bahukārā, vohārā caturo ţhitāti.

Pañcamapaņņāsakaŋ samattaŋ.

( 26) 6. Abhiññāvaggo

1. Abhiññāsuttaŋ
254. ‘Cattārome (p. 1.570) bhikkhave, dhammā. Katame cattāro? Atthi, bhikkhave, dhammā abhiññā pariññeyyā; atthi, bhikkhave dhammā abhiññā pahātabbā; atthi, bhikkhave, dhammā abhiññā bhāvetabbā; atthi, bhikkhave, dhammā abhiññā sacchikātabbā.

‘Katame ca, bhikkhave, dhammā abhiññā pariññeyyā? Pañcupādānakkhandhā – ime vuccanti, bhikkhave dhammā abhiññā pariññeyyā.

‘Katame ca, bhikkhave, dhammā abhiññā pahātabbā? Avijjā ca bhavataņhā ca– ime vuccanti, bhikkhave, dhammā abhiññā pahātabbā.

‘Katame ca, bhikkhave, dhammā abhiññā bhāvetabbā? Samatho ca vipassanā ca– ime vuccanti, bhikkhave, dhammā abhiññā bhāvetabbā.

‘Katame ca, bhikkhave, dhammā abhiññā sacchikātabbā? Vijjā ca vimutti ca– ime vuccanti, bhikkhave, dhammā abhiññā sacchikātabbā. Ime kho, bhikkhave, cattāro dhammā’ ti. Paţhamaŋ.

2. Pariyesanāsuttaŋ
255. ‘Catasso imā, bhikkhave, anariyapariyesanā. Katamā catasso? Idha, bhikkhave, ekacco attanā jarādhammo samāno jarādhammaŋyeva pariyesati; attanā byādhidhammo samāno byādhidhammaŋyeva pariyesati; attanā maraņadhammo samāno maraņadhammaŋyeva pariyesati; attanā sankilesadhammo samāno sankilesadhammaŋyeva pariyesati. Imā kho, bhikkhave, catasso anariyapariyesanā.

‘Catasso imā, bhikkhave, ariyapariyesanā. Katamā catasso? Idha, bhikkhave, ekacco attanā jarādhammo samāno jarādhamme ādīnavaŋ viditvā ajaraŋ anuttaraŋ yogakkhemaŋ nibbānaŋ pariyesati; attanā byādhidhammo samāno byādhidhamme ādīnavaŋ viditvā abyādhiŋ anuttaraŋ yogakkhemaŋ (p. 1.571) nibbānaŋ pariyesati; attanā maraņadhammo samāno maraņadhamme ādīnavaŋ viditvā amataŋ anuttaraŋ yogakkhemaŋ nibbānaŋ pariyesati; attanā sankilesadhammo samāno sankilesadhamme ādīnavaŋ viditvā asankiliţţhaŋ anuttaraŋ yogakkhemaŋ nibbānaŋ pariyesati. Imā kho, bhikkhave catasso ariyapariyesanā’ ti. Dutiyaŋ.

3. Sangahavatthusuttaŋ
256. ‘Cattārimāni, bhikkhave, sangahavatthūni. Katamāni cattāri? Dānaŋ, peyyavajjaŋ, atthacariyā, samānattatā– imāni kho, bhikkhave, cattāri sangahavatthūnī’ ti.

4. Mālukyaputtasuttaŋ
257. Atha kho āyasmā mālukyaputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā mālukyaputto bhagavantaŋ etadavoca –

‘Sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Ettha idāni, mālukyaputta, kiŋ dahare bhikkhū vakkhāma; yatra hi nāma tvaŋ jiņņo vuddho mahallako tathāgatassa sankhittena ovādaŋ yācasī’ ti! ‘Desetu me, bhante, bhagavā sankhittena dhammaŋ; desetu sugato sankhittena dhammaŋ. Appeva nāmāhaŋ bhagavato bhāsitassa atthaŋ ājāneyyaŋ; appeva nāmāhaŋ bhagavato bhāsitassa dāyādo assan’ ti.

‘Cattārome mālukyaputta, taņhuppādā yattha bhikkhuno taņhā uppajjamānā uppajjati. Katame cattāro? Cīvarahetu vā, mālukyaputta, bhikkhuno taņhā uppajjamānā uppajjati. Piņđapātahetu vā, mālukyaputta, bhikkhuno taņhā uppajjamānā uppajjati. Senāsanahetu vā, mālukyaputta, bhikkhuno taņhā uppajjamānā uppajjati. Itibhavābhavahetu vā, mālukyaputta, bhikkhuno taņhā uppajjamānā uppajjati. Ime kho, mālukyaputta, cattāro taņhuppādā yattha bhikkhuno taņhā uppajjamānā uppajjati. Yato kho, mālukyaputta (p. 1.572) bhikkhuno taņhā pahīnā hoti ucchinnamūlā tālāvatthukatā anabhāvankatā āyatiŋ anuppādadhammā, ayaŋ vuccati, mālukyaputta, “bhikkhu acchecchi taņhaŋ, vivattayi saŋyojanaŋ, sammā mānābhisamayā antamakāsi dukkhassā”’ ti.

Atha kho āyasmā mālukyaputto bhagavatā iminā ovādena ovadito uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho āyasmā mālukyaputto eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā mālukyaputto arahataŋ ahosīti. Catutthaŋ.

5. Kulasuttaŋ
258. ‘Yāni kānici, bhikkhave, kulāni bhogesu mahattaŋ pattāni na ciraţţhitikāni bhavanti, sabbāni tāni catūhi ţhānehi, etesaŋ vā aññatarena. Katamehi catūhi? Naţţhaŋ na gavesanti, jiņņaŋ na paţisankharonti, aparimitapānabhojanā honti, dussīlaŋ itthiŋ vā purisaŋ vā ādhipacce ţhapenti. Yāni kānici, bhikkhave, kulāni bhogesu mahattaŋ pattāni na ciraţţhitikāni bhavanti, sabbāni tāni imehi catūhi ţhānehi etesaŋ vā aññatarena.

‘Yāni kānici, bhikkhave, kulāni bhogesu mahattaŋ pattāni ciraţţhitikāni bhavanti, sabbāni tāni catūhi ţhānehi, etesaŋ vā aññatarena. Katamehi catūhi? Naţţhaŋ gavesanti, jiņņaŋ paţisankharonti, parimitapānabhojanā honti, sīlavantaŋ itthiŋ vā purisaŋ vā ādhipacce ţhapenti. Yāni kānici, bhikkhave, kulāni bhogesu mahattaŋ pattāni ciraţţhitikāni bhavanti, sabbāni tāni imehi catūhi ţhānehi, etesaŋ vā aññatarenā’ ti. Pañcamaŋ.

6. Paţhama-ājānīyasuttaŋ
259. ‘Catūhi bhikkhave, angehi samannāgato rañño bhadro assājānīyo rājāraho hoti rājabhoggo, rañño anganteva sankhaŋ (p. 1.573) gacchati. Katamehi catūhi? Idha, bhikkhave, rañño bhadro assājānīyo vaņņasampanno ca hoti balasampanno ca javasampanno ca ārohapariņāhasampanno ca. Imehi kho, bhikkhave, catūhi angehi samannāgato rañño bhadro assājānīyo rājāraho hoti rājabhoggo, rañño anganteva sankhaŋ gacchati.

‘Evamevaŋ kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi catūhi? Idha, bhikkhave, bhikkhu vaņņasampanno ca hoti balasampanno ca javasampanno ca ārohapariņāhasampanno ca.

‘Kathañca, bhikkhave, bhikkhu vaņņasampanno hoti? Idha, bhikkhave, bhikkhu sīlavā hoti …pe… samādāya sikkhati sikkhāpadesu. Evaŋ kho, bhikkhave, bhikkhu vaņņasampanno hoti.

‘Kathañca, bhikkhave, bhikkhu balasampanno hoti? Idha, bhikkhave, bhikkhu āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Evaŋ kho, bhikkhave, bhikkhu balasampanno hoti.

‘Kathañca, bhikkhave, bhikkhu javasampanno hoti? Idha, bhikkhave, bhikkhu “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Evaŋ kho, bhikkhave, bhikkhu javasampanno hoti.

‘Kathañca, bhikkhave, bhikkhu ārohapariņāhasampanno hoti? Idha, bhikkhave, bhikkhu lābhī hoti cīvarapiņđapātasenāsanagilānapaccayabhesajjaparikkhārānaŋ. Evaŋ kho, bhikkhave, bhikkhu ārohapariņāhasampanno hoti

‘Imehi kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Chaţţhaŋ.

7. Dutiya-ājānīyasuttaŋ
260. ‘Catūhi, bhikkhave, angehi samannāgato rañño bhadro assājānīyo rājāraho hoti rājabhoggo, rañño anganteva sankhaŋ (p. 1.574) gacchati. Katamehi catūhi? Idha, bhikkhave, rañño bhadro assājānīyo vaņņasampanno ca hoti, balasampanno ca, javasampanno ca, ārohapariņāhasampanno ca. Imehi kho, bhikkhave, catūhi angehi samannāgato rañño bhadro assājānīyo rājāraho hoti rājabhoggo, rañño anganteva sankhaŋ gacchati.

‘Evamevaŋ kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi catūhi? Idha, bhikkhave, bhikkhu vaņņasampanno ca hoti, balasampanno ca, javasampanno ca, ārohapariņāhasampanno ca.

‘Kathañca, bhikkhave, bhikkhu vaņņasampanno hoti? Idha, bhikkhave, bhikkhu sīlavā hoti …pe… samādāya sikkhati sikkhāpadesu. Evaŋ kho, bhikkhave, bhikkhu vaņņasampanno hoti.

‘Kathañca, bhikkhave, bhikkhu balasampanno hoti? Idha, bhikkhave, bhikkhu āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Evaŋ kho, bhikkhave, bhikkhu balasampanno hoti.

‘Kathañca, bhikkhave, bhikkhu javasampanno hoti? Idha, bhikkhave, bhikkhu āsavānaŋ khayā …pe… sacchikatvā upasampajja viharati. Evaŋ kho, bhikkhave, bhikkhu javasampanno hoti.

‘Kathañca, bhikkhave, bhikkhu ārohapariņāhasampanno hoti? Idha, bhikkhave, bhikkhu lābhī hoti cīvarapiņđapātasenāsanagilānapaccayabhesajjaparikkhārānaŋ. Evaŋ kho, bhikkhave bhikkhu ārohapariņāhasampanno hoti.

‘Imehi kho, bhikkhave, catūhi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Sattamaŋ.

8. Balasuttaŋ
261. ‘Cattārimāni, bhikkhave, balāni. Katamāni cattāri? Vīriyabalaŋ, satibalaŋ, samādhibalaŋ, paññābalaŋ– imāni kho, bhikkhave, cattāri balānī’ ti Aţţhamaŋ.

9. Araññasuttaŋ
262. ‘Catūhi (p. 1.575) bhikkhave, dhammehi samannāgato bhikkhu nālaŋ araññavanappatthāni pantāni senāsanāni paţisevituŋ. Katamehi catūhi? Kāmavitakkena, byāpādavitakkena, vihiŋsāvitakkena, duppañño hoti jaļo elamūgo– imehi kho, bhikkhave, catūhi dhammehi samannāgato bhikkhu nālaŋ araññavanappatthāni pantāni senāsanāni paţisevituŋ.

‘Catūhi, bhikkhave, dhammehi samannāgato bhikkhu alaŋ araññavanappatthāni pantāni senāsanāni paţisevituŋ. Katamehi catūhi? Nekkhammavitakkena, abyāpādavitakkena, avihiŋsāvitakkena paññavā hoti ajaļo anelamūgo– imehi kho, bhikkhave, catūhi dhammehi samannāgato bhikkhu alaŋ araññavanappatthāni pantāni senāsanāni paţisevitun’ ti. Navamaŋ.

10. Kammasuttaŋ
263. ‘Catūhi, bhikkhave, dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo viññūnaŋ, bahuñca apuññaŋ pasavati. Katamehi catūhi? Sāvajjena kāyakammena, sāvajjena vacīkammena, sāvajjena manokammena, sāvajjāya diţţhiyā– imehi kho, bhikkhave, catūhi dhammehi samannāgato bālo abyatto asappuriso khataŋ upahataŋ attānaŋ pariharati, sāvajjo ca hoti sānuvajjo viññūnaŋ, bahuñca apuññaŋ pasavati.

‘Catūhi, bhikkhave, dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo viññūnaŋ, bahuñca puññaŋ pasavati. Katamehi catūhi? Anavajjena kāyakammena, anavajjena vacīkammena, anavajjena manokammena, anavajjāya diţţhiyā– imehi kho, bhikkhave, catūhi dhammehi samannāgato paņđito viyatto sappuriso akkhataŋ anupahataŋ attānaŋ pariharati, anavajjo ca hoti ananuvajjo viññūnaŋ, bahuñca puññaŋ pasavatī’ ti. Dasamaŋ.

Abhiññāvaggo chaţţho.

Tassuddānaŋ–

Abhiññā (p. 1.576) pariyesanā, sangahaŋ mālukyaputto;

Kulaŋ dve ca ājānīyā, balaŋ araññakammunāti.

( 27) 7. Kammapathavaggo

1. Pāņātipātīsuttaŋ
264. ‘Catūhi bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Attanā ca pāņātipātī hoti, parañca pāņātipāte samādapeti, pāņātipāte ca samanuñño hoti, pāņātipātassa ca vaņņaŋ bhāsati– imehi kho, bhikkhave, catūhi dhammehi samannāgato yathābhataŋ nikkhitto evaŋ niraye.

‘Catūhi, bhikkhave, dhammehi samannāgato yathābhataŋ nikkhitto evaŋ sagge. Katamehi catūhi? Attanā ca pāņātipātā paţivirato hoti, parañca pāņātipātā veramaņiyā samādapeti, pāņātipātā veramaņiyā ca samanuñño hoti, pāņātipātā veramaņiyā ca vaņņaŋ bhāsati– imehi kho, bhikkhave, catūhi dhammehi samannāgato yathābhataŋ nikkhitto evaŋ sagge’ ti. Paţhamaŋ.

2. Adinnādāyīsuttaŋ
265. ‘Catūhi, bhikkhave, dhammehi samannāgato yathābhataŋ nikkhitto evaŋ niraye. Katamehi catūhi? Attanā ca adinnādāyī hoti, parañca adinnādāne samādapeti, adinnādāne ca samanuñño hoti, adinnādānassa ca vaņņaŋ bhāsati– imehi kho …pe….

‘Attanā ca adinnādānā paţivirato hoti, parañca adinnādānā veramaņiyā samādapeti, adinnādānā veramaņiyā ca samanuñño hoti, adinnādānā veramaņiyā ca vaņņaŋ bhāsati– imehi kho, bhikkhave …pe…. Dutiyaŋ.

3. Micchācārīsuttaŋ
266. … Attanā (p. 1.577) ca kāmesumicchācārī hoti, parañca kāmesumicchācāre samādapeti, kāmesumicchācāre ca samanuñño hoti, kāmesumicchācārassa ca vaņņaŋ bhāsati– imehi kho …pe….

Attanā ca kāmesumicchācārā paţivirato hoti, parañca kāmesumicchācārā veramaņiyā samādapeti, kāmesumicchācārā veramaņiyā ca samanuñño hoti, kāmesumicchācārā veramaņiyā ca vaņņaŋ bhāsati– imehi kho …pe…. Tatiyaŋ.

4. Musāvādīsuttaŋ
267. … Attanā ca musāvādī hoti, parañca musāvāde samādapeti, musāvāde ca samanuñño hoti, musāvādassa ca vaņņaŋ bhāsati– imehi kho …pe….

Attanā ca musāvādā paţivirato hoti, parañca musāvādā veramaņiyā samādapeti, musāvādā veramaņiyā ca samanuñño hoti, musāvādā veramaņiyā ca vaņņaŋ bhāsati– imehi …pe…. Catutthaŋ.

5. Pisuņavācāsuttaŋ
268. … Attanā ca pisuņavāco hoti, parañca pisuņāya vācāya samādapeti, pisuņāya vācāya ca samanuñño hoti, pisuņāya vācāya ca vaņņaŋ bhāsati– imehi …pe….

Attanā ca pisuņāya vācāya paţivirato hoti, parañca pisuņāya vācāya veramaņiyā samādapeti, pisuņāya vācāya veramaņiyā ca samanuñño hoti, pisuņāya vācāya veramaņiyā ca vaņņaŋ bhāsati– imehi …pe…. Pañcamaŋ.

6. Pharusavācāsuttaŋ
269. … Attanā ca pharusavāco hoti, parañca pharusāya vācāya samādapeti, pharusāya vācāya ca samanuñño hoti, pharusāya vācāya ca vaņņaŋ bhāsati …pe….

Attanā (p. 1.578) ca pharusāya vācāya paţivirato hoti, parañca pharusāya vācāya veramaņiyā samādapeti, pharusāya vācāya veramaņiyā ca samanuñño hoti, pharusāya vācāya veramaņiyā ca vaņņaŋ bhāsati– imehi kho …pe…. Chaţţhaŋ.

7. Samphappalāpasuttaŋ
270. … Attanā ca samphappalāpī hoti, parañca samphappalāpe samādapeti, samphappalāpe ca samanuñño hoti, samphappalāpassa ca vaņņaŋ bhāsati– imehi …pe….

Attanā (p. 1.579) ca samphappalāpā paţivirato hoti, parañca samphappalāpā veramaņiyā samādapeti, samphappalāpā veramaņiyā ca samanuñño hoti, samphappalāpā veramaņiyā ca vaņņaŋ bhāsati– imehi kho, bhikkhave …pe…. Sattamaŋ.

8. Abhijjhālusuttaŋ
271. … Attanā ca abhijjhālu hoti, parañca abhijjhāya samādapeti, abhijjhāya ca samanuñño hoti, abhijjhāya ca vaņņaŋ bhāsati …pe….

‘Attanā ca anabhijjhālu hoti, parañca anabhijjhāya samādapeti, anabhijjhāya ca samanuñño hoti, anabhijjhāya ca vaņņaŋ bhāsati– imehi kho …pe…. Aţţhamaŋ.

9. Byāpannacittasuttaŋ
272. … Attanā ca byāpannacitto hoti, parañca byāpāde samādapeti, byāpāde ca samanuñño hoti, byāpādassa ca vaņņaŋ bhāsati– imehi …pe….

Attanā ca abyāpannacitto hoti, parañca abyāpāde samādapeti, abyāpāde ca samanuñño hoti, abyāpādassa ca vaņņaŋ bhāsati– imehi kho …pe…. Navamaŋ.

10. Micchādiţţhisuttaŋ
273. … Attanā ca micchādiţţhiko hoti, parañca micchādiţţhiyā samādapeti, micchādiţţhiyā ca samanuñño hoti, micchādiţţhiyā ca vaņņaŋ bhāsati – imehi …pe….

Attanā ca sammādiţţhiko hoti, parañca sammādiţţhiyā samādapeti, sammādiţţhiyā ca samanuñño hoti, sammādiţţhiyā ca vaņņaŋ bhāsati– imehi kho, bhikkhave, catūhi dhammehi samannāgato yathābhataŋ nikkhitto evaŋ saggeti. Dasamaŋ.

Kammapathavaggo sattamo.

( 28) 8. Rāgapeyyālaŋ

1. Satipaţţhānasuttaŋ
274. ‘Rāgassa bhikkhave, abhiññāya cattāro dhammā bhāvetabbā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā vineyya loke abhijjhādomanassaŋ. Rāgassa, bhikkhave, abhiññāya ime cattāro dhammā bhāvetabbā’ ti. Paţhamaŋ.

2. Sammappadhānasuttaŋ
275. ‘Rāgassa, bhikkhave, abhiññāya cattāro dhammā bhāvetabbā. Katame cattāro? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati; uppannānaŋ pāpakānaŋ akusalānaŋ dhammānaŋ pahānāya …pe… anuppannānaŋ kusalānaŋ dhammānaŋ uppādāya …pe… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Rāgassa, bhikkhave, abhiññāya ime cattāro dhammā bhāvetabbā’ ti. Dutiyaŋ.

3. Iddhipādasuttaŋ
276. ‘Rāgassa, bhikkhave, abhiññāya cattāro dhammā bhāvetabbā. Katame cattāro? Idha, bhikkhave, bhikkhu chandasamādhipadhānasankhārasamannāgataŋ iddhipādaŋ bhāveti; vīriyasamādhi …pe… cittasamādhi …pe… vīmaŋsāsamādhipadhānasankhārasamannāgataŋ iddhipādaŋ (p. 1.580) bhāveti. Rāgassa, bhikkhave, abhiññāya ime cattāro dhammā bhāvetabbā’ ti. Tatiyaŋ.

4- 30. Pariññādisuttāni

277-303. ‘Rāgassa bhikkhave, pariññāya …pe… parikkhayāya… pahānāya… khayāya vayāya… virāgāya… nirodhāya… cāgāya… paţinissaggāya cattāro dhammā bhāvetabbā …pe…. Tiŋsatimaŋ.

31- 510. Dosa-abhiññādisuttāni

304-783. ‘Dosassa …pe… mohassa… kodhassa… upanāhassa… makkhassa… paļāsassa… issāya… macchariyassa… māyāya… sāţheyyassa… thambhassa… sārambhassa… mānassa… atimānassa… madassa… pamādassa abhiññāya… pariññāya… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya ime cattāro dhammā bhāvetabbā’ ti. Dasuttarapañcasatimaŋ.

Rāgapeyyālaŋ niţţhitaŋ.

Catukkanipātapāļi niţţhitā.

